
Ducadi da Milaun
Il vischin pussant al sid da la Republica da las Trais Lias

� Il ducadi da Milaun è naschì il 1395
cun la nobilitaziun da Gian Galeazzo
Visconti al duca tras l’imperatur german
Wenzel. Il 1797 è il ducadi vegnì attribuì
a la Republica cisalpina. Tenor ils titu-
lars da la pussanza pon ins distinguer
quatter epocas principalas: il ducadi
dals Viscontis e dals Sforzas (1395–
1499), l’egemonia franzosa (1500–21), il
domini da la chasa Habsburg-Spagna
(1535–1706) e la suveranitad da la cha-
sa Habsburg-Austria (1714–97). Milaun
trategneva relaziuns spezialas cun il Gri
schun causa las rutas da transit sur ils pass
alpins ed il passagi tras las Terras subditas.
Fin il 1869 ha era il Puschlav appartegnì
ecclesiasticamain a l’uvestgieu da Com e
cun quai a l’archuvestgieu da Milaun. Ils
pass grischuns principals – il Güglia, il
Malögia, il Set ed il Spleia – sbuccavan a
Clavenna en il territori milanais. Ils pass
ed il commerzi eran temas da discussiun
permanents tranter Milaun ed il Gri
schun, tant pli che l’economia grischuna
dependeva fin enturn il 1800 essenzial
main d’imports dal ducadi da Milaun e
d’exports en la Lumbardia (10–14000
arments l’onn).

Vers la fin dal 15avel tschientaner èn 
la Vuclina ed ils dus contadis da Claven
na e da Buorm daventads victimas da la 
politica d’expansiun dal Grischun. Suen
ter la campagna militara a Buorm (1486–
87), han ils Grischuns conquistà il 1512 
ils dus contadis, las Trais Plaivs (Sorico, 
Domaso, Gravedona) e la Vuclina ed han 
annectà quellas regiuns sco Terras subdi
tas. Ludovico Sforza, numnà il Mor, ha 
respundì a quella conquista cun eriger 
fortezzas sisum il Lai da Com e cun pro
vocar las Guerras da Müsch ch’èn idas a 
fin cun la renunzia dal Grischun a las 
Trais Plaivs.

En il 16avel tschientaner è Milaun sa
stentà – cun pauc success – d’obtegnair in
fluenza en las Trais Lias che tendevan di
plomaticamain vers la Frantscha e Vanie
scha. Spezialmain ferm ha il Grischun pa
tì en ils onns 1600–10 sut la pressiun da
Pedro de Fuentes, da quel temp guverna
tur spagnol a Milaun. En reacziun a l’al
lianza dal Grischun cun Vaniescha aveva
quel laschà construir al nord dal Lai da
Com la fortezza da Fuentes, in vaira «giuf
sin la tatona dals Grischuns» (bloccada dal
traffic e dal commerzi grischun) ch’era
dentant sa mussada a la fin finala sco la
«fossa dals Spagnols» (morts en massas da
la malaria). Il 1620, durant ils Scumbigls
grischuns, ha la chasa HabsburgSpagna
occupà la Vuclina per supprimer qua la re
furmaziun e segirar il passadi en il Tirol dal
Sid e cun quai la colliaziun da Milaun cun
HabsburgAustria. La pasch dal 1639 ha
mess in term als scumbigls ed il Capitulat
da Milaun ha restituì las anteriuras Terras
subditas a las Trais Lias. Milaun ha dentant
obtegnì il dretg d’intervegnir en l’admini
straziun grischuna ed il cult refurmà è re
stà scumandà en las Terras subditas. La
cunvegna stipulada cun l’Austria il 1642
ha provocà ina predominanza da l’Austria
Spagna en las Trais Lias durant il 17avel e
18avel tschientaner. La renovaziun dal Ca
pitulat da Milaun cun HabsburgAustria

(1726), il nov purtader da la pussanza sur
Milaun, ha confermà da princip las dispo
siziuns dal 1639. Il postulat dal Grischun
da permetter il cult refurmà en las Terras
subditas e d’abolir ils novs dazis da l’Au
stria è vegnì refusà. In pau pli favuraivel è
stà il Terz Capitulat da Milaun, mess en vi
gur il 1763 suenter l’avischinaziun mani
festa dal Grischun a Vaniescha: a las Trais
Lias èn vegnids accordads insaquants pri
vilegis commerzials, in auzament da las
pensiuns ed in augment da las plazzas da
studi al Collegium Helveticum. Persuen
ter han ils Grischuns stuì desister dal pro
ject da la Via S. Marc da Bergam a Mur
begn, promovì da Vaniescha che ha imme
diat reagì cun l’expulsiun da tut ils Gri
schuns da sias regiuns. L’incorporaziun da
las Terras subditas en la Republica cisalpi
na (1797) ha era mess in term a las rela
ziuns particularas dal Grischun cun il du
cadi da Milaun ed a la predominanza da
quel sur il traffic da transit alpin, provo
cond grondas perditas da dazis. Sco relict
istoric è stà activ il Currier da Lindau anc
fin il 1826. Il 1919 ha il giurist Adolf Na
dig fundà la Scola svizra a Milaun.

Hans Stadler

Visconti
Famiglia taliana regenta dal ducadi da Mi
laun. En ils onns 1330 e 1340 han els fur
mà in stadi regiunal lumbard. Il 1335 ha
Azzone acquistà la suveranitad sur il terri
tori da la diocesa da Com, damai era sur la
Vuclina e la Val Clavenna. Buorm è den
tant restà suttamess a l’uvestgieu da Cuira
ed è passà il 1350, ensemen cun il Pu
schlav, al domini dals Visconti. Suenter
l’assassinat da Barnabò il 1385 ha ses nev
Gian Galeazzo surpiglià il domini (1351–
1402). Mastino, il figl da Barnabò, n’ha
betg pudì far valair visavi ses bab il dretg
da successiun cunter Gian Galeazzo ed ha
chattà durant la fugia da ses cusrin protec

ziun tar l’uvestg Hartmann von Werden
bergSargans a Cuira; per renconuschien
tscha ha Mastino regalà a quel il 1404 il
contadi da Buorm, la Val Puschlav e la
Vuclina. A questa uschenumnada dona
ziun da Mastino èn sa referids ils Gri
schuns il 1512 e – snegond cun raschun
sia legitimitad – ils Vuclinais a chaschun
da lur separaziun dal Grischun il 1620. Il
1406 ha Giovanni Maria (assassinà il
1412) cedì en feud a Giovanni Malacrida
da Müsch il Puschlav ch’ha protestà ener
gicamain cunter quella decisiun ed è per
quai sa laschà recepir dus onns pli tard en
la Lia da la Chadé. A partir da quel mu
ment è la tur da Piattamala a Campoco
logno, situada en ina posiziun strategica,
daventada impurtanta sco punct da defen
siun en quel lieu da cunfin. Cun Filippo
Maria (successur da Giovanni Maria) èn
ils Visconti morts ora il 1447. Sia figlia
Bianca Maria era maridada cun Francesco
I Sforza ch’ha surpiglià il 1450 il domini
en il ducadi da Milaun. Dal temp dals Vis
conti ha Milaun, sco center fitg dinamic
dal ducadi, gudagnà impurtanza per il
commerzi grischun, per exempel sin las
fieras da Com, Clavenna e Buorm e sin
quellas tessinaisas. La constituziun agres
siva ed expansiva dal stadi milanais sut ils
Visconti ha era augmentà la relevanza stra
tegica dals pass grischuns. Galeazzo Vis
conti è vegnì engaschà dal duca da Mi
laun, Ludovico Maria Sforza, sco media
tur en la Pasch da Basilea dal 1499 ch’ha
terminà las guerras svabaisas ed obligà las
Otg Dretgiras da renconuscher la suvera
nitad austriaca. Adolf Collenberg

Sforza
Il ducadi da Milaun è naschì il 1395 cun
l’attribuziun dal titel da duca a Gian Ga
leazzo Visconti tras l’imperatur german
Wenzel. Cun Francesco èn s’extinguids ils
Viscontis il 1447. Sia figlia Bianca Maria
era maridada cun il condottiere Francesco
I Sforza ch’ha surpiglià il 1450 il domini.
La constituziun dal ducadi ed ils cumbats
dals stadis europeics per la supremazia en
la Lumbardia han augmentà en il 15avel
tschientaner la relevanza strategica dals
pass grischuns, oravant tut dal Güglia,
Malögia, Set e Spleia. La controlla da
quests pass respectivamain dal traffic da
martganzia era il tema principal en las re
laziuns tranter Milaun e las Trais Lias. Las
Trais Lias profitavan dal basegn creschent
dals centers urbans en la Lumbardia (ora
vant tut da Milaun) e da la rivalitad cre
schenta tranter la Frantscha e la Republi
ca da Vaniescha sut Galeazzo Maria (figl
da Francesco I, regent dal 1466–76, assas
sinà), Gian Galeazzo (ses figl, regent dal
1478–94) e Ludovico Maria, numnà il
Mor (regent dal 1494–99 e per in curt

temp il 1500). Ils meds diplomatics ils pli
impurtants applitgads dals Sforza en il
Grischun eran las pensiuns (per las fami
glias e las persunas dominantas) sco era las
exemziuns ed ils privilegis da dazi (impur
tants per il pievel cumin). En quests de
cennis cumenzan pensiuns, annatas e da
ners da recrutaziun a giugar ina rolla pli e
pli impurtanta (e problematica) en la po
litica da las Lias. Gia il 1450 ha Francesco
Sforza implitgà l’abazia da Mustér, il Me
sauc ed il Valragn en la diplomazia da Mi
laun ed en il contract da dazi dal 1467 ha
Galeazzo Maria Sforza concedì a las vals
da cunfin libertad da dazi cunter la serra
da dals pass per tut ils adversaris da Mi
laun. Ultra da quai han ils Grischuns pro
fità da la dira concurrenza tranter Milaun
e la Frantscha per mercenaris grischuns.
En servetsch sco chapitani e cussegliader
dals Sforza è stà per exempel Rudolf von
Salis, numnà il Lung. La fin dal 15avel
tschientaner èn la Vuclina ed ils dus con
tadis da Clavenna e da Buorm daventads
victimas da la politica da squitsch dal Gri
schun envers Milaun. La stad dal 1486 èn
quels entrads cun forza armada a Claven
na ed a l’entschatta dal 1487 via Buorm
en Vuclina (sco gidanters dal papa cunter
Gian Galeazzo Sforza) ed han bandunà la
val pir suenter avair obtegnì dal duca in’in
demnisaziun da 14 000 liras e l’exemziun
dals dazis per las Trais Lias (Pasch d’Ar
denno). Il duca ha erigì en consequenza
diversas fortezzas e fortificaziuns sisum il
Lai da Com ed en la Val da l’Adda. Ludo
vico Maria – grond ami da Gian Giacomo
Trivulzio fin il 1494 – ha cumbattì il 1499
da la vart da l’Austria e suenter sia fugia a
Puntina ha il domini dals Sforza a Milaun
prendì ina fin – cun excepziun d’inqual
intermez. Ils Franzos han occupà durant
ca. 12 onns la regiun ed il 1512 han ils
Confederads intronisà Massimiliano
Sforza a Milaun (regent fin il 1515). Ils
Grischuns han conquistà quel onn ils dus
contadis da Buorm e da Clavenna, las
Trais Plaivs e la Vuclina. Francesco II Sfor
za (regent dal 1521–25 e dal 1529–35) ha
surdà il 1523 Müsch sco feud a l’aventu
rier Gian Giacomo Medici (numnà il Me
deghin). Quel ha provocà las guerras da
Müsch dal 1525 e dal 1530 ch’han termi
nà cun la renunzia dal Grischun a las Trais
Plaivs e cun la renconuschientscha da las
Terras subditas sco territori da suveranitad
grischuna tras Milaun il 1532. Francesco
II è mort il 1535 sco ultim exponent dals
Sforza. Il ducadi da Milaun è passà a la
Spagna ed a partir da quel mument han
cumbattì durant quasi 200 onns ina par
tida «spagnola» ed ina «franzosa» (per
temp en concurrenza cun Vaniescha) per
la supremazia politica en las Trais Lias.

Adolf Collenberg

Tratta
Attest en scrit u permissiun speziala, con
segnada da l’administraziun milanaisa a
persunas singulas, famiglias u corpora
ziuns per cumprar graun, ris, vin ed auter
pli dal ducadi da Milaun, senza avair da
pajar dazi. Da tals attests profitavan surtut
las famiglias e vischnancas a las rutas sur ils
pass alpins e las valladas al sid dal Grischun
politicamain impurtantas per Milaun. Ils
titulars pudevan vender vinavant cun in
grond gudogn lur trattas u la martganzia
respectiva. Cun la creaziun da la Republi
ca cisalpina (1797) èn vegnidas abolidas
las trattas. Adolf Collenberg

Como (Com)
Citad e chapitala da la provinza da Com,
situada al sidvest dal Lai da Com al cunfin
svizzertalian, talian Como. 1429 1801
fieus; 1593 ca. 13000 abitants; 1792
15517; 1800 12695; 1850 18325; 1900
37260; 1950 70413; 1980 96297; 2000
82943. Colonia romana, fundada sin ter
ritori celtic per defender ils pass alpins. En
il segund tschientaner s.C. è Com daven
tà in municipium ed in impurtant lieu da
martgà. En il temp medieval tempriv ha la
citad appartegnì als reginavels langobards
e francons ed al Sontg Imperi roman. En
il 11avel tschientaner è sa constituida la
vischnanca politica da Com. La citad fur
mava in center economic, artisanal e com
merzial (fiera da muvel da S. Abundi e da
chavals a Chiasso), favurisà tras la Via Re
gina che colliava la Germania e l’Italia.
D’impurtanza èn era stadas la fabricaziun
da navs ed il sectur da construcziun. Com
ha profità da sia posiziun per s’enritgir ed
imponer dazis e pedagis lung las vias e sin
il lai. Suenter l’intervenziun da las pussan
zas estras – tranter las qualas ils Confede
rads – en Lumbardia, ha Carl V attribuì il
1555 la regiun als Habsburgais spagnols.
Il 1583 ha il cardinal Tolomeo Gallio fun
dà a Com, ch’era la citad taliana la pli vi
schina al cunfin cun las regiuns refurma
das, il collegi cun il medem num, frequen
tà era da scolasts e students da la part talia
na da la Confederaziun. Il 1713 èn ils
Habsburgais austriacs suandads als spa
gnols, senza dentant midar la structura ad
ministrativa. Il protecziunissem austriac
ha effectuà in svilup da l’industria da sai
da, el ha dentant era favurisà la cuntraban
da cun la Svizra ed il Grischun. A Com,
ch’era ina citad magari conservativa e fide
la als reschims dominants, existivan den
tant era gruppas dissidentas, preschentas
gia a l’epoca da l’uschenumnà risorgimen
to (19avel tschientaner), ma activas ora
vant tut durant il faschissem (Comitato
Antifascista Comasco) e favurisadas tras la
vischinanza cun la Svizra che furmava in
punct da colliaziun tranter las organisa
ziuns democraticas europeicas ed in pajais
da refugi per ils adversaris dals divers re
schims politics. L’uvestgieu da Com è in
tegrà en l’archidiocesa da Milaun. A quel 
han appartegnì da vegl ennà las plaivs dal 
Puschlav, da la Vuclina e dals contadis da 
Buorm e Clavenna. En il Puschlav posse
deva l’uvestgieu da Cuira dretgs feudals 
(seculars), ma nagins dretgs da domini 
ecclesiastics. Il 1853 han pretendì intgins 
Pus’ciavins (Prospero Albrici e.a.) la se
paraziun. Suenter ch’il Cussegl federal ha 
scumandà il 1853 giurisdicziuns exteriu
ras sin territori svizzer, èn vegnidas inte
gradas las plaivs dal Puschlav uffizialmain 
en l’uvestgieu da Cuira ils 26 da mars 
1871. Marco Dubini

Il Dom da Milaun furma l’ensaina da la citad. FOTO R. ECKSTEIN / PIXELIO

Pauperesser – 
il svilup dal provediment dals povers tras ils tschientaners

� La noziun «pauperesser» subsum-
mescha la totalitad da las mesiras
prendidas per impedir, mitigiar u dis-
metter paupradad. Il dretg medieval
n’enconuscheva nagina assistenza statala
e nagina punibilitad per batlegim ed
oziusadad vaganta. Per la tgira dals pau
pers uffants da Dieu era responsabla la
baselgia che finanziava quella cun l’agid
da dieschmas, almosnas da la misericor
dia privata, donaziuns ed anniversarias.
Tenor ils documents sa basavan questas
contribuziuns main sin l’amur per il pro
xim che sin il quità dals donaturs per il
salit da l’atgna olma. L’emprima chasa da
paupers a Cuira è attestada ca. l’onn
900. Durant il temp autmedieval èn
stads ils ospizis da grond’impurtanza per
ils paupers e viandants. A partir dal
15avel tschientaner ha surpiglià adina
dapli l’avugà da spenda secular – era en
l’interess dal guvern ecclesiastic statal –
ina rolla activa en il pauperesser, quai vul
dir l’administraziun da las spendas e da
la facultad da collectas da baselgia. Ils
Artitgels da Glion dals onns 1524 e
1526 han delegà l’assistenza als paupers
a las vischnancas. Ils vischins n’avevan
però nagin dretg legal ad in tal sustegn.
Ils fulasters e domiciliads basegnus, ils
murdieus ed ils vagants pudevan vegnir
bandischads. Intgins vischinadis dispo
nivan da fonds da spendas e possedevan
ina chasa da paupers gia avant il 18avel
tschientaner (per exempel Cuira e Trun).
Il pauperesser era dentant en general en
in nausch stadi. La Dieta da las Lias ren
deva attent regularmain ils vischinadis e
cumins a lur duairs. Lur suveranitad sa
crosancta impediva però tut las tentati
vas da mitigiar il problem tras obliga
ziuns legalas e mesiras coordinadas – cun
excepziun da chatschas occasiunalas da
murdieus esters. Il pensar general era anc
adina dominà da l’idea da la charitad
pietusa ecclesiastica e privata. Ins na te
gneva betg bler d’ina politica sociala sta
tala u d’in scumond da batlegiar.

La politica sociala moderna, naschida
sin basa dal dretg natiral d’existenza e da
l’obligaziun d’assistenza statala respecti
va, è sa fatga valair plaun a plaun pir en
il decurs dal 19avel tschientaner. Las le
schas dal 1803 scumandavan il batlegiar,
regurdond las vischnancas a lur duairs.
Il 1808 han ins puspè reactivà la veglia
dretgira criminala chantunala per esters
e vagabunds, quai vul dir remess l’urden
vegl, limità oravant tut a la repressiun
dal vagabundissem. Il messadi dals em
prims piuniers socials – Heinrich Lud
wig Lehmann, Christian Hartmann
Marin, P. Placi a Spescha e Carl Ulysses
von SalisMarschlins – ha gì l’emprim
pauc effect. Il Chantun n’aveva ni ils da
ners ni las cumpetenzas per sustegnair ils
paupers, per exempel cun procurar per
lavur. Bleras vischnancas na vegnivan
betg a frida ni dal punct da vista uman
ni material cun il pauperesser, ma eran
fixadas sin lur suveranitad. Nauschas ra
coltas, epidemias e catastrofas provoca
van adina puspè miserias e manavan ro
tschas da murdieus esters en il Grischun.
Il 1839 ha il Grischun statuì l’emprim
urden chantunal davart l’assistenza als
paupers che scumandava il batlegim sin
ischchasa e sin via ordaifer l’atgna vi
schnanca e che intimava las vischnancas
d’avrir fonds per ils paupers. Ina cumis
siun pauperila u avugads da spenda ave
van d’administrar quests fonds. Pli tard
han surpiglià ils avugads da paupers l’as
sistenza als manglus e dependents. Lur
lavur vegniva survegliada da 11 cumissa
ris districtuals sut la direcziun da la cu
missiun pauperila chantunala che con
sistiva dal 1839–45 da trais commem
bers da la cumissiun d’educaziun, da la
quala ella è alura vegnida separada fin a
sia aboliziun il 1857. Sut sia direcziun
han ins realisà il 1840 la Chasa chantu
nala da paupers e da correcziun, integra
da en il chastè episcopal a Farschno, a

partir dal 1855 a Riòlta. Johann Rudolf
Brosi, da quel temp president da la cu
missiun pauperila, ha renconuschì il
1842 l’assistenza a pliras vischnancas,
crititgond però a medem temp la pas
sivitad e l’indifferenza da bleras autras.

Dal problem dal pauperesser èn s’oc
cupads, ultra dals clericals socialmain
engaschads – per exempel Teodosius
Florentini – era giuvens liberalsradicals,
tranter auter il politicher federal promi
nent Johann Bartholome Caflisch en ses
«Beitrag zur Kenntnis Bündnerischer
Zustände» (1849). Caflisch resguardava
la paupradad en il Grischun sco main
gronda ch’en ils centers industrials. La
cultivaziun da tartuffels e la diversitad da
la producziun agricula avevan mitigià ils
effects da las nauschas racoltas. Il paupe
resser era però creschì a partir da l’en
tschatta dal 19avel tschientaner. Las ra
schuns principalas da la pauperisaziun
creschenta eran, tenor Caflisch, il sistem
da taglia parzial, l’administraziun man
glusa da la giustia e las nauschas admi
nistraziuns communalas. L’emigraziun
derasada privava ultra da quai l’agricul
tura da las forzas da lavur e dals meds fi
nanzials necessaris. Consequenzas parti
cularmain negativas ha gì dentant ora
vant tut la perdita d’entradas da la Vuc
lina (1797) e da las capitulaziuns milita
ras sco era la mancanza da pussaivladads
da chattar novas resursas a l’intern dal
Chantun. Caflisch ha però crititgà era la
scolaziun manglusa dals uffants. Il stadi
dueva, a ses avis, s’occupar dals paupers
cun porscher ina meglra scolaziun, stgaf
fir plazzas da lavur e promover l’educa
ziun tras la lavur, en collavuraziun cun
las vischnancas e cun privats. Sias pro
postas èn vegnidas integradas en l’urden
davart l’assistenza dals paupers dal 1857
che reflectava era il spiert da Florentini.
Ils cussegls e las dretgiras cirquitalas ave
van remplazzà ils cumissaris districtuals
sco autoritad da surveglianza e l’entir
pauperesser era vegnì suttamess a la Re
genza. Il princip dals vischins era vegnì
mantegnì, quai vul dir che las vischnan
cas avevan da s’occupar mo da lur agens
vischins. Il princip da domicil è vegnì in
troducì pir suenter il 1874.

Enturn il 1850 han privats e plaivs 
planisà e per part era realisà numerus 
projects d’industria chasana en favur dals 
paupers (tessaria da strom, filandaria 
e.a.), la mentalitad da la glieud ha den
tant impedì il success dals projects. Il mi
lieu puril considerava la lavur industria
la fin lunsch viaden il 20avel tschientaner 
sco ingiuria, essend oriundamain ina la
vur sfurzada, ordinada da las autoritads 
pauperilas. Blers èn perquai emigrads 
suenter il scumond general da batlegiar 
dal 1857. Da quel temp èn s’occupadas 
numerusas publicaziuns dal pauperesser. 
Il «Bündner Monatsblatt» per exempel, 
cumparì dal 1850–97 sut il titel «Zeit
schrift für Erziehungs, Armenwesen 
und Volkswirtschaft», ha disponì fin il 
1857 d’ina rubrica regulara davart il pau
peresser cun statisticas, projects e rap
ports davart las activitads da las numeru
sas societads d’agid privatas e da lur insti
tuziuns: per exempel il Foral a Cuira 
(1836), la Chasa da succurs ad Aschera 
(1837), la Chasa d’orfens a Cuira (1844), 
il Plankis a Cuira (1845) ed il Löwenberg 
a Schluein (1852). Suenter il 1860 èn 
s’occupads surtut ils clericals enturn Flo
rentini ed il preditgant Luzi Michel sco 
era ils liberals da sanestra da la dumonda 
sociala. Sin plaun naziunal e perfin euro
peic è sa profilà il politicher social catolic 
Caspar Decurtins che fascheva – sco Mi
chel – ina politica sociala senza resguard 
da confessiuns e partidas («La fom n’è ni 
catolica ni protestanta»).

La lescha d’assistenza dal 1920 preve
seva in’avugadia uffiziala e l’assegnaziun 
en chasas da correcziun per alcoholics, 
schlaschads e vagants. Dal 1924–78 ha 
existì il «Vagantenkredit» chantunal ch’è 
stà la basa materiala per l’acziun penibla 
da la Pro Juventute, interprendida en ils 
onns 1926–72 sut il titel «Affons da la 
via». Il svilup economic suenter il 1945, 
l’activitad da fundaziuns da solidaritad 
naziunalas e communalas e las ovras mo
dernas d’assicuranza sociala instituidas 
dal stadi han conferì al pauperesser ina 
basa cumplettamain nova ed eliminà la 
furma tradiziunala da la paupradad. La 
societad da bainstanza e surabundanza 
ha provocà l’uschenumnada nova pau

pradad, il cumbat da la quala è per il sta
di social ina nova sfida. La quota da re
tschaviders d’agid social è crudada en il 
Grischun tranter il 2005 ed il 2010 dad 
1,5 sin 1,2 % da la populaziun (Svizra ca. 
3 %). Adolf Collenberg

Murdieus
Tar murdieus sa tractavi da glieud che pa
landrava per vias e giassas enturn, rugond 
per in’almosna «per l’amur da Dieu» (da 
là il pled murdieu). Ins distingueva tran
ter vairs paupers e batlegiunzs professiu
nals, tranter paupers residents e murdie
us vagants. Cun il term murdieu vegniva 
associà, senza differenziar, vagantissem, 
decadenza morala e criminalitad. Il bat
legiar n’è betg in element caracteristic dal 
vagabundar (e viceversa), omaduas fur
mas cumparan dentant il pli savens ina 
sper l’autra.

Fin lunsch viaden il 19avel tschienta
ner era il batlegiar in problem social 
constant. Il 1839 han ins scumandà da 
batlegiar a l’extern da l’atgna vischnanca. 
Ils murdieus da l’exteriur vegnivan con
siderads sco concurrents als agens pau
pers e sco criminals potenzials e vegnivan 
spedids senza misericordia sur cunfin 
(veritablas chatschas sin murdieus). En 
l’emprima mesadad dal 18avel tschienta
ner vegnivan ils murdieus savens stigma
tisads, executads, sfurzads al servetsch 
mercenar u mess en galera (da là il term 
dal pauper galiot). Crisas economicas, 
guerras ed epidemias faschevan dal batle
gim periodicamain ina calamitad, per 
exempel enturn il 1835 a Cuira e con
turn. Als murdieus ordinaris s’univan da 
temp en temp era ils paupers da la cham
pagna, students e giarsuns viandants mu
nids d’in attestat da paupradad, uschia 
ch’il batlegim chasan era daventà, tenor 
la pressa, ina vaira mulesta.

Il svilup dal pauperesser e la natirali
saziun sfurzada en ils onns 1850 han eli
minà il batlegim sin via. Ina gruppa spe
cifica furmavan ils murdieus cun legiti
maziun uffiziala che rimnavan almosnas 
per donnegiads d’incendis e da catastro
fas. Maldievers occasiunals avevan incità 
las Lias ad introducir il 1760 in certificat 
per tut ils murdieus d’almosnas, exceptà 
ils Grischuns e Confederads. Las acziuns 
da collecta da las baselgias n’han mai ob
tegnì il stigma da batlegim.

Adolf Collenberg

Avugà da spenda
Administratur secular da la facultad da 
donaziun ecclesiastica, engaschà pli e pli 
savens a partir dal 15avel tschientaner. Ils 
Artitgels da Glion dal 1526 obligavan las 
vischnancas da garantir il provediment 
da lur paupers. Ils fonds vegnivan spis
gentads da donaziuns privatas e per part 
da taglias sin funs/racolta, il pli savens en 
furma d’aliments (graun e.a.). Il retgav 
vegniva regalà u dà als paupers u base
gnus per in pretsch bass. L’atun rimnavan 
per exempel uschenumnads avugads da 
paintg chaschiel d’alp e paintg per ils ba
segnus dal vitg. Autras vischnancas surla
schavan als paupers runcadas e pastgiras 
communablas per l’utilisaziun privata. A 
l’occasiun da las grondas festas religiusas 
organisavan las baselgias fin viaden il 
19avel tschientaner, oravant tut en il Gri
schun catolic, collectas per ils paupers.

Adolf Collenberg

Ospizis
En il temp medieval albierts per passants 
esters, ma era per povers e malsauns. Il 
term è collià cun hospitale en il senn dal 
posteriur ospital. En il temp medieval 
tempriv cumpara per quest gener d’al
biert il pled xenodochium (dal grec per 
chasa d’esters). L’onn 823 ha communi
tgà l’uvestg Victor III a l’imperatur Lud
wig il Pietus che las chasas da povers (se-
nodochium susceptiones) da sia diocesa sa
jan destruidas. L’onn 825 ha l’imperatur 
restituì a l’uvestg in senodochium sancti

Petri betg localisà. Il 1070 è menziunà in 
hospital a S. Martin en la citad da Cuira 
che vegniva manà d’in spiritual en la ma
niera dals vegls xenodochiums e che sut
tasteva sco institut autonom directamain 
a l’uvestg. Attestads èn alura en la Curre
zia ils suandants ospizis: ca. l’onn 1000 
in hospitale/ospicium da S. Peder sin il Set, 
il pli vegl ospizi da pass enconuschent en 
il Grischun; il 1125 in magister hospitalis
(administratur d’ospital) tar la claustra 
da Faveras; il 1136 in ospicium al sid dal 
Lucmagn tar la baselgia da San Sepolcro 
a Casatscha; il 1196 in hospital tar la 
claustra da Mariamunt a Barbusch en il 
Vnuost. Enturn il 1200 èn vegnids fun
dads l’ospizi da la claustra da Mustér al 
nord dal Lucmagn, consecrà a s. Gagl, e 
l’ospizi autonom cun chaplutta a Cha
pella en vischinanza da Schanf, deditgà 
als ss. Niclà ed Ulrich; il 1210 è docu
mentà in ospizi tar la claustra da Curval
da ed il 1233 in tal a Silva Plana sin ter
ritori da l’anteriur vischnanca da Sta. 
Maria en Val Müstair, destinà explicita
main a la recepziun da glieud povra ed a 
la consolaziun dals viandants arrivads sur 
las Alps crivas. En connex cun las cru
schadas e la derasaziun da l’Urden dals 
johannits èn vegnids fundads en il 13avel 
tschientaner divers novs ospizis sco ver
itabels albierts per pelegrins. Uschia è na
schì il 1218 in ospital dals johannits a 
Feldkirch, il 1219 il convent collegiat da 
S. Gion a San Vittore, il 1228 l’ospital 
dals johannits a Laad en il Vnuost ed il 
1259 in ospital dals johannits a Tuer a 
l’entrada en la Val Müstair; in ospizi dals 
johannits a Soazza para d’esser stà ina fi
liala da San Vittore. Il 1252 è documen
tà in xenodochium al nord d’ina insla dal 
Rain, nua che Heinrich de Razén ha si
gillà cun represchentants da Clavenna; i 
sa tractava probablamain d’in ospizi affi
lià da S. Gieri a Razén. Il 1258 è cumpro
và l’ospital a S. Romerio en vischinanza 
da Brüsch, manà da fraters laics tenor las 
reglas da s. Augustin. In ospizi da S. Gia
chen a Claustra è enconuschent dapi il 
1319, in auter deditgà a S. Gaudenzio a 
Casaccia dapi il 1336. Dal 1374 datescha 
l’ospizi da S. Maria sin il Pass dal Luc
magn (numnà era Cuolm da S. Maria). 
Il 1467 ha la vischnanca da Mesocco de
cidì d’eriger in ospizi sin il Pass dal S. Ber
nardin. A Zernez è attestà il 1528 in ospi
tal per malsauns esters e passants che sa 
chattava probablamain tar la chaplutta 
da S. Antoni. Il 1709 finalmain han ils 
chaputschins a Müstair erigì qua l’ospizi 
Chastè per agen diever.

Il term xenodochium cumpara il 1551 
ed il 1615 mo pli per l’ospizi da Chapel
la/Schanf che vegniva designà a medem 
temp sco hospitale per povers e che dispo
niva d’in vast possess da terren e da gron
das entradas. Divers ospizis dal temp me
dieval han contribuì fermamain a la co
lonisaziun e cultivaziun dal terren ed a la 
tgira da las culturas champestras.

La plipart dals gronds refugis cun stal
las che sa chattan sin divers pass e che 
vegnan designads sco ospizis dateschan 
dal 19avel tschientaner. Il 1856 han las 
vischnancas da Susch e da Tavau erigì in 
nov refugi sin il Flüela ed il 1864 han ils 
frars Ragazzi da Poschiavo laschà con
struir l’odiern hotel BerninaHospiz en 
vischinanza dal pass. Ils ospizis stattan a 
l’origin dals ospitals. Martin Bundi

Murdieus – er en il Grischun in maletg usità fin suenter la mesadad dal 19avel tschienta-
ner.

Republica da Vaniescha, part 1
Stadi vischin vidvart las Terras subditas grischunas

� Venezia (Vaniescha) è ina stadi-ci-
tad cun terra franca che cumpigliava
dal 15avel tschientaner tempriv fin la
fin dal 18avel tschientaner la Dalma-
zia, l’Istria ed il Friaul sco era ils ter-
ritoris rurals appartegnents a las ci-
tads da Padua, Vicenza, Verona, Bre-
scha e Bergam. Pervi dal cunfin cumi
naivel eran ils contacts da Vaniescha cun
il Grischun pli intensivs che quels cun
ils Confederads. La pestilenza d’enturn
il 1350 aveva chaschunà blers morts a
Vaniescha ch’aveva concedì perquai di
vers privilegis als mastergnants immi
grants. Emprims indizis da master
gnants grischuns a Vaniescha dateschan
dal 14avel tschientaner. L’emprim Gri
schun a Vaniescha, il furner Antonio di
Giacomo (de Agnelina pestrinarius), è
dentant attestà pir il 1458. En il 15avel
tschientaner cumparan oravant tut
chalgers, tschinters e pasterners a Vanie
scha. Il 1493 sa lamentava la master
gnanza dals pastiziers a Vaniescha da la
concurrenza tras ils numerus Engiadi
nais. Sper il mastergn sa deditgavan ils
Grischuns oravant tut al commerzi da
muvel. Da quel temp sa chattavan Sviz
zers e Grischuns era en servetsch merce
nar venezian, l’emprim dentant anc a
moda selvadia, vul dir senza cunvegna
militara uffiziala cun las Lias.

Enturn il 1490/94 è s’engaschà il cont
Jörg von Werdenberg Sargans per in’al
lianza da Confederads e Grischuns cun
Vaniescha, ma senza success (la diplo
mazia franzosa aveva impedì il project).
Suenter ch’ils Venezians han sustegnì ils
Grischuns il 1499 a la Chalavaina, han
dentant las Trais Lias stipulà il 1500 ina
capitulaziun (cunvegna) cun Vaniescha
per 4000 mercenaris. Cun l’acquist da
las Terras subditas (1512) è s’approximà
il Grischun a Vaniescha. La chadaina al
pina orobica, situada al sid da la Vucli
na, è daventada in cunfin cuminaivel.
Dapi il 1524 ha il Stadi da las Trais Lias
intensivà ses contacts cun Vaniescha e
ses emissari Martino Bovollino è stà a
Vaniescha per dumandar ina garanzia
per il possess grischun da la Vuclina. Il
1526 han Vaniescha, la Frantscha ed il
papa intermedià la pasch tranter las Lias
ed il chastellan da Müsch, Gian Giaco
mo Medici, ch’aveva attatgà las Trais
Plaivs (cedidas alura al Medici). Il 1560
han Hercules Salis e ses figls Rudolf ed
Abundius stipulà ina capitulaziun cun
Vaniescha per in regiment grischun ed il
1571 han prestà 600 Grischuns catolics
sut il cumond da Josua Salis sco rembla
ders servetsch militar a Vaniescha, in
sustegn logistic durant la Battaglia nava
la da Lepanto (1571). L’interess da Va
niescha per la Confederaziun ed il Gri
schun era creschì dapi ch’ina litteratura
umanistica e la cartografia avevan rendì
enconuschent il territori svizzer a Vanie
scha. Surtut la descripziun istorictopo
grafica en «Die uralt warhafftig Alpisch
Rhetia» (1538) dad Aegidius Tschudi
aveva gì in grond effect al sid da las Alps.
Las vias da communicaziun sur ils Pass

da Son Marc, d’Aprica e da Mortirolo
avevan subì impurtantas meglieraziuns.
Sin questas rutas vegniva transportà,
avertamain u clandestinamain, litteratu
ra evangelica a Vaniescha, Bergam e Bre
scha dapi l’introducziun da la refurma
ziun en il Grischun ed en direcziun cun
traria èn fugids numerus protestants ta
lians da l’inquisiziun en il Grischun:
mastergnants da Brescha, spezialists da
minieras (Francesco Bellinchetti, il teo
log Girolamo Zanchi u il medi Gugliel
mo Gratirolo sco era divers members da
la famiglia nobla Martinengo). Ils Gri
schuns han giudì blers privilegis a Vanie
scha: l’exemziun persunala dal dazi per
commerziants grischuns a Brescha (dapi
il 1541), l’access da quels al «Fondaco»
dals Tudestgs a Vaniescha (1582, giuri
dicamain gia dapi il 1475) ed il dretg da
purtar in’arma. Enturn il 1600 è vegnì
engaschà (finalmain) Francesco Ponte
sco consul u attasché da commerzi dals
Grischuns a Vaniescha. Il commerzi
tranter il Grischun e Vaniescha era s’aug
mentà considerablamain: muvel da maz
grischun, chaschiel engiadinais e va
schella da lavetsch da Plür vegnivan ex
portads a Vaniescha che vendeva da sia
vart sal da mar e graun als Grischuns. Il
dumber da mastergnants grischuns a Va
niescha muntava a ca. 4000 enturn il
1600.

En quel temp da prosperitad econo
mica è reussida l’allianza politicmilita
ra tranter Vaniescha e las Trais Lias, gia
vischada dapi ditg. Ella è stada l’ovra da
l’ambassadur Johann SalisSamedan e
disturbava fermamain ils interess da la
partida spagnolaustriaca en il Grischun
che preferiva in’orientaziun da la politi
ca grischuna al vischin spagnolmila
nais. La Spagna ha reagì immediat cun

la construcziun da la fortezza da Fuen
tes en la part sura dal Lai da Com. L’en
dirida da las fronts ha alura manà il Sta
di da las Trais Lias en ils Scumbigls gri
schuns ed ha impedì il 1613 la renova
ziun da l’allianza cun Vaniescha, limi
tada a 10 onns. Il rapport da l’ambas
sadur venezian, Giovanni Battista Pada
vino, dal 1608 («Del governo e stato dei
Signori Svizzeri») davart la regenza ed il
stadi dals Confederads e Grischuns è ina
descripziun plitost negativa e subjectiva
da quell’epoca. Tuttina lauda el en quel
la la valurusadad guerresca dals Svizzers
ed accentuescha ils avantatgs da l’amici
zia da Vaniescha per il Stadi da las Trais
Lias che pudeva trametter ses figls a stu
degiar cun in status privilegià a l’Uni
versitad da Padua.

Vers la fin dal 17avel tschientaner
han las relaziuns tranter il Grischun e
Vaniescha cumenzà a sa sfradentar. Va
niescha vuleva profitar vinavant da la
forza militara dals Svizzers e Grischuns
ed ha tramess per quel intent il 1705
Vendramino Bianchi en Svizra. A quel
èsi reussì da concluder allianzas cun Tu
ritg e Berna sco era cun il Stadi da las
Trais Lias. Als commerziants grischuns
ha Vaniescha dentant cumenzà ad im
poner prescripziuns pli e pli severas,
perquai ch’els represchentavan la maio
ritad en divers secturs economics. Il
1704 possedevan els per exempel 95 da
las 104 pastizarias a Vaniescha, ed il
1733 derivavan 75 % dals martgadants
da vinars e 60 % dals molaforschs dal
Grischun. Cura che la politica uffiziala
da las Trais Lias, represchentada oravant
tut dals Salis, ha cumenzà a s’orientar
vers Milaun, ha Vaniescha revocà l’al
lianza ed ha bandischà il 1766 tut ils
commerziants e mastergnants grischuns
(ca. 3000) da ses territori. Il 1797 è la
Republica veneziana vegnida schliada.
Vaniescha è alura vegnì suttamess al do
mini franzos ed austriac. Martin Bundi

Allianzas: la Republica da Vaniescha
Cun quella avevan las Trais Lias gia du
rant il 15avel tschientaner relaziuns
amicablas ch’èn sa consolidadas suenter
che la Vuclina era passada il 1512 en
possess grischun e ch’ils dus stadis cun
finavan directamain in cun l’auter. Il
1554 ha l’ambassadur grischun Fried
rich Salis conclus cun Vaniescha ina
cunvegna davart brigants, in contract
d’extradiziun per delinquents. Auters
ambassadurs han cuntanschì dal senat
venezian concessiuns concernent l’ac
cess liber per commerziants e master
gnants grischuns a Vaniescha, il dretg da
purtar armas e la protecziun dals prote
stants da la persecuziun tras l’inquisi

ziun. Dapi il 1582 è l’ambassadur Jo
hann Salis sa stentà per ina veritabla al
lianza militara ed economica. Quella è
finalmain vegnida approvada la stad dal
1603 da la Dieta grischuna e da las
vischnancas ed engirada il settember dal
medem onn cun in act festiv pompus a
Vaniescha. Il Grischun ha concedì a Va
niescha il dretg da passagi e quel da re
crutar mercenaris e Vaniescha ha accor
dà a las Trais Lias pensiuns e privilegis
economics impurtants sin il territori ve
nezian. En vista als Scumbigls grischuns
n’han ins però betg pli renovà l’allianza
il 1613. Il 1644 han las Trais Lias cedì
danovamain a Vaniescha il dretg da
passagi sur ils pass grischuns, ed il 1706
han ins puspè conclus in contract su
megliant a quel dal 1603 ch’è restà en
vigur fin il 1764. La politica da las Trais
Lias, favuraivla – sut l’influenza da la
partida dals Salis – unilateralmain a
l’Austria, ha intimà Vaniescha da desdir
l’allianza, da maniera ch’ils master
gnants e commerziants grischuns han
pers tut ils privilegis en la Republica ed
han stuì bandunar Vaniescha il 1766.

Martin Bundi

Fuentes
Anteriura fortezza a l’entrada da la Vu
clina, situada sin la collina da Monteg
giolo a la sbuccada da l’Adda en il Lai da
Com (en vischinanza da Colico). Erigi
da il 1603–04 da Pedro Fuentes, statal
ter spagnol a Milaun, en reacziun a l’al
lianza concludida il 1603 tranter las
Trais Lias e Vaniescha. Fuentes era in
punct strategic impurtant che permet
teva da controllar e bloccar il traffic a
Clavenna ed en Vuclina, vul dir ina col
liaziun impurtanta tranter il Grischun e
Vaniescha. Ils Spagnols numnavan
Fuentes il «giuf dals Grischuns» che de
signavan quest lieu da lur vart sco «fos
sa dals Spagnols» causa la malaria en las
palids dal batschigl da l’Adda ch’aveva
decimà massivamain la garnischun
spagnola. La fortezza da Fuentes è stada
d’impurtanza durant ils Scumbigls gri
schuns. II 1797 è ella vegnida demolida
dals Franzos. Ins vesa anc oz grondas
parts da la fortezza en ruina, oravant tut
da l’anteriura baselgia e da la caserna.

Martin Bundi

Capitulat da Milaun
Il Capitulat da Milaun revedì dal 1763
– en concurrenza cun ina renovaziun da
l’allianza cun Vaniescha – ha purtà a la
Republica da las Trais Lias novs privile
gis commerzials en il contact cun la
Lumbardia che steva sut domini au
striac. El ha dentant impedì la realisa
ziun d’ina via da transit da Bergam a

Murbegn. Vaniescha ha sin quai privà ils
commerziants grischuns da lur privile
gis, da maniera che passa 1000 famiglias
han stuì bandunar la citad. Ils Vuclinais,
che n’èn betg vegnids resguardads en tut
questas cunvegnas, èn restads cun
mauns vids. Las cunvegnientschas con
cernent ils dretgs d’importar furment e
ris (Tratta) sco era ils pajaments e las
pensiuns a politichers e militars han
percunter promovì la corrupziun. Il
mess spagnol ed era quel austriac (a par
tir dal 1714) han survegnì tras ils Capi
tulats da Milaun ina ferma posiziun en
la politica exteriura da las Trais Lias.
Economicamain n’era il Capitulat da
Milaun betg mo impurtant per il com
merzi da muvel e da granezza, ma servi
va, grazia a tschertas facilitaziuns da
duana, era al traffic da transit e favurisa
va ils possessurs da terren dal Grischun
domiciliads en las Terras subditas. La
perdita da quellas (1797 tras la Confi
sca), la fundaziun da la Republica cisal
pina il 1797 ed il passagi da la Lumbar
dia a l’Austria il 1815 han mess ina fin a
quests privilegis. Max Hilfiker

Triest
Citad da port taliana, situada al nord da
la Mar Adriatica. Port sut suveranitad
austriaca dapi il 1382, port liber a par
tir dal 1719 e stadi liber dal 1947–52,
talian Trieste. L’emprim Grischun atte
stà a Triest è Jousch Duri da Samedan
(*1683). Suenter l’expulsiun dals Gri
schuns da Vaniescha il 1766 è la plipart
dals Ladins bandischads sa domiciliada
a Triest. La toleranza demussada da
l’imperatur Joseph II envers ils refur
mads (admissiun da confessiuns betg
catolicas il 1781) ed il domini franzos
(1797–1814) han pussibilità a la colo
nia grischuna a Triest da sa sviluppar.
Dapi il 1782 exista ina Società Elvetica
di Beneficenza da refurmads a Triest che
furma de facto in’uniun dad Engiadi
nais. Il 1785 ha quella communitad
cumprà la baselgia da S. Silvester (la pli
veglia da Triest, oz in monument naziu
nal). Da grond’impurtanza è stada a
partir dal 1794 la chasa commerziala
dad Andrea Griot da Schlarigna, consul
svizzer a partir dal 1802. Il 1837 han ils
Puschlavins Giuseppe Narcissus Pozzi,
Pietro Antonio e Francesco Tosio fundà
(ensemen cun Giacomo Wegmann) la
firma da commerzi en gros Tosio & Co.
Ils Grischuns eran engaschads ferma
main en il commerzi ed en la produc
ziun da textilias (ils Ganzonis, Cloettas
e.a.). Da las 37 cafetarias registradas a
Triest appartegnevan il 1815 21 a Gri
schuns (Danz, Gilli, Pitschen, Casparis
e.a.). Anc oz è derasada a Triest la moda
da dir: «Dio ci guardi dai lampi e dai
tuoni e dai cazotti dei Grigioni» («Dieu
ans preservia dals chametgs e dals tuns e
da las fridas dals Grischuns»). Il cudesch
da baselgia da la communitad evangeli
ca a Triest inditgescha tranter il 1783 ed
il 1865 373 mortoris da Grischuns a
Triest, cun paucas excepziuns Engiadi
nais e Bregagliots. Da quels èn ca. 35 %
morts avant lur 20avel onn da la vita, e
mo 20 % han cuntanschì ils 50. Mo
paucas interpresas han survivì l’Empri
ma Guerra mundiala; existent anc a
l’entschatta dal 21avel tschientaner è il
Caffè Stella Polare, fundà il 1765 da
Gion Darms da Flond. Adolf Collenberg

La citad da Vaniescha. FOTOS PD

Suenter l’expulsiun dals Grischuns da Vaniescha il 1766 èn blers sa domiciliads en la ci-
tad da Triest ch’ha appartegnì dal 1382 al 1918 a l’Austria.

Furmaziuns d’extrema dretga en il Grischun 
durant il temp dal naziunalsocialissem

� En ils onns 1920 e 1930 èn sa svilup-
pads er en il Grischun moviments d’ex-
trema dretga che simpatisavan cun
l’Italia faschistica e la Germania na-
ziunalsocialistica. D’ina vart eran quai
filialas regiunalas da las partidas tu-
destgas e talianas che sa drizzavan en
emprima lingia a lur burgais a l’exteri-
ur. Quest chapitel ha chattà ina fin ord-
vart dramatica en furma da l’Affera Gust-
loff. Da l’autra vart hai er dà tendenzas
d’extrema dretga entaifer la discussiun
politica en Svizra. Quest frontissem ha
culminà l’onn 1940 en la Petiziun dals
200 drizzada al Cussegl federal.

Organisaziuns
faschisticas e nazisticas

La partida faschistica d’Italia e la partida
nazistica da la Germania avevan mobili-
sà lur burgais a l’exteriur en organisaziuns
spezialas en ils onns 1920 e 1930. Orga-
nisaziuns talianas (Fascio dopo lavoro,
Fascio femminile e Gioventù Italiana
all’Estero) eran sa sviluppadas gia en il
decurs dals onns 1920 a Tavau, Cuira, S.
Murezzan, Scuol, Samedan e Poschiavo.
Ellas vegnivan dirigidas da Roma tranter
auter cun agid da «L’Adula», l’organ per
ils irredentists e faschists en il Grischun
(cumparì il 1913–35). Las organisaziuns
faschisticas talianas èn svanidas cun la ca-
pitulaziun da l’Italia il fanadur 1943.

Ils naziunalsocialists tudestgs èn s’eta-
blids en Svizra a partir dal 1931 tranter
auter cun lur Nationalsozialistische
Deutsche Arbeiterpartei (NSDAP) sco
era cun secziuns da la Hitler-Jugend, dal
Bund Deutscher Mädel e da l’Arbeitsge-
meinschaft der deutschen Frau im Aus-
land. Secziuns grischunas da talas organi-
saziuns han existì a Tavau, Cuira, Zuoz e
S. Murezzan. Lur manader suprem, Wil-
helm Gustloff, domicilià a Tavau, è vegnì
assassinà da David Frankfurter il favrer
1936. Il chantun Grischun e la Confede-
raziun han alura schlià la centrala svizra
da la NSDAP a Tavau. La perscrutaziun
dal faschissem e naziunalsocialissem en il
Grischun è anc en in stadi fitg elementar.

Adolf Collenberg

Affera Gustloff
Il num deriva dal manader da la gruppa
naziunala svizra da la Partida naziunalso-
cialistica dals lavurers tudestgs (NSDAP),
Wilhelm Gustloff, assassinà ils 4 da fav-
rer 1936 a Tavau dal student gidieu Da-
vid Frankfurter. L’attentat ha procurà per
discussiuns e demarschas diplomaticas
vehementas. La NSDAP ha fatg da Gust-
loff in martir dal moviment naziunalso-
cialistic ed ha profità da l’eveniment per
instigar cunter ils gidieus. Ultra da quai
ha la propaganda tudestga construì ina
cumplicitad da la pressa svizra ch’ella ha
inculpà d’avair insinuà l’attentat. Il Cus-
segl federal ha snegà in tal connex, ha pe-
rò ordinà in’applicaziun pli severa da las
leschas davart la pressa ed ha scumandà
formalmain directoris naziunals e distric-
tuals da la NSDAP en Svizra. El ha però
tolerà vinavant l’existenza da l’organisa-
ziun. Ruedi Brassel-Moser 

David Frankfurter
* ils 9 da fanadur 1909 a Daruvar (Aus-
tria-Ungaria, oz Croazia), † ils 19 da fa-
nadur 1982 a Tel Aviv, da l’Austria-Un-
garia, Israelit dapi il 1948. Figl da Moritz, 
grond rabin. Frankfurter è creschì si en 
ina famiglia gidieua ortodoxa severa. Stu-
di da medischina a Vienna, Lipsia, Frank-
furt am Main ed, a partir dal 1933, a Ber-
na. Ils 4 da favrer 1936 ha Frankfurter as-
sassinà a Tavau Wilhelm Gustloff, il ma-
nader da la gruppa svizra da la NSDAP. 
Il guvern tudestg naziunalsocialistic ha 
instrumentalisà quest delict per la propa-
ganda antisemitica ed ha profità da quel 
per attatgar verbalmain la Svizra. Il pro-
cess a Cuira ha sveglià l’interess interna-
ziunal. Ils 14 da december 1936 è Frank-
furter vegnì sentenzià a 18 onns pra-
schun per omicidi ed a l’exiliaziun per vi-
ta duranta. Grazià il prim da zercladur 
1945 dal Cussegl grond dal chantun Gri-
schun, è Frankfurter emigrà immediat en 
Palestina. En Israel è el stà collavuratur 
dal ministeri da defensiun. Pir ils 30 da 
settember 1969 ha il Cussegl grond revo-
cà l’exiliaziun. Hermann Wichers

Frontissem
Numerusas gruppaziuns e moviments 
politics activs en ils onns 1930–40 han 
integrà en l’agen num il term «front» per 
suttastritgar qua tras lur caracter cumbat-
tant. La noziun dal frontissem è uschia 
s’imponida sin il champ istoriografic per 
caracterisar questas furmaziuns d’extre-
ma dretga fitg eterogenas ch’èn naschidas 
a l’improvista e ch’han enconuschì, avant 
che sparir, fusiuns e secessiuns.

Moviments da tempra faschistica èn
cumparids en Svizra gia en ils onns
1920, per exempel il 1925 la Heimat-
wehr a Turitg. Suenter il 1930 ha la cri-
sa economica mundiala generà fin via-
den en las partidas tradiziunalas in
grond potenzial d’aderents da sistems
autoritars ch’empermettevan da schliar
cun maun dir ils problems economics e
socials. Quests aderents èn s’organisads
en fronts ch’han gì generalmain mo
pauc success en las elecziuns, malgrà il
succurs temporar da vart dals giuven-
conservativs, da circuls purils naziuna-
listics ed antisocialistics (cun lur usche-
numnada ideologia dal sang e tschispet)
e da simpatisants d’ina societad da clas-
sas socialas e d’in urden economic cor-
porativ. Il champ burgais era unì sulet-
tamain cunter il socialissem ed il com-
munissem.

En il Grischun n’ha la gronda part da 
las organisaziuns frontisticas betg pudì 
fitgar pe. La Neue Front possedeva il 
1933 ina libraria a Tavau. La Nationale 
Front, editura da «Der eiserne Besen», 
disponiva dapi il 1932 d’ina secziun gri-
schuna e dapi il 1934 d’ina uschenumna-
da Gauleitung a Glion ch’ha dirigì dal 
1938–39 las trais basas a Maiavilla (per il 
Grischun tudestg), en il Mesauc (per las 
vals talianas dal Grischun) ed a Glion 
(per il Grischun rumantsch). Ella quin-
tava il 1934 25 commembers, il 1938 
100 (il maximum) e la primavaira 1939 
mo pli 25. Sia successura, la Eidgenössi-
sche Sammlung, dumbrava il 1943 (onn 
ch’ella è vegnida scumandada) anc 33 
commembers da Cuira e da Malans. Il 
rapport uffizial da la Regenza grischuna 
dal 1945 documentescha ils fatgs a mo-
da globala, ils detagls n’èn però anc betg 
perscrutads. Tut en tut èn stadas las orga-
nisaziuns faschisticas e nazisticas indige-
nas en il Grischun appariziuns margina-
las senza il minim success electoral. Il fa-
schissem talian è però daventà in pro-
blem politic era per il Grischun en furma 
da l’irredentissem entrà da l’Italia. La re-
futaziun immediata e categorica da quel 
moviment en il chantun Grischun e la 
renconuschientscha dal rumantsch sco 
lingua naziunala svizra (1938) han dustà 
quest privel. Adolf Collenberg

Petiziun dals 200
L’uschenumnada Petiziun dals 200, inol-
trada da 173 burgais svizzers al Cussegl
federal ils 15 da november 1940, ha ap-

pellà a mantegnair la neutralitad, ella ha
dentant pretendì oravant tut da vart da la
stampa (censura) in’adattaziun a la Ger-
mania naziunalsocialistica. La plipart
dals signataris derivavan da circuls acade-
mics, politics ed economics, situads poli-
ticamain a dretga, tranter quels era 80 uf-
fiziers. Per mantegnair la libertad e tgirar
bunas relaziuns cun tut ils vischins han
els pretendì d’eliminar quels organs da
pressa che stevan en servetsch d’ideas po-
liticas estras e da relaschar schurnalists e
redacturs inspirads da l’«idea diffusa
d’ina democrazia mundiala internaziuna-
la» (vul dir situads politicamain a sane-
stra). La Petiziun dals 200 è vegnida ren-
dida publica pir curt suenter la guerra. La
critica envers tendenzas conformisticas
ed antidemocraticas en Svizra è sa con-
centrada silsuenter sin ils «duatschient»,
als quals è vegnida attribuida la rolla da
bucs emissaris, entant che la tenuta, al-
main ambivalenta, da las autoritads sta-
talas è strusch vegnida tematisada a ses
temp. La Petiziun dals 200 cuntegna era
10 nums da Grischuns, tranter auter
quels dad Andreas Sprecher von Bernegg
(* 1895) e dad Abraham Schmid.

Ruedi Brassel-Moser

Purificaziuns politicas
(suenter il 1945)

La Svizra ha cultivà decennis a la lunga
il maletg contestà dal «cas spezial» ch’ha
survivì la Segunda Guerra mundiala
saun e salv grazia a Dieu, al general Hen-
ri Guisan, a l’armada ed a la neutralitad.
Da las maclas (politica da fugitivs dal
Cussegl federal, aur dals nazis ed auter)
vulevan ins sa deliberar suenter la guer-
ra tras uschenumnadas acziuns da puri-
ficaziun cunter opportunists e simpati-
sants da las dictaturas faschisticas da-
ventads nunpopulars en il fratemp. Spe-
zialmain intensiva è stada la purificaziun
en la colonia tudestga a Tavau (tradiziu-
nalmain gronda) ch’aveva mess il 1931,
cun Wilhelm Gustloff, l’emprim mana-
der da la NSDAP Svizra (assassinà il
1936). Il cumbat publicistic en il Gri-
schun han manà oravant tut la «Neue
Bündner Zeitung» democratica ed il
«Bündner Tagblatt» catolic-conservativ.
Las acziuns da las autoritads ed ils arti-
tgels da pressa sa drizzavan en emprima
lingia cunter «esters nungiavischads» e
sviavan l’attenziun (conscientamain u
facticamain) davent dals indigens or dal
ravugl ecclesiastic, politic e militar che

simpatisavan avant e durant la guerra
cun ils reschims autoritars. Il «Bündner
Tagblatt» considerava las purificaziuns
sco in instrument da la politica da las
partidas sanestras e pretendeva era puri-
ficaziuns en circuls sanesters (orientads
vers Moscau).

Il prim da matg 1945 ha il Cussegl fe-
deral dissolvì la «Landesgruppe NSDAP
Schweiz» ed ils 8 da matg (il di da la ca-
pitulaziun uffiziala dal Reich Tudestg)
han ins effectuà perquisiziuns da chasas
en l’entir pajais; en il Grischun èn stadas
pertutgadas set a Cuira e nov a Tavau. Il
consulat tudestg a Tavau è vegnì serrà e
26 persunas politicamain privlusas èn
vegnidas expulsadas immediat e durant
las emnas sequentas anc ina giada 53. Il
«Bericht an die Bundesversammlung»
da la fin dal 1945 ha provocà la segunda
unda da purificaziun, questa giada driz-
zada cunter Svizzers, oravant tut cunter
ils signataris da la Petiziun dals 200 dals
15 da november 1940, tranter ils quals
sa chattavan era 10 Grischuns. Ils 18
d’avrigl 1946 è cumparì il «Bericht des
Kleinen Rates über die Tätigkeit der fa-
schistischen und nationalsozialistischen
Organisationen in Graubünden». Il
Cussegl grond ha prendì cogniziun da
quel ils 31 da matg 1946 ed ha terminà
la campagna da purificaziun. Il public
ha reagì a moda fitg ambivalenta envers
questa maniera d’elavurar il passà ch’ha
provocà critica era a l’intern da las par-
tidas. L’ulteriura elavuraziun critica dal
temp da guerra è vegnida interrutta, il
focus è vegnì devià sin singuls bucs emis-
saris ed il privel communistic (Guerra
fraida) sco era sin il mitus positiv da la
Svizra curaschusa e moralmain integra
durant la guerra. Adolf Collenberg

Josef Franz Barwirsch
* 16 da favrer 1900 a Kirchberg am
Wechsel (Austria Inferiura), † 27 da
zercladur 1985 a Baden bei Wien, cato-
lic, da Vienna e, dapi ils 23 da november
1931, da Ferrera en Alvra. ∞ Martha
Marie n. Henkel. Dr. iur. Il 1924 è Bar-
wirsch sa domicilià a Tavau per curar la
malsogna dal lom. El è stà per curt temp
voluntari tar Moses Silberroth (relaschà
il 1927). Il 1928 ha el acquistà la paten-
ta d’advocat grischuna, alura è el stà du-
rant trais onns advocat a Tavau. Bar-
wirsch è stà preschent publicisticamain
en il «Bündner Tagblatt» ed en la «Davo-
ser Zeitung». Durant la Segunda Guer-
ra mundiala ha el prestà davent da Tavau
servetschs da spiunadi en favur da la
Germania. Il december 1945 è el vegnì
condemnà da la Dretgira chantunala gri-
schuna sco traditur a 20 onns praschun.
Il 1954 è el fugì dal sanatori Walenstadt-
berg en l’Austria. Il 1946 è prorutta en
la pressa ina virulenta polemica tranter
partidas e persunas (Moses Silberroth
cunter Andrea Engi) concernent las te-
nutas politicas durant la guerra e la du-
monda tgi che haja mess quest «ov da cu-
cu» («Neue Zürcher Zeitung», «Neue
Bündner Zeitung») en il gnieu grischun,
vul dir concedì a Barwirsch la patenta
d’advocat grischuna e tgi che haja pussi-
bilità (polemicamain: «commess») sia
natiralisaziun. L’Affera Barwirsch (num-
nada era Barwirschiada) ha terminà
avant dretgira e cun la nunreelecziun da
Silberroth sco deputà da Tavau en il Cus-
segl grond (1947). Adolf Collenberg

Il faschissem talian ha periclità il Grischun en furma da l’irredentissem.

Process cunter David Frankfurter a Cuira il 1936.

Republica da Vaniescha, part 2
Stadi vischin vidvart las Terras subditas grischunas

� La segunda part preschenta ulte-
riuras citads e passadis sin il territori
da l’anteriura Republica da Vanie-
scha ch’èn stads impurtants en ils
rapports cun las Trais Lias.

Pass da Son Marc
Vegl passadi a 1992 m che maina da
Murbegn en Vuclina sur Albaredo en la
Val Brembana (provinza odierna da Ber
gam). La sella en la chadaina da las Alps
Orobicas sa numnava a l’entschatta dal
16avel tschientaner Giogo (rumantsch
giuf ) u Monte Albit. Il 1552 han pre
tendì ils commerziants da la Val Brem
bana ed il 1557 Friedrich von Salis, am
bassadur grischun a Vaniescha, da di
stgargiar la via da pass. Quai è succedì il
1592–93, en stretga collavuraziun cun
Vaniescha. Il schefinschigner da
quest’interpresa è stà Alvise Priuli, sena
tur venezian e podestat a Bergam. La no
va via porta ses num: Via Priulana. Il
pass, munì cun in ospizi da la vart dal
sid, sa cloma dapi alura Son Marc. La via
da pass serviva oravant tut al transport
da martganzia da Vaniescha en Flandra
ed en Frantscha e viceversa. El aveva
l’avantatg ch’ins na stueva betg traversar
il territori da l’inimi milanaisspagnol.
Las relaziuns amicalas cun l’Austria han
impedì en il 18avel tschientaner l’ampli
ficaziun da la via da pass, projectada da
Vaniescha. Il pass ha alura pers si’impur
tanza e serviva mo anc al traffic local.
Cun la Nuova Priulana, construida a
l’entschatta dals onns 1980, stat a dispo
siziun ina via turistica moderna.

Martin Bundi

Bergamo (Bergam)
Chapitala da la provinza da Bergam en
l’Italia dal Nord, talian Bergamo. Suen
ter cumbats tranter Guelfs e Gibellins
en il temp medieval, è stada la citad da
Bergam temporarmain sut il domini mi
lanais. En il 15avel tschientaner è ella
vegnida incorporada en il domini vene
zian sco basa militara orientada vers il
nordost e sco sedia uffiziala dals recturs
da la Republica da Vaniescha. Il 1512
han ils Grischuns conquistà la Vuclina;
Bergam è daventada ina provinza perife
rica ed ina citad vischina da las Trais Li
as. Il traffic da transit nord – sid traver
sava la regiun da Bergam. A la fin dal
15avel tschientaner è attestà il transit sur
il Pass da S. Marc (1992 m) da Bergam
a Murbegn che serviva enturn il 1528 a
dischlocar truppas militaras. Il 1582 è
vegnì reactivà in ulteriur pass da transit,
numnadamain il Pass da Dordona
(2080 m) che maina da Fòppolo tras la
Val Madre a Fusine en Vuclina.

En la segunda mesadad dal 16avel
tschientaner tgirava Bergam relaziuns
intensivas cun las Trais Lias e cun la
Confederaziun. Tras la Stamparia Land
olfi a Poschiavo èn entradas a Bergam
ideas protestantas, adoptadas da plevons
e scienziads. Aderents da la cretta refur

mada, sco l’umanist e canoni Gerolamo
Zanchi u il medi Gulielmus Gratarolus,
èn emigrads: Zanchi il 1551 en Vuclina
(preditgant a Clavenna ed a Plür) e pli
tard a Heidelberg (professer da teologia),
Gratarolus il 1533 en il Grischun (spe
zialist da bogns termals) e pli tard a Ba
silea; Giovanni Pietro Parisot è fugì da
Bergam ed è daventa preditgant a Same
dan il 1550; ils dus frars Bellinchetti han
bandunà lur patria ed han lavurà sco spe
zialists da minieras a Bravuogn. Enturn
il 1560 è sa furmada ina plaiv refurma
da a Bergam. Vers la mesadad dal 16avel
tschientaner tgiravan las famiglias Pesta
lozza da Clavenna e von Cham da Turitg
stretgas relaziuns commerzialas cun Ber
gam; commerziants da Lucarn e da Son
Gagl èn sa domiciliads a Bergam. Il 1557
ha la societad commerziala Orelli & Pa
gierano transferì sia sedia da Milaun a
Bergam. Ils Grischuns giudevan nume
rus privilegis venezians (protecziun cun
ter l’inquisiziun, exemziun da dazis e.a.)
che vegnivan concedids dapi il 1564 era
a commerziants turitgais; las societads
commerzialas dals Turitgais Ronco, von
Cham, Kambli, Holzhalb, Bebia, Goss
wyler e Schneeberger èn sa participadas
al commerzi da ponn e da saida a Ber
gam. Il 1593 han las Trais Lias e Vanie
scha avert il Pass da S. Marc, la via com
merziala moderna ed internaziunala
(Via Priulana) da Bergam a Murbegn,
dond qua tras novs impuls al commerzi
grischun e turitgais. L’allianza tranter
Vaniescha e las Trais Lias dal 1603 e l’al

lianza commerziala e militara tranter Tu
ritg, Berna e Vaniescha dal 1615/18 han
augmentà da lur vart l’impurtanza da
Bergam. Suenter activitads economicas,
limitadas durant la Guerra da trent’onns,
ha Bergam vivì ina nova fluriziun en il
18avel tschientaner. Las chasas grischu
nas bainstantas da Frizzoni (Fritschun) e
da Martin Sprecher èn s’engaschadas en
il commerzi da launa e da saida. Il 1706–
64 han las Trais Lias refusà d’amplifitgar
il Pass da S. Marc ad ina via commerzia
la. Il 1764 ha Vaniescha visà ils privile
gis venezians als Grischuns ed il 1797
han las Trais Lias pers la Vuclina. Las re
laziuns cun Bergam èn sa sminuidas ed
han alura chalà dal tuttafatg. En il 19avel
tschientaner han Bergamascs fittà las
alps grischunas che vegnivan pasculadas
intensivamain da muntaneras da nursas;
a partir dal 1874 han donns pli gronds,
chaschunads a plantas e guauds, limità
la pasculaziun. L’immigraziun stagiuna
la da Bergamascs sco lavurers da guaud e
praders en il Tessin e Grischun ha cunti
nuà fin l’entschatta dal 20avel tschienta
ner. Martin Bundi

Pass d’Aprica
Pass a 1172 m che collia Tiraun en Vu
clina cun Edolo en la Val Camonica
(provinza da Brescha). Nums pli vegls
utilisads per il pass: Montagna di Camu
zone, Passo d’Edolo, Passo Aurigo. Il
Pass d’Aprica fascheva part surtut en il
16avel tschientaner da l’axa nordsid fer
mamain frequentada, cun ils pass prin
cipals dal Bernina e da l’Alvra. La vi
schnanca turistica d’Aprica sin il pass è
sortida da la culegna da S. Pietro. Sper la
baselgia da S. Pietro, fundada tenor la le
genda da Carl il Grond, han existì en il
temp medieval in ospizi ed ina susta. Sco
puncts da partenza per il Pass d’Aprica
èn documentads enturn il 1510 Stazzo
na/Vuclina (per il traffic vers il Bernina
e da la val orasi) e S. Giachen, situà al sid
vest da Tegl a l’Adda (per il traffic da la
val oragiu). Dapi il 1512 furmava il pass
il cunfin tranter las Trais Lias e la Repu
blica da Vaniescha. Enturn il 1548 con
stituiva il Pass d’Aprica ina da las otg
etappas dal servetsch postal, installada
da la Frantscha sin la ruta dal Bernina.
Tenor Johannes Guler von Wyneck era
il Pass d’Aprica enturn il 1600 ina via
imperiala, «die gemeinst, die sommer
und winterszeit offen steht». Quella via
da sauma era pauc transibla, oravant tut
al nord tras ils uschenumnads Zappelli
(stretgas). Il 1855 ha l’inschigner G. Do

negani construì, sin iniziativa da l’Au
stria, ina via charrabla. Martin Bundi

Val Camonica
Val da la Lumbardia (talian era Valcamo
nica), provinza da Brescha, situada tran
ter il Passo di Tonale ed il Lago d’Iseo,
cun il Pass d’Aprica (1200 m) che mai
na en Vuclina. En vischinanza da Cem
mo, fracziun da Capo di Ponte, sa chat
ta il pli grond center da petroglifas pre
istoricas da l’Europa. Ils pli vegls chats
dateschan da ca. l’onn 3800 a.C. Suen
ter l’onn 900 a.C. (temp da fier) han vi
vì en la Val Camonica ils Camuni, ina da
las tredesch stirpas enconuschentas dals
Rets. En il 11avel tschientaner è vegnida
attribuida la val a la citad libra da Bre
scha, cun la quala ella è vegnida sutta
messa en il 14avel tschientaner al domi
ni da Milaun, il 1426 a Vaniescha. Cun
l’acquist da la Vuclina tras ils Grischuns
(1512) è la Val Camonica daventada in
impurtant territori da commerzi e da
transit tranter il Grischun e Vaniescha.
Scrittiras refurmatoricas dal Grischun
han chattà la via a Brescha ed a Vanie
scha tras la Val Camonica. Enturn il
1520 era ina part da la populaziun pro
testanta. Quests «eretics» èn dentant
vegnids persequitads e stgatschads tras
l’inquisiziun romana. En il 16avel
tschientaner ha prosperà la fiera da Ca
monica, nua ch’ils Grischuns vendevan
regularmain lur muvel e nua ch’ils mar
tgadants da muvel da las Trais Lias han
giudì dapi il 1587 in’ampla exemziun da
dazi. Martin Bundi

Brescia (Brescha)
Chapitala da la provinza da Brescha,
center da traffic al pe sid da las Alps. A
partir dal 11avel tschientaner republica
municipala libra. En il 14avel tschienta
ner è la citad da Brescha vegnida incor
porada al domini milanais dals Visconti
ed il 1426 integrada en il stadi munici
pal venezian. Brescha era il lieu il pli im
purtant da la Lumbardia per l’explota
ziun da fier e l’elavuraziun d’armas. En
il 15avel tschientaner èn documentadas
emprimas relaziuns cun las Trais Lias: il
1411 ha Guglielmo de Tengatino da
Brescha planisà in’allianza cun ils Gri
schuns. Il 1458 ha Brescha exportà per
l’emprima giada fier sur la Val Camoni
ca en la Vuclina ed en il Grischun; il
1486 è Anton Chasser da Brescha daven
tà cumproprietari da la miniera a Buffa
lora/Pass dal Fuorn; il 1497 han ils Gri
schuns e Glarunais fatg commerzi da

muvel en la regiun da Brescha. Il 1512
han las Trais Lias acquistà la Vuclina; qua
tras èn Vaniescha ed il Grischun daven
tads vischins cunfinants. Ils pass da Bre
scha en Vuclina han obtegnì dapli im
purtanza: il Pass d’Aprica (Edolo–Ti
raun, 1209 m), la via da sal sur il Guspes
sa (Cortenedolo–Sernio, 1824 m) ed il
Mortirolo (Monno–Mazzo, 1896 m).
Quests passadis faschevan part da la ru
ta da transit nordsid sur ils pass da l’Al
vra e dal Bernina a Vaniescha. Il 1548 ha
il retg da la Frantscha installà in ser
vetsch postal da Cuira ad Aprica. En il
16avel tschientaner han scrittiras da la
stamparia puschlavina Landolfi, desti
nadas per Vaniescha, purtà ideas refur
matoricas a Brescha. A Capodiponte e
Maderno en la Val Camonica ed a Gar
done en la Val Trompia èn sa furmadas
cuminanzas evangelicas. Persequitads da
l’inquisiziun dapi il 1550, èn ils ferrers
d’armas emigrads da Gardone a Tiraun
ed a Cuira, il reverenda Giovanni Anto
nio Cortesi è fugì da Brescha a Segl ed ils
commerziants da la famiglia Martinen
go da Barco/Vuclina èn sa retratgs a Cla
venna ed a Genevra. En il 17avel tschien
taner ha la provinza da Brescha contri
buì cun sia missiun da chaputschins de
cisivamain a la refurma catolica en il Gri
schun (1621–93). Il 1764 ha Vaniescha
abrogà ils privilegis dals Grischuns e
suenter l’expulsiun da quels il 1766 èn
las relaziuns cun Brescha sa diminuidas
per chalar quasi dal tuttafatg suenter il
1798. Martin Bundi

Padua
Citad del Veneto, situada en la Planira
dal Po, lieu principal da la provinza ta
liana dal medem num. L’Universitad da
Padua è stada in center dal moviment
umanistic e qua tras lieu da studi fitg fre
quentà en il 16avel tschientaner da stu
dents da giurisprudenza e medischina,
derivants surtut da Basilea. Dapi alura
apprezià da Svizzers sco destinaziun da
viadis da scolaziun. Dal 17avel fin il
20avel tschientaner quintava l’Academia
dei Ricovrati, fundada il 1599 (tranter
auter da Galileo Galilei), era Svizzers
tranter ses commembers. Dals radund
170 students svizzers ch’han frequentà
en il 17avel tschientaner l’Universitad da
Padua eran in terz dal Grischun, in
tschintgavel da Turitg e mo pli stgars in
dieschavel derivava da Basilea. Anc pli
remartgabla è la dominanza dals Gri
schuns en ils dus emprims decennis dal
18avel tschientaner. A l’Universitad da
Padua regnava in spiert spezialmain libe
ral e tolerant. Uschia èn sa reunids qua
era blers protestants dal nord da las Alps.
Il Grischun Thomas von Schauenstein è
stà dal 1583 fin il 1585 rectur da la fa
cultad da dretg, Niccolo Guicciardi ed
Ercole Guarinoni, derivants da las Ter
ras subditas dal Grischun, han occupà il
1539 respectivamain il 1584 l’uffizi dal
rectur da la facultad artistica. En il
18avel tschientaner cumpara a Padua in
qual Randulin da l’Engiadin’Ota. En il
segund quartal dal 18avel tschientaner
ha l’Universitad da Padua pers si’attrac
tivitad per students svizzers. Sco destina
ziun per emigrants grischuns (Engia
din’Ota) è la citad stada da pitschna
muntada ed è oz d’impurtanza per la
Svizra quasi mo pli sco lieu da vacanzas
e da pelegrinadis (Basilica da S. Antoni).

Hanspeter Marti

Il Dom da Brescia. FOTO: PD

Fundaturs e presidents da la Societad Retorumantscha
� Suenter duas emprovas senza suc-
cess cun la Societad Raeto-romana
(1863 e 1870, abolida il 1880) è vegni-
da fundada ils 15 da december 1885 la
Societad Retorumantscha (SRR) tras
Gion Antoni Bühler (iniziant ed em-
prim president), Giacun Hasper
Muoth, Alexander Balletta, Giatgen
Gisep Candreia, Christian Modest Tu-
or, Hartmann Caviezel e Tumasch
Gross. Las intenziuns principalas eran:
rimnar e conservar ils documents dal
linguatg rumantsch, cultivar quel ed
unir – tant sco pussaivel – ils idioms.
Per quest scopo han ins decidì d’edir in
annuari, las «Annalas da la Societad Re-
torumantscha» che cumparan per
l’emprima giada il 1886 e dapi alura en
successiun regulara fin oz. La Societad
Retorumantscha ha era formulà l’in-
tenziun da publitgar «ün general idioti-
con rhaeto-roman». La lavur vi da
quest’ovra, il «Dicziunari Rumantsch
Grischun» (DRG), è vegnida iniziada il
1904 sut l’egida da Robert von Planta
ed è oz ina da las activitads principalas
da la Societad Retorumantscha che pos-
seda cun ses Institut dal DRG a Cuira
in center da documentaziun linguistica
d’impurtanza eminenta per il studi e la
tgira dal rumantsch. Sper quest’activi-
tad funghescha la Societad Retoru-
mantscha sco editura d’ovras scientifi-
cas e d’ovras da consultaziun, per exem-
pel dal «Rätisches Namenbuch», dal re-
gister da la «Crestomazia» da Caspar
Decurtins e da la retscha «Romanica
Raetica». Felix Giger

Annalas da la Societad
Retorumantscha

Organ da publicaziun da la Societad
Retorumantscha che cumpara senza in-
terrupziun ina giada l’onn dapi il 1886.
Emprima redacziun: Gion Antoni Büh-
ler, Giacun Hasper Muoth ed Alexan-
der Balletta. L’intent primar da questa
periodica, formulà en l’introducziun da
l’emprima annada, era da servir «alla
conservaziun e cultivaziun de nossa lin-
gua materna, alla collecziun de ses mo-
numents ed alla promoziun dell’uniun
dels divers dialects». Quest intent vala
anc oz, cun excepziun da l’ultim punct
ch’ha pers si’impurtanza cun il falli-
ment dal rumantsch fusiunà da Gion
Antoni Bühler il 1887. L’annuari cun-
tegna litteratura belletristica (raquints,
poesias, dramas), artitgels scientifics e
scientific-populars davart la lingua, lit-
teratura e cultura rumantscha, davart
l’istorgia grischuna, usits ed isanzas,
ediziuns da texts vegls e funtaunas da
dretg, necrologs da persunalitads d’im-
purtanza per il moviment rumantsch,
sporadicamain era tractats davart la
scienza natirala, la geografia e la medi-
schina. Ils scripturs dal 19avel tschien-
taner ed ina gronda part da quels da
l’emprima mesadad dal 20avel tschien-
taner han publitgà lur ovras u parts da
quellas en las «Annalas» ch’eran da quel
temp ina da las paucas pussaivladads da
publicaziun. Davart il cuntegn en de-
tagl infurmeschan las «Annalas»
75/1962 e 100/1987 cun lur registers
alfabetics dals auturs e da las materias.

Felix Giger

Gion Antoni Bühler
* 10 d’october 1825 a Domat, † 24 da 
december 1897 a Domat, catolic, da Do-
mat. Figl da Christian Balzer Bieler, sco-
last, e dad Antonia nata Caluori. ∞ Maria 
Catrina nata Schwarz, da Sursaissa. Se-
minari scolastic a Cuira 1842–45, alura 
magister en diversas scolas en Sur- e Sut-
selva. Magister da musica e rumantsch a 
la Scola chantunala a Cuira a partir dal 
1859. Fundatur e dirigent da divers 
chors e furmaziuns, tranter auter da 
l’Uniun da cant romontsch e da la Musi-
ca d’harmonia a Cuira. Cunredactur da 
la gasetta liberala sursilvana «Il Gri-
schun» 1856–65, editur da la periodica 
«Il Novellist» (cumparì dal 1867–68). 
Confundatur da la Societad Raeto-roma-
na (abolida il 1880), predecessura da la 

Societad Retorumantscha, da la quala 
Bühler è daventà il 1885 l’emprim presi-
dent. Autur d’ina «Grammatica elemen-
tara dil lungatg rhäto-romonsch [...]» 
(1864), d’ina «Curta instrucziun per 
emprender il lungatg tudesc en scolas ru-
ralas romonschas» (1861) sco era da nu-
merusas poesias e novellas (per exempel 
«Dieus protegia ils ses», in’istorgia davart 
l’ir giu’l Schuob, «Igl Indian grischun», 
ina novelletta davart l’emigraziun en 
l’America, «Il calger da Sent»). Translatur 
dal «Guglielm Tell» (1865) da Friedrich 
Schiller. Editur da cudeschs da chanzuns 
per scolars, chors maschadads e chors vi-
rils (per part atgnas cumposiziuns). Las 
grondas stentas da Bühler per ina lingua 
da scrittira rumantscha unifitgada, che 
dueva servir da basa a la «naziun retoru-
mantscha», èn stadas invanas: ils texts 
scrits dad el en ses «romontsch fusionau» 
èn vegnids translatads en ils differents 
idioms, surtut en sursilvan. Bühler è ve-
gnì undrà cun il Curtin d’onur da la Lia 
Grischa a Trun. Ines Gartmann

Giacun Hasper Muoth
* 29 da settember 1844 a Breil, † 6 da
fanadur 1906 a Cuira, catolic, da Breil.
Figl da Gion Mattiu, pur, e da Maria
Monica Cristgina nata Tuor. Nubil.
Scola elementara a Breil, scola munici-
pala da Feldkirch 1859–60, scola reala
claustrala da Mustér 1861–62. Gimna-
si al collegi da Sviz 1863–64 ed, en lin-
gua tudestga, a Friburg 1865–67, studis
a Losanna 1867–68, alura studis d’i-
storgia, filologia e filosofia a l’Universi-
tad da Minca 1868–73. La decleraziun
da l’infallibilitad dal papa (1870) para
d’avair sveglià en el, almain per in
tschert temp, simpatias per ils vegl-ca-
tolics. En ils onns 1873–1905 è el stà
professer d’istorgia, tudestg e linguas
classicas a la Scola chantunala a Cuira
ed a partir dal 1895 era da rumantsch.
Il 1868 ha el mess la basa per ses renum
sco poet cun l’idilla «Las spatlunzas»
(publitgada il 1872), inspirà da la vita
da mintgadi purila; il tema cumpara era
en las idillas «A mesiras» (1896) ed «Il
Gioder» (1886). Da l’istorgia s’inspire-
schan percunter sias balladas «La vusch
de S. Gliezi» (1872), «La dertgira nau-
scha de Valendau e sias fontaunas»
(1882), «Igl eremit s. Sigisbert» (1885),
«Il tirann Victor» (1887) e «La vendetga
dils Grischs» (1893). Il 1896 è cumpa-
rì «Il Cumin d’Ursèra de 1425», si’ovra
principala. Muoth valeva sco il poet
epic rumantsch il pli inspirà dal 19avel
tschientaner e vegn era numnà il pren-
cipoet sursilvan. El è s’occupà era da du-
mondas linguisticas en las publicaziuns
«Romontsch u Tudesc» (1893) e «Gram-
matica romontscha-tudestga [...]»
(1890); en la poesia «Al pievel ro-
monsch» (1887) s’expriman ses quitads
per la situaziun dal rumantsch. Muoth
represchentava ina scienza istorica
d’orientaziun linguistic-etnografica e
valeva sco autoritad sin il champ da l’i-
storgia grischuna dal temp medieval
(«Churrätien in der Feudalzeit», 1902).
Il 1902 ha la Regenza incumbensà el da
scriver in’istorgia cumplessiva dal Gri-
schun, ma Muoth è mort durant la fasa
preparatorica da quella. In grond dum-
ber da sias poesias è vegnì mess en mu-
sica, tranter auter da Duri Sialm, Hans
Erni e Tumasch Dolf. Undrà cun il Cur-
tin d’onur da la Lia Grischa a Trun.

Ursina Guldemond-Netzer

Alexander Balletta
* 17 d’avust 1842 a Bologna, † 12 da
mars 1887 a Cuira, catolic, da Breil.
Figl da Giacun Luis, colonel en ser-
vetsch papal, e da Giovanna nata Aro-
sio, da Milaun. Nubil. Oriund d’ina fa-
miglia d’influenza regiunala, ha Ballet-
ta vivì fin il 1854 en l’Italia. Scola claus-
trala a Mustér 1854–56 e Scola chantu-
nala a Cuira 1856–63, alura studi da
giurisprudenza a Losanna, Minca, Hei-
delberg e Turitg. Sco politicher liberal
n’ha Balletta gì nagin success en la Sur-
selva conservativa, cumbain ch’el è ve-

gnì elegì president communal da Breil
il 1867. Il 1870 è el sa domicilià a Cui-
ra. Il 1874 ha el terminà, per motivs da
sanadad, sia carriera da funcziunari.
Alura ha el occupà mo pli uffizis politics
pli pitschens. Activ sco translatur,
schurnalist e redactur, ha Balletta gì
in’impurtanza speziala sco autur da
tractads e da novellas en lingua ruman-
tscha (tranter auter «Ina sempla histo-
ria»; «Errur e reconciliaziun»; «Bien di,
bien onn, dei biemaun») e sco collavu-
ratur da revistas enconuschentas da la
Svizra tudestga e rumantscha.

Lucia Walther

Giatgen Gisep Candreia
* 3 da december 1848 a Stierva, † 8 da
fanadur 1909 a Cuira, catolic, da Stier-
va. Figl da Franz, pur, e da Maria Ursu-
la nata Albertin. ∞ Jeanne Margarita
nata Dupuis, da Hermance/GE. Gim-
nasi dals gesuits a Feldkirch 1861–68,
matura a Cuira 1869. Studis d’istorgia,
grec e latin a Minca 1869, alura a Firen-
za e Roma. Scolast da tudestg e d’istor-
gia 1870–73 e da tudestg, grec e latin a
la Scola chantunala a Cuira 1876–
1909. Il 1883 è Candreia daventà
l’emprim bibliotecar chantunal (en uf-
fizi accessori). El ha acquistà merits spe-
zials sco rimnader da l’ierta istorica e
culturala rumantscha scritta. Confun-
datur da la Societad Retorumantscha
1886. Publicaziuns scientificas, oravant
tut davart l’istorgia da la pressa grischu-
na dal 18avel e 19avel tschientaner.

Adolf Collenberg

Christian Modest Tuor
* 21 da settember 1834 a Rabius, † 17
da favrer 1912 a Cuira, catolic, da Sum-
vitg. Figl da Christian Modest, pur, e da
Maria Ursula nata Berther. Gimnasi a
Mustér, Seminari da spirituals S. Glie-
zi/Cuira, ordinà il 1859, benefiziat ca-
tedral 1859–61 e 1869–93, plevon a
Rueun 1861–68, canoni 1878, custos
1893, decan dal chapitel catedral 1898.
Fermamain engaschà en la tgira da las
uniuns catolicas en fluriziun (numnà
«bab dals giarsuns»), durant 20 onns
preses da l’Uniun dals giuvens master-
gnants catolics, fundatur e durant blers
onns directur da l’Uniun da las dun-
nauns catolicas da Cuira. A partir dal
1860 directur da l’Institut da Löwen-
berg a Schluein. Archivar episcopal
1877. Autur d’ovras d’istorgia ecclesia-
stica e da cudeschs d’uraziun.

Adolf Collenberg

Hartmann Caviezel
* 22 da settember 1836 a Giuvaulta, †
17 da favrer 1910 a Cuira, refurmà, da

Giuvaulta. Figl da Franz, mastral, e
d’Elisabeth nata Raschein, da Malix.
∞ Maria nata Willy, da S-chanf. Scola
Wiget a Wattwil/SG, gimnasi a Cuira.
Alura pur a Giuvaulta. Mastral dal cu-
min da la Tumleastga 1861–66 e com-
member dal Cussegl grond 1860–68.
Il 1869 è Caviezel sa domicilià a Cui-
ra, nua ch’el è stà durant 25 onns com-
member dal cussegl da citad. Cumis-
sari da taglia chantunal. Grond enga-
schament social, oravant tut en favur
dals giuvenils, orfens e mendus. Du-
rant 31 onns cassier da la SIAG. Pu-
blicist istoric-local, collecziunader da
chanzuns, litteratura veglia ruman-
tscha ed auter. Archivar da la Societad
Retorumantscha. Maior.

Adolf Collenberg

Andrea Vital
* 11 da settember 1855 a Puntraschi-
gna, † 13 d’october 1943 a Ftan, refur-
mà, da Sent e Ftan. Figl da Nicola, re-
verenda, e da Barbara nata Conradin. ∞
Catharina nata a Porta, figlia da Ste-
phan, cafetier a Copenhagen. Scola
communala ed Institut a Porta a Ftan,
Scola chantunala a Cuira. Studi da giu-
risprudenza a Strassburg, Lipsia, Min-
ca e Turitg. Advocat a Ftan a partir dal
1878. President da la dretgira cirquita-
la e districtuala, commember liberal dal
Cussegl grond 1879–95 e 1917–23
(president 1892), cusseglier guvernativ
1894–1902 (Departament d’educa-
ziun, president 1896 e 1901), cusse-
glier naziunal 1899–1919. Vital era
participà a moda decisiva a la revisiun
da la Constituziun chantunala dal 1894
ed als projects da lescha davart il dretg
da las auas dal 1906 (plaun chantunal)
respectivamain dal 1916 (plaun fede-
ral). Sco emprim suprastant dal Depar-
tament d’educaziun en la nova Regen-
za grischuna da tschintg commembers
ha el promovì decisivamain la creaziun
da meds d’instrucziun per las scolas ru-
mantschas sin tut ils stgalims. President
da la Societad Retorumantscha 1897–
1925. Recaltgader da subvenziuns per
il DRG e confundatur da la LR (1919).
Biograf da Gian Fadri Caderas e da Zac-
caria Pallioppi, editur da chanzuns ed
autur da «La literatura ladina dels ul-
tims tschient ans» (1916). Jürg Simonett

Jachen Luzzi
* 11 da favrer 1880 a Ramosch, † 8
d’october 1949 a Ramosch, refurmà, da
Ramosch. Figl da Domenic, pur e com-
merziant (Randulin), e da Maria nata
Pult, da Ramosch. ∞ Babetta nata Rutz,
da Nesslau/SG. Scola mercantila a Cui-
ra e Lucens/VD. Emploià a la Banca
Chantunala Grischuna a Cuira dapi il
1902. President da la Societad Retoru-
mantscha 1926–33, redactur da las
«Annalas» 1925–49. Luzzi ha cuntinuà
la poesia tradiziunala cun ils motivs da
l’encreschadetgna, da la natira, da
l’amur e da la patria. Sia lirica reflexiva
e sentimentala correspunda al caracter
contemplativ ed introvertì da l’autur.
Numerusas translaziuns dad ovras litte-
raras sursilvanas e da classichers tu-
destgs e talians. Manfred Gross

Robert Ganzoni
* 7 da settember 1884 (Robert Corra-
do) a Schlarigna, † 20 da zercladur
1963 a Schlarigna, refurmà, da Schla-
rigna. Figl da Robert Antoni, agricultur,
e dad Orsola nata Tognoni. ∞ Ulrica
nata Campell, figlia da Richard, com-
merziant, da Schlarigna. Gimnasi a
Cuira, studi da giurisprudenza en Ger-
mania, dr. iur. a Berna 1915 («Die Ver-
träge der Ehegatten mit Dritten und
unter sich [...]»), alura advocat a Schla-
rigna. Delegà dal circul d’Engiadin’Ota
en il Cussegl grond 1921–26, liberal,
cusseglier guvernativ 1927–35 (Depar-
tament d’educaziun e sanitad, president
1927, 1932). Alura return a Schlarigna,
nua ch’el ha fatg l’advocat. President da
la dretgira districtuala da Malögia
1939–59, president da la partida libe-

raldemocratica 1943–45. Redactur dal
«Fögl d’Engiadina» 1937–40 respecti-
vamain dal «Fögl Ladin» 1940–46 (en-
semen cun Men Rauch 1940–45). Pre-
sident da la Societad Retorumantscha
november 1934–55 (president d’onur
1955). Iniziant e confundatur da la Cu-
münanza Radio Rumantsch (1946).
Ganzoni è s’engaschà fermamain per la
renconuschientscha dal rumantsch sco
quarta lingua naziunala («Il rumantsch
sco quarta lingua», 1935), per l’avischi-
naziun dals idioms rumantschs sco era
per la protecziun da la cuntrada da lais
da l’Engiadin’Ota. Jürg Simonett

Gion Deplazes
* 22 da mars 1918 a Surrein (vischnan-
ca da Sumvitg), † 8 d’october 2015 a
Cuira, catolic, da Sumvitg. Figl da Gia-
chen Mudest, tschentapignas e pur pi-
tschen, e da Cristina nata Solèr, da Vrin.
∞ Carmelia nata Freimann, figlia da
Giachen, chau-staziun. Seminari sco-
lastic a Cuira, studi d’istorgia, litteratu-
ra tudestga e pedagogia a Friburg ed a
Turitg, dr. fil. 1947 («Geschichte der
sprachlichen Schulbücher im romani-
schen Rheingebiet», 1949). Magister a
la Scola chantunala a Cuira a partir dal
1949, conrectur 1961–83. Incumbensà
cun l’instrucziun da lingua e litteratura
rumantscha a l’Universitad da Turitg ed
a la Scola auta da Son Gagl. Autur da
numerusas poesias, raquints, novellas,
romans e gieus auditivs (tranter auter
«Paun casa», 1960; «La Bargia dil
tschéss», 1964; «Marlengia», 1980) sco
era da lavurs litterar-istoricas (tranter
auter «Die Rätoromanen. Ihre Identität
in der Literatur», 1991). Sias ovras, si-
tuadas en il mund da las vals munta-
gnardas grischunas, vivan da la tensiun
tranter la fidaivladad a la tradiziun e
l’avertezza al nov. Tranter il 1987 ed il
1993 ha Deplazes publitgà sut il titel
«Funtaunas» quatter toms davart l’i-
storgia da la litteratura rumantscha per
scola e pievel. Redactur da «Nies Tsche-
spet» 1953–63. President da la SRR
1963–88, commember da la suprastan-
za da l’Academia svizra da las scienzas
umanas 1984–90. Premi Schiller 1958
e 1980, Premi grischun da cultura 1998
e.a. Autur ordvart popular, oravant tut
en Surselva. Lucia Walther

Jachen Curdin Arquint
* 20 d’october 1929 a Susch, refurmà,
da Susch e Scuol. Figl dad Anton, sco-
last, e dad Anna nata Bonorand, po-
stenenta, da Susch. ∞ Maria nata Bo-
norand, dad Ardez e Susch. Scola
chantunala a Cuira, alura studi da filo-
logia e linguas romanas a Turitg 1949,
Firenza, Paris (Sorbonne) e Segovia
(Castiglia), dr. fil. I 1955. Magister a
la Scola chantunala a Cuira a partir dal
1955, rectur da quella 1978–94. Re-
dactur dal «Dicziunari Rumantsch
Grischun» dal mars 1966 fin il favrer
1967 e dal settember 1968 fin il zer-
cladur 1972 sco era da las «Annalas»
1975–85, president da la SRR 1989–
99. Suprastant da la LR 1957–80,
commember da la cumissiun da cultu-
ra dal Grischun. President central da la
Nova Societad helvetica 1996–99. Au-
tur da grammaticas («Vierv ladin»,
1964) e dal «Vocabulari fundamental
rumantsch ladin» (1980, 1992²) sco
era da numerus meds d’instrucziun.
Premi da renconuschientscha dal
chantun Grischun 2004.

Adolf Collenberg

Gion Antoni Bühler, emprim president da la 
SRR.

Lexicon Istoric Retic
Il LIR cumpiglia bundant 3100 arti-
tgels (geografics, tematics, artitgels da 
famiglias e biografias) davart l’istorgia 
grischuna/retica e la Rumantschia. 
Editura: Fundaziun Lexicon Istoric 
Svizzer; versiun online: www.e-lir.ch; 
versiun stampada: www.casanova.ch 
u en mintga libraria.

6 LEXICON ISTORIC RETICMESEMNA, ILS 10 DA FAVRER 2016



Chiavenna (part 1) – en viadi tras las
anteriuras Terras subditas da las Trais Lias

� Clavenna è ina citadina taliana a la
sbuccadada laBergiagliaen laValSon
Giachen, center da laVal Clavennache
furmacun laVuclina l’actuala provinza
da Sunder, talian Chiavenna (uffizial),
tudestg Cläven/Kleven (istoric). L’anti-
ca Clavenna, documentada en l’«Itinera-
rium Antonini» ed en la «Tabula Peutin-
geriana», è vegnida conquistada l’onn 16
a.C. da las truppas d’Augustus e colliada
cun Cuira sur il Spleia d’ina vart e sur il
Set respectivamain ilMalögia eGüglia da
l’autra vart. Il contadi da Clavenna è sa
constituì probablamain en il decurs dal
10avel tschientaner, a l’entschatta dal do-
mini saxon dad Otto I ch’ha attribuì la
Bergiaglia l’onn 960 da Villa ensi a
l’uvestg da Cuira, determinond qua tras
il cunfin anc oz existent tranter l’Italia e
la Svizra.

Il 1030 era Clavenna gia ina citadina.
En il 12avel tschientaner ha ella obtegnì
benefizis e privilegis grazia a las bunas re-
laziuns cun l’imperatur Friedrich IBarba-
rossa. Igl è stà propi a Clavenna che l’im-
peratur ha dumandà, a la vigilgia da la
Battaglia da Legnano (1178), invana-
main agid militar da ses cusrin Heinrich
il Liun, duca da Baviera e Saxonia. Da
quel tempha l’uvestg daCuira revenditgà
per l’emprima giada il territori daClaven-
na, suttamess a l’uvestg da Com; il 1178
è el s’avanza vers il sid da las Alps fin a
Plür. Il 1335 è Clavenna passà, ensemen
cun il territori da l’uvestgieu da Com, als
Viscontis da Milaun. L’imperatur Lud-
wig il Bavarais e, diesch onns pli tard, era
il retg Carl IV da la Boemia han ordinà,
senza success, l’annexiun dal contadi da
Clavenna a l’uvestgieu da Cuira. Durant
tut il 15avel tschientaner èn las vals da
Clavenna stadas infeudadas als Balbianis
daVarenna. Il zercladur 1486 era entrada
in’armada grischuna, ch’aveva profità da
l’appel dal papa Innocenz VIII da cum-
batter ils Sforzas, successurs dals Viscon-
tis a Milaun, en la Val Son Giachen ed a
Plür ed era sa retratga pir suenter avair
sblundregià e mess Clavenna en tschen-
dra. Il favrer 1487 avevan empruvà ils
Grischuns d’entrar cun 600 umens dal
Spleia, da la Bergiaglia e da Piattamala
(Puschlav) en Vuclina, ma senza success;
els eran percunter reussids da penetrar da
Livign en la Val da l’Adda e da batter ils
Vuclinais sper Sunder. Il duca daMilaun,
Ludivic il Mor, è vegnì en agid ed ha la-

schà construir tranter il 1488 ed il 1492
mirs da fortezza enturn Clavenna ed ils
centers principals da laVuclina, cun l’agid
finanzial da las communitads dal conta-
di. Quests mirs èn dentant daventads ob-
solets gia il 1512, cura che la citadina da
Clavenna e la val èn passadas, suenter 12
onns sut domini despotic franzos, a las
Trais Lias ch’han pudì spustar lur cunfins
al sid dal sparta-auas, s’unir als alliads ve-
nezians e prevegnir al privel d’invasiuns a
l’improvista. Entant ch’ils lieus confede-
rads svizzers sustegnevan il papa Julius II
e la Lia sontga, ha l’armada da la Lia da la
Chadé, cumandada da Conrad von Plan-
ta, assaglì la citadina da Clavenna ils 22
da matg 1512, e las armadas da las duas
autras Lias grischunas èn entradas en
Vuclina. Sis mais pli tard è vegnì conqui-
stà il chastè da Clavenna.

Il contadi da Clavenna era dividì en
trais giurisdicziuns, numnadamain en
quellas da Clavenna (cun in cumissari),
da Plür (cun in podestat) e da la Val Son
Giachen. Il cumissari da Clavenna ed il
podestat da Plür èn vegnids delegads da
lasTrais Lias per mintgamai dus onns sco
derschaders. La giurisdicziun da Claven-
na cun sias sis vischnancas aveva, sco
quella da Plür, in cussegl ordinari secret
ed ina giunta cun in console (correspun-
dent almistral) a la testa, tschernì dal cus-
segl general. La Val Son Giachen, ch’ave-

va privilegis particulars, era dividida en
dudesch quartiers (reducids a trais il
1650); ella disponiva d’in cussegl general
e d’in cussegl da vallada, presidià d’inmi-
nistrale responsabel per ils cas civils, en-
tant ch’ils cas criminals vegnivan giudi-
tgads dal cumissari da Clavenna, assistì
d’assessurs indigens. En quest temp èn sa
rinforzads ils ports, associaziuns localas
ch’avevan il monopol en il transport da
martganzia sur il Spleia. A partir dal 1436
ospitava Clavenna ina fiera internaziuna-
la durant la curaisma ed ina pli pitschna
il di da S. Andrea (30 da november). Nu-
merus preditgants talians, persequitads
da l’inquisiziun sco eretics, èn fugids a
Clavenna suenter la refurmaziun. Suen-
ter l’Edict daGlion dal 1557 han trais ba-
selgias da Clavenna midà al cult divin
protestant, ensemen cun autras baselgias
a Prata,Mese e Plür, nua ch’ins ha salvà in
disput teologic il 1597. En ils dus decen-
nis turbulents suenter il Murdraretsch en
Vuclina (1620), en il qual Clavenna n’era
betg involvì, han la Spagna d’ina vart e
Vaniescha, il Grischun e la Frantscha da
l’autra vart cumbattì per la supremazia
sur Clavenna e la Vuclina. A partir dal
zercladur 1629 han mercenaris purtà la
pesta en la regiun. Il Capitulat daMilaun
dal 1639 ha decretà il return da las Trais
Lias, admettend sulettamain la cretta ca-
tolica e scumandond, cun pauc effect, als
protestants esters da sa domiciliar en la
val.

Alura è suandà in tschientaner da
quietezza, durant il qual ins ha puspè re-
construì las baselgias da la citad e dal con-
tadi, erigì ulteriuras baselgias sin las colli-
nas fermamain populadas e fundà duas
claustras a Clavenna. Il 1715 han ils Au-
striacs substituì ils Spagnols en il ducadi
da Milaun ed han stipulà il 1762 in con-
tract cun il Grischun (Terz Capitulat da
Milaun, en vigur 1763), en il qual in ar-
titgel secret tolerava il domicil dals pro-
testants, en cuntradicziun cun il Capitu-
lat suttamess als cumins. Cunter las po-
tentas famiglias grischunas sco ils Salis,
che controllavan l’economia indigena,
hai dà grondas protestas a chaschun da las
dietas. Il 1797 èn Clavenna e ses contadi
vegnids attribuids a la Republica cisalpi-
na. Suenter la sconfitta da Napoleun han
ils Grischuns empruvà, senza success, da
reconquistar la Vuclina. Il 1815 ha il
Congress da Vienna incorporà il contadi
en il reginavel lumbard-venezian, occupà
dals Austriacs ch’han laschà construir la
nova via sur il Spleia il 1818–22. Pauc pli
tard ha inizià il svilup industrial aClaven-
na cun la fundaziun da bierarias e da fi-
landarias da mangola. Il 1835 aveva Cla-
venna 10 interpresas da spediziun che
transportavan martganzia per 40 000
quintals l’onn, surtut sur il Spleia. En las
tschintg fieras dal contadi han ins vendì il
medemonn1400 arments indigens e 800
grischuns, 150 chavals indigens e 100 gri-
schuns. Il 1859 è la citadina da Clavenna

vegnida attribuida, ensemen cun il con-
tadi, al Reginavel d’Italia. Dapi il 1838
existan plans per in tunnel dal Spleia, ins
ha dentant preferì il Piemunt. La val è di-
vidida actualmain en 13 vischnancas po-
liticas ed ils interess intercommunals ve-
gnan affidads dapi il 1973 a la Comunità
montana della Valchiavenna.

Guido Scaramellini

Maira
Flum che nascha en la Val Maroz (ante-
riura vischnanca da Casaccia) e percurra
la Bergiaglia en direcziun sidvest per
sbuccar al sid da Clavenna en il Lai da
Mezzola, talian Mera. Al sid da Casaccia
ed a Villa di Chiavenna vegn il flum sta-
gnà per gudagnar energia electrica. Al
PianodiChiavenna è laMaira vegnida ar-
ginada l’entschatta dal 20avel tschienta-
ner. Il Luver (talian Lovero), che sbucca a
Castasegna da la vart dretga en la Maira
(12avel tschientaner aqua de Louuro), ha
furmà da tuts temps il cunfin tranter las
diocesas da Cuira e da Com e marca oz
era il cunfin naziunal tranter la Svizra e
l’Italia. Martin Bundi

Piuro (Plür)
Citadetta situada a l’ost da Clavenna en
la provinza taliana da Sunder, destruida il
1618 tras ina bova. Emprima attestaziun
1021 Plurium, talian Piuro, tudestg
Plurs. La citad da Plür ha appartegnì
oriundamain aClavenna, ella era però au-
tonoma. En il 15avel tschientaner ha ella
cuntanschì la suveranitad cumplaina era
en fatgs da dretg civil e penal ed è sa svi-
luppada ad in lieu prosperaivel che explo-
tava, elavurava (vaschella, oravant tut pa-
dellas da scalegl) ed exportava crap da la-
vetsch, produciva saida e vendeva quella
en l’entira Europa. Plinavant aveva Plür
stgaffì la basa per in allevament intensiv
da muvel al nord da las Alps en la Val da
Lei. Plür è vegnì schanegià il 1487 da la
campagna militara grischuna, perquai
che Berthold Fontana da Riom, parentà
cun ina famiglia da Plür, era intervegnì ed
aveva preservà la citadetta, cun pajar ina
summa pli gronda, d’in incendiament.
Cura ch’ils Grischuns han conquistà la
Vuclina il 1512 è Plür daventà sedia d’in
podestat (enfin il 1618). Da la fluriziun
economica dat perditga il palazi anc oz
existent, erigì en stil renaschimental dals
Vertemate-Franchi (1577). Enturn il
1550 èn sa furmadas, sut l’influenza da la
Bergiaglia, plaivs evangelicas a Puntegia e
Plür. Impurtants members da las fami-
glias da commerziants Lumaga e Camu-
lio, persequitads da l’inquisiziun en l’Ita-
lia, han promovì la refurmaziun a Plür ed
èn stads activs en il cussegl da baselgia re-
furmà. Il 1597 han teologs refurmads e
catolics renumads organisà en la baselgia
da S. Gion in disput public davart la va-
lur da la messa.

Ils 4 da settember 1618 ha sutterrà ina
bova quasi l’entira citadina da Plür e pro-

bablamain dapli che 2000 abitants. L’ex-
plotaziun excessiva dal crap da lavetsch
aveva sutminà la muntogna dal Conto.
Immediat suenter la catastrofa han las
Trais Lias inizià exchavaziuns; ils davos
sondagis èn vegnids exequids da l’Asso-
ciazione Italo-Svizzera per gli scavi di Piu-
ro il 1963–66. La citadetta odierna da
Plür cumpiglia las vischnancas da Cam-
pedello, Prosto, Cranna, Borgonovo, Sa-
vogno e Sta. Croce. Martin Bundi

Forcola
Pass a 2226 m che collia Soazza en il Me-
sauc cun Menarola e Gordona sper Cla-
venna. La ruta sur il Forcola ed il SanBer-
nardin era in’alternativa al Spleia ed è ve-
gnida utilisada il 1564–65 en consequen-
za da la pestilenza prorutta a Clavenna. Il
passadi ha gì in grond svilup suenter la de-
strucziun da Plür e la stagnaziun da sia in-
dustria da lavetsch (1618). Soazza è da-
ventà qua tras in center d’elavuraziun ed
export dal crap da lavetsch. Il 1634 è ve-
gnidameglierada la via dal pass sin inizia-
tiva da Soazza, alura amplifitgada enturn
il 1700 per facilitar il transport da tailas e
saida da la Flandra. En il 18avel tschien-
taner è s’augmentà il traffic sur il pass, ef-
fectuond ina creschientscha considerabla
da la populaziun en la regiun daMenaro-
la. A Mese sper Clavenna, en il quartier
da Cargasacchi, è vegnida erigida ina sta-
ziun da duana. Sin las alps Buglio eQuar-
nei, etappas dal traffic da transit, hai anc
restanzas da sustas e da stallas. Utilisada
da cuntrabandiers durant las duas guerras
mundialas, vegn la Forcola frequentada
oz mo pli darar da viandants.Martin Bundi

Lai daMezzola
Antruras part superiura dal Lai da Com,
separà oz quasi cumplettamain da quel
tras sediments da l’Adda. Mezzola desi-
gnava oriundamain la zona a la riva nord
dal Lai daCom, colmatada da laMaira ad
ina peninsla. En il temp roman tansche-
va il lai fin a Samolaco. Il port, che sa chat-
tava a S. Giovanni al sidost da Casenda, è
vegnì spustà enturn l’onn 1000 en conse-
quenza da la terrenisaziun da Vigazzolo a
Riva al nord da Novate. Riva è stà fin en
il 19avel tschientaner in lieu da transtgar-
giada per il transit internaziunal nord-sid
sur il Spleia ed il Set. Qua sa chattavan la
fortezza da Mezzola per la controlla dal
traffic sin l’aua e la terra, ina susta ed in
ospizi (fin viaden il 19avel tschientaner),
pastgiras per chavals e muvel sco era im-
plants da pestgar. Ins incassava qua in pi-
tschendazi, ina taxa dapasculaziun ed ina
taglia da port. Suenter l’annexiun da la
Vuclina tras ils Grischuns (1512), ch’han
construì vias tranterDubino eNovate, ha
augmentà il traffic fermamain; il Lai da
Mezzola sa chattava ussa al cunfin dal
contadi grischun da Clavenna cun il du-
cadi da Milaun. Ils implants da pestgar,
oriundamain in privilegi roial, èn passads
als Grischuns ch’han pers els durant la
Guerra da trent’onns e recuperà pir cun il
Terz Capitulat da Milaun (entrà en vigur
1763). Il 1797 è il Lai daMezzola daven-
tà part da la Republica cisalpina, pli tard
da la Lumbardia. Tras sediments da la
Mera è il Lai da Mezzola vegnì separà a
partir dal 16avel tschientaner en il con-
turn da Novate quasi cumplettamain dal
pitschen Laghetto (numnà era Pozzo di
Riva). Martin Bundi

La bova da Plür dal 1618.

Cronicas davart l’istorgia e cultura da l’intschess retic (1)
� Tar cronicas sa tracti da raquints
da novitads ed eveniments, descrits
(per ordinari) en urden cronologic. A
las materialias indispensablas da
l’istorgia grischuna dal temp modern
tempriv appartegna l’istoriografia da
quell’epoca. Quella consista da
scrittiras narrativas e didacticas
ch’infurmeschan ils contemporans e
la posteritad davart la genesa ed il
caracter dal Grischun, davart impur-
tants eveniments dal temp sco era
davart experientschas persunalas
dals auturs. La suandanta tipologia da
las cronicas dal Grischun sa referescha
a l’entira perioda dal 1500 fin il 1800.
La producziun istoriografica da
quell’epoca sa lascha divider, tenor in-
tenziun e cuntegn, en trais geners: il
gener umanistic-didactic, il gener cro-
nical ed il gener memorialistic.

Il gener umanistic-didactic
Quest gener da cronica collia la «topo-
grafia» (vul dir la descripziun dal pa-
jais) cun l’istorgia politica. L’intenziun
è instructiva, la descripziun extendida
e represchentativa. Da gronda paisa è
il referiment a la Rezia antica.

Ovras
Franciscus Niger, preditgant e scolast
a Clavenna, ha dechantà en si’ovra
poetica latina «Rhetia sive de situ et
moribus Rhetorum» (1547) il Gri-
schun, sia populaziun e sia agricultura.
Durich Chiampell, preditgant en l’En-
giadina Bassa, ha publitgà en ils onns
1570 sia «Raetiae alpestris topographi-
ca descriptio» (descripziun dal pajais
da la Rezia alpina) e sia «Historia Rae-
tica». Sin quellas sa basa l’emprima de-
scripziun pli vasta en lingua tudestga:
la «Raetia» (1616) da l’um da stadi da
Tavau Johannes Guler von Wyneck. La
descripziun istorica tanscha fin viaden
il 15avel tschientaner; en pli cuntegna
ella ina geografia da las Terras subditas
grischunas. Quai che manca qua, fur-
nescha l’onn 1617 in auter um da Ta-
vau, Fortunat Sprecher (von Bernegg),
cun sia «Pallas Rhaetica armata et to-
gata» (versiun tudestga cumplettada:
«Rhetische Cronica», 1672). A quest
model suonda la «Einfalte Delineation
aller Gemeinden gemeiner dreyen
Bünden», redigida il 1742 dal predi-
tgant Nicolin Sererhard. Cun sias nu-
merusas anecdotas e ses raquints nar-
rativs po Sererhard dentant vegnir at-
tribuì per part al cronist memorialistic.
In’ulteriura contribuziun originala è la
«Beschreibung etlicher herrlicher und
hochvernampter Personen in alter
freyer Rhetia» (1598) da Hans Ardüser
da Tavau che furma in lexicon istoric-
biografic. Florian Hitz

Aegidius (Gilg) Tschudi
* 5 da favrer 1505 a Glaruna, † 28 da
favrer 1572 a Glaruna, catolic, da Gla-
runa. Figl da Ludwig sen. e da Marga-
retha nata Kilchmatter, numnada Ae-
bli. ∞ 1) 1524 Anna nata Stucki, 2)
1550 Barbara nata Schorno, 3) 1568
Maria nata Wichser, vaiva Püntener.
Scola da latin a Glaruna, scolar da
Huldrych Zwingli e da l’umanist
Heinrich Glarean (a Basilea). A partir
dal 1529 ha el occupà differents uffizis
politics impurtants, ha represchentà
repetidamain Glaruna a la Dieta con-
federala ed è stà in arbitrader duman-
dà en conflicts confederals. En tut ses
uffizis ha el represchentà ils interess
dals lieus catolics. Sia preferenza uni-
laterala per la Confederaziun catolica
ch’era en la minoritad en il Glaruna, ha
manà il 1560 a l’Affar da Glaruna
(Glarnerhandel), in conflict da tempra
religiusa (numnà era Guerra da Tschu-
di). A partir dal 1562 ha Tschudi vivì
en l’exil a Rapperswil. Suenter ses re-
turn a Glaruna il 1565 è el sa deditgà
a la represchentaziun da la preistorgia
e da l’istorgia tempriva da la Confede-
raziun. El ha empruvà sco emprim da
descriver istoricamain ils origins da la

Confederaziun svizra. Da sias ovras è
vegnida stampada durant sia vita mo
«Die uralt warhafftig Alpisch Rhetia»
(latin: «De prisca ac vera alpina Rhae-
tia cum caetero alpinarum gentium
tractu descriptio», omaduas versiuns
èn cumparidas a Basilea 1538), ina de-
scripziun istoric-topografica dal Gri-
schun e ses conturns ch’ha creà e dera-
sà il mitus dals Rets. La lingua ruman-
tscha era per Tschudi «erwildet und er-
grobet» e qua tras ni degna ni abla da
vegnir scritta. Il 1524 era Tschudi via-
già tras il Grischun ed aveva cumenzà
a rediger quell’ovra a la fin dal decen-
ni. La plipart da sias ulteriuras publi-
caziuns èn tradidas mo en furma da
manuscrit. Si’ovra istorica principala,
il «Chronicon Helveticum» (emprima
ediziun 1734–36), cumpara sco edi-
ziun scientifica dapi il 1968 ed è ve-
gnida concludida il 2001. Tschudi è stà
in confident da l’uvestg Thomas Plan-
ta ch’el ha – en num dals Confederads
– defendì il 1551 a Roma cunter la de-
nunziaziun. Il 1560 è el stà inquisitur
en la dispita tranter la claustra da Mu-
stér e la glieud da Quinto pervia da
cunfins e l’utilisaziun dad alps sin il
Pass dal Lucmagn. L’istoriografia gri-
schuna tradiziunala ha prendì en mal
il verdict en favur da Quinto ed era sias
tentativas, interprendidas curt avant,
d’incorporar Lantsch Sut al contadi
confederal da Sargans. Sco politicher
ed istoriograf è Tschudi anc adina ina
«figura centrala per la perscrutaziun
dal passà dal Grischun» (Sebastian
Grüninger). Adolf Collenberg

Franciscus Niger
* ca. 1500, † ca. 1563, da Bassano del
Grappa (Venezia). Ses vair num talian
era Francesco Negri. Pader benedictin
da l’abazia da S. Giustina a Padua. Gia
il 1524 ha Niger mussà simpatia per il
lutheranissem. Tranter il 1529 ed il

1531 è el stà activ sco tessunz a Strass-
burg, nua ch’el è entrà en contact cun
divers refurmaturs. El ha maridà Cu-
negonda Regina Fessi. Il 1538 ha Ni-
ger translocà a Clavenna, nua ch’el ha
manà ina scola privata ed instruì las
linguas classicas. Sco simpatisant da las
ideas anabaptistas ed antitrinitaras ha
el participà il 1550 al Concil anabap-
tist a Vaniescha. El ha scrit e translatà
cudeschs da scola ed è stà autur d’in ca-
techissem tenor Martin Luther e dal
pamflet «La tragedia del Libero arbi-
trio» che figurava en l’Index dal Vati-
can il 1559. Il 1547 è cumparida a Ba-
silea sia «Rhetia sive de situ et moribus
Rhetorum», in elogi umanistic, per
part emfatic, da la libertad e da la tole-
ranza religiusa en il Grischun. Enturn
il 1561–63 ha el vivì a Pinczóv sper
Cracovia, nua ch’el ha frequentà il cir-
cul dals exilants antitrinitars talians.

Martin Bundi

Durich Chiampell [Campell]
* ca. 1510 a Susch, † ca. 1582 a Tschlin.
Figl da Caspar (Chasper), guerrier ed
aderent da la refurmaziun. ∞ 1) Sere-
na (nata Hug?), 2) NN (nata Bisaz?).
Diversas variantas da num: Duri(s)ch
Ch(i)ampel, tudestg Ulrich Campell.
Studis nunenconuschents, instrucziun
da latin tar Philipp Gallicius, predi-
tgant e refurmatur. Chiampell ha pre-
degià en numerusas vischnancas gri-
schunas, oravant tut en l’Engiadina,
nua ch’el ha proclamà la cretta refur-
mada. Il battaisem d’urgenza, accum-
plì a sia figlia tras il bab, ha manà a la
Disputaziun da religiun a Susch (1537)
ch’è stada impurtanta per la refurma-
ziun en l’Engiadina. Chiampell ha
cumbattì, ensemen cun auters refur-
maturs grischuns, las allianzas merce-
narias ed è vegnì implitgà pliras giadas
en conflicts politics. Intimà dal teolog
turitgais Josias Simler, ha el redigì

suenter il 1570 per incumbensa da la
Confederaziun la part grischuna da la
descripziun dal pajais, publitgada pir
en il 19avel tschientaner en ils dus
toms «Raetiae alpestris topographica
descriptio» (1573, tudestg 1851, ru-
mantsch 1884) e «Historia Raetica»
(tudestg 1851). Omaduas descrip-
ziuns manifesteschan in viv confess a
la structura democratica da la Republi-
ca da las Trais Lias e surtut a la lingua
e cultura rumantscha sco era ina tenu-
ta defensiva visavi influenzas dal tu-
destg. Il 1562 è cumparì ses «Ün cu-
desch da psalms» (576 p.) cun chan-
zuns spiritualas ed in catechissem –
l’emprim text scrit en vallader. Daspe-
ra ha el translatà dramas biblics ch’èn
vegnids represchentads a Susch: «Giu-
ditta e Holofern» (1554), l’emprim
gieu religius en vallader, e «Joseph, figl
d’Israel» (1564). L’operusitad da Chi-
ampell en la baselgia da S. Regula a
Cuira (1570–74) è stada da curta du-
rada causa las circumstanzas politicas e
sias enconuschientschas manglusas dal
tudestg. L’ultim decenni da sia vita ha
Chiampell passentà a Tschlin en l’En-
giadina Bassa, nua ch’el ha terminà sias
ovras en latin. Conradin Bonorand

Johannes Guler (von Wyneck)
* 31 d’october 1562 a Tavau, † 24 da
schaner 1637 a Cuira, refurmà, da Ta-
vau. Figl da Hans e dad Anna nata
Buol. ∞ 1) 1583 Barbla nata von Peri-
ni († 1588), 2) 1591 Elisabeth nata
von Salis, figlia dad Andreas, vicari.
Tras questa maridaglia è Guler vegnì il
1602 en possess dal pitschen chastè da
Wynegg sur Malans, dal qual el ha fatg
sia residenza e tenor il qual el sa num-
nava dapi alura. Il 1569 ha el accum-
pagnà per dus onns ses mez frar Peter,
nominà vicari, en Vuclina. Scola da la-
tin a Cuira, alura studis a Turitg
(1574), Genevra (1580) e Basilea
(1582) ch’el n’ha betg pudì terminar,
perquai ch’el è vegnì elegì il 1582 scri-
vant e pli tard era banderiel dal cumin
da Tavau. Gia il 1587 è el daventà gu-
vernatur da la Vuclina. Dal 1592–
1604 è Guler stà landamma da Tavau
e sco tal chau da la Lia da las Diesch
Dretgiras. Engaschà repetidamain sco
mess, tranter il 1600 ed il 1604, per
exempel a nov missiuns diplomaticas
en la Confederaziun, a Paris, Vanie-
scha e Milaun. El ha promovì energi-
camain in’allianza cun Vaniescha (cha-
valier da S. Marc 1603). Cumandant
d’in regiment grischun incaricà da
proteger il cunfin cun Milaun 1607; il
medem onn è Guler vegnì condemnà
a la mort tras ina dretgira nauscha a
Cuira dominada da partisans spagnols.
Suenter la reabilitaziun tras ina dretgi-
ra favuraivla a Vaniescha (1607), è Gu-
ler sa retratg per diesch onns da la po-
litica activa. Il 1618 è el danovamain
vegnì nobilità al chavalier a chaschun
d’ina missiun a la curt franzosa. Per
mitschar dals Scumbigls grischuns, è
Guler sa domicilià cun sia famiglia a
Turitg ch’ha conferì ad el il dretg da
burgais il 1619. Il 1620 ha el cuman-
dà sco colonel las truppas grischunas
ch’han empruvà duas giadas, senza
success, da reconquistar las Terras sub-
ditas. Il 1622 ha el sustegnì la resisten-
za dal Partenz cunter l’Austria. Alura è
Guler puspè sa deditgà a sias fatschen-
tas privatas ed ha participà mo pli spo-
radicamain a missiuns diplomaticas. Il
1623 è el s’acquistà tras in barat il pi-
tschen chastè da Susenberg sper Turitg.
Il 1627 è el sa transferì en sia residen-
za da S. Margreta a Cuira. Il 1607 pos-
sedeva el otg chasas e 78 arments a Ta-
vau sco era vignas en il Signuradi ed a
Cuira.

Guler ha era gì gronds merits sco
istoricher e cartograf. Sia «Raetia»,
stampada il 1616 e deditgada a Louis
XIII, è ina vasta cumpilaziun dad ovras
da cronists grischuns e confederals.
L’emprima part descriva l’istorgia gri-
schuna, entant che la segunda, betg

terminada, cuntegna ina descripziun
dal Grischun e da sias Terras subditas,
accumpagnada da tschintg tavlas geo-
graficas. Il 1622 è cumparida sia
«Pündtnerischer Handlungen wide-
rholte und vermehrte Deduction»,
in’ovra destinada en emprima lingia a
giustifitgar la Sullevaziun dal Partenz.

Silvio Färber

Fortunat Sprecher (von Bernegg)
* 9 da schaner 1585 a Tavau, † 14 da
schaner 1647 a Cuira, refurmà, da Ta-
vau. Figl da Florian. Frar da Johann. ∞
1) Elisabeth nata Sebregonzi, figlia da
Martin, da Berbenno, 2) Ludovica na-
ta von Planta, figlia da Peter, chapitani
en servetsch venezian. Instrucziun da
latin tras scolasts privats, gimnasi a
Cuira, studis a Basilea ed a l’Universi-
tad d’Orléans, dr. iur. utr. 1606. Pro-
veditur general e colonel en Vuclina
1612, cumissari a Clavenna 1617–19,
1623 (temp d’uffizi parzial) e 1625–
27. Repetidamain mess da las Trais
Lias, tranter auter l’avrigl 1621, ense-
men cun Gilli Maissen e Fortunat von
Juvalta, a Puntina ed a Damaist tar l’ar-
chiduca Leopold V d’Austria. Enconu-
schent è daventà Sprecher cun duas
ovras d’istorgia cumparidas l’emprim
en lingua latina, numnadamain la cro-
nica retica «Pallas Rhaetica armata et
togata» (1617, tudestg 1672 «Rheti-
sche Cronica») e la «Historia motuum
et bellorum [...]» (1629, ediziun tu-
destga 1702, intitulada «Historia von
denen Unruhen und Kriegen [...]»),
ina represchentaziun contemporana
dals tumults e da las guerras dals Scum-
bigls grischuns cun ina charta dal Gri-
schun da quel temp («Alpinae seu foe-
deratae Rhaetiae [...]», 1618, ensemen
cun Philipp Clüwer). La Sentenzia da
Waser dal 1644, ch’ha restrenschì la
posiziun privilegiada da Tavau en la
Lia da las Diesch Dretgiras, ha tutgà
Sprecher talmain en ses sentiment da
dretg ch’el ha chalà cun si’activitad da
cronist. Chavalier da S. Marc.

Daniel Sprecher

Nicolin Sererhard
* 25 da schaner 1689 (Nikolaus) a
Cuvlignas, † ca. 1755 a Sievgia, refur-
mà, da Zernez. Figl da Rudolf, plevon,
e da Maria nata Planta von Wilden-
berg. ∞ Anna nata Hatz, figlia da Pe-
ter, pur, da Cunter (Partenz). Scola ele-
mentara a Ramosch e tar in reverenda
a Brüsch 1706 e studi da teologia al
Carolinum a Turitg 1707. Sco candi-
dat a Tusaun, alura recepì en la Sinoda
retica a Glion 1709. Plevon a Malix
(1710) e Sievgia (1716–54). Sut l’in-
fluenza da Johann Jakob Scheuchzer
ed intimà tras la collavuraziun al «All-
gemeines Helvetisches, Eydgenössi-
sches oder Schweitzerisches Lexicon»
da Johann Jacob Leu, ha Sererhard re-
digì il 1742 la «Einfalte Delineation al-
ler Gemeinden gemeiner dreyen Bün-
den» (1872, reedì il 1994); versiun ru-
mantscha parziala «Simpla delinea-
ziun, o, Cronica dals cumüns da las
Trais Lias» translatà da Jachen Curdin
Toutsch, 2005. Quest’ovra è ina fun-
tauna impurtanta per l’etnografia e Se-
rerhard sa mussa era sco bun raquinta-
der. La part istorica percunter è pauc
originala e sa basa oravant tut sin ils
cronists Fortunat Sprecher von Ber-
negg e Johannes Guler von Wyneck.

Karin Marti-Weissenbach

Johannes Guler von Wyneck (1562-1637).

libraria.

2 LEXICON ISTORIC RETICMESEMNA, ILS 24 DA FAVRER 2016



Chiavenna (part 2) – en viadi tras las anteriuras 
Terras subditas da las Trais Lias

Val Son Giachen
� Val en la provinza taliana da Sunder 
situada tranter Clavenna ed il Pass dal 
Spleia, cun las vischnancas da San Filip
po, Campodolcino ed Isolato (oz vi
schnanca da Madesimo). L’«Itinerarium 
Antonini» e la «Tabula Peutingeriana» 
dattan emprims renviaments a lieus en la 
val, tras ils quals passava il traffic da tran
sit. La Val Son Giachen è vegnida cum
pigliada gia baud en la sfera d’interess da 
la Currezia. Il territori alpester da Rasde
glia sin la spunda dretga da la val è vegnì 
utilisà en il 12avel tschientaner davent da 
Mesocco sur il Passo di Balniscio (2351 
m). Il 1204 è vegnì Clavenna en possess 
da fittanza da pastgiras sin l’Alp Emet. Il 
1226 è vegnida construida ina via char
rabla tranter Campodolcino e Madesi
mo. Cun quai èsi daventà pussaivel d’ar
rivar en il Schons sur il Pass d’Emet (u 
Niemet) enstagl dal Pass dal Spleia. Al 
punct strategic Castelasc (1932 m), al 
nordost da Stuetta, sut l’odiern lai da ser
ra da Monte Spluga, sa chattava enturn il 
1260 la residenza dal chavalier Heinrich 
von Grüneck, in vasal da Walter IV da 
Vaz. En la Val Son Giachen hai dà nume
rusas faidas pervi da cunfins ed utilisa
ziuns dad alps. Il 1428 han conclus ils Li
bers da Schons e la glieud da la Val Son 
Giachen in contract da pasch a Campo
dolcino.

En il temp medieval tardiv era la val
in territori da passadi per campagnas
militaras dals Grischuns vers il sid. A
chaschun da l’occupaziun da la Vucli
na tras ils Grischuns il 1512 èn vegnids
concedids a la Val Son Giachen, tenor
l’exempel milanais, privilegis cun ina
vasta autonomia administrativa. La val
furmava entaifer il sistem da transport
a la ruta dal Spleia il sisavel port ch’ave
va il duair da mantegnair la via ed il
dretg d’incassar taxas da via per presta
ziuns da construcziun spezialas. La
susta sa chattava a Soste en vischinan
za dad Isola. Il 1643 è vegnida renova
da la via tras la chavorgia dal Cardinel
ed enturn il 1709 è ella vegnida ampli
fitgada tras Thomas Massner da Cuira.
Ina perioda da bainstanza relativa ha
durà fin il 1800. Il 1797 ha la Val Son
Giachen refusà da sa separar da la Re
publica da las Trais Lias. Pir la tenuta
targlinanta dals Grischuns ha provocà
l’annexiun da la val a la Republica cis
alpina. En ils onns 1818–22 è vegnida
construida ina via commerziala per il
traffic cun chars e charrotschas da po
sta. Suenter l’avertura da la Viafier dal
Gottard (1880) è il traffic da transit sa
diminuì e la val è s’impovrida. En il
20avel tschientaner han la construc
ziun d’ovras idraulicas ed in turissem
moderà (a partir dals onns 1980) stgaf
fì novas pussaivladads da gudogn.

Martin Bundi

Campodolcino
Vischnanca taliana en la Val Son Gia
chen, provinza da Sunder, situada a
1071 m al sid dal Pass dal Spleia en vi
schinanza dal cunfin cun il Grischun.
Lieu principal da la val. 1881 1961 abi
tants; 1961 1737; 2004 1078. Campo
dolcino consista da plirs vitgs ed ac
launs che furman oz per part in’unitad:
las culegnas da Prestone, Portarezza,
Pietra, Tini e Corti en la val principa
la, la vischnanca da Fraciscio en la Val
da la Rabbiosa, ils aclauns da Starleggia
e Splughetta (u Porpiano) en la Val di
Starleggia e Vho en la part meridiuna
la da la val. A Campodolcino sa chatta
va probablamain il Tarvesede roman,
in lieu da susta a la via dal Spleia che
serviva da staziun finala per chars e
charrotschas e dal qual manavan trais
vias al nord: ina lung il Liro ad Isola ed
al Cardinel, in’autra a Pianazzo e Teg
giate ed ina terza sur Fontana a Made
simo (Pass da Niemet) ed Andossi/
Stuetta. Al nord da la baselgia paro
chiala maina ina marcanta punt artga
da (probablamain dal 16avel tschienta
ner), numnada Ponte romano, sur la
Rabbiosa. En il 15avel tschientaner ha
Campodolcino remplazzà Son Gia
chen sco center politic da la val. Ils 21
da matg 1428 han ils Libers da la Mun
togna da Schons suttascrit a Portarezza

in contract da pasch cun la glieud da la
Val Son Giachen. Las assambleas da la
vallada e dals terzals vegnivan convoca
das dapi il 16avel tschientaner a Corti
en vischinanza da la baselgia parochia
la da S. Gion Battista. Causa si’impur
tanza per il traffic da transit giudevan
Campodolcino e l’entira val ina gron
da autonomia administrativa ed han
perquai vulì restar tar il Grischun il
1797. Il 1818–20 è vegnida construi
da, cun sustegn da l’Austria, la via char
rabla tranter Campodolcino e Pianaz
zo/Teggiate; ils cranzs e las galarias im
posantas da quest tschancun da via (ar
chitect: Carlo Donegani) servan per
part anc oz al traffic d’autos.

Martin Bundi

Madesimo
Vischnanca taliana da la provinza da
Sunder, situada a 1534 m en la part su
ra da la Val Son Giachen, cun las frac
ziuns da Madesimo, Isola, Pianazzo e
Montespluga. 1668 571 abitants;
2005 ca. 580. Il num Madesimo deri
va probablamain dal latin amatissimus
che signifitga [in lieu] fitg amabel. Il
1226 ha la vischnanca da Clavenna la
schà construir ina via da sauma da
Campodolcino sur Madesimo en la Val
Niemet, al nord dal spartaauas, nua
che Clavenna aveva fittà alps. Questa
via stretga per chars a duas rodas, che
manava apparentamain sur Fontana,
Piano del Lanzo e Scalcoggia, ha servì
temporarmain era a sviar la ruta dal
Spleia cun cuntinuaziun a Son Rocco
per Teggiate e Stuetta. A partir dal
16avel tschientaner disponiva Madesi
mo d’in modest bogn termal. Tranter
il 1888 ed il 1905 ha il poet talian Gio
suè Carducci passentà regularmain va
canzas a Madesimo. L’agricultura e
l’economia d’alp, secturs oriundamain
dominants, èn sparids entant quasi dal
tuttafatg a favur dal turissem.

Martin Bundi

Emet
Pass a 2295 m che maina da Madesi
mo (Val Son Giachen) a Calantgil (Val
d’Avras). Il num Emet (era Diamat u
Niemet) pudess star en connex cun las
minieras. Attestà per l’emprima giada
il 1204 sco alpe de Emede: in tschert
Konrad da Masein aveva affittà l’Alp
Emet en num dals Libers dal Rain
Posteriur per 30 onns a la vischnanca
da Clavenna. En il temp medieval uti
lisav’ins per part il Pass d’Emet enstagl

dal Spleia per il traffic da martganzia e
da muvel.

La Val d’Emet è vegnida cultivada
durant tschientaners da glieud dal sid.
Il 1546 ha in Tonatz dad Andeer vendì
la mesadad da l’Alp Mutalla en la Val
d’Emet ad in vischin da Clavenna. Las
relaziuns da possess han alura puspè mi
dà. L’alp, situada sin territori da la
vischnanca da Calantgil, vegn oz puspè
utilisada da Grischuns. Martin Bundi

Isola (Val Son Giachen)
Vischnanca situada a 1260 m da la vart
sid dal Pass dal Spleia a l’entrada en la
Val Son Giachen taliana. Oasa da vas
tas pastgiras en in desert da crappa. Al
sidvest da la vischnanca ed al nord da
Vamlera s’extendeva en il temp autme
dieval in guaud cumpact fin a passa
1900 m. En il 12avel tschientaner èn
arrivads Mesolcinais sur il Passo di Bal
discio (2351 m) ad Isola ed han prendì
possess da quatter alps situadas a Ras
deglia al nord da la vischnanca tranter
1620 e 1900 m. Suenter dirs cumbats
han ins fixà il 1203 contractualmain ils
cunfins d’utilisaziun dals Mesolcinais:
lung il Liro aval fin a la sbuccada dal
Febbraro avant Isola, alura lung quest
aual fin a la Cima di Baldiscio (2850
m). La part sura da la val è vegnida co
lonisada permanentamain pir en il
13avel tschientaner. Isola sa chattava a
la Via Regia e ses abitants han adina vi
vì quasi exclusivamain dal traffic sur il
Spleia. Da Clavenna via Isola manava
antruras ina via da salaschada davos il
Schneehorn vi sur l’Alp d’Areua a No
vagnas e Medel e da là sur l’Alp Alvena
a Stussavgia e sur il Pez Mezdi a Pitasch
e Glion (ina traversada da var 16 uras e
mez). Responsabel per il mantegni
ment da la via tras la chavorgia dal Car
dinel al Spleia era il 6avel port a la Via
Sut, numnadamain quel da la Val Son
Giachen, oravant tut da la vischnanca
dad Isola. Oz na sa chatta Isola betg pli
a la via dal pass. Adolf Collenberg

Cardinel
Chavorgia al sid dal Pass dal Spleia che
nascha al mir occidental dal Lai dal
Munt Spleia ad in’autezza da circa 1900
m sur mar. Orientà l’emprim vers il
vest, fa il Cardinel a Soste (1544 m) in
schanugl per cuntinuar alura vers il sid
en direcziun dad Isola (1280 m). La
chavorgia ha ina differenza d’autezza da
var 600 m. Ella ha difficultà onns a la
lunga il passadi al traffic internaziunal

nordsid. Il num Cardinel deriva dal la
tin cardo, cardine e signifitga en ru
mantsch polesch, encalchen, sco topo
nim streglia, chavorgia, encarden. Pro
bablamain utilisavan gia ils Romans la
via dal Cardinel sper quellas sur Pianaz
zo u Madesimo. Il Cardinel vegniva fre
quentà sco ch’i para gia enturn il 1300,
trais giadas n’ha el dentant betg pudì
vegnir utilisà fin viaden il 17avel
tschientaner. Durant il temp dal cronist
Johannes Guler von Wyneck (1616) fa
schevan ins a medem temp diever dal
Cardinel e da la via sur Madesimo. A la
sortida dal Cardinel maina la via sur
Soste, Rasdeglia (S. Agostino) e Motta
letta ad Isola. Il 1703 ha il terzal sura
dad Isola, ch’aveva da mantegnair la via,
pretendì da las Trais Lias in’amplifica
ziun da la via dal Cardinel. Il 1712 ha
il speditur Thomas Massner da Cuira
erigì per incumbensa da las Trais Lias in
«neüwen weg durch den Cardinel, in
St. Jacobs Thall». Questa via maina al
vest da Stuetta ed a la riva sanestra dal
Liro en ina pendenza regulara a Torni.
Grazia a la pulvra da siglientar han ins
pudì surmuntar ils spelms cun tunnels
e galarias. Paracars, tschabargals da lain
e tetgs da protecziun garantivan als ber
niers ina tscherta segirtad. Il traffic ha
utilisà quest renumà tschancun da via
durant bundant 100 onns. Il 1818–23
è vegnida construida la via commerzia
la, adattada al traffic da chars e charro
tschas; quella manava tras insaquantas
galarias e tunnels da Stuetta a Pianazzo
per dumagnar en numerus carauns la
spunda da Tschentsch/Cien a Campo
dolcino; questa via serva per part anc oz
al traffic motorisà. In passadi istoric tras
la chavorgia dal Cardinel è vegnì reno
và e fa part oz da la Via Spluga (ina sen
da culturala da Tusaun a Clavenna).

Martin Bundi

Munt Spleia
Pitschen aclaun situà a 1908 m ent
adim la Val Son Giachen al pe sid dal
Pass dal Spleia, fracziun da la vi
schnanca taliana d’Isolato, talian Mon
te Spluga. L’aclaun sa chatta a la fin
d’ina anteriura planira auta, cuverta en
il temp medieval per part da lareschs e
tieus. Gia en il temp roman existiva
qua probablamain ina susta, dapi il
temp medieval tardiv è attestà in ospi
zi u in albiert. Sin il Munt Spleia è at
testada in’ustaria ch’era averta enturn
il 1600 durant l’entir onn. A la sava dal
18avel tschientaner è sa furmà, cun
l’augment dal traffic, in vitget enturn
la Ca della Montagna. En connex cun
l’amplificaziun da la via tras il Cardi
nel è l’ospizi vegnì engrondì, renovà e
munì cun stallas ed in zain che sunava
permanentamain en notgs da malaura.
Cun la construcziun da la via commer
ziala (1823), d’ina baselgia e da la cha
sa da duana, ha Munt Spleia obtegnì
quasi l’aspect odiern. La gronda part
da la planira da Munt Spleia è dapi il
1932 sfundrada en in lai artifizial. Sin
ina collina da la vart sid dal lai sa chat
tava en il temp medieval l’imposanta
fortezza da Castelasc. Davent da quel
la controllavan e segiravan en il 13avel
tschientaner vasals dals baruns de Vaz
il traffic nordsid. Martin Bundi

Compodolcino en la Val Son Giachen. (Maletg da ca. 1820).

Lexicon Istoric Retic
Il LIR cumpiglia bundant 3100 arti
tgels (geografics, tematics, artitgels da 
famiglias e biografias) davart l’istorgia 
grischuna/retica e la Rumantschia. 
Editura: Fundaziun Lexicon Istoric 
Svizzer; versiun online: www.elir.ch; 
versiun stampada: www.casanova.ch 
u en mintga libraria.

Cronicas davart l’istorgia e cultura da l’intschess retic, part 2
Il gener cronical

Quest gener cumpiglia l’istorgia contem-
porana ed analistica: ils auturs rapportan
sco perditgas dal temp. La collecziun dal
material e la redacziun suondan imme-
diat ils eveniments. La descripziun è stric-
tamain cronologica. Raquintads vegnan
eveniments e process cun fermas reper-
cussiuns e consequenzas, solitamain acts
da violenza e da guerra. Il punct da vista
partischant è relevant.

Ovras
Gian Travers da Zuoz ha scrit en ladin sia
«Chanzun da la guerra dalg Chiastè
d’Müs» (publitgada il 1527), en la quala
el ha sez cumbattì e patì. Hans Ardüser ha
redigì ina «Rätische Chronik» per il temp
dal 1572 fin a sia mort il 1614. La croni-
ca la pli cumpletta dals Scumbigls gri-
schuns deriva da Fortunat Sprecher von
Bernegg: «Historia motuum et bellorum
[...]», in’istorgia dals dischurdens e da las
guerras, cumpilada en duas parts per ils
onns 1607–44 (tudestg 1702). D’ina te-
nuta sumeglianta, ma scrittas a moda pli
populara, èn las ovras dal preditgant da
Fläsch Batholomäus Anhorn: «Püntner
Aufruhr» (descripziun da la dretgira nau-
scha 1607) e «Graw-Pünter-Krieg» (de-
scripziun dals onns 1603–40, cun agiun-
tas documentaras). Dus preditgants da
l’Engiadina Bassa cuntinueschan la tradi-
ziun en maniera pli cumpilatorica: Jacob
Anton Vulpius sa basa en sia «Historia
Raetica» (1679) en latin fermamain sin
l’ovra da Sprecher, Nott a Porta en sia
«Chronica Rhetica» (1742) en ladin sin
quellas da Chiampell e da Vulpius.

Florian Hitz

Gian Travers
* 1483 a Zuoz, † 22 d’avust 1563 a Zuoz,
da Zuoz. Figl da Jacob. ∞ Anna nata
Planta, figlia da Thomas. Furmaziun um-
anista e giuridica en universitads da la
Germania (tranter auter a Lipsia il 1503)
ed en Transilvania. Sco manader d’ina
bandiera (fengli) da l’Engiadin’Ota ha
Travers participà il 1515 a la Guerra da
Marignano. Guvernatur da la Vuclina
1517–19. Nobilità il 1519, ensemen cun
ses cusrin Simon, tras l’imperatur Maxi-
milian I. Durant sia segunda perioda
d’uffizi sco guvernatur da la Vuclina
(1523–25) ha gì lieu l’Emprima Guerra
da Müsch (1525), en la quala Travers è sa
cumprovà, sco en la Segunda Guerra da
Müsch (1531), sco cumandant dals Gri-
schuns e Vuclinais. Sco landamma da
l’Engiadin’Ota – in uffizi ch’el ha occupà
13 giadas – ha Travers contribuì essen-
zialmain a rinforzar la Republica da las
Trais Lias (Artitgels da Glion 1524) ed a
reparter il territori da las uschenumnadas
Markgenossenschaften da l’Engiadin’Ota
en singulas vischnancas (1539–42). El ha
represchentà repetidamain la Republica
da las Trais Lias a la Dieta federala ed a las
curts da l’exteriur.

Interessà per dumondas da religiun ed
influenzà da la Devotio moderna (movi-
ment cristian religius dal temp medieval
tardiv), ha Travers participà il 1537 sco
deputà da Zuoz a la Disputaziun da reli-
giun a Susch, nua ch’el è s’engaschà per
dapli toleranza en dumondas teologicas.
L’interrupziun dal Concil da Trent (1552)
ha destruì sia speranza da pudair evitar
ina separaziun da la baselgia. Sia conver-
siun al protestantissem (1552) ha inizià la
segunda epoca da la refurmaziun en il
Grischun e l’abandun da l’Engiadin’Ota
da la cretta catolica. Sin ses giavisch han
ins clamà a Zuoz il preditgant Philipp
Gallicius ch’ha gidà a proclamar la nova
ductrina refurmada. Cun il consentiment
da la Sinoda ha Travers sez predegià cun
passa 70 onns giu da chanzla a Zuoz. Pli
tard è el s’opponì cun success a las tenta-
tivas dals preditgants d’abolir l’uvestgieu
da Cuira, quai ch’è strusch vegnì chapì a
ses temp – ed era pli tard – da ses amis re-
furmads. Per Travers, maiordom e chan-
celier da l’uvestg Paul Ziegler, represchen-
tava il chapitel catedral l’urden instituziu-
nal, per il qual el è s’engaschà durant tut

sia vita. El era persvas che l’aboliziun da
quel favurisass mo singulas famiglias e pe-
riclitass l’existenza da la Republica da las
Trais Lias.

Travers ha tgirà ina viva correspunden-
za cun numerus scienziads svizzers ed ha
contribuì, ensemen cun ses ami Heinrich
Bullinger, decisivamain a la fundaziun da
la scola statala (livel superiur) installada
en l’anteriura claustra da S. Nicolai a Cui-
ra. Oz è Travers enconuschent surtut gra-
zia a sia lavur litterara: el vala sco funda-
tur da la lingua scritta putera e ruman-
tscha. La descripziun da sia praschunia en
il chastè da Müsch dal settember 1525 en-
fin il mars 1526 (Emprima Guerra da
Müsch) en furma d’ina cronica en rima
(700 vers) è il document il pli tempriv da
la litteratura rumantscha («Chanzun da la
guerra dalg Chiastè d’Müs», 1527). In
grond effect han gì ses dramas biblics, las
emprimas ovras represchentadas en il
Grischun en lingua rumantscha a partir
dal 1534. Constant Wieser

Hans Ardüser
* 1557 a Tavau, † suenter il 1614 proba-
blamain a Tusaun, refurmà, da Tavau e vi-
schin da Lantsch. Figl da Hans. ∞ Men-
ga nata Malet, da Lantsch. Scola da latin
a Cuira 1570, studi da preditgant (inter-
rut) a Turitg, curts segiurns tar ils picturs
Moritz e Jörg (Frosch) a Feldkirch e tar il
pictur Franz Appenzäller a Cuira. Scolast,
poet e pictur (furmaziun autodidactica).
Autur da la «Rätische Chronik» che trac-
ta il temp dal 1572 fin il 1614, da biogra-
fias (stampadas il 1598) e da chanzuns
spiritualas («Alerlei Geistliche [...] nüwi
Lieder», 1613). En sia autobiografia, che
tanscha fin il 1605, descriva Ardüser sia
vita da pictur ambulant (la stad) e da sco-
last a Maiavilla, Lantsch, Suagnign, Scha-
rons e Tusaun (l’enviern). Da las passa
tschient picturas muralas, realisadas en
var 45 vischnancas e menziunadas en
quest’ovra, èn conservadas ca. 20 en il
Grischun: descripziuns naivas popularas
cun preschentaziuns biblicas ed allegori-
cas e cun in ritg decor architectonic, cum-
pilà da cudeschs e models e cumponì cun
inschign, applitgadas tranter auter a la
Chasa Tscharner (1584) a Giuvaulta, al
Schlössli (1588–91) a Parpan, a la basel-
gia catolica (1597) da Tumegl, a la Chasa
Gees (1605) a Scharons ed a la Chasa Ca-
pol (1614) ad Andeer. Alfred Wyss

Bartholomäus Anhorn
* 1 da fanadur 1566 a Fläsch, † december
1640 a Gais/AR, refurmà, da Fläsch. Figl
dad Ulrich, pur, giurader e burser, e da
Catharina nata Adank, da Fläsch. ∞ 1)
1587 Barbara nata Hochrütner, figlia da
Johannes, plevon a Grabs, 2) 1592 Bar-
bara nata Engeli, figlia da Benedikt, cus-

seglier da citad a Son Gagl, 3) 1623 Ursu-
la nata Tanner, figlia da Heinrich, chapi-
tani a Speicher/AR. Studi da teologia a
Cuira e Turitg, ordinaziun 1586. Sco ple-
von a Fläsch 1586–1604 e 1606–12 ed a
Maiavilla a partir dal 1596 ha el promovì
la derasaziun da la ductrina evangelica en
la Val dal Rain Grischuna. Il 1621 ha el
stuì fugir sco aderent da la partida fran-
zos-veneziana da las truppas austriacas en
la Part Sura Songagliaisa. Suenter in curt
return a Maiavilla il 1622, è Anhorn
emigrà il 1623 ad Appenzell Dadora. Ple-
von a Speicher (1623–26) ed a Gais
(1626 fin a sia mort). En si’emprima ovra
istorica «Püntner Aufruhr» (1607) ha An-
horn crititgà las dretgiras nauschas, la
cumpra d’uffizis, il maldiever da pensiuns
e la degeneraziun da la giustia sco motivs
principals da la decadenza statala. Ses ca-
podovra «Graw-Pünter-Krieg» (1603–
40), cun sias descripziuns detagliadas dals
eveniments da guerra, è ina da las funtau-
nas principalas davart il temp dals Scum-
bigls grischuns. En l’emigraziun dat An-
horn cun l’«Appenzeller Chronick»
(1625) in’emprima survista pli detagliada
da l’istorgia da sia segunda patria.

J. Jürgen Seidel

Jacob Anton Vulpius [Volpe]
* 1629 a Ftan, † 8 da fanadur 1706 a
Ftan, refurmà, da Ftan. Figl da Nikolaus
Anton, plevon. Scola da latin a Cuira, stu-
di da teologia a Turitg a partir dal 1644,
alura a l’Academia a Genevra. Recepì en
la Sinoda retica il 1651. Preditgant a Ftan
1654–1706, dasperas notar. In dals teo-
logs grischuns ils pli impurtants da ses
temp. Autur da l’uschenumnada Biblia
pitschna (1666, ensemen cun ses bab Ni-
kolaus Anton) en ladin e da l’ovra monu-
mentala «La sacra Bibla» (l’uschenumna-
da Bibla da Scuol, 1679, 1520 p.), stam-
pada tar Jachen Dorta a Scuol. Vulpius ha
era redigì il 1705 ina «Historia Raetica»
en ladin (istorgia grischuna ord optica re-
furmada) ch’è dentant vegnida edida pir
il 1866 da Conradin von Moor.

Adolf Collenberg

Nott a [da] Porta
* 7 d’avust 1696 a Ftan (?), † 16 da fana-
dur 1767 a Scuol, refurmà, da Ftan. Stu-
di da teologia, ordinà il 1716, plevon a
Scuol 1718–67. Autur da litteratura reli-
giusa (tranter auter il «Catechismus [...]»,
1724; «Raims spirituals [...]», 1748). Sia
«Chronica rhetica» (en ladin, 1742), ina
sintesa da l’istoriografia refurmada, sa ba-
sa sin Durich Chiampell e sin la «Histo-
ria Raetica» (en latin, 1679) da Jacob An-
ton Vulpius che sa referescha da sia vart a
la «Pallas Rhaetica» da Fortunat Sprecher
von Bernegg. Porta ha era contribuì a
l’ediziun amplifitgada da «La sacra Bi-

blia» dal 1743 (l’uschenumnada Bibla da
Scuol). Adolf Collenberg

Il gener memorialistic
Quest gener cumpiglia las autobiografias
ed ils diaris. El sa basa exclusivamain sin
las experientschas dals auturs. I na sa trac-
ta qua betg tant d’ina descripziun da l’i-
storgia grischuna en general, mabain pli-
tost da rapports dals eveniments vivids e
percepids dals auturs sezs. Il tip da croni-
ca memorialistic cuntegna pia infurma-
ziuns persunalas: l’observaziun e l’autor-
eflexiun giogan ina rolla essenziala.

Ovras
La «Chronik» (1550), scritta en tudestg
da Wolf Capol da Flem, è anc ina furma
maschadada: ella cumenza cun l’istorgia
da l’Imperi e cun quella da la Svizra e dal
Grischun per passar dentant prest a l’i-
storgia da la famiglia Capol. Jakob Bun-
di, plevon da Sumvitg e pli tard avat da
Mustér, ha descrit en il «Reissbuch gehn
Jherusalem» (1592) ses viadi da pelegri-
nadi a Jerusalem da l’onn 1591. Il text tu-
destg è prest vegnì translatà en sursilvan e
derasà en Surselva. Hans Ardüser ha pu-
blitgà in’autobiografia (interrutta il
1605), en la quala el descriva ses viadis sco
pictur artist da paraids liber e si’activitad
didactica sco scolast emploià. Il 1649 ha
terminà Fortunat von Juvalta, landfoct a
Farschno, ses «Commentarii vitae» (me-
morias da vita). La pitschna ovra cunte-
gna numerusas remartgas criticas davart
la politica grischuna pratitgada durant ils
Scumbigls grischuns. In pau pli tard, en-
turn il 1650, ha redigì il vegl feldmarschal
franzos Ulysses von Salis-Marschlins sias
«Memorie» en talian che conservan sias
ritgas experientschas fatgas sin differents
champs da battaglia e che reflecteschan
ina conscienza da classa aristocratica. Dal
18avel tschientaner tardiv dateschan dus
relaschs da manuscrits voluminus, fin qua
inedits: l’uffizier pensiunà Martin Peider
Schmid da Ftan ha descrit en ses «Chian-
tun verd» (1773–78) las relaziuns socialas
da notabels da l’Engiadina Bassa passiu-
nads dal saut e da la chatscha; il landam-
ma, guardian da guaud e scolast Konrad
Michel von der Buocha ha dà en ses dia-
ris e cudeschs da chanzuns, publitgads
tranter il 1763 ed il 1800, in’invista en la
vita politica, economica e culturala dal
Partenz. Florian Hitz

Wolf de Capol
* matg 1473, † 27 da november 1563, re-
furmà, da Flem. Frar da Hans. ∞ Anna
nata de Lumbrins, da la Lumnezia. Pliras
giadas president communal da Flem tran-
ter il 1508 ed il 1527, grond proprietari
da terren e d’in mulin. Landfoct da Maia-
villa la primavaira 1513 enfin la fin 1515,
cumissari a Clavenna 1521–23. Chau da
la Lia Grischa 1508–09 e 1511–12. Il
1528 ha Capol sigillà sco president com-
munal la brev da liberaziun e la pergiami-
na da fundaziun da la pravenda autono-
ma da Flem, in document che revelescha
l’idea sociala ed il princip da solidaritad.
Il 1532 è Capol stà preschent a l’engira-
ment da la Lia Grischa a Glaruna. Editur
d’ina cronica dal 1550. Martin Bundi

Jakob Bundi
* 1565 a Sumvitg, † 1614 a Mustér, cato-
lic, da Sumvitg. Studis al collegi dals ge-
suits a Friburg; ordinaziun sacerdotala
1584. Plevon a Rueun 1584–85 ed a
Sumvitg 1585–93. Pelegrinadi a Jerusa-
lem 1591–92. Avat da la claustra da Mu-
stér 1593–1614 ch’el ha administrà cun
premura. Autur d’ina cronica da la clau-
stra da Mustér, in register (incumplet e
senza urden cronologic) dals avats a partir
da s. Sigisbert e d’in rapport da pelegrina-
di («Reissbuch gehn Jherusalem», 1592).
Per augmentar il prestige da sia claustra ha
Bundi attribuì la refundaziun da quella a
Carl il Grond. Urban Affentranger

Fortunat von Juvalta
* 18 d’avust 1567 a Zuoz, † 19 da matg
1654 a Zuoz, refurmà, da Zuoz. Figl da

Wolfgang, landamma da l’Engiadin’Ota,
e dad Anna nata Raschèr. Nev da Peter de
Raschèr. ∞ 1) Lucrezia nata von Planta,
da Zuoz († 1605), 2) Violanta nata Carl
von Hohenbalken. Descendent d’ina fa-
miglia da ministerials episcopals, ha el
frequentà la scola da latin ad Augsburg e,
cumbain refurmà, l’universitad dals ge-
suits a Dillingen (Baviera). En la veglia-
detgna da 21 onns è el entrà en servetsch
dal stadi; el è stà durant 20 onns chastel-
lan episcopal en la Tumleastga, è sa di-
stanzià dals cumbats tranter las facziuns
politicas grischunas ed ha prendì part a
diversas missiuns diplomaticas, sco las
tractativas cun la Frantscha per la restitu-
ziun da la Vuclina e quellas per il Capitu-
lat da Milaun (1639). Suenter avair servì
al stadi confurmamain a ses rang social,
ha el scrit en la vegliadetgna da 82 onns
ses «Commentarii vitae» (1649), redigids
en in latin elegant, en ils quals el relata
dals eveniments memorabels da sia vita.
A moda objectiva e senza illusiuns pre-
schenta el il stadi republican e mussa co
che la democrazia po crudar savens im-
previsiblamain en il despotissem ed en
l’anarchia. Cun pleds ferms enumerescha
el ils putgads dal stadi democratic: la cor-
rupziun dals derschaders, ils crims cunter
la giustia, las persecuziuns, la cumpra
d’uffizis ed, il pir da tut ils putgads, l’ex-
plotaziun da las Terras subditas. El s’in-
teressa pauc per detagls, ma emprova da
dar ina survista concisa. Senza pregiudi-
zis confessiunals evochescha el ils meca-
nissems principals da la politica interna-
ziunala e mussa che l’allianza cun la Spa-
gna e l’Austria è la meglra soluziun per il
Stadi grischun, guardian dals pass alpins.
La curta monografia da Juvalta preschen-
ta la sintesa la pli cumprimida dals Scum-
bigls grischuns e cuntegna las reflexiuns
las pli amaras ch’èn mai vegnidas publi-
tgadas davart il stadi democartic gri-
schun. Edgar Bonjour

Martin Peider Schmid
* 29 d’october 1743 a Ftan, † 11 d’octo-
ber 1821 a Ftan, refurmà. Figl da Peider,
medi. Nubil. Instrucziun tar Petrus Do-
minicus Rosius a Porta. Litinent en ser-
vetsch franzos, engaschament ch’el ha
quittà suenter la mort dal bab il 1772. Sil-
suenter ha el occupà a Ftan divers uffizis,
ha administrà ils bains ertads ed ha redi-
gì il 1773–78 sut il titel «Chiantun verd»
dus toms voluminus ch’èn ina funtauna
ordvart preziusa per l’istorgia e l’etnolo-
gia da l’Engiadina Bassa (numerus plans
exacts da Ftan). Cumbain ch’el n’appar-
tegneva betg a la medema famiglia, du-
vrava Schmid il predicat «von Grüneck»
(rumansch Chiantun verd).

Paul Eugen Grimm

Konrad Michel (von der Buocha)
* 1726 a Buchen, † 1805 a Buchen, da
Luzein. Scolast, prefect forestal, salter
giudizial e landamma. Da ses temp d’as-
sistenza 1779–83 en servetsch dad An-
dreas von Sprecher (guvernatur en Vucli-
na 1781–83) deriva ses «Luzeiner Jour-
nal». Michel ha relaschà bleras notizias
d’observaziuns persunalas davart la tradi-
ziun e chaussas impurtantas e main im-
purtantas, tranter auter davart las alps dal
Partenz, l’economia forestala a Luzein ed
ils onns da guerra dal 1799–1800. Sia ca-
podovra è il «Liederbuch», ina collecziun
da notas da passa 100 chanzuns popula-
ras e da chorals che vegnivan chantads da
ses temp a Luzein. Martin Bundi

Jakob Bundi, 
«Reissbuch gehn 
Jerusalem» 
(1592).

Lexicon Istoric Retic
Il LIR cumpiglia bundant 3100 arti-
tgels (geografics, tematics, artitgels da 
famiglias e biografias) davart l’istorgia 
grischuna/retica e la Rumantschia. 
Editura: Fundaziun Lexicon Istoric 
Svizzer; versiun online: www.e-lir.ch; 
versiun stampada: www.casanova.ch 
u en mintga libraria.

7LEXICON ISTORIC RETIC MESEMNA, ILS 9 DA MARS 2016



Vuclina (part 1) – en viadi tras las anteriuras 
Terras subditas da las Trais Lias

� La Vuclina furma cun la Val Clavenna
il territori da l’odierna provinza taliana
da Sunder, situada il pli al nord da la
Lumbardia, e vegn percurrida dal flum
Adda. Talian Valtellina, tudestg Veltlin.
Ella è dividida oz administrativamain en
quatter communitads che reuneschan
65 vischnancas. La Vuclina cunfinescha
al nord cun las Alps Reticas che sepa
ran ella dal chantun Grischun ed al sid
cun las Prealps Orobicas. Tenor petro
glifas scuvertas a Grosio è la Vuclina
abitada dapi il temp neolitic.

La Vuclina conquistada
dals Grischuns

Suttamessa dals Romans l’onn 16 a.C., è
la Vuclina vegnida cumpigliada a partir dal
5avel tschientaner da la cristianisaziun
ch’ha schendrà ina deschina da plaivs de-
pendentas da la diocesa da Com. Ils Lum-
bards paran d’esser arrivads en Vuclina pir
suenter l’onn 720. Ina tschuncantina
d’onns pli tard ha Carl il Grond affidà la
regiun a la claustra da Saint-Denis a Paris.
En il temp feudal è passada la pussanza sur
la Vuclina a l’uvestgieu da Com. A las vias
da transit alpinas èn naschids ils ospizis da
S. Perpetua a Tiraun e da S. Romerio/Re-
migio en il Puschlav. Il Puschlav, ch’ha ap-
partegnì cun il contadi da Buorm a l’uve-
stgieu da Cuira en il 11avel tschientaner,
vegniva administrà dals signurs de Matsch
(Vnuost), investids il 1150 da l’uvestgieu
da Com era cun la plaiv da Mazzo. En il
13avel tschientaner è s’unì Buorm cun
Com per turnar puspè a l’uvestgieu da
Cuira en il 14avel tschientaner.

Tranter las famiglias feudalas estras fi-
guravan ils signurs de Tarasp a Tresivio. En
Vuclina s’opponivan ils Guelfs ed ils Ghi-
bellins, duas gruppas da famiglias da la feu-
dalitad minura che, alliadas da lur vart cun
famiglias da Com, sa contestavan il guvern
local. Talas opposiziuns han provocà ina
fragmentaziun da la pussanza e dal possess,
pia era da las pastgiras, il cumbat per las
qualas ha provocà diversas cuntraversas e
rapiments da biestga. Talas episodas èn sa
manifestadas era als cunfins naziunals, per
exempel tranter Tavau e Livign u tranter
l’Engiadina e Buorm. Il 1335 ha obtegnì il
duca da Milaun, Azzone Visconti, la suve-
ranitad sur il territori da la diocesa da
Com, damai era sur la Vuclina e la Val Cla-

venna, cun excepziun da Buorm ch’è restà
suttamess a l’uvestgieu da Cuira per ulte-
riurs ca. 15 onns. Il 1406 han ils Visconti
cedì en feud a Giovanni Malacrida da
Müsch il Puschlav ch’ha protestà energica-
main cunter quella decisiun ed è vegnì re-
cepì dus onns pli tard en la Lia da la Cha-
dé. A partir da quel mument è la Tur da Pi-
attamala a Campocologno, situada en ina
posiziun strategica, daventada impurtanta
sco punct da defensiun en quel lieu da cun-
fin. En la segunda mesadad dal 15avel
tschientaner han ils Grischuns pudì avrir
ina porta vers il sid, profitond d’in mu-
ment da gronda deblezza en la politica da
Ludovico Maria Sforza (il Mor). La stad
dal 1486 e l’entschatta dal 1487 (onn da la
Battaglia da Caiolo sper Sunder) èn ils Gri-
schuns entrads en Vuclina. Els han bandu-
nà la val pir suenter avair obtegnì in’in-
demnisaziun da 14 000 liras e l’exemziun
dal dazi. Il duca da Milaun ha reagì cun in
plan da fortificaziun cumplex: la construc-
ziun da mirs da tschinta a Clavenna, Mur-

begn, Sunder, Tiraun e Buorm sco era d’in
mir da serra a Serravalle a l’entrada dal con-
tadi da Buorm e la reparaziun dal chastè da
Tresivio e da la Tur da Piattamala. Dals
mirs èn vegnids realisads mo quels da Ti-
raun (a partir dal 1492) e quels da Claven-
na, ils auters mirs han sentì l’opposiziun da
vart da las communitads obligadas da pre-
star contribuziuns finanzialas. A la fin dal
15avel tschientaner è vegnì battì il Mor
dals Franzos ch’han occupà durant ca. 12
onns la regiun.

Il 1512 è turnà Massimiliano Sforza a
Milaun. Ils Grischuns han profità dal re-
turn per invader ils 24 da zercladur 1512
la Vuclina ed ils contadis da Clavenna e
Buorm. Els n’èn betg vegnids retschavids
cun l’entusiassem che tschertas funtaunas
vulessan far valair, ma era senza resistenza
pli gronda. Per giustifitgar l’annexiun da la
Vuclina han las Trais Lias allegà la dona-
ziun contestada da Mastino Visconti dal
1404 ch’era vegnì privà il 1335, ensemen
cun ses bab e ses frars, da la pussanza sur il
ducadi da Milaun tras il cusrin Gian Gale-
azzo Visconti. Durant ina visita a l’uvestg
Hartmann da Cuira, cont da Werdenberg,
ha Visconti regalà ils 29 da zercladur 1404
a quel la Vuclina e ses contadis. Il docu-
ment latin relata effectivamain en l’empri-
ma part d’ina donaziun absoluta, ma per
far immediat dependenta la donaziun dal
return da Visconti en il ducadi da Milaun,
dotà cun tut ils dretgs da signur feudal tras
l’imperatur. Tenor tscherts erudits talians
sa tractavi d’ina donaziun cundiziunala in-
efficazia, perquai che la cundiziun a la qua-
la ella era subordinada n’è betg vegnida ac-
cumplida; da l’avis cuntrari è percunter la
gronda part dals istoriografs grischuns.

In’autra questiun è colliada cun l’anne-
xiun da la Vuclina dal 1512. Tenor la pli-
part dals istoriografs vuclinais èn vegnids
stipulads ils Patgs da Tegl il zercladur 1512
e confermads da la Dieta a Glion dals 13
d’avrigl 1513. L’istoriografia grischuna als
resguarda sco inventads dals Vuclinais per
empruvar da giustifitgar la violenta insur-
recziun dal 1620. En quest ultim cas fissi
anc adina difficil d’explitgar la preschien-
tscha en ils patgs da clausulas talmain im-
pegnativas per ils Vuclinais sco quella
d’obedir a las Lias e da stuair pajar a quel-
las ina summa annuala da 100 rentschs. En
ils patgs vegnan numnads ils Vuclinais
«chars e fidaivels Confederads» ed els ve-
gnan admess a las dietas federalas da las
Lias. En la medema maniera han recepì ils
Grischuns a l’entschatta era quels da la Val
Son Giachen, per numnar els insaquants
decennis pli tard «subdits». Menziun spe-
ziala per quai che reguarda la participaziun

a las dietas meritan las clausulas restrictivas
«dal mument, en il qual i vegn ad esser ne-
cessari» e «cura ch’els vegnan clamads a las
dietas». L’admissiun era effectivamain affi-
dada a la voluntad arbitrara da las Lias che
preferivan d’excluder ils Vuclinais da lur
decisiuns. Ils Grischuns èn s’engaschads
era per ils privilegis ed usits locals en Vu-
clina ed en ils contadis e per dispensar –
cun success – ils abitants da pajar taglias a
l’imperatur ed al duca da Milaun.

L’epoca grischuna
Durant l’epoca grischuna è sa mantegnida
la subdivisiun da la Vuclina en trais terzals:
quel inferiur cun las squadras da Murbegn
e Traona, quel central cun la chapitala Sun-
der e quel superiur cun il center Tiraun,
entant ch’il contadi da Buorm giudeva pri-
vilegis particulars. L’autoritad suprema en
Vuclina era il guvernatur che residiava a
Sunder e che provegniva dapi il 1545 da las
Trais Lias, elegì da lur Dieta. A Sunder re-
sidiava era il vicari, in derschader per cas
criminals, senza il parairi dal qual ins na
pudeva betg pronunziar sentenzias da
mort. Podestats grischuns residiavan a Ti-
raun, Tegl, Murbegn e Traona. Ina gronda
part da las funcziuns dal podestat da
Buorm vegniva delegada (en consequenza
dals privilegis attribuids al contadi) a func-
ziunaris locals. Ils podestats vegnivan assi-
stids dad assessurs u delegads e da chance-
liers tschernids da trais persunas proponi-
das da las communitads localas. Las magi-
straturas vegnivan occupadas mintga bien-
ni dals cumins da las Lias tenor in rodel fi-
xà ed affittadas per ordinari a quel che off-
riva il meglier; la cumpra d’uffizis era ina
pratica discutabla, ma derasada a ses temp
en Europa (ed era en la Vuclina e ses con-
tadis durant il domini milanais precedent).
Uschia stueva l’incaricà recuperar la sum-
ma pajada per il fit durant il mandat da
derschader u da represchentant dal guvern
grischun. La Vuclina pajava mintg’onn
500 filips u 1250 flurins per il salari dals
magistrats, ina cifra modesta en cumpare-
gliaziun cun quai che quels avevan spendì
per l’uffizi (4–40 000 risculdis); ils pode-
stats recurrivan perquai a tut ils meds legi-
tims u illegitims per sa revegnir e far avan-
zaments. Il guvern grischun ha respectà ils
statuts en vigur, inclus las revisiuns da
quels a partir dal 1531. El ha accordà plai-
na autonomia a las autoritads localas, als
cussegls dals terzals ed al Consiglio della
Valle che sa cumponiva da mintgamai trais
represchentants dal terzal superiur, da quel
central, da Tegl, da las squadras da Mur-
begn e da Traona e d’in represchentant per
mintgina da las 19 vischnancas.

En la segunda mesadad dal 16avel
tschientaner ha la refurmaziun protestanta
carmalà en Vuclina, sco era en la Val Cla-
venna, fugitivs talians che pudevan pregiar
qua senza vegnir persequitads, cun quai
ch’il Grischun (cun maioritad protestanta)
aveva renconuschì il princip da toleranza en
dumondas da cretta. Ils uvestgs da Com
n’han, cun trais excepziuns, betg pudì far vi-
sitas pastoralas fin il 1615. Il 1595 ha gì lieu
ina disputaziun teologica a Tiraun, nua
ch’ins aveva annunzià l’appariziun da Nos-
sadunna. Ina rolla impurtanta en la propa-
gaziun dal protestantissem en Vuclina ed en
l’Italia ha giugà la stamparia Landolfi a Po-
schiavo. En la medema perioda èn naschi-
das tensiuns internas ch’han cumpiglià era
la Vuclina. L’avischinaziun dal Grischun a
Vaniescha ha alarmà la Spagna che domina-
va la regiun da Milaun e ch’ha laschà con-
struir il 1603 la fortezza da Fuentes al cun-
fin settentriunal. En la populaziun aveva
l’Edict da Glion provocà gia il 1557 mal-
cuntentientschas cun conceder als prote-
stants il dretg da salvar il cult divin en ba-
selgias catolicas e cun permetter ad els d’in-
stallar (senza success) in collegi evangelic a
Sunder. L’archiprer Nicolò Rusca, capturà
dals protestants il 1618 per supponida acti-
vitad antigrischuna, è mort sut tortura a Tu-
saun, nua ch’el è vegnì sentenzià da la dre-
tgira nauscha. Sut pressiun spagnola è pro-
rutta ina congiuraziun en Vuclina, dirigida
d’insaquants represchentants da la noblez-
za. Ils 19 da fanadur 1620 han assassinà ils
congiurads vuclinais 400 (600?) protestants
en il Murdraretsch en Vuclina. Suenter il
mazzament han empruvà ils Grischuns da
turnar en Vuclina, ma els èn vegnids rete-
gnids dals Spagnols ch’han conquistà era la
Val Clavenna. Il papa ha empruvà da chat-
tar ina soluziun cun trametter il 1623 ina
garnischun da 1500 infantarists e 500 cha-
valiers; era ils Franzos èn intervegnids per
controllar la pussanza spagnola.

Il 1639 ha il Capitulat da Milaun resti-
tuì la Vuclina ed ils contadis als Grischuns,
renconuschend la suletta confessiun cato-
lica e scumandond la residenza stabla dals
protestants en la val. Ils dus decennis mar-
cads da guerras e pestilenzas han laschà la
populaziun en in stadi da profund abatti-
ment. En quella perioda han gì lieu era ils
process cunter strias cun dunsainas d’exe-
cuziuns sin il stgandler. Guido Scaramellini

Fuentes
Anteriura fortezza a l’entrada da la Vucli-
na, situada sin la collina da Monteggiolo a
la sbuccada da l’Adda en il Lai da Com (en
vischinanza da Colico). Erigida il 1603–
04 da Pedro Fuentes, statalter spagnol a
Milaun, en reacziun a l’allianza concludi-
da il 1603 tranter las Trais Lias e Vaniescha.
Fuentes era in punct strategic impurtant
che permetteva da controllar e bloccar il
traffic a Clavenna ed en Vuclina, vul dir ina
colliaziun impurtanta tranter il Grischun
e Vaniescha. Ils Spagnols numnavan Fuen-
tes il «giuf dals Grischuns» che designavan
quest lieu da lur vart sco «fossa dals Spa-
gnols» causa la malaria en las palids dal ba-
tschigl da l’Adda ch’aveva decimà massiva-
main la garnischun spagnola. La fortezza
da Fuentes è stada d’impurtanza durant ils
Scumbigls grischuns. II 1797 è ella vegni-
da demolida dals Franzos. Ins vesa anc oz
grondas parts da la fortezza en ruina, ora-
vant tut da l’anteriura baselgia e da la ca-
serna. Martin Bundi

Sguard da Montagna (sper Sondrio) sur la Vuclina. FOTO: PD

Il Grischun dal temp da la Guerra svabaisa 1499 (part 1)
Da l’expansiun habsburgaisa als cumbats en il Signuradi ed en l’Engiadina Bassa/Val Müstair

� En accord cun ils Confederads han
las Trais Lias parà il 1499 las attatgas
dal retg Maximilian I. Ellas han cuntan-
schì victorias a Maiavilla, sin il Pass S.
Gliezi ed en la Battaglia a la Chalavai-
na, garantind qua tras l’independenza a
la Republica da las Trais Lias. Il LIR pre-
schenta artitgels – per part en furma
d’extracts – che servan a sclerir ils mo-
tivs e las consequenzas dals eveni-
ments da guerra per il territori retic. En
la regiun da l’Engiadina Bassa, da la Val
Müstair e dal Vnuost eran las relaziuns
giuridicas d’obedientscha fitg diffusas en
il 15avel tschientaner. Suenter la Senten
zia da cumpromiss da Gluorn dal 1471
concernent ils subdits dal ducadi tirolais
en l’Engiadina Bassa, è alura prorutta il
1475 la Guerra da las giaglinas e las ten
siuns politicgiuridicas en la regiun èn fi
nalmain explodidas en la Battaglia a la
Chalavaina (1499).

Durant la Guerra svabaisa (Battaglias
da Frastanz e Chalavaina) èn las Trais Lias
sa preschentadas per l’emprima giada cun
lur armada (ca. 10 000 schuldads). Il 1512
han ellas era conquistà ensemen las Terras
subditas. Las structuras militaras e l’equi
pament eran dentant – malgrà las victorias
– manglus ed ils mercenaris ils sulets
guerriers da professiun.

En connex cun la Guerra svabaisa han
subì il Signuradi, il Partenz, l’Engiadina e
la Val Müstair enturn il 1499 rapinas e de
vastaziuns. Per evitar ch’i sa furmian basas
militaras austriacas sin lur territori, han las
partidas grischunas per part mess sezzas en
ruina chastels e fortificaziuns situads sin
lur territori (p.ex. NeuAspermont/
Genin, Tschanüff/Ramosch, Strassberg/
Malix, Belfort/Brinzauls).

A Basilea è vegnida concludida il set
tember 1499 la Pasch da Basilea, a la qua
la èn era sa participads ils mess da las Trais 
Lias che n’han dentant betg cuntanschì il 
success ch’els spetgavan sco victurs a la 
Chalavaina. Tuttina han ils contracts 
conclus il 1500 ed il 1503 a Feldkirch 
stabilì la pasch e determinà ils cunfins ed 
ils dretgs da las Lias, da l’uvestgieu e da 
l’Austria (fin 1641/42). A la Republica 
da las Trais Lias èsi facticamain reussì 
d’impedir in’expansiun da l’Austria en 
l’Engiadina Bassa ed era l’uvestg da Cui
ra ha pudì defender ses dretgs feudals 
(subdits da la Chadé) ed ecclesiastics en 
il Vnuost.

La Currezia e pli tard la Republica da
las Trais Lias èn bain stadas fin il 1648 no
minalmain parts da l’Imperi francon re
spectiv german, vul dir fin a la renconu
schientscha da sia suveranitad statala te
nor il dretg internaziunal tras la Pasch da
Vestfalia. Ma suenter la Guerra svabaisa
dal 1499 n’ha l’Imperi betg fatg valair pre
tensiuns surordinadas: l’invasiun dal 1621
(Scumbigls grischuns) n’è betg succedida
en ses num, mabain en quel da la Chasa
d’Austria: ils Habsburgais possedevan
dretgs giudizials en il Partenz ed en l’En
giadina Bassa.

Austria
Suenter l’acquist dal contadi dal Tirol
(1363) e, pauc pli tard, dal Vorarlberg tras
ils Habsburgais, ha la Lia da la Chadé,
fundada il 1367, impedì ad interim lur ex
pansiun vers il vest. En il decurs dal 14avel
tschientaner èn però vegnids vitiers novs
champs da tensiuns: Dal 14211803 ha
l’Austria possess l’avugadia sur la claustra

da Müstair. Il 1464 ha la Chasa Habsburg
Austria acquistà il signuradi da Tarasp e
dretgs giudizials en l’Engiadina Bassa e la
Val Müstair. Gia il 1475 ha la Guerra da
las giaglinas, provocada tras il refus da pa
jar tribut en furma da la giaglina da tschai
ver, chaschunà miseria en l’Engiadina Bas
sa. Las relaziuns giuridicas èn restadas ord
vart cumplitgadas en quella regiun (con
vivenza tranter libers e subdits a la giuris
dicziun da la Chadé da Cuira resp. a quel
la dal contadi dal Tirol).

Il 1470 han ils von Habsburg cumprà
las sis dretgiras da Tavau, Claustra, Pra
lung, S. Peder, Curvalda e Belfort dals
conts de MontfortTettnang ed il 1496
Aschera e Castels dals baruns de Matsch.
Quellas uschenumnadas Otg Dretgiras
han furmà (de facto) ina podestataria au
striaca fin il 1649. Ma quella regiun era
per l’Austria atgnamain mo d’interess po
liticterritorial e betg economic.

Il 1497 ha l’Austria acquistà dals conts 
de Zollern tras barat il signuradi da Ra
zén ed è qua tras daventada in dals si
gnurs da la Lia Grischa cun dretg da pro
poner mintga trais onns il chaulia. La 
Guerra svabaisa dal 1499 (Battaglias a la 
Chalavaina ed al Pass S. Gliezi) ha mess 
in term a l’expansiun territoriala austria
ca en il Grischun. La Pasch da Basilea 
(1500), il Contract da Feldkirch (1503) 
e la Cunvegna dal 1518 han servì da ba
sa a las relaziuns tranter il Grischun e 
l’Austria fin als Scumbigls grischuns. 

Adolf Collenberg

Engiadina Bassa
Il 1140 è l’Engiadina Bassa passada sco
feud als conts von Tirol. Il 1160 ed il 1177
avevan ils nobels von Tarasp regalà a
l’uvestg da Cuira lur chastè cun tut ils pos
sess a Guarda, Scuol e Ftan. Tras la cum
pra supplementara d’insaquantas chastel
lanias (tr.a. ArdezSassmunt) è quel s’ac
quistà ina pussanza extraordinaria en la re
giun. Ils Habsburgais, dapi il 1363 conts
dal Tirol, han dentant impedì l’uvestg
d’acquistar la suveranitad territoriala. Il
1367 è l’Engiadina Bassa aderida a la Lia
da la Chadé, fundada il medem onn. Il
1464 han ils Habsburgais acquistà il do
mini da Tarasp (oriundamain en possess
dals Matschs) e provocà il 1475 tras lur
pretensiuns feudalas la Guerra da las gia
glinas. La tentativa d’integrar l’Engiadina
Bassa e la Val Müstair limitrofa en la cha
stellania giudiziala da Danuder ha provo
cà il 1499 la Guerra svabaisa. La soldate
sca imperiala ha sblundregià e devastà tut
las vischnancas da l’Engiadina Bassa. La
victoria dals Grischuns a la Chalavaina il
1499 ha mess ina fin a l’expansiun habs
burgaistirolaisa en l’Engiadina Bassa. La
cunvegna dal 1500 ha fixà il status quo.

Ottavio Clavuot

Guerra da
las giaglinas

La Guerra da las giaglinas è prorutta il
1475 tranter l’Engiadina ed il Tirol en
consequenza da relaziuns giuridicas nun
cleras en l’Engiadina Bassa ed en la Val
Müstair e pervi da la refusa dals Valladers
da pajar als Habsburgais taglia en furma
da giaglinas; quels han sin quai occupà
l’Engiadina Bassa ed han mess en tschen
dra la vischnanca da Ramosch. Cun agid
da l’Engiadin’Ota han ils subdits ladins
dentant pudì rebatter las truppas tirolai
sas. Questa guerra ha inspirà Jon Semade

ni a scriver il 1974 ina cumedia diverten
ta cun il titel «La guerra da las giallinas».

Martin Bundi

Danuder
Durant il temp medieval tardiv e fin il 
mument che l’Engiadina è sa liberada da 
l’Austria (1652) ha exequì il chastellan, 
resident sin il chastè da Munt Danuder, 
la giurisdicziun criminala austriaca en 
l’Engiadina Bassa. L’onn 1475 han ils 
Engiadinais refusà da pajar a quel l’usche
numnà tschains da giaglinas. En la 
Guerra da las giaglinas (1475) ed en la 
Guerra svabaisa (1499) han ils Engiadi
nais destruì il chastè. Paul Eugen Grimm

Guglielm Bart
† 1475, da Ramosch. Erox legendar da la 
Guerra da las giaglinas (1475). Pervia da 
relaziuns giuridicas nuncleras, tranter 
auter concernent il tribut feudal en fur
ma da la giaglina da tschaiver, ha ina 
truppa tirolaisa sut il cumond dal cha
stellan da Schlandersberg mess en tschen
dra la vischnanca da Ramosch. En la 
suandanta battaglia tranter ils Tirolais ed 
ils Engiadinais ha Martihans da Danuder 
provocà Bart, il pli ferm Ramoschan. Te
nor Durich Chiampell aveva Bart signa
là als Engiadinais d’attatgar; el sez era 
avanzà tras indesch retschas da l’inimi, 
aveva sdrappà or da maun a quel la ban
diera dad Alla ch’el aveva stgarpà per alu
ra murir. Ils Engiadinais han battì ils Ti
rolais. Martin Bundi

Pass da Son Gliezi
Il pass ha d’engraziar sia impurtanza eco
nomica al fatg ch’el era, fin a l’avertura da 
la Viafier da la Val dal Rain (1858), la su
letta colliaziun charrabla tranter il Gri
schun, il Vorarlberg ed il sid da la Ger
mania (uschenumnada Via tudestga, re
novada il 1783/85). El steva perquai sa
vens en il center da cumbats militars ed 
ils edifizis èn vegnids destruids pliras gia
das (1499, 162022 e 1799). 

Adolf Collenberg

Il Signuradi
Il 1436 è entrà il Signuradi en la Lia da las
Diesch Dretgiras. Il 1475 han conclus ils
signurs da Brandis ensemen cun il Signu
radi in’allianza cun l’uvestgieu da Cuira e
cun la Lia da la Chadé. Il 1499 han els
cumbattì da la vart dals Austriacs, han pers
cun quels la guerra ed han stuì vender il
Signuradi per mancanza da daners. L’im
peratur Maximilian I è alura s’interessà per
quel, el ha però renunzià ad in acquist en
consequenza d’irritaziuns naschidas qua
tras en il Grischun. Uschia è passà il Si
gnuradi il 1509 tras cumpra a las Trais
Lias. Adolf Collenberg

Chalavaina
Stretga tranter Tuer e Gluorn che s’extenda
a l’ost dal cunfin naziunal tranter la Val
Müstair svizra ed il Vnuost talian, tudestg
Calven. La Chalavaina è stada in dals lieus
centrals da la Guerra svabaisas tranter la
Confederaziun e l’Imperi tudestg. Ils mo
tivs immediats per la Battaglia a la Chala
vaina èn stads in assagl tirolais a la claustra
da S. Jon a Müstair ed ina campagna da ra
pina en l’Engiadina Bassa la primavaira dal
1499. Suenter tentativas d’invasiun, inter
prendidas senza success da pievels guerrescs
svabais al Pass S. Gliezi ed en il Partenz, ha
il retg Maximilian concentrà sias offensivas
principalas a la flanca sidost, en il Vnuost
Superiur. Il 1499 han ils Austriacs erigì in
rempar da lain a la Chalavaina. Quel tan
scheva d’ina vart da la val a l’autra e furma
va ina vaira fortezza cun turs a plirs plauns
munidas cun balestreras, armada cun quat
ter bastiuns. Ils 22 da matg 1499 han ils
Grischuns conquistà la fortezza austriaca a
la Chalavaina, recurrind ad ina tactica raf
finada: entant ch’ina part da las truppas ha
tschinclà la fortificaziun, ha l’armada prin
cipala pudì assaglir ella frontalmain. Bene
detg Fontana ha chattà la mort eroica a la
Chalavaina. Simon Lemnius ha descrit la
battaglia en sia «Raeteis». La victoria a la
Chalavaina è stada ditg l’eveniment decisiv
en il cumbat da las Trais Lias per la libertad
e l’independenza (Pasch da Basilea dal set

tember 1499); ella e ses erox Fontana veg
nan dechantads tranter auter en la chanzun
«A Tgalavaina» da Georgius Schmid von
Grüneck (text: Alfons Tuor), cun il refrain
patetic: «Plitost la mort che sclaveria ei la
parola dils Grischuns». Dapi il 1927 ha lieu
il matg (fin il 1955) e zercladur (a partir dal
1959) il prestigius Tir da Chalavaina
(standarta ambulanta, 14 giadas fin il
2008). Martin Bundi

Schlingia
Las regiuns d’Arunda e Schlingia èn stadas
strategicamain fitg impurtantas durant la
Guerra svabaisa. Ils 21 da matg 1499 èn
ids ils Grischuns en posiziun cun lur trup
pa principala davant il rempar a la Chala
vaina, entant ch’ina armada da 2000
umens era entrada la notg sequenta sur
l’Alp Tell e la Sella da Tell (2380 m) en la
Val Schlingia ed aveva, la damaun dals 22
da matg, vegnind da Schlü e Laad, circum
dà la fortezza da davos e segirà qua tras als
Grischuns la victoria en la battaglia uschè
decisiva a la Chalavaina. Martin Bundi

Etsch/Adige (Adisch)
La regiun da l’Adisch ha giugà ina rolla
impurtanta oravant tut en la Guerra sva
baisa ed è vegnida devastada fermamain,
tranter auter era la punt sur l’Adisch a
Latsch (istoric Laad). La chanzun «La
guardia grischuna» (text: Florian Grand,
musica: Robert Cantieni) regorda a quest
cumbat dals Grischuns per la libertad: «La
not ais schüra, müt il god, la claustr’in
durmanzada; sur l’Adisch nan tamburs eu
od [...]». Martin Bundi

Glurns/Glorenza (Gluorn)
Il 1499 han ils Grischuns refusà il contract
da pasch da Gluorn ed han destruì la cita
detta en la Battaglia a la Chalavaina. La ci
tad da Gluorn è alura puspè vegnida re
construida sco garnischun cunter il Gri
schun. Adolf Collenberg

Mals/Malles (Damal)
A partir dal temp autmedieval è la vi
schnanca vegnida suttamessa al domini da
l’uvestgieu da Cuira che possedeva en la re
giun sis chastels, tschintg grondas migiu
rias (tranter auter a Damal ed a Barbusch)
e gronds bains a Laad e Tarsch. A Damal
residiavan in derschader episcopal per la
Chalavaina Sut (1211–1570) ed il decan
dal Vnuost Superiur. Il 1499, suenter la
Battaglia a la Chalavaina, è la vischnanca
vegnida devastada dals Grischuns. Il 1618
è ella vegnida annectada ensemen cun il
Vnuost al contadi dal Tirol. Il 1665 ha
l’uvestg da Cuira cedì ils dretgs giudizials
da la Chalavaina Sut (Damal, Danuder,
Schludern) a l’Austria. Adolf Collenberg

Meraun
Durant la Guerra svabaisa, suenter la
sconfitta dals Tirolais en la Guerra da la
Chalavaina e l’invasiun da rapina dals Gri
schuns en il Vnuost la fin da matg 1499,
è Meraun entrà en conflict cun las Trais
Lias. A quell’occasiun èn vegnids mazzads
36 ostagis grischuns. Martin Bundi

Pass dal Chaschauna
Passadi a 2694 m che maina da Schanf en
l’Engiadin’Ota sur la Val Chaschauna e la
Val Federia a Livign ed a Buorm. Il zercla
dur 1499, suenter la Battaglia a la Chala
vaina, è arrivà il cont von Sonnenberg cun
in’armada imperiala da var 12’000 umens
dal sid sur il Chaschauna ed ha devastà
l’Engiadina. Martin Bundi

Il favrer 1499 attatgan mercenaris da la Lia svabaisa la citadina da Maiavilla. 
CRONICA DA DIEBOLD SCHILLING

Cotschen: movi-

Vuclina (part 2) – en viadi tras 
las anteriuras Terras subditas da las Trais Lias

Capitulats da Milaun
Il term Capitulats da Milaun designescha 
il contract dal 1639 per la restituziun da 
las Terras subditas (Vuclina, Buorm e 
Clavenna) a las Trais Lias e sias renovazi-
uns en vigur a partir dal 1726 e 1763. En 
il Capitulat da Milaun dal 1639 aveva la 
Spagna, ch’exercitava la suveranitad sur 
la Lumbardia, cedì suenter ils Scumbigls 
grischuns la supremazia sur las Terras 
subditas, a las qualas ella aveva però ga-
rantì l’exclusivitad da la confessiun cato-
lica. En la Pasch eterna cun la Spagna, 
colliada stretgamain cun la cunvegna da-
vart las Terras subditas, gievi per ils pass 
grischuns, pia per ils dretgs da passagi da 
truppas habsburgaisas, ma era per privi-
legis commerzials e per pensiuns.

Cura che Milaun è passà il 1706 a 
l’Austria (en la Guerra da successiun 
spagnola) han ils Grischuns aspirà ad ina 
renovaziun dal Capitulat da Milaun ch’è 
reussida pir il 1726. Quella ha facilità 
l’import da granezza, ma ils refurmads 
restads en Vuclina èn vegnids bandi-
schads senza misericordia. Quai ha pro-
vocà tensiuns tranter las Trais Lias ch’han 
manà ad ina dispita cun Cuira per il dretg 
da precedenza.

Il Capitulat da Milaun revedì dal 
1763 – en concurrenza cun ina renovazi-
un da l’allianza cun Vaniescha – ha pur-
tà novs privilegis commerzials. El ha den-
tant impedì la realisaziun d’ina via da 
transit da Bergam a Murbegn. Vaniescha 
ha sin quai privà ils commerziants gri-
schuns da lur privilegis, da maniera che 
passa 1000 famiglias han stuì bandunar 
la citad. Ils Vuclinais, che n’èn betg veg-
nids resguardads en tut questas cunveg-
nas, èn restads cun mauns vids. Las cun-
vegnientschas concernent ils dretgs d’im-
portar furment e ris (Tratta) sco era ils pa-
jaments e las pensiuns a politichers e mi-
litars han percunter promovì la corrupzi-
un. Il mess spagnol ed era quel austriac 
(a partir dal 1714) han survegnì tras ils 
Capitulats da Milaun ina ferma posiziun 
en la politica exteriura da las Trais Lias. 
Economicamain n’era il Capitulat da 
Milaun betg mo impurtant per il com-
merzi da muvel e da granezza, ma servi-
va, grazia a tschertas facilitaziuns da dua-
na, era al traffic da transit e favurisava ils 
possessurs da terren dal Grischun domi-
ciliads en las Terras subditas. La perdita 
da quellas (1797 tras la Confisca), la fun-
daziun da la Republica cisalpina il 1797 
ed il passagi da la Lumbardia a l’Austria 
il 1815 han mess ina fin a quests privile-
gis. Max Hilfiker

Situaziun economica en 
Vuclina sut il domini grischun

L’alimentaziun da la populaziun era affi-
dada a las stgarsas resursas da l’agricultu-

ra: seghel, megl, panitscha, dumiec, 
chastognas e products da la vit. La viti-
cultura è stada senza dubi il factur econo-
mic il pli impurtant per ils Grischuns en 
Vuclina. Vers la fin dal 18avel tschienta-
ner vegnivan exportads dals 75 000 hl vin 
45–53 000 en il Grischun, en il Tirol ed 
en Germania dal Sid. Profitond da las fa-
cilitaziuns, han ils Grischuns acquistà 
numerusas vignas en Vuclina. Il graun 
percunter vegniva cumprà en la regiun da 
Milaun: da las 7300 unitads concedidas 
annualmain als Grischuns en il decurs 
dal tschientaner restavan 2300 en Vucli-
na ed en ils contadis. Era ina part da la 
materia prima, explotada per l’elavurazi-
un locala da la saida, vegniva acquistada 
en la regiun da Milaun; il product elavu-
rà vegniva alura vendì en il Grischun, en 
Svizra e fin en l’Engalterra; ufficinas pro-
ducivan a Murbegn, Delebio e Traona. 
La tessaria, che offriva lavur als purs du-
rant l’enviern, è sa sviluppada en la Val 
Gerola ed a l’ost da Sunder, nua ch’ins 
pratitgescha anc oz l’artisanat dals «pez-
zotti» (tappets fatgs cun restanzas da lau-
na e da mangola). Ina trentina da cunt-
scharias deva lavur ad ina tschuncantina 
da persunas en nov localitads diversas: las 
pels da bov, chaura ed ansiel derivavan da 
la Svizra, quellas dal botsch, dal vadè e da 
la vatga da la producziun locala. Il fier 
percunter vegniva explotà en las mun-
tognas vuclinaisas e vendì als Grischuns 
per far chanuns, ma be fin a la revolta dal 
1620, cura che las reservas dal fier èn sta-
livadas. Dal Grischun, da la Svizra e dal 
Tirol provegniva il muvel vendì dal 1514 
fin l’entschatta dal 19avel tschientaner a 
l’impurtanta fiera da Tiraun.

En il 17avel e 18avel tschientaner è 
s’intensivada l’emigraziun da la Vuclina 
surtut a Vaniescha, grazia a las bunas re-
laziuns da las Trais Lias cun la Serenissi-
ma. Auters Vuclinais èn sa domiciliads a 
Genova, Roma e Napel. Tranter ils emig-
rads èn naschidas diversas societads, sco-
las, «cassettas» (talian cassette) u confra-
ternitads che furnivan objects sacrals da 
divers gener a las baselgias da lur visch-
nanca d’origin, ensemen cun almosnas 
per ils paupers. Novas baselgias èn vegni-
das construidas, autras èn vegnidas res-
tructuradas.

La Vuclina e la Svizra 
(19avel e 20avel tschientaner)

En la segunda mesadad dal 18avel
tschientaner ha provocà la predominan-
za d’insaquantas famiglias grischunas,
tranter auter spezialmain quella dals Sa-
lis, protestas e la stampa d’intgins pas-
quils; il respect mancant dal scumond da
residenza dals protestants esters e la pro-
pagaziun dals ideals illuministics tranter
ils nobels han fatg ch’ils aderents da la Re-

publica cisalpina, creada da Napoleun il
1797, han giudì gronda favur. Ils 22 da
zercladur 1797 èn vegnids congediads il
guvernatur grischun e ses vicari; Buorm
ha licenzià bundant in mais pli tard il po-
destat grischun. Malgrà las dumondas
dals pertutgads aveva Napoleun decidì
che la Vuclina avess da sa constituir en ina
quarta Lia grischuna, ma ils medems Gri-
schuns èn s’opponids a quella decisiun,
cumbain cun ina stgarsa maioritad (24
vuschs cuntrarias, 21 favuraivlas, 14 int-
schertas e 4 abstenziuns). Ils 10 d’october
1797 ha Napoleun incorporà la Vuclina
ed ils contadis a la Republica cisalpina. Ils
vasts bains en possess da privats grischuns
en Vuclina èn vegnids vendids en in ingi-
ant public cun la Confisca retica. Quella
vuleva sa giustifitgar sco indemnisaziun
per las appropriaziuns illegalas da vart
dals magistrats grischuns, ella è dentant
stada en realitad in’operaziun indifferen-

ziada a favur da nobels e burgais vucli-
nais, ils sulets che possedevan ils meds fi-
nanzials necessaris per acquistar quels
bains. A medem temp èn vegnids destru-
ids monuments e vopnas grischuns.

Suenter la sconfitta da Napoleun a Lip-
sia il 1913 èn ils Grischuns, cumandads
dal cumissari Rudolf Maximilian von Sa-
lis-Soglio, turnads ils 5 da matg 1814 a
Clavenna, els èn dentant stads sfurzads da
sa retrair d’ina intervenziun austriaca. Al
Congress da Vienna dal 1815 ha ina dele-
gaziun locala fatg la dumonda d’aderir al
reginam lumbard-venezian u da daventar
in chantun svizzer; il congress ha approvà
l’emprima opziun. L’Austria ha inizià ina
seriusa reorganisaziun administrativa e
realisà impurtantas ovras publicas, tranter
auter la nova via dal Stielva. Il 1832 è veg-
nida reglada era la questiun da la confisca
cun in’indemnisaziun da passa dus milli-
uns liras austriacas als Grischuns. Al mu-
ment da l’annunzia da l’insurrecziun da
Milaun dal 1848 han ils uffizials austriacs
stuì capitular. Millis da voluntaris èn veg-
nids spedids sin ils pass dal Stielva e dal To-
nale. Suenter las sconfittas da Carlo Alber-
to da Savoia èn ils Austriacs turnads a cha-
sa; durant la segunda guerra per l’indepen-
denza taliana ha Garibaldi traversà la val
fin a Buorm, entant ch’ils Austriacs eran
sin via da sa retrair.

En il decurs dal 19avel tschientaner è
la Vuclina vegnida culpida da numerusas
tribulaziuns: la criptogama da las vignas,
la malsogna dals cocons, las inundaziuns
e la colera, cun tschientinas da morts. Per
quai che reguarda l’economia, han la pro-
ducziun ed il commerzi da vin cuntinuà
ad avair ina grond’impurtanza per ils ab-
itants da la Vuclina e dal Puschlav; anc a
l’entschatta dal 21avel tschientaner posse-
da ina tschientina da famiglias da Brüsch
vignas da 100 ha en total e da culturas da
fritga da ca. 60 ha. Per quai che reguarda
il muvel, provegnivan il 1835 ca. in sisa-
vel dals 600 arments ed in tschintgavel
dals 100 chavals vendids a la fiera da De-
lebio da la Svizra. Scossas vuclinaisas e

bergamascas vegnivan chatschadas la stad
sin las alps svizras. Ma l’abandun progres-
siv da l’allevament da biestga e da las visch-
nancas da muntogna suenter il 1945 ha
mess ina fin a tala transhumanza. Anc en
il 19avel tschientaner provegnivan gron-
das quantitads da laina da la Confederazi-
un ed anc suenter il 2000 vegn exportà lai-
na en la Lumbardia ed en il Piemunt gra-
zia a las facilitaziuns da dazi per il material
derivant dals chantuns Tessin e Grischun.
En la segunda mesadad dal 19avel tschien-
taner è sa splegada l’emigraziun da la Vuc-
lina surmar, suenter la midada dal tschien-
taner han alura blers emigrants chattà la-
vur era en Svizra (4350 persunas en media
l’onn, cunter 1393 surmar dal 1904–08);
il 1921 eran occupads 1812 emigrants
vuclinais en Svizra, il 1930–33 2653 (me-
dia annuala). Tranter il 1950 ed il 1953 èn
emigradas en media 1968 persunas l’onn
en la Confederaziun, il 1961 5254. Il
1968 eran engaschads 57 % dals occupads
da la Vuclina e da la Val Clavenna en il
Grischun, oravant tut en ils secturs da
construcziun e da hotellaria. La viafier Mi-
laun-Tiraun è vegnida colliada il 1910
cun il chantun Grischun tras la lingia da
Viafier dal Bernina. Il 1917 ha inizià en
Vuclina la producziun d’energia idroelec-
trica. Tranter la ventgina d’implants reali-
sads, vegn sfruttà quel da Livign (1962)
d’ina societad svizra. La cuntrabanda, pra-
titgada dapi ditg pli u main per augmen-
tar las entradas famigliaras, ha gì ina cul-
minaziun en il decenni 1960–70 causa la
rendita pli gronda da l’importaziun illega-
la da cigarettas, zutger e café. Il svilup in-
dustrial da la regiun, l’expansiun dal turis-
sem da massa e l’installaziun da las stazi-
uns da skis a partir da Buorm, nua ch’ins
ha organisà il 1985 ils Campiunadis
mundials da skis, marcan l’istorgia recen-
ta da la Vuclina.

Guido Scaramellini

Adda
Flum che percurra la Vuclina. L’Adda na-
scha en la Val Fraele (talian Valle di Fraé-
le/Valle Alpisella) al nord da Buorm e 
sbucca a Colico en il Lai da Com ed a 
Porto Stampa en il Po. En il temp medie-
val curriva l’Adda en sia part inferiura en 
bleras serpentinas vers il vest, midava ad 
Olonio vers il nord e sbuccava a Bocca 
d’Adda en l’odiern Lai da Mezzola. En il 
15avel tschientaner è il lieu fortifitgà 
d’Olonio, sedia d’ina gronda plaiv e d’ina 
fiera dapi ca. l’onn 1000 ed impurtant 
center da defensiun a la Via Regina du-
rant l’entir temp medieval, vegnì inundà 
repetidamain da l’Adda. Questas inun-
daziuns avevan isolà il Lai da Mezzola da 
l’ulteriur Lai da Com, transfurmond il 
Pian di Spagna en ina cuntrada da palì 
malsauna e nunabitabla che derasava si-
as nauschas odurs fin a Murbegn. Cha-
nalisaziun da l’Adda tranter Dubino e 
Colico 1858. Meglieraziun dal Pian di 
Spagna 1948/53. Durant il temp medie-
val pudev’ins navigar sin l’Adda tranter il 
Lai da Com e Traona (Ponte di Ganda) 
ed ins flottava era laina sin quest tschan-
cun dal flum. En il 16avel–18avel 
tschientaner èn las dietas da las Trais Li-
as s’occupadas savens da dumondas da 
pestgar e da flottar sco era da dumondas 
da curreger ed arginar l’Adda.

Martin Bundi

Madonna della Sassella en la part centrala da la Vuclina. FOTO PD

Il Grischun dal temp da la Guerra svabaisa 1499 (part 2)
Guerriers ed eroxs a la Chalavaina e recepziun posteriura dals eveniments

Conradin de Marmels
*ca. 1440, † 1518, da Murmarera e Cui-
ra. Figl da Hans, chavalier, e dad Ursula
nata NN. ∞ 1) Anna von Villenbach na-
ta von Ems, 2) Barbara nata von Sax.
Numnà Stelzfuss pervia da sia chomma-
lain. Il 1484 ha Marmels obtegnì en feud
da l’uvestg ils regals da chatscha e da las
minieras en il Surses. Il 1491 è el stà mar-
schal ereditar da l’uvestg da Cuira e da
las claustras da Faveras, Mustér e Maria-
munt, ultra da quai vizdum dals bains
episcopals sin il Pass dal Set (ospizi da S.
Peder). El ha possess ils dretgs e las ent-
radas dal chastè-fortezza e dal signuradi
de Marmels (Murmarera), d’ina curtis
ad Alvaschagn e da la chasa dal chapitel
a Cuira. Il signuradi da Razén, ch’el ave-
va survegnì en pegn, ha augmentà sia in-
fluenza dapi il 1483. Durant l’invasiun
da la Vuclina (1486) è Marmels stà in
dals chapitanis da las truppas grischunas
ed in dals signataris da l’armistizi cun
Milaun. Politicamain oscillava el tranter
Milaun e l’Austria ch’han accordà ad el
pensiuns. Suenter il passagi (tras barat)
dal signuradi da Razén a l’imperatur
Maximilian (1497), ha Marmels repre-
schentà pli fitg ils interess imperials.
Uschia è el era s’opponì il 1497–98 a las
allianzas da la Lia Grischa e da la Lia da
la Chadé cun ils Confederads. El è tutti-
na daventà il cumandant principal da las
truppas grischunas (8000 schuldads) en
la Guerra svabaisa dal 1499. Cunter la
voluntad dal cussegl da guerra ha el den-
tant negozià, ensemen cun l’uvestg, cun
l’inimi per in armistizi ch’avess signifit-
gà la capitulaziun dals subdits da la Cha-
dé da Cuira visavi l’Austria. Ils Gri-
schuns èn sa sentids tradids ed han mess
Marmels temporarmain en fermanza.
Marmels è uschia vegnì privà da sia rol-
la da manader politic e militar. En la Bat-
taglia a la Chalavaina (1499) han auters
chapitanis, sco Fontana e Capol, ma era
ils figls da Marmels, Rudolf e Hans, sur-
piglià il commando da las truppas. Sco
arbiter en dretgiras da cumpromiss ed
administratur dal signuradi da Razén ha
Marmels gudagnà pli tard nova stima.

Martin Bundi

Benedetg Fontana
Attestà per l’emprima giada il 1473 a Ri-
om, † 22 da matg 1499 en la Battaglia a
la Chalavaina, da Salouf. Figl da Hein-
rich II, ministerial episcopal a Riom, e
da Magdalena de Lumbrein (Lumerins).
∞ Ursula nata von Moor, da Zernez.
Grazia als lioms da parentella cun Wil-
helm e Johann Nuttli de Mont, cun
Marquart de Valendau e cun il giuncher
Hans de Abys da Plür ha Fontana pudì
tgirar stretgas relaziuns cun la Lia Gri-
scha ed il sid da las Alps. Landfoct (mas-
tral) episcopal a Riom 1473, 1481–84,
1492 e 1496–97. Sco president da dret-
giras da cumpromiss ha el intermedià il
1497–98 tranter l’uvestg e la citad da
Cuira sco era tranter l’uvestg e la glieud
da la Bergiaglia. Sco chapitani episcopal
sin la Fürstenburg en il Vnuost ha el
exercità il 1499 oravant tut funcziuns
militaras. Ils emprims tschintg mais da
quel onn ha el drizzà davent da Müstair,
Bravuogn e Zuoz repetidamain appels a
las autoritads politicas, en ils quals el ha
dumandà agid (truppas, daners, mate-
rial da guerra) ed in’intervenziun imme-
diata. Sper Hertli Capol da Flem è Fon-
tana stà il chapitani il pli prominent en
la Battaglia a la Chalavaina (Guerra sva-
baisa dal 1499). Tenor la legenda duai
Fontana, blessà mortalmain, avair encu-
raschà ses cumpatriots cun l’appel: «Hei,
fraischgiamangk meiss matts, cun mai
ais par ün huom da fear, quai brichia gu-
ardad, u chia hoatz Grischuns e Ligias u
maa non plü» (Pieth, Bündnergeschich-
te, 101). Fin en il 20avel tschientaner ha
l’istoriografia idealisà la figura da Fonta-
na e fatg dad el in erox. Las festivitads
per il 400avel anniversari da la Chalavai-
na, organisadas a Cuira il 1899, èn sa

splegadas en furma d’ina commemorazi-
un naziunala e patriotica ed han suttas-
tritgà la rolla da Fontana en quels eveni-
ments. Il 1903 è vegnì erigì a Cuira in
monument en memoria da Fontana, rea-
lisà da Richard Kissling. Suenter la Se-
gunda Guerra mundiala ha la perscruta-
ziun istorica demistifitgà successivamain
ils eveniments dal 1499, cun la ristga da
sminuir memia fitg la prestaziun politi-
ca e militara da Fontana. Martin Bundi

Hertli [Hercli, Hercules,
Hartwig] Capol

* 1448, † ca. 1524, da Flem. Figl da
Härtlin. ∞ 1) Gilia (Tilgia, Ottilia) na-
ta de Mont, da Vella, 2) Anna nata Iter,
da Cuira, oriunda d’ina famiglia da po-
litichers influenta. Tipic represchentant
d’ina famiglia aristocratica da derivanza
purila che sa suttametteva però anc al va-
salladi episcopal. Suenter l’emprim ma-
trimoni è Capol sa domicilià en Lumne-
zia, nua ch’el ha acquistà in grond pos-
sess funsil a partir dal 1477. Avugà epi-
scopal en la Val Lumnezia 1486–88. Be-
nefiziari da pensiuns austriacas, ha Ca-
pol obtegnì il 1489 il titel da noblezza da
l’imperatur Friedrich III. Dal 1493 fin il
1524 è el stà pliras giadas avugà episco-
pal a Farschno e sin la Fürstenburg en il
Vnuost, nua ch’el era proprietari dal
chastè da Wissberg. Sper Benedetg Fon-
tana è Capol stà in dals cumandants gri-
schuns principals en la Battaglia a la
Chalavaina (1499). Delegà da las Trais
Lias a las tractativas da pasch a Basilea.
Capol è stà in dals umens da stadi ils pli
profilads dal Grischun enturn il 1500.

Martin Bundi

Rudolf de Marmels
* ca. 1470, † 7 da favrer 1553, catolic,
da Murmarera, Cuira e Rapperswil/SG.

Figl da Conradin e dad Anna von Villen-
bach nata von Ems. ∞ 1) Magdalena na-
ta de Beccaria, da la Vuclina, 3) Anna na-
ta Tettikofer, da Rapperswil. Marmels è
stà enturn il 1499 chastellan episcopal a
Greifenstein ed ha cumandà ils subdits
da la chastellania en la Battaglia a la Cha-
lavaina. Tranter il 1512 ed il 1521 è el stà
en servetsch mercenar dal papa e da la
Frantscha. Chapitani da las truppas gri-
schunas en l’Emprima Guerra da Müsch
dal 1525. Curatur da la citad da Cuira
1512 e burgamester 1515. Emprim gu-
vernatur da las Trais Lias en Vuclina
1513–17 (cun interrupziuns). Proprie-
tari d’in vast possess funsil ertà dal bab
suenter il 1518. Marschal ereditar da
l’uvestg da Cuira. Il 1533 ha el acquistà
ina chasa e bains a Rapperswil, nua ch’el
è sa stabilì ed è stà commember dal Cus-
segl pitschen 1536–45. Martin Bundi

Hartmann Planta
Attestà tranter il 1483 ed il 1499, da Zu-
oz. Figl da Conradin. Vicedominus en
l’Engiadin’Ota 1483 sco vasal en ser-
vetsch da l’uvestg da Cuira. Mistral e
chapitani da la truppa da l’Engiadin’Ota
en la Battaglia a la Chalavaina 1499.
Planta ha appartegnì, sper Benedetg
Fontana, Hertli Capol e Rudolf de Mar-
mels, al cader directiv dal cussegl da gu-
erra grischun ed ha contribuì considera-
blamain al success da l’armada grischu-
na cunter las truppas imperialas.

Jürg Simonett

Hans Lombris [de Lumerins]
Attestà dal 1485–1530, da Lumbrein,
oriund d’ina famiglia nobla da ministe-
rials. Figl da Benedetg, landrehter. Cus-
rin da Benedetg Fontana. Cumpossessur
dal signuradi da Löwenberg-Schluein.
Landrehter da la Lia Grischa 1484–85 u

1485–86. Bandierel principal 1491–99
e tschintg giadas landfoct episcopal en
Lumnezia 1493–1527. Il mars 1499 è
Lombris vegnì delegà da la Lia Grischa a
la Dieta confederala. Ils 22 da mars 1499
è el daventà, sper Wilhelm Rink, cu-
mandant da la truppa da tschinclada gri-
schuna en la Battaglia a la Chalavaina. Il
1513 è el stà cumissari a Clavenna e dal
schaner 1528 fin il mars 1530 landfoct
dal Signuradi. Martin Bundi

Wilhelm Rinck [Ringg, Ringk, Rink]
(von Baldenstein)

Attestà tranter il 1483 ed il 1514. Figl
da Hans, dal qual el ha surpiglià il 1483
il chastè da Rapertg sco feud da l’uvest-
gieu da Cuira. A la Battaglia a la Chala-
vaina (1499) è stà Rinck chapitani d’in
contingent da la Tumleastga ed ha ma-
nà, ensemen cun Hans Lombris, la co-
lonna da guntgida tras la Val Schlingia a
Laad. El ha appartegnì al circul dals um-
anists ed è vegnì delegà il 1500 a Vanie-
scha. Rinck è attestà anc il 1511 sin il
chastè da Rapertg. Il 1514 ha el repre-
schentà ils interess dal retg Hendri VIII
d’Engalterra a la Dieta confederala.

Paul Eugen Grimm

Duonna Lupa
Figura eroica legendara dal temp da la
Battaglia a la Chalavaina, oriunda da
Tschlin. Il fanadur 1499 èn entradas
truppas imperialas dal Tirol en l’Engia-
dina Bassa ed han sblundregià la regiun.
Ina truppa tirolaisa è vegnida sur Samig-
nun e la Val Sampuoir a Tschlin. Ils um-
ens da Tschlin eran gist en baselgia ad ina
sepultura. Ils Tirolais han remartgà ina
chasa mez scrudada a l’ur dal vitg, nua
che la Duonna Lupa pinava la palorma
en grondas chazzettas. A la dumonda tge
che quai muntia duai ella avair respundì
che las dunnas da Tschlin preparian gist
il gentar per l’armada retica che arrivia
mintga mument en il vitg. Ils Austriacs
han piglià tema e suenter che Duonna
Lupa ha alarmà ils umens da Tschlin ed
è ida cun quels encunter a l’inimi, ina
bandiera en maun (sco la Giuditta bibli-
ca), èn las truppas austriacas fugidas sur
cunfin. Dechantada en la poesia «L’assalt
da Tschlin o Donna Lupa» da Gian Gia-
net Cloetta. Martin Bundi

Domenic Rimathé
Oriund da Tschlin, figura legendara dal
temp da la Guerra svabaisa (1499). Ri-
mathé era para da statura nanina, ma do-
tà da forzas immensas. Durant la perse-
cuziun d’ina squadra tirolaisa en l’Engia-
dina Bassa è el sa drizzà al bandierel dad
Alla, zuppà en in cuvel, cun ils pleds:
«Chum auss der foura u ch’eug t’amatz
aint in la foura!» (tenor Durich Chiam-
pell, Historia 1, 692). Il bandierel im-
prudent è sa precipità sin Rimathé ed è
vegnì perfurà da la lantscha da quel. Ad
Alla ha Rimathé fatg star la glieud cun
bucc’averta, tirond cun facilitad appa-
renta ina schlieusa chargiada cun sal
d’ina spunda si. Martin Bundi

Libertad
La fundaziun da las Lias en il 14avel e
15avel tschientaner, la conclusiun da
cunvegnas d’agid vicendaivel, las cam-
pagnas militaras cuminaivlas enturn il
1500 e la conquista da las Terras subdi-
tas (1512) han stgaffì las premissas per
la pussanza politica d’in stadi defeuda-
lisà e secular. Il Contract federal dal
1524 ha furnì la basa legala per il trans-
feriment da la suveranitad als «Cussegls
e dretgiras». La victoria a la Battaglia a
la Chalavaina ha procurà a las Lias la li-
bertad factica da l’Imperi, e las duas gu-
erras da Müsch dal 1525 e 1531 han de-
finì e stabilisà il cunfin meridiunal da la
Republica da las Trais Lias cun il duca-
di da Milaun. Ils umanists dal 16avel
tschientaner, surtut Simon Lemnius e
Durich Chiampell, han celebrà quests
dus eveniments sco las grondas prestazi-

uns da lur antenats e contemporans a fa-
vur da la libertad. Martin Bundi

Simon Lemnius
Si’ovra epica «De bello Raetico» (pli tard
«Raeteis») davart la Guerra da la Chala-
vaina (1499), redigida en 6088 hexame-
ters latins stgars 50 onns suenter ils eve-
niments istorics (ma publitgada pir il
1874 tras Placidus Plattner), è dentant
restada incumpletta (nov cudeschs). El-
la fa da Benedetg Fontana in erox,
s’orientond a l’ideal umanistic da l’imit-
aziun, e sa referescha oravant tut als clas-
sichers latins Vergil, Publius Papinius
Statius e Silius Italicus. Clà Riatsch

Luzi Gabriel
En l’exil a Turitg ha Gabriel publitgà il
1621 ses «Pündtnerisch Hanenge-
schrey», ina chanzun mitologisanta da la
Battaglia a la Chalavaina cun l’appel da
defender la veglia libertad; il medem
onn è questa chanzun cumparida era en
talian («Il Rhetico canto del Gallo»), ed
il 1665 è ella vegnida edida postum en
rumantsch tar Genath a Basilea («Ilg
chiet d’ils Grischuns: quei eis treis can-
zuns, cun las qualas las Treis Ligias ven-
gian lavantadas si à defender lur libertad
suenter lur veglia tapfradad»). La Batta-
glia a la Chalavaina sa manifestescha en
quest’ovra sco «Guerra da Venust»; il ca-
pricorn simbolisescha ils Grischuns cu-
raschus, il pavun ils Austriacs superbis;
Benedetg Fontana vegn eroisà.

Martin Bundi

Gieus festivs istorics
Resortids dal spiert patriotic dal 19avel
tschientaner cun l’intent da clamar en
memoria – cun in tschert patos – ils er-
oxs ed eveniments da temps passads e
promover l’amur da la patria (retic-)gri-
schuna e svizra ed il spiert da cuminan-
za. Las represchentaziuns teatralas – adi-
na cumbinadas cun ina festa populara e
per ordinari cun in cortegi la dumengia
– purschevan als exponents politics ed
ecclesiastics in’occasiun da sa preschen-
tar al pievel. Il grond impuls als gieus fes-
tivs ha dà la commemoraziun da la Bat-
taglia a la Chalavaina 1499-1899: la re-
preschentaziun teatrala (text: Georg
Luck, Michael Bühler; musica: Otto
Barblan) ha statuì in exempel per ils gie-
us festivs rumantschs (e grischuns) dal
20avel tschientaner. Gion Deplazes

Patriotissem
Il Grischun triling, confessiunalmain
paritetic ed orientà istoricamain pir da-
pi l’entschatta dal 19avel tschientaner
vers la Svizra, aveva da sa disar a l’idea li-
berala da la naziun svizra sco cuminanza
d’acziun da tut ils vischins. Ils liberals
dal Grischun avevan, cuntrari als conser-
vativs, ina ferma voluntad da rinforzar
l’unitad naziunala e chantunala, lur ent-
usiassem per la patria svizra era dentant
pauc exprimì avant il 1900. A moda bler
pli ferma e pli patetica èn sa furmadas las
identificaziuns regiunalas e localas. La
Festa da la Chalavaina 1499-1899 era
l’emprova da derasar l’ideologia svizra da
l’integraziun e da promover l’helvetisa-
ziun dals Grischuns. Ella ha gì success,
cunquai che quest model è vegnì recepì
tematicamain e coreograficamain en ils
gieus festivs istorics subsequents.

Adolf Collenberg

Battaglia a la Chalavaina dals 22 da matg 1499. CRONICA DA DIEBOLD SCHILLING.

Vuclina (part 3) – en viadi tras las anteriuras 
Terras subditas da las Trais Lias

Traona
Vischnanca en la provinza taliana da
Sunder. En il 12avel tschientaner tan-
scheva il Lai da Com fin a Traona che
aveva qua tras ina grond’impurtanza en
la politica da traffic. Traona era in lieu-
punt a l’Adda ed il center da la commu-
nitas montaneae Domopholi, vul dir da
tut las vischnancas situadas sin la spun-
da dretga da la part exteriura da la val.
Sut il domini milanais (a partir dal 1335)
è la vischnanca da Traona stada il lieu
principal da la squadra dretga dal Terzal
dadora sco era sedia d’in podestat e dis-
poniva d’ina duana installada tar la tur
d’Olonia al Lai da Com. A Traona eran
domiciliadas las famiglias Paravicini,
Vertemate, Malacrida ed Omodei. A
partir dal 1512, sut il domini grischun,
residiava puspè in podestat a Traona. Fu-
gitivs religius talians èn stads activs a
Traona a partir dal 1545 sco preditgants
(Camillo Renato, Augustinus a Crema).
Il 1589 existiva a Traona ina pitschna cu-
minanza refurmada da 15 famiglias (ora-
vant tut da Caspano). Ellas abitavan du-
rant l’enviern a Traona, avevan in agen
plevon e sa reunivan en la baselgia da la
S. Trinitad che n’exista betg pli. Ina part
da questa cuminanza è vegnida assassina-
da il 1620 durant il Murdraretsch en
Vuclina. Il 1638 sa chattava a Traona il
quartier principal dal general franzos
François Annibal d’Estrées. Il 1797 è
Traona passà cun la Vuclina a la Republi-
ca cisalpina. Martin Bundi

Morbegno (Murbegn)
Vischnanca en la provinza taliana da
Sunder, situada da la vart sanestra da la
Vuclina giudim la val a la sortida da la Val
Gerola e da la Val del Bitto. 2002 11 101
abitants. En il temp medieval tardiv era
Murbegn ina citadina fortifitgada cun
palazs gotics. Suenter l’attribuziun a las
Trais Lias (1512) è Murbegn daventà la
sedia uffiziala d’in podestat grischun. La
citadina ha gì ina fluriziun economica en
l’agricultura, l’artisanadi ed il commerzi,
ella è dentant vegnida infestada d’epide-
mias da pestilenza e malaria (derasada da
las palids da l’Adda) e d’invasurs vene-
zians, grischuns e milanais. Il 1525 han
las truppas grischunas cumbattì il cha-
stellan da Müsch ch’aveva occupà Mur-
begn. Enturn il 1550 existiva ina pi-
tschna cuminanza refurmada a Mur-
begn, cun temporarmain dus predi-
tgants ed in’atgna baselgia consecrada a
s. Peder. Causa la proximitad cun l’Italia
sa trategnevan qua era blers fugitivs per
motivs da religiun. L’inquisiziun roma-
na, ch’agiva davent da la baselgia da S.
Antoni a Murbegn, ha provocà dispitas
religiusas cun la Republica da las Trais
Lias. Suenter il Murdraretsch en Vuclina
(1620), ha la cuminanza refurmada ban-
dunà la vischnanca da Murbegn. Il 1563
han ins erigì a Murbegn l’emprim ospi-
tal da la Vuclina. Dal 1592–93 è la Via
S. Marc tranter Murbegn e la citad vene-
ziana da Bergam vegnida amplifitgada ad
ina impurtanta ruta da commerzi (Via
Priulana, Via del sale). Il 1635 ha il du-
ca Henri de Rohan victorisà ils Spagnols
en vischinanza da Murbegn durant la
conquista da la Vuclina. Il 18avel tschien-
taner è stà in temp da quietezza cun in
svilup ch’ha purtà bainstanza a la vi-
schnanca. La stad 1797 ha la radunanza
da la Societad patriotica a S. Pietro-Ber-
benno declerà, cun sustegn da la popula-
ziun da Murbegn, la separaziun da la Re-
publica da las Trais Lias. Martin Bundi

Val Masino
Val laterala da la Vuclina al nord dad Ar-
denno (266 m), cun las vischnancas da
S. Martino (923 m) e Bagni di Masino
(1172 m) en il fund da la val. A partir dal
15avel tschientaner èn sa sviluppadas en
la Val Masino culegnas abitadas durant
l’entir onn. Suenter il 16avel tschienta-

ner è daventada la val in territori da re-
creaziun per glieud bainstanta da la Vu-
clina e d’utrò che giudeva era ils bogns
termals da Masino, descrits da Peter Paul
Paravicini (1545) e dal cronist grischun
Johannes Guler (1616). Il 1701 ha ina
lavina destruì ils bogns ch’ins ha alura
puspè reconstruì. Ina camera storica da 
quel temp archivescha inscripziuns inte-
ressantas, tranter auter era da giasts gri-
schuns. En il 18avel tschientaner han
prosperà ils bogns da Masino, mante-
gnids actualmain da l’Albergo delle Ter-
me per curas da bogn e da baiver.

Martin Bundi

Sondrio (Sunder)
Chapitala da la provinza taliana da Sun-
der, talian Sondrio (uffizial). 2011 ca.
22 000 abitants. Il num antic Sundrium
fa allusiun ad in vegl terren urbarisà e
cultivà, reservà a la signuria per l’agen
diever. En il temp autmedieval suttaste-
va Sunder a la chapitania da Vizzola sin
il chastè da Masegra, alura a Com. Il
1318 è la citad vegnida circumdada
d’ina saiv da palissadas, il 1325 d’in mir.
A partir dal 1335 ha Sunder appartegnì
a Milaun. Ils 16 da mars 1487 han ils
Grischuns battì davant Sunder las trup-
pas dal duca da Milaun (campagna en
Vuclina) ed il 1512 han els occupà ed an-
nectà definitivamain la Vuclina. Sunder
è daventà il center administrativ da las
Terras subditas da las Trais Lias e la sedia
dal guvernatur e dal vicari en Vuclina. Il
1553 è vegnida transfurmada la sedia uf-
fiziala en il Palazzo Pellegrini (oz Palazzo

comunale) en in edifizi represchentativ
en stil renaschimental. A la plaiv da Sun-
der fascheva part era la Val Malenc che
s’extenda vers il nord cun sias ritgas cha-
vas da crappa da lavetsch e sias ufficinas
(al pe dal Pass dal Müret a 2562 m ed en
l’Engiadina respectivamain en la Ber-
giaglia). Enturn il 1540 èn naschidas cu-
minanzas refurmadas a Sunder (predi-
tgants da provegnientscha taliana: Sci-
pio Lentulus e Scipio Calandrinus) ed a
partir dal 1553 han ils refurmads da
Sunder obtegnì in’atgna pravenda en il
lieu principal (baselgia consecrada als ss.
Nabor e Felix) sco era sin la Muntogna
da Sunder ed en la Val Malenc. Il 1574
è vegnida erigida ina baselgia refurmada
a Mossini, deditgada suenter la recatoli-
saziun a s. Carlo Borromeo. L’emprova
da fundar il 1582 a Sunder ina scola pa-
ritetica (scola da latin) per l’entira val ha
fatg trais onns pli tard naufragi causa
l’agitaziun cuntrarefurmatorica. Il 1618
è Nicolò Rusca, archiprer da Sunder ed
activist da la cuntrarefurma, vegnì sen-
tenzià a mort da la dretgira nauscha da
Tusaun, quai ch’ha provocà il 1620 tran-
ter auter il Murdraretsch en Vuclina. La
segunda fasa dal domini grischun ha du-
rà dal 1639 fin il 1797, onn da l’instal-
laziun d’ina planta da libertad a Sunder
(14 da zercladur 1797) e da la demissiun
da l’ultim guvernatur grischun en uffizi,
Clemente Maria a Marca. En il 19avel
tschientaner èn sa domiciliadas en ils
conturns da Sunder e da Tiraun pliras
fatschentas grischunas da commerzi da
vin. Martin Bundi

Val Malenc
Val laterala da la Vuclina che s’extenda da
Sunder fin al Pass dal Müret (2562 m), ta-
lian Valmalenco. Il lieu principal è Chie-
sa (962 m). La Val Malenc era gia en il
temp medieval ina vischinanza speziala
(quadra, vicinantia) entaifer la vischnan-
ca da Sunder; ella aveva il dretg da votar a
las radunanzas da cussegl ed il duair da pa-
jar dieschmas. En il temp dals Viscontis
era sa constituida en la val in’autonomia
administrativa, respectada era sut il domi-
ni grischun. La Val Malenc cumpigliava
sis quadras cumpetentas d’eleger lur agens
funcziunaris sco era d’incassar las diesch-
mas, fixar las taglias, manar la contabili-
tad e reglar las fatschentas economicas en
atgna autonomia. Las quadras tscherni-
van ultra da quai era ils delegads a las ra-
dunanzas annualas da la vallada che regla-
van ils affars economics communabels.
En il 16avel tschientaner è sa furmada ina
minoritad protestanta ch’è vegnida sup-
primida totalmain il 1620 suenter il Mur-
draretsch en Vuclina. L’industria da la-
vetsch da la Val Malenc giudeva renum; a
l’entschatta dal 21avel tschientaner devi
en la val mo pli intginas paucas interpre-
sas mecanicas activas en l’elavuraziun dal
lavetsch, il material primar (plattas da
tetg, pignas da lavetsch) vegn dentant ex-
portà en l’entira Svizra. Martin Bundi

Teglio (Tegl)
Vischnanca en la provinza taliana da 
Sunder situada sin ina terrassa da la vart 
dretga da la Vuclina tranter Tiraun e Sun-
der, talian Teglio (uffizial). Numerusas 
petroglifas e fastizs d’abitadis dal temp da 
bronz. La Vuclina ha probablamain de-
ducì ses num Tellina vallis da Tegö, il 
punct strategic il pli vegl da la val. La 
vischnanca è vegnida sblundregiada il 
1487 da Grischuns durant l’emprima 
campagna militara en Vuclina. Suenter 
che la val è vegnida annectada al Stadi da 
las Trais Lias il 1512, han ins saramentà 
ils 27 da zercladur dal medem onn a Tegl 
in contract davart las novas relaziuns 
tranter ils Grischuns ed ils Vuclinais. Sut 
il domini grischun ha Tegl mantegnì ils 
anteriurs privilegis concedids da Milaun. 
La vischnanca era la sedia d’in podestat 
grischun e delegava in represchentant en 
il cussegl da la val. En ils onns 1580 eran 
domiciliadas numerusas famiglias pro-
testantas a Tegl che celebravan lur cult en 
la baselgia da S. Orsola (oriundamain ina 
baselgia dals umiliats). A Tegl viveva la pli 
gronda cuminanza protestanta da la val 

suenter quella a Sunder. Ella è vegnida 
extirpada il 1620 en il Murdraretsch en 
Vuclina, durant il qual èn vegnidas assas-
sinadas ca. 60 persunas. Tegl è stada ina 
da las emprimas vischnancas ch’è sa sepa-
rada dal Grischun il 1797 e ch’ha instal-
là la planta da la libertad. Martin Bundi

Tirano (Tiraun)
Citad en la provinza taliana da Sunder, ta-
lian Tirano (uffizial). 2010 9238 abitants.
En il 12avel tschientaner era Tiraun ina
communitad libra, suttamessa pli tard als
Capitanei da Stazzona (ch’han laschà
construir il chastè a Piattamala a l’entra-
da en il Puschlav), alura a Com. Cun l’in-
corporaziun a Milaun (Visconti) è Tiraun
daventà il 1335 il lieu da dretgira dal Ter-
ziero Superiore. Il 1487 han ils Grischuns
conquistà Tiraun e destruì probablamain
era il vegl chastè da Dosso. Ludovico
Sforza ha laschà construir in mir enturn
la citad da Tiraun (tenor plans da Giovan-
ni Francesco Sanseverino) ed il nov cha-
stè da S. Maria (igl existan anc restanzas
da las portas Poschiavina, Bormina e Mi-
lanese), destruids per gronda part il 1512
tras ils Grischuns ch’han occupà Tiraun
durant la conquista da la Vuclina. Ils Gri-
schuns han alura installà in podestat a Ti-
raun. Sin ina collina a la sortida dretga dal
Puschlav sa chatta la baselgia romanica da
S. Perpetua, situada a la veglia senda da
sauma da Tiraun a Brüsch che maina vers
il Pass dal Bernina. En il temp curretic era
agiuntà in albiert (xenodochium) a la ba-
selgia ch’era in lieu da pelegrinadi ed ina
fundaziun schumellina da S. Romerio sur
Brüsch. A l’ost da quella è vegnida erigi-
da – suenter appariziuns miraculusas da
la vergina Maria tranter il 1505 ed il 1528
– la baselgia da pelegrinadi da Madonna
di Tiraun. En sia vischinanza han las Trais
Lias instituì il 1514 la fiera da muvel e
rauba (mintgamai durant 15 dis a partir
dals 29 da settember/S. Mihel). En il
16avel tschientaner è Tiraun sa sviluppà
ad in center dal stgomi da martganzia e
d’ideas e furmava in punct central dal
traffic da commerzi tranter il Grischun e
Vaniescha sco era tranter Buorm e Mi-
laun. Cun ca. 5000 abitants enturn il
1589 aveva Tiraun il dumber d’abitants il
pli elevà en Vuclina. En il 16avel tschien-
taner è naschida era la pravenda refurma-
da, per part sut l’influenza da fugitivs re-
ligius talians (Giulio della Rovere e.a.) che
celebravan lur cult cun in agen plevon en
la baselgia da S. Maria (sparida). Il 1597
ha gì lieu a Tiraun l’emprima disputaziun
da religiun publica tranter represchen-
tants dad omaduas confessiuns. Durant il
Murdraretsch en Vuclina (1620) èn ve-
gnids assassinads 60 protestants a Tiraun
e la citad è vegnida occupada. Dal 1635–
36 ha il Duca Henri de Rohan installà a
Tiraun ses quartier principal durant sia
famusa campagna da las Alps. La segun-
da fasa dal domini grischun ha durà dal
1639 fin il 1797. Tiraun è restà in lieu im-
purtant a la ruta commerziala Bernina-
Tiraun-Aprica-Brescha-Vaniescha. Il
1797 è Tiraun vegnì incorporà cun la
Vuclina a la Republica cisalpina. En il
19avel tschientaner han commerziants da
vin dal Grischun acquistà vignas en ils
conturns da Tiraun. Il 1910 è la lingia dal
Bernina da la Viafier retica vegnida collia-
da a Tiraun cun la rait da viafier taliana.

Martin Bundi

 Sondrio – la chapitala da la provinza taliana da medem num (che correspunda a las anteriuras Terras subditas grischunas). FOTOS PD

Castello nuovo sper Grosio en la part superiura da la Vuclina.

Tranter charitad e ductrina sociala
Ils piuniers da las ovras socialas catolicas en il 19avel tschientaner 

� En rom da la Revoluziun industriala 
e da la creschientscha demografica è 
prorutta en l’emprima mesadad dal 
19avel tschientaner ina gronda mise
ria sociala. Ditg avant ch’il stadi sez 
dettia dumogn a quella en furma d’ina 
legislaziun correspundenta, èn s’oc
cupadas persunas privatas e clerica
las da la dumonda sociala cun fundar 
societads d’agid privatas ed institu
ziuns ecclesiasticas. En quest connex 
dat en egl l’ordvart grond engaschament 
da vart da diversas congregaziuns catoli-
cas. Quel steva bain en la tradiziun da la 
«caritas» cristiana; ma da l’entschatta en-
nà è questa lavur er stada segnada dal 
cumbat da la baselgia cunter l’interven-
ziun dal stadi liberal en champs ch’appar-
tegnevan tradiziunalmain plitost a la sfe-
ra ecclesiastica (provediment dals povers, 
famiglia, furmaziun e.a.).

Ord vista catolica – purtada da diver-
sas enciclicas papalas – furmava la dera-
gischaziun morala e religiusa ina da las 
raschuns principalas per la crisa dal temp. 
Perquai avevi num da rebatter tuttas pro-
postas da schliaziun che na devan betg la 
paisa duida a l’aspect religius (stadi libe-
ral-radical) resp. che vesevan la religiun 
schizunt sco impediment per schliar la 
crisa (socialissem marxistic). Per avanzar 
sin questa via hai tuttavia er dà allianzas 
tranter las confessiuns (Caspar Decur-
tins: «La fom n’è ni catolica ni protestan-
ta») e tranter las partidas (socialissem re-
ligius). Ma culminar dueva l’atgna posi-
ziun il 1891 en l’enciclica «Rerum Nova-
rum» che propona sco «terza via» (sper il 
liberalissem ed il socialissem) ina ductri-
na sociala da tempra catolica.

Il LIR dat in sguard als decennis da 
piunier da quest moviment social-catolic 
en il Grischun cun preschentar las persu-
nas e fundaziuns ch’han segnà il temp 
avant l’Emprim Concil vatican (1870). 

Congregaziuns
Denominaziun per la fusiun da pliras 
claustras cun la medema observanza sco 
era per cuminanzas religiusas dad umens 
u dunnas che pratitgavan ils medems 
exercizis spirituals sco in urden monastic. 
Suenter avair fatg in vut privat u vuts 
simpels, desistivan dentant ils commem-
bers solitamain da la clausura per pudair 
ademplir meglier lur servetsch apostolic. 
En il sequent vegn discurrì unicamain da 
questas congregaziuns. Parallelamain a la 
renovaziun da la vita monastica è sa con-
stituì durant il temp da la refurma cato-
lica (era cuntrarefurma, 16avel/17avel 
tschientaner) in grond dumber da con-
fraternitads e da cuminanzas dad umens 
e dunnas orientadas a la vita activa: a la 
ductrina, a la scolaziun, a la tgira da mal-
sauns ed a l’assistenza als paupers. En il 
Grischun è stada activa dapi l’entschatta 
dal 17avel tschientaner en il convent a 
Poschiavo (1619/1638–84) la cumpa-
gnia da S. Ursula, fundada da Paolo Bec-
caria.

En il 19avel tschientaner è il clima sa
midà: l’augment da la populaziun e las no-
vas sfidas scolasticas, caritativas e pastora-
las han avert novs champs d’activitad, ora-
vant tut als instituts religius da mattas.
Suenter il naufragi da la scola da mats,
averta dal pader Franz Sales Brunner a Lö-
wenberg/Schluein (1832–33), ha sia
mamma, Anna Maria Brunner[-Probst],
fundà il 1834 la congregaziun da las soras
dal Sang prezius, occupada cun l’uraziun
e l’instrucziun dad orfnas ed (a partir dal
1840) cun il tegnairchasa per ils students
da teologia. Il 1850 è l’entira congrega-
ziun sa dischlocada a Cincinnati (tschintg
spirituals, otg frars e deschset soras). Dal
1851–64 han soras vincentinas da Punti-
na tgirà orfens a Löwenberg. Suenter la
Guerra da la Lia separatista (1847) han so-
ras da Menzingen (cuminanza da la S.
Crusch, fundada il 1844 da P. Teodosius
Florentini) avert l’october 1849 ina filiala
en il chastè da Razén, nua ch’ellas han ma-
nà in pensiunat per giuvnas (1850: 50 sco-

laras). Il 1851 è quel vegnì translocà en il
chastè Salis a Zezras (cun instrucziun da
las novizas) ed il 1854 a Rorschach/SG.
Dal 1847–58 han ellas manà ultra da quai
ina scola catolica per giuvnas a Cuira, e
durant il 20avel tschientaner chattain nus
ellas sco mussadras e scolastas en l’entir
Grischun catolic ed en ils gronds lieus da
cura. A Cuira han ellas surpiglià l’Ospital
Planaterra (ospital auxiliar) e l’emprim
Ospital da la S. Crusch (avert il 1853) che
vegniva manà da la priura Maria Teresia
Scherer. Quest engaschament vala sco
protofundaziun da las soras da la miseri-
cordia da la S. Crusch, numnadas soras
d’Ingenbohl u soras da la S. Crusch. L’in-
stitut da mungias, fundà il 1856 da Flo-
rentini e Scherer, sa basa sin las reglas fran-
ciscanas e sa deditgescha a la tgira da mal-
sauns. La scola superiura per giuvnas ad
Ingenbohl è sa sviluppada a partir dal
1860 ad in seminari da scolastas renconu-
schì, frequentà era da bleras giuvnas cato-
licas dal Grischun. Il 1865 ha Johann Fi-
delis Depuoz avert a Glion ina scola reala
ed industriala per mattas (il posteriur In-
stitut S. Giusep) ed il 1866 ha el laschà
construir il Spital S. Clau. Il 1867 ha el
reunì las scolastas e las tgirunzas en sia So-
cietad da l’amur divina che manava, sper
l’ospital, ina scola reala e commerziala per
giuvnas e ch’ha surpiglià il 1880 era la sco-
la parochiala catolica da Glion. Il 1880 ha
ella avert il Constantineum a Cuira (scola
catolica per giuvnas) ed il 1888 surpiglià
la tgira da malsauns ambulanta a Tavau e
manà a partir dal 1900 il Sanatori da S.
Giusep. Causa difficultads finanzialas è la
Societad da l’amur divina s’unida il 1893
(reglas) respectivamain il 1894 (approva-
ziun) a l’urden dominican ed ha cuntinuà,
sco cuminanza da soras dominicanas, cun
si’ovra sociala e scolara: il 1908 ha ella
avert a Glion il Spital S. Clau, il 1931 la
Scola da puras ed il 1993 la Scola vinavon
(scola media commerziala). Il 1970 ha el-
la midà en il bajetg claustral modern, al
qual è vegnì agiuntà il 1973 in nov edifizi
da scola cun internat. Dapi il 1988 tgiran
las soras ina chasa da sentupada ch’è per
part affittada a la Scola mercantila Sursel-
va. Las soras dominicanas da Glion èn ac-
tivas en tut il mund; 120 da las 225 soras

en total èn domiciliadas en la chasa mater-
na. Dal 1961–85 è cumparì il «Ilanzer
Missionskalender: für unsere Jugend»,
cuntinuà sut il titel «Ilanzer Dominikane-
rinnen: Missionskalender».

Adolf Collenberg

Uniun da Pius 
L’Uniun da Pius è vegnida fundada il 
1857 sin iniziativa da Josef Ignaz von Ah. 
Patrun da l’uniun è s. Clau da Flia. Sias 
miras primaras eran la defensiun da la li-
bertad da la baselgia (catolica), l’agir ca-
tolic en famiglia ed entaifer il stadi, la 
charitad, la cultivaziun da la scienza e 
cultura catolica (scola) en il stadi laicistic 
resp. indifferent sin il champ da la reli-
giun. L’Uniun da Pius vegniva dirigida 
d’in comité central da 10 persunas e con-
sistiva da societads localas, cirquitalas e 
chantunalas. Sias radunanzas annualas 
duravan per ordinari plirs dis. In propa-
gatur prominent da l’uniun è stà il pader 
Teodosius Florentini. Enturn l’associa-
ziun centrala è era sa furmada ina rait 
d’organisaziuns spezialas, per exempel la 
Missiun interna ed uniuns catolicas da la 
scola ed educaziun. Il 1899 è l’Uniun da 
Pius vegnida renumnada en Uniun sviz-
ra dals catolics. Il 1905 è reussida la reu-
niun da las organisaziuns catolicas en 
l’Uniun catolica populara svizra. L’U-
niun da Pius vegniva propagada dapi sia 
fundaziun a moda intensiva en la «(No-
va) Gasetta Romontscha», ella aveva den-
tant mo paucas secziuns localas en il Gri-
schun. Hans Stadler

Anna Maria Brunner[Probst]
* prim d’october 1764 a Mümliswil-Ra-
miswil/SO, † 16 da schaner 1836 a Schlu-
ein, sepulida a Sagogn e transferida il 1933
a Dayton (Ohio), catolica, da Mümliswil-
Ramiswil. Figlia dad Adam Probst, tessunz
da glin, e da Katharina nata Füeg. ∞ 1793
Johann Baptist Brunner, pur a Ramiswil
(†1812). Il 1832 è Brunner ida a star tar ses
figl Franz Sales a Löwenberg (vischnanca
da Schluein), nua ch’ella ha fundà il 1834
la Congregaziun da las soras dal Sang pre-
zius, approvada da l’uvestg da Cuira il 1850
e transferida da ses figl en ils Stadis Unids
da l’America il 1844/50 (1852 154 soras;

1856 nov claustras). Sia successura a Schlu-
ein è stada dal 1836–50 la sora Clara Mais-
sen (Elisabet) da Cathomen (vischnanca da
Breil, oz Sursaissa). Lukas Schenker

Teodosius Florentini
* 23 da matg 1808 (Anton Crispin) a Mü-
stair, † 15 da favrer 1865 a Heiden/AR (se-
pulì a Cuira), catolic, da Müstair. Figl da
Paul Florintöni e da Maria Anna nata Fal-
let. Scola elementara tar ils chaputschins,
scolaziun supplementara a Bulsaun, Stans,
Baden e Cuira. Noviziat tar ils chapu-
tschins a Sion 1825, profess 1826, ordina-
ziun 1830 suenter il studi teologic-filoso-
fic. Maister dals novizs a Soloturn 1831,
maister dals novizs e lectur da filosofia e teo-
logia a Baden 1832–38. Guardian a Baden
1838–41, nua che Florentini ha sviluppà il
program d’ina congregaziun da dunnas de-
ditgada a l’instrucziun ed a la charitad (be-
neficenza). Il 1841 è el vegnì sentenzià en
contumazia e bandischà sco instigatur a
l’insurrecziun dal pievel en l’Argovia. Sco
prer a la Curt episcopala a Cuira 1845–58
ha el intensivà a partir dal 1854 sias activi-
tads da sacerdot (missiuns popularas, exer-
cizis spirituals, pregias e referats). Definitur
da la provinza dals chaputschins a Cuira
1857–60, vicari general da l’uvestg da Cui-
ra sut ses cusrin Nikolaus Franz 1860. Sia
candidatura per l’uvestgieu, sustegnida en
in’emprima fasa dal nunzi Giuseppe Maria
Bovieri e da la Regenza grischuna, n’ha betg
gì success causa l’opposiziun dal chapitel
catedral ch’ha crititgà ses cumportament en
dumondas finanzialas e che n’ha betg trala-
schà d’inculpar el persunalmain.

A l’instancabel Florentini ha il catolicis-
sem svizzer d’engraziar iniziativas impur-
tantas sco la reavertura dal Collegi Maria
Hilf a Sviz (1856), la fundaziun d’ina socie-
tad da cudeschs (1859) e la convocaziun da
l’emprima Conferenza dals uvestgs svizzers
(1863). Ses sforzs per superar la crisa en la
furmaziun scolastica, sustegnair las dunnas
en lur lavurs socialas e caritativas e far frunt
als problems socials provocads tras l’indu-
strialisaziun en svilup han conferì ad el
in’impurtanza che surpassa ils cunfins na-
ziunals e ses temp. Il 1844 ha Florentini
promovì la fundaziun d’ina cuminanza da
dunnas ch’è s’engaschada oravant tut per la
scolaziun da mattas e giuvnas e da la quala
è naschida la Congregaziun da las soras in-
structuras da Menzingen. La diversitad da
las incumbensas (tgira da malsauns, chasas
dad orfens, chasas d’attempads, lavur d’uf-
fants e.a.) han intimà Florentini il 1856 da
sa separar da Menzingen per fundar ina no-
va congregaziun autonoma, quella da las
soras d’Ingenbohl. Las interpresas indu-
strialas (fabrica da palpiri a Thal/SG e.a.) e
las numerusas industrias chasanas (indu-
stria da taisser saida e mangola, da surcuser,
da sturtigliar strom), fundadas dad el en il
Grischun (1850 52 dunnas en 22 vi-
schnancas; 1853 90 dunnas), n’han betg gì
success – ellas han stuì vegnir serradas gia il
1855. L’institut da las soras d’Ingenbohl,
dirigì da Maria Theresia Scherer, ha surpi-
glià ils enorms debits resultants dal falli-
ment da sias interpresas industrialas. Flo-
rentini è stà confundatur da la Societad
d’utilitad publica dal Grischun ch’el ha
mobilisà per ses projects e ch’ha tgirà sias
interpresas a partir dal 1850. Cun daners
collectads tranter auter dad el sez è vegnì
construì il 1853 l’Ospital da la Sontga
Crusch a Cuira. Victor Conzemius

Maria Theresia Scherer
* 31 d’october 1825 (Anna Maria Katha-
rina) a Meggen/LU, † 16 da zercladur
1888 ad Ingenbohl/SZ, catolica, da Meg-
gen. Figlia da Karl Josef, pur, e dad Anna
Maria nata Sigrist. Scherer è creschida si
sco orfna tar parents a Meggen, nua ch’el-
la ha frequentà la scola primara. Ina fur-
maziun pratica en il tegnairchasa e la tgi-
ra da malsauns ha ella survegnì en il Bür-
gerspital a Lucerna. Il 1845 è ella entrada
en la congregaziun da las soras da la S.
Crusch a Menzingen/ZG, fundada sin
iniziativa da pader Teodosius Florentini.

L’october dal medem onn ha ella fatg pro-
fess ed è alura stada activa en las scolas da
Galgenen/SZ e Baar/ZG. Sco autodidac-
ta ha ella absolvì il 1849 cun success l’exa-
men da magistra davant il cussegl d’edu-
caziun a Zug. Silsuenter ha ella instruì sco
«sora mussadra» las mattas da la scola in-
dustriala a Näfels/GL ed ha tgirà ils pau-
pers alloschads en il Palazi Freuler. Il 1852
è Scherer vegnida clamada sin giavisch da
Florentini, entant activ sco plevon dal
chapitel catedral a Cuira, a l’Ospital Pla-
naterra a Cuira, il 1853 a l’emprim Ospi-
tal da la Crusch erigì là da nov. Sco «Frau
Mutter» èn vegnids affidads ad ella la tgi-
ra da malsauns, ils servetschs socials e la
scolaziun da las «soras da la misericordia».

La sperta creschientscha da la cuminan-
za da dunnas a Cuira sco era da la chargia
dals pensums, la dumonda da l’orientaziun
– la chasa-mamma a Menzingen deva la
prioritad a la scola – e la resistenza da las au-
toritads da la citad envers la claustra han
manà il 1856 a la fundaziun da la congre-
gaziun da las soras da la misericordia cun
in’atgna chasa-mamma ad Ingenbohl, nua
che Scherer è vegnida elegida il 1857 da la
cuminanza sco emprima priura generala.
Sut sia direcziun è sa sviluppada in’ovra po-
livalenta ed activa sur ils cunfins naziunals
per la tgira da malsauns ed attempads, per
il provediment sco era per l’instrucziun da
scolastas e tgirunzas da malsauns. Scherer
ha era mess a disposiziun temporarmain
mungias per il servetsch en ils lazarets da
l’armada. Suenter onns da spargnar ed
amortisar daivets chaschunads da Floren-
tini ha Scherer laschà eriger il 1878–80 la
nova baselgia. Era sch’ella vala sco vaira fun-
datura da l’institut da soras, ha ella laschà,
sco dunna activa en ina baselgia da tempra
patriarcala, la preferenza al pader Teodo-
sius. Il 1995 è ella vegnida beatifitgada da
papa Johannes Paul II. Victor Conzemius

Johann Fidelis Depuoz
* 22 da schaner 1817 a Siat, † 19 da fav-
rer 1875 a Glion, catolic, da Siat. Figl
da Simon, pur, mastral, e dad Ursula na-
ta Wackherr. Gimnasi al collegi dals ge-
suits a Feldkirch, studis da filosofia a
Puntina e Vienna. Noviziat al collegi
dals gesuits a Brig 1840. Studi da teolo-
gia al collegi da St. Michel a Friburg
1844–47, ulteriurs studis en Frantscha,
en l’Italia, en ils Stadis Unids da l’Ame-
rica ed en Belgia 1848–51. Consecra-
ziun a Löwen 1851. Scolast engaschà en
la missiun populara e spiritual en Ger-
mania, en il Danemarc ed en Dalmazia
1851–59. Il 1859 ha Depuoz prestà in
servetsch voluntari en in lazaret durant
la guerra franco-sarda cunter l’Austria
en l’Italia. Il 1860 è el sortì da l’Urden
dals gesuits. Ulteriurs studis a Cracovia
e Roma, nua che Depuoz ha promovì il
1862 a l’Università La Sapienza. Profes-
ser da dretg ecclesiastic al seminari da
spirituals S. Gliezi a Cuira 1862– 64. Il
1865 ha Depuoz avert a Glion ina sco-
la reala e d’economia da chasa per mat-
tas (il posteriur Institut S. Giusep) e
fundà il 1866 il Spital S. Clau (avert il
1868). El ha reunì las scolastas e las tgi-
runzas activas en sias instituziuns cari-
tativas en la Societad da l’amur divina
ch’el ha fundà il 1867 ed a la quala el ha
conferì il status da dretg privat per evi-
tar las criticas adressadas als urdens reli-
gius. Pervi da difficultads finanzialas è
questa societad s’unida il 1894 cun l’Ur-
den dals dominicans. Leo Ettlin

Ils benefacturs pader Florentini e Maria Theresia Scherer davant l’institut da las soras 
d’Ingenbohl.  MALETG DA DEVOZIUN

Lexicon Istoric Retic
Il LIR cumpiglia bundant 3100 arti-
tgels (geografics, tematics, artitgels da 
famiglias e biografias) davart l’istorgia 
grischuna/retica e la Rumantschia. 
Editura: Fundaziun Lexicon Istoric 
Svizzer; versiun online: www.e-lir.ch; 
versiun stampada: www.casanova.ch 
u en mintga libraria.

8 LEXICON ISTORIC RETICMESEMNA, ILS 20 DA AVRIGL 2016



Tar ils Ladins da las Dolomitas
Lingua minoritara derasada en las provinzas talianas da Bulsaun, Trent e Belluno

� Las Dolomitas furman ina regiun da
l’Alto Adige (Tirol dal Sid), ladin Dolo-
mites, talian Dolomiti, tudestg Dolo-
miten, cun diversas valladas ladinas
attribuidas a differentas provinzas e
regiuns: la Val Gherdëina (tudestg
Gröden, talian Val Gardena), la Val Ba-
dia (tudestg Gadertal, talian Val Ba-
dia) ed il Mareo appartegnan a la pro-
vinza da Bulsaun (Trentino), la Val de
Fascia (tudestg Fassatal, talian Val di
Fassa) a quella da Trent (medemamain
Trentino), Fedom (tudestg Buchen-
stein, talian Fodom) ed Anpëz (tudestg
Petsch-Hayden, talian Cortina d’Am-
pezzo) a quella da Belluno (Venezia).
Tranter las Dolomitas ed il Friaul datti
anc duas ulteriuras regiuns nua ch’ins
discurra ladin, numnadamain il Cadore
ed il Comelic. Il 2000 discurrivan anc
ca. 30 000 persunas ladin dolomitan.

Las Dolomitas èn colonisadas per
manentamain dapi il temp da bronz. El
las appartegnevan oriundamain al No
ricum celtic, incorporà l’onn 15 a.C. sco
provinza en l’Imperi roman. A partir dal
6avel tschientaner s.C. èn entrads ils Ba
juvars sur il Brenner en la Pusteria e fin
a Bulsaun, ed ils Langobards èn pene
trads en la Val de Fascia. Enturn l’onn
1000 era l’Alto Adige gia pli u main ger
manisà. Pli tard ha la politica colonisa
torica, pratitgada dals signurs feudals
tudestgs, promovì la germanisaziun dal
Tirol. Da ca. l’onn 1000 fin il 1818 han
tut las vischnancas ladinas, exceptà
quellas d’Anpëz, appartegnì ecclesiasti
camain a l’uvestgieu da Brixen. Il tu
destg era la lingua uffiziala en tut las
dretgiras, cun excepziun da quella d’An
pëz. La noblezza considerava il ladin sco
ina «grob welsch Sprache» ch’ha survivì
mo en las valladas dolomiticas las pli
isoladas. Il dolomitan è vegnì applitgà,
sper il talian ed il tudestg, dapi il temp
medieval sco lingua ecclesiastica. Suen
ter il Concil da Trent (1563) è sa furmà
in clerus ladin. Il 1856 han ins duvrà per
l’emprima giada la noziun «naziun ladi
na», ed il 1873 ha tranter auter Grazia
dio Isaia Ascoli scuvert il ladin per la

scienza («Saggi ladini»). Il 1918 han ils
Ladins pretendì, senza success, ils dretgs
d’autonomia e d’appartegnientscha a
l’Austria. Suenter l’Emprima Guerra
mundiala han els revenditgà repetida
main lur autonomia etnica e linguistica.
Era il sustegn moral da la Rumantschia
n’ha gì nagin effect. Il 1919 è il Tirol dal
Sid vegnì attribuì a l’Italia. Sut Musso
lini furiava l’irredentissem. En conse
quenza da las restructuraziuns admini
strativas è la Ladinia vegnida dividida, il
ladin ed il tudestg èn vegnids scuman
dads. Il naufragi dal faschissem ha pre
servà ils Ladins da la deportaziun defi
nitiva. Els èn dentant restads incorpo
rads a l’Italia, e lur regiun è restada divi
dida. Il 1946 ha pretendì il moviment
politic Zent Ladina Dolomites la renco
nuschientscha uffiziala dal ladin dolo
mitan. En l’emprim statut d’autonomia
dal 1948 èn ils Ladins da las vals Badia
e Gherdëina quasi vegnids ignorads. Pir
en il segund statut, stipulà il 1972 per la
provinza da Bulsaun, han els finalmain
obtegnì ina renconuschientscha accep
tabla, ma anc adina insuffizienta. Ils
sforzs d’autonomia interprendids da
vart dals Ladins d’Anpëz e da Fedom èn
stads invans. Ils Fascians finalmain han
stuì cumbatter ditg per obtegnair il
1977 in agen district, e la lescha che pre
vesa in tractament egual dals Ladins da
la provinza da Bulsaun n’è anc betg ve
gnida approvada dal stadi talian. En sco
la ha il dolomitan in status fitg flaivel:
l’instrucziun en ladin è garantida sulet
tamain en las vals Badia e Gherdëina, e
quai mo en l’emprima classa da la scola
elementara; en la 2.–3. classa da la sco
la media vegn instruì ladin durant duas
uras l’emna. En la Val de Fascia vegn in
struì il ladin en scola primara durant
in’ura l’emna. A Fedom ed Anpëz na
vegn el betg resguardà en scola.

Dapi trent’onns enconuscha il ladin
dolomitan ina renaschientscha. Il 1972
èn sa reunidas las differentas valladas la
dinas en l’Union Generale di Ladins dla
Dolomites che dispona d’in organ uffi
zial, la «Usc di Ladins». L’Istitut Cultu

ral Ladin Micurà de Rü a San Martin de
Tor (Val Badia) serva d’intermediatur
tranter ils Rumantschs en Svizra, ils La
dins da las Dolomitas ed ils Furlans. Sco
il rumantsch en il Grischun è era il ladin
dolomitan fermamain periclità, oravant
tut tras il turissem e ses effects secundars.
Il 1985 han ins pudì festivar il 2000avel
anniversari da la Ladinia, la via a la nor
malitad giuridica e linguistica è dentant
anc lunga e crappusa. Il 1993–97 ha pro
fesser Heinrich Schmid da Turitg, il
«bab» dal rumantsch grischun, elavurà
directivas era per in ladin dolomitan da
standard. Manfred Gross

Val Gherdëina
Vallada ladina en las Dolomitas talianas,
provinza da Bulsaun, regiun TrentTirol
dal Sid, talian Val Gardena, tudestg
Gröden, Grödnertal. La Val Gherdëina
s’extenda dal massiv da Sella vers il
nordvest. Ella è uffizialmain trilingua, la
plipart da la glieud (2001 85–90 %) dis
curra dentant ladin. Il ladin dolomitan
parta il destin dal rumantsch en Svizra:
la part inferiura da la val è germanisada
dapi il temp medieval tardiv, en quella
superiura èn la lingua e cultura indige
na fermamain periclitadas, oravant tut
tras las midadas socioeconomicas e de
mograficas en consequenza dal svilup
turistic creschent. La Val Gherdëina è
colliada tras il Jëuf de Frae (talian Passo
Gardena, tudestg Grödner Joch) cun la
Val Badia e tras il Jëuf de Sella (tudestg
Sellajoch, talian Passo Sella) cun la Val
de Fascia, omaduas valladas ladinas. El
la dispona d’ina gronda ritgezza da dit
gas ed usits. Annectada il 1919 a l’Italia
(ensemen cun il Tirol dal Sid), è ella ve
gnida suttamessa sut Mussolini ad ina
italianisaziun repressiva. En ils statuts
dal 1948 e dal 1972 èn ils Ladins ve
gnids renconuschids sco minoritad lin
guistica ed han obtegnì insaquants
dretgs spezials. Ina secziun locala repre
schenta la Val Gherdëina en l’Union
Generela di Ladins dla Dolomites. Da
pi il 1949 cumpara il «Calënder de
Gherdëina». Adolf Collenberg

Val Badia
Val da l’Alto Adige, provinza autonoma da
Bulsaun, cun las tschintg vischnancas da
San Martin de Tor (talian S. Martino in
Badia, tudestg St. Martin in Thurn), La
Val (talian La Valle, tudestg Wengen),
Corvara (tudestg Kurfar), Badia (tudestg
Abtei) e Mareo (talian Marebbe, tudestg
Enneberg), tudestg Gadertal. La Val Ba
dia s’extenda lung il flum Gadera (ladin
Gran Ega) al pe da las Dolomitas ed è po
pulada prevalentamain da Ladins (Badi
ans): 1981 95 %; 2001 94 %. Ella è ve
gnida colonisada durant il temp da bronz.
L’onn 15 a.C. è ella vegnida conquistada
dals Romans e romanisada. L’isolaziun
geografica ha pli tard impedì la germani

saziun. Dal 11avel tschientaner fin il 1800
è la val stada suttamessa al domini feudal
da l’uvestg da Brixen (signuria de Tor) e da
l’abazia da Castel Badia. A partir dal 1363
han ils Habsburgais possedì la val; il 1919
è ella vegnida annectada a l’Italia, ense
men cun il Tirol dal Sid. Il ladin da la Val
Badia, il badiot, ha survivì la politica d’ex
tirpaziun da Mussolini ed è oz fitg vital.
L’Union di Ladins dla Val Badia repre
schenta ils Badians en l’Union Generela di
Ladins dla Dolomites e publitgescha il
«Calânder ladin» e la revista «Sas dla
Crusc». A San Martin de Tor sa chatta l’Is

titut Ladin Micurà de Rü, editur da la re
vista scientifica «Ladinia» (publitgada da
pi il 1977). En scola primara (2./3. classa)
vegn instruì ladin durant duas uras l’em
na. Il badiot è periclità oravant tut tras il
turissem. Adolf Collenberg

Val de Fascia
Val ladina en las Dolomitas, provinza da
Trent, situada en la part superiura da l’in
tschess da l’Arioso tranter Stretto di Forno
e la Marmolada, talian Val di Fassa, tudestg
Fassatal. La romanisaziun da la val n’è betg
clera: ella è eventualmain succedida pir
suenter l’onn 500 tras l’immigraziun da
Ladins stgatschads da Gots e Langobards
migrants da las valladas vischinas e tras

missiunaris cristians d’Aquileia. Dal
11avel tschientaner fin il 1818 sco signu
radi da Fascia sut il domini ecclesiastic e se
cular da l’uvestgieu da Brixen, è la val pli
tard vegnida attribuida a l’uvestgieu da
Trent. Ils Fascians han adina refusà questa
separaziun da las ulteriuras valladas ladi
nas. Il 1919 è la val vegnida suttamessa a
l’Italia ed exponida fin il 1944, sco il rest
da la populaziun da lingua betg taliana, ad
ina politica irredentistica repressiva. Il
1977 han ins pudì stgaffir il district ladin
da FasciaMoena, ma betg cuntanscher ina
posiziun linguistica ed instituziunala egua
la a quella dals Ladins da la provinza da
Bulsaun. Il «Comun general dl Fasha» è
l’organ uffizial dals Ladins da la Val de Fa
scia. Il 1975 è vegnì fundà l’Istitut Cultu
ral Ladin Majon di Fascegn cun sedia a Sèn
Jan (Vich/Vigo di Fassa). Adolf Collenberg

 Inscripziun ladina. PD

Ortisei/St.Ulrich en la Val Gherdëina. FOTO: DORE/PIXELIO

La gruppa dal Sella è 
situada en il center 
dal territori ladin. 

FOTO: JOHANNES 

WORTMANN/PIXELIO

Campitello en la Val de Fascia. PD

Da las epidemias da muvel al servetsch veterinar
Istorgia dal tractament sanitar dals animals

� Malsognas ed epidemias d’animals 
da niz muntavan ina smanatscha dubla 
per l’uman: Per l’ina s’expona l’uman a 
privels per l’atgna sanadad cun consu
mar products d’animals infectads. Per 
l’autra na sa lascha muvel ch’è pertu
tgà d’ina malsogna infectusa ni vender 
sin martgads locals ni exportar, uschia 
che epidemias d’animals pudevan pe
riclitar la basa d’existenza d’entiras 
valladas.

Epidemias da muvel
Tar epidemias da muvel sa tracti d’ina ac
cumulaziun temporara e locala d’ina 
malsogna infectusa. Epidemias da muvel 
chaschunavan gronds donns e pudevan 
ruinar ils vitgs, manaschis e fieus pertu
tgads. Ellas han pers lur potenzial econo
mic destructiv pir cun l’introducziun da 
l’Assicuranza da muvel. Avant il 18avel 
tschientaner na savev’ins betg propi di
stinguer las diversas malsognas: ins dis
curriva da pestilenza dal muvel, da pesti
lenza dal lom, da malsogna dal lom u 
simplamain da «mendas». Pli tard han 
quellas malsognas alura survegnì agens 
nums, populars u scientifics: la zoppina, 
la tuberculosa, il mal nair dal sang u la ri
notracheitis bovina infectusa (IBRIPV).

La zoppina è ina malsogna virala ex
tremamain contagiusa che po infestar 
vatgas, portgs, chauras e nursas. Per man
canza da veterinaris indigens avant il 
19avel tschientaner clamav’ins en cas da 
basegn veterinaris esters che bandunavan 
puspè il pajais suenter avair fatg lur lavur. 
Meds usitads per cumbatter epidemias 
eran (ed èn per part anc adina): la bullet
ta (attest uffizial da sanitad), il scumond 
d’importar animals infectads u suspec
tus, la controlla severa u l’exclusiun da 
persunas, animals e rauba da regiuns in
fectadas, l’isolaziun e la quarantina d’ani
mals suspectus, la liquidaziun dals infec
tads, l’isolaziun per part totala da regiuns 
e vischinadis contaminads, il scumond 
da martgadar cun animals da regiuns 
contaminadas e da vender latg, charn ed 
auters products d’animals infectads, 
dischinfectar ils uigls cun ervas (ginaiver, 
salvgia e.a.) e cun chaltschina viva, dis
metter utensils e vestgadira infectada. 
Derasadas eran medemamain praticas 
magicas da scungirar la malsogna e l’im
ploraziun dals sontgs Roc, Bastiaun e 
Vendelin. Ils vischinadis han gia baud in
troducì l’obligaziun d’annunziar cas 
d’epidemias, per exempel Pralung (atte
stà enturn il 1500) e Schlarigna (ca. 
1600). En ils onns 1713, 1751 e 1757 
han la Dieta federala ed il 1801 ina lescha 
chantunala fixà l’obligaziun d’annunziar 
epidemias, da separar ils animals infe
stads e da liquidar, en cas d’urgenza, ra
dicalmain entirs trieps da muvel. La dis
messa (integrala, inclus il tgir) dals an
imals mazzads u crappads vegniva sur
vegliada dal cutsch/pizzamort. Il foss 

stueva vegnir cunfinà cun saivs u spinat
scha cunter animals sauns e selvadis.

Intimà da Georg Fromm, ha il Gri
schun prestà lavur da piunier en Svizra 
cun vaccinar tranter il 1930 ed il 1948 
tut la muaglia cunter la tuberculosa (le
scha dal 1937). Il 1939 han ins cumenzà 
a vaccinar la muaglia era cunter la zoppi
na. Ils purs èn sa dustads fin avant paucs 
decennis cunter veterinaris e vaccina
ziuns. Adolf Collenberg

Cussegl da sanitad
Il cussegl da sanitad è vegnì convocà per 
l’emprima giada da las Trais Lias il 1735. 
Quest cussegl sa cumponiva da dus com
members per Lia. El aveva paucas cum
petenzas ed è vegnì schlià durant la hel
vetica. Ils 19 da zercladur 1805 han ins 
puspè installà in cussegl da sanitad stabel 
cun in commember per Lia ed in secre
tari che survegliava tut ils secturs sanitars 
dals umans ed animals. Suenter il 1848 
cumpigliava quest cussegl quatter medis 
patentads ed in laic. Ensemen cun la Re
genza prendeva el las mesiras da polizia 
sanitara ed aveva la surveglianza suprema 
sur ils ospitals, las spendreras, las clinicas 
psichiatricas, ils bogns da cura e las pra
schuns. A partir dal 1850 fascheva part 
era il veterinari chantunal dal cussegl da 
sanitad che numnava la cumissiun per ils 
examens d’admissiun per medis, veteri
naris ed apotechers (fin il 1877) e per 
dentists (fin il 1888). Il 1866 è vegnida 
fundada ina secziun separada per ils ve
terinaris che consistiva dal president e dal 
vicepresident dal cussegl da sanitad, dal 
schef da polizia e dal veterinari chantu
nal. Il 1894 èn omaduas secziuns vegni
das transfurmadas en cumissiuns consul
tativas e suttamessas al Departament da 
sanitad. Ellas han obtegnì il dretg da pro
posta en las elecziuns dal persunal da sa
nitad. Adolf Collenberg

Societad da veterinaris grischuns
Ils 19 da matg 1859 han set dals nov ve
terinaris domiciliads en il chantun Gri
schun fundà a Cuira sin iniziativa dal ve
terinari chantunal Johann Ludwig Wal
raff il Tierärztlicher Verein. Quest’uniun 
ha existì fin il 1872. Dapi il 1873 stue
van ils veterinaris avair fatg almain la ma
turitad cun il Latinum pitschen ed esser 
almain 17 onns vegls per vegnir recepids 
en la Scola da veterinaris. Il studi durava 
sis semesters. Ils 9 da settember 1901 è 

vegnida fundada a Suagnign, sin iniziati
va dal veterinari chantunal Erminio Isep
poni (1854–1928), la Societad da veteri
naris grischuns cun l’intent da defender 
ils interess dals veterinaris, da promover 
lur scolaziun e da cumbatter l’aversiun 
publica anc fitg exprimida da quel temp 
envers ils veterinaris e lur provediment 
medicinal professiunal che n’era betg 
gratuit. Il 1981 è vegnida recepida Elisa
beth Neff da Mustér sco emprima dunna 
en la Societad da veterinaris grischuns 
(suprastanta a partir dal 1993). Dumber 
da veterinaris patentads en il Grischun: 
1859 9; 1900 21; 1940 29; 1960 38; 
1980 37 umens/8 dunnas; 2001 54/15.

Adolf Collenberg

Assicuranza da muvel
L’emprima assicuranza da muvel è docu
mentada il 1602 a Schlarigna: per an
imals pers tras malsogna vegniva pajà 50 
% da la valur equivalenta. Il 1831 existi
va in Hilfsverein zu Andeer che segirava 
arments ed emprestava era daners a 
tschains als purs. Il 1842 èn suandads Zi
ràn e Reschen, il 1843 Novagnas. Las in
iziativas privatas e parlamentaras per la 
creaziun d’assicuranzas da muvel obliga
toricas èn vegnidas refusadas dal Cussegl 
grond senza cuntravusch: per exempel 
quella inoltrada il 1842 da Johann Con
rad Herold e quella preschentada il 1849 
da Gaudenzio Torriani da Suogl (ense
men cun 22 ulteriurs deputads). Il 1897 

ha il suveran acceptà l’Assicuranza da 
muvel facultativa. En quel mument pos
sedevan 13 societads in’assicuranza da 
muvel e gia la primavaira 1898 han 102 
ulteriuras societads inoltrà lur statuts a la 
Regenza grischuna. La lescha chantuna
la davart l’Assicuranza da muvel e las sub
venziuns federalas han permess a partir 
dal 1912 da fundar novas societads da 
muvel ed il 1921 eran mo anc 19 vi
schnancas (5,6 % dal muvel) senza in’as
sicuranza da muvel. Dapi il 1920 ha la 
Regenza propagà in’assicuranza obligato
rica per portgs, chauras e nursas. Ina 
dunsaina vischnancas possedeva gia ina 
tala (dentant per part mo per portgs) ed 
il 1931 l’ha il suveran acceptà, cumbain 
mo en la versiun facultativa. Obligatori
ca era ella mo per quellas societads che 
l’han acceptà cun ina maioritad da las 
vuschs. Revisiuns: 1963 e 1994. L’onn 
2000 è l’Assicuranza da muvel vegnida li
beralisada: l’obligatori e las subvenziuns 
chantunalas èn vegnids stritgads. Fin il 
2005 ha il Chantun sustegnì fusiuns 
d’assicuranzas da muvel localas a socie
tads regiunalas. Adolf Collenberg

Christian Tester
≈ 12 da mars 1815 a Cuira, † 30 da zerc
ladur 1890 a Cuira, refurmà, da Stussav
gia e Cuira. Figl da Christian. ∞ Barbara 
nata Voneschen, da Favugn. Gimnasi a 
Cuira, studi da medischina veterinara a 
Berna. Veterinari en l’Engiadina Bassa, 

adjunct 1845–49 e veterinari chantunal 
a Cuira fin il 1853. Dasperas actuar a la 
Dretgira chantunala grischuna. Redactur 
da las gasettas liberalas «Freier Rhätier» 
(enturn la mesadad dal 1848) e «Bünd
ner Tagblatt» (a partir dal 1857) ch’el ha 
bandunà la fin d’avrigl 1872 suenter la 
vieuta conservativa da quella gasetta. Sil
suenter – fin a sia mort – puspè cunre
dactur dal «Freier Rhätier» edì danova
main a partir dal 1868. Tester era in 
schurnalist influent, decididamain libe
ral e fitg popular. Adolf Collenberg

Georg Fromm
* 7 da zercladur 1866 a Malans, † 17 da 
mars 1948 a Malans, refurmà, da Mal
ans. Figl da Bartholome, pur, e dad Ursu
la nata Monsch, da Malans. ∞ Anna na
ta Roffler, pura, figlia da Martin, plevon 
a Luzein. Seminari scolastic ad Aschera. 
Pur e scolast a Malans ed al Plantahof. 
President communal da Malans, mastral 
dal cumin da Maiavilla 1899–1903, pre
sident da la dretgira districtuala 1915–
26. Deputà liberal en il Cussegl grond 
1899–1903, 1905–11, 1913–17 e 
1923–26 ( president 1926 ). Cusseglier 
guvernativ 1927–35 ( Departament da 
l’intern e da l’economia publica, presi
dent 1929 e 1934 ). Sco represchentant 
dals purs è Fromm s’engaschà surtut per 
il perfecziunament professiunal dals 
purs, la viticultura, l’allevament da mu
vel ed il cumbat cunter epidemias d’an
imals. Cumandant dal battagliun 92.

Jürg Simonett

Christian Margadant
* 13 d’avust 1886 a Cunter en Partenz,
† 29 da november 1969 a Cuira, refur
mà, da Cunter en Partenz. Figl da Peter,
pur. ∞ Katharina nata Hofmann, figlia
da Nikolaus, pur a Cunter. Scola pri
mara a Cunter, scola secundara a Cu
vlignas, Scola chantunala a Cuira, stu
di da medischina veterinara a Turitg e
Losanna, examen statal 1913, doctorat
1915. Veterinari a Cuvlignas fin il
1926, veterinari chantunal adjunct
1926–28, veterinari chantunal gri
schun 1928–47. Deputà liberal en il
Cussegl grond per il circul da Cuvlignas
1925–26. Cusseglier guvernativ 1948–
56 (Departament da l’intern e da l’eco
nomia publica). Dr. h.c. da l’Universi
tad da Berna per merits en il cumbat
cunter epizoozias e la tuberculosa da la
muaglia. Jürg Simonett

La vaccinaziun – ina metoda da prevenziun efficazia, ma er contestada. LOUIS PASTEUR, 1881

Cumpendi da furmaziun veterinara.
(FIN DAL 19AVEL TSCHIENTANER)

Italia – ils rapports dal Grischun cun las pussanzas europeicas
� Fin la fundaziun dal Stadi talian il 
1861 designava il term «Italia» ina rea-
litad geografica, dentant betg politica. 
Anc en il temp modern era la peninsla 
fermamain fragmentada d’in punct da 
vista politic. Als stadis ils pli gronds 
sin il territori talian da quel temp ap-
partegnevan il ducadi da Savoia (a 
partir dal 1720 reginavel da Sardegna), 
il ducadi da Milaun, las republicas da 
Vaniescha e Genua, il gronducadi da la 
Toscana, il stadi ecclesiastic sco era il 
reginavel da Napel. Las relaziuns politi-
cas ed economicas dal Grischun cun ter-
ritoris talians (oravant tut cun la Lum-
bardia e Vaniescha) sa basan sin ina lun-
ga tradiziun. Las Alps n’eran betg ina bar-
riera insuperabla: ils pass grischuns eran 
ina colliaziun impurtanta per martganzia 
e viagiaturs tranter l’Italia e l’Europa al 
nord da las Alps. Quest artitgel s’occupa 
da las relaziuns dal Grischun cun l’Italia 
«geografica».

Da la preistorgia al temp medieval tardiv
Ils chats da Tec Nev/Mesocco d’enturn u
suenter l’onn 5000 a.C. laschan supponer
ch’igl hajan existì relaziuns dal Grischun
cun il spazi cultural alpin meridiunal gia
en il temp neolitic tardiv. En il decurs dal
temp da bronz tardiv (ca. 1300–ca. 800)
hai dà ina midada culturala en il spazi gri-
schun: en l’Engiadina Bassa è sa derasada
la Cultura da Laugen-Melaun dal Trentin
e dal Tirol dal Sid ed en il Mesauc la Cul-
tura tessinais-lumbarda. La Cultura da
Latène (da tempra settentriunala) è vegni-
da remplazzada vers la fin dal temp da fier
tardiv (6avel/5avel tschientaner a.C) tras
l’uschenumnada Cultura da Fritzens-San-
zeno (da tempra meridiunala). Medema-
main dal sid è sa derasada la Cultura da
Golasecca (tessinais-lumbarda) en il Me-
sauc ed en la Val Calanca, regiuns attribui-
das al circul linguistic lepontic.

Cun la submissiun dals pievels alpins 
tras Drusus l’onn 15 a.C. è la Rezia ve-
gnida integrada en il circul cultural e lin-
guistic latin ed in dals resultats è stà il svi-
lup da la Romanitas retica. La Raetia pri-
ma, provinza romana tardiva, furmava 
era sut il domini ostrogotic ina part da la 
tschinta da cunfin alpina da l’Italia. 
L’uvestgieu da Cuira ha appartegnì fin il 
843 a l’archidiocesa da Milaun (alura a 
l’archuvestgieu da Magonza). Pir il Con-
tract da Verdun (843) ha exponì la Rezia 
(sco part da l’Imperi francon oriental) a 
l’influenza linguistic-culturala creschen-
ta da vart da l’Alemania e da la Svevia.

Las testimonianzas da creaziuns arti-
sticas en il Grischun mussan era per il 
temp medieval tempriv e per il temp aut-
medieval influenzas da la Lumbardia, per 
exempel il palantschieu sura da la basel-
gia da Ziràn, la plastica architectonica da 
la catedrala da Cuira u las picturas sin 
vaider da Pleif/Vella. Da la participaziun 
da la Rezia al barat da martganzia surre-
giunal creschent dattan perditga ils chats 
da munaidas, tranter las qualas predomi-

neschan quellas da la Lumbardia e da la 
Germania dal Sid. Suenter la midada dal 
millenni han ils pass grischuns gudagnà 
fermamain d’impurtanza per la politica 
taliana proseguida dals imperaturs tu-
destgs ed a partir dal temp medieval tar-
div pon ins constatar in augment con-
stant dal commerzi cun l’Italia (muvel, 
victualias) e dal traffic da transit.

Il temp da la Republica da las Trais Lias 
(16avel–18avel tschientaner)
La victoria a la Chalavaina (1499) ha 
stgaffì las premissas per la conquista da la 
Vuclina e dals contadis da Buorm e Cla-
venna (1512). Cun questa conquista èn 
arrivadas las Lias al cunfin dal ducadi da 
Milaun e da la Republica da S. Marc ed 
èn qua tras vegnidas implitgadas ferma-
main e per in lung temp en la politica ed 
economia pratitgada da Milaun e da Va-
niescha: sco partenari commerzial e per 
motivs da la posiziun geopolitica dal Gri-
schun sco guardian dals pass alpins. Cau-
sa ils pass èn las Lias era vegnidas invol-
vidas en ils conflicts d’interess tranter la 
Frantscha-Vaniescha d’ina vart e l’Au-
stria-Spagna da l’autra vart ch’han provo-
cà tranter auter ils Scumbigls grischuns. 
A partir dal 1620 è il Grischun daventà 
ultra da quai in champ da cumbat lateral 
da la Guerra (europeica) da trent’onns 
(1618–48). Pir l’Emprim Capitulat da 
Milaun dal 1639 (renovà il 1726 ed il 
1763) ha purtà la pasch e la restituziun 
da las Terras subditas al Grischun ed ha 
reglà ils rapports cun la Lumbardia.

Las relaziuns economicas cun l’Italia
eran intensivas e d’impurtanza vitala, gra-
zia a l’import surtut da vin e da graun, a
l’export da products da latg ed al commer-
zi da muvel. Perquai ha la Republica da las
Trais Lias adina cumbattì per facilitaziuns
commerzialas ed in provediment segir cun
victualias e products finids. Il commerzi è
sa sviluppà parallel cun il transit da mar-
tganzia. La controlla dals pass ha purtà al
Grischun grondas entradas da dazis, taxas
da passadi e remuneraziuns per transports
da rauba sco era ulteriuras entradas dal
traffic da transit tranter la Lumbardia/Va-
niescha e l’Alemania/Svevia ch’èn daven-
tadas – suenter l’agricultura – la segund
gronda funtauna d’entradas da l’econo-
mia publica grischuna. Per quai che re-
guarda l’explotaziun tecnica en las nume-
rusas chavas da fier eran ils concessiunaris
indigens dependents da miniers spezialists
che provegnivan per regla da l’Italia u da
l’Austria.

Tranter il 15avel ed il 18avel tschien-
taner eran il Veneto e la Lumbardia las 
destinaziuns principalas da l’emigraziun 
commerziala grischuna. Suenter il Terz 
Capitulat da Milaun ha Vaniescha, total-
main bruscada, visà il 1764 l’allianza cun 
las Lias e sfurzà millis da mastergnants 
grischuns da bandunar la Republica da S. 
Marc. Quels èn sin quai sa sparpagliads 
en tut l’Italia e da là davent en auters sta-
dis europeics.

In’impurtanta funtauna d’entradas ha 
furmà dapi il 16avel tschientaner l’emi-
graziun militara. Blers Grischuns han 

prestà servetsch en regiments da guardia 
en l’Italia, durant il 19avel tschientaner 
en servetsch da Sardegna-Piemunt e da 
Napel sco era en il regiment svizzer pa-
pal; singuls Grischuns servan anc oz en la 
Guardia svizra papala a Roma.

Era sin il champ religius èn naschidas 
relaziuns intensivas cun l’Italia. Uschia 
suttastevan las plaivs da las Terras subdi-
tas a l’uvestgieu da Com ed a l’archidio-
cesa da Milaun. Da l’Italia Settentriuna-
la èn fugids numerus refurmads sur ils 
cunfins en il Grischun. Pietro Paolo Ver-
gerio è daventà l’activist da la refurma-
ziun en Bergiaglia ed en il Puschlav. La 
stamparia Landolfi a Poschiavo da sia 
vart provediva enturn il 1550 l’Italia cun 
scrittiras refurmatoricas. Per la furma-
ziun teologica dal clerus catolic en il 
spiert da la Refurma tridentina ha il Col-
legium Helveticum a Milaun giugà dapi 
il 1579 ina rolla impurtanta. Ils chapu-
tschins talians eran las pitgas las pli im-
purtantas da la cuntrarefurma e da la re-
furma catolica. Era en la derasaziun da 
furmas baroccas d’art, architectura e de-
voziun en il Grischun han quests missiu-
nars giugà ina rolla eminenta.

L’italianitad è preschenta fin oz tant 
linguisticamain sco culturalmain en las 
valladas talianas dal Grischun. Avant il 
1800 na disponivan ellas betg d’ina atgna 
tradiziun litterara, ma s’orientavan cultu-
ralmain dal tuttafatg a l’Italia. Dal 14avel 
tschientaner è sa mantegnì in dumber 
multifar da picturas muralas, tranter au-
ter frescos en successiun da Giotto. La re-
naschientscha taliana cun ses linguatg da 
furmas applitgà en la pictura murala gia 
a partir dal 15avel tschientaner tardiv ha 
dà sia tempra surtut als locals interns 
d’edifizis profans. Las furmas architec-
tonicas e las stuccaturas èn vegnidas in-
fluenzadas dal sid e transportadas da 
maisters mesolcinais en la Germania dal 
Sid, en l’Austria ed en Pologna. En la pic-
tura predominava l’influenza meridiuna-
la en ovras da maisters lumbards e tessi-
nais. Ils intermediaturs da la cultura ta-
liana, da la scienza e da la religiusadad èn 
stads ils numerus students che sa lascha-
van scolar oravant tut a las universitads 
da Milaun, Bologna e Pisa.

19avel e 20avel tschientaner
La perdita da las Terras subditas e l’inte-
graziun dal Grischun sco chantun en la 
Confederaziun ha rinforzà l’orientaziun 
economica e culturala vers il nord, e la re-
nunzia ad ina colliaziun directa da las via-
fiers svizras via Cuira cun la Lumbardia 
(viafiers da Malögia e dal Spleia) ha redu-
cì enturn il 1900 fermamain las relaziuns 
fin alura intensivas e multifaras cun il sid. 

Mo la Viafier dal Bernina a Tiraun è ve-
gnida realisada. Igl èn dentant stads in-
schigners talians ch’han construì vias e 
viafiers, mirs da serra, tunnels e galarias 
en il Grischun durant il 19avel e 20avel 
tschientaner. Era en il sectur da l’energia 
exista ina collavuraziun impurtanta tran-
ter il Grischun e l’Italia (oravant tut Val 
da Lei, Brüsch e Spöl) e l’hotellaria en svi-
lup ha attratg millieras da persunal e 
giasts talians, oravant tut en l’Engiadina.

En il 19avel tschientaner han Berga-
mascs fittà alps en il Grischun ed han 
chargià quellas onn per onn cun lur 
muntaneras da nursas. L’immigraziun 
stagiunala da Bergamascs sco lavurers da 
guaud e praders en il Tessin e Grischun 
ha cuntinuà fin l’entschatta dal 20avel 
tschientaner.

Grondas irritaziuns surtut tranter ils 
Rumantschs e Talians, ma era tar ils vi-
schins Ladins en il Tirol dal Sid, ha cha-
schunà suenter il 1910 l’irredentissem 
linguistic e politic (faschistic) talian 
ch’ha effectuà ina solidaritad e, suenter la 
Segunda Guerra mundiala, relaziuns pli 
intensivas tranter ils Rumantschs dal 
Grischun ed ils Ladins dolomitans (in-
corporads a l’Italia il 1919). Las relaziuns 
cun l’autra gruppa rumantscha en l’Ita-
lia, ils Furlans, èn main intensivas.

Actualmain tgiran las regiuns da cun-
fin dal Grischun stretgas relaziuns cun 
l’Italia: sin il champ commerzial tranter 
la Val Müstair ed il Vnuost, l’Engiadina/
Puschlav ed il Livign, la Bergiaglia e Cla-
venna, sin il champ cultural e politic 
tranter auter en il rom da projects d’In-
terreg respectivamain da tals iniziads da 
la Societad per la perscrutaziun da la cul-
tura grischuna (surtut cun il Vnuost e la 
Vuclina). Il 1902 ha l’Italia endrizzà in 
consulat a Cuira, reducì il 1905 ad in vi-
ce-consulat, pli tard ad in’agentura con-
sulara, liquidada il 2010. Adolf Collenberg

Roma
Relaziuns da tempra uffiziala tranter la 
Rezia (grischuna) e Roma, stabilidas per 
exempel tras uvestgs ed avats retics, èn re-
sultadas dapi il temp medieval tempriv 
da la posiziun da Roma sco center da la 
cristianadad e da l’ierarchia catolica (da-
pi la refurmaziun) e sco lieu da numerus 
concils e pliras sinodas.

Durant il temp medieval era Roma – 
ensemen cun Jerusalem e Santiago de 
Compostela – la pli impurtanta destina-
ziun da pelegrinadis dal lontan. Las emp-
rimas attestaziuns cleras per il Grischun 
dateschan dal 15avel tschientaner: il 
1461 èn dus assassins da Ramosch ed in 
da Samignun vegnids sentenziads ad in 
pelegrinadi da penetienza a Roma (cun 
confessiun e penetienza al lieu). In tal 
han stuì interprender il 1487 era 12 um-
ens da Vaz ch’avevan mazzà 12 pasters en 
ina dispita per alps e mintgamai in um da 
Curvalda e da Parpan, ils quals avevan as-
sassinà per vendetga in vischin da Vaz.

Il 1506 è vegnida fundada la Guardia 
svizra papala ch’ha recepì fin il di dad oz 
tschients Grischuns catolics sco gardists 
ed il 1921 ha il colonel grischun Alois 
Hirschbühl surpiglià ses commando. A 
Roma sa chatta dapi il 1552 il Collegium 
Germanicum ch’ha concedì il 1637 a 
l’uvestgieu da Cuira duas plazzas libras 
da studi. En quest institut han studegià 
fin il 1920 tut en tut 42 Grischuns u stu-
dents daventads impurtants per il Gri-
schun. Al Collegium de Propaganda Fi-
de, fundà il 1622, han studegià fin il 
1920 ca. 35 Grischuns catolics.

Adolf Collenberg

L’onn 15 a.C. è la Rezia vegnida integrada en il circul cultural e linguistic latin. FOTO: TROPAEUM ALPIUM CHE REGORDA A LA CONQUISTA DA LAS ALPS.  PD 

Il Veneto – ina da las destinaziuns principalas da l’emigraziun commerziala grischuna tranter il 15avel ed il 18avel tschientaner. 
FOTO: VERONA  UDO SODEIKAT / PIXELIO

Austria – ils rapports dal Grischun 
cun las pussanzas europeicas

� Il term Austria designescha dapi il 
reginavel da l’imperatur Otto III in con
tadi da cunfin (tudestg Mark/Grenz
mark) creà da Carl il Grond. Il 1156 è 
quel contadi daventà in ducadi, trans
ferì il 1278 al domini dals Habsburgais 
ch’han purtà il titel d’imperaturs d’Au
stria dal 1804–1918. Il 1920 è vegnida 
constituida la Republica federala 
d’Austria ed il 1945 sia successura, la 
Republica d’Austria.

Relaziuns politicas
Il Vnuost, il Vorarlberg ed il Tirol èn da-
ventads l’onn 20 s.C. parts da la provin-
za romana Raetia. La fixaziun posteriura 
dal cunfin Brenner/Raisch ha destruì 
l’unitad preistorica e romana Rezia-Ti-
rol. En il temp medieval tempriv èn il 
Vnuost ed il Vorarlberg – reunids en il 
contadi dal Vnuost che cumpigliava era 
la Val Müstair e l’Engiadina Bassa – stads 
sut il domini territorial ed ecclesiastic da 
l’uvestg da Cuira. Il 1363 è il Vnuost pas-
sà sco ducadi dal Tirol als Habsburgais. 
L’impurtanza strategica dals pass retics 
per la politica imperiala e per l’admini-
straziun habsburgais-tirolaisa sesenta a 
Puntina ha determinà da tuts temps las 
relaziuns tranter il Grischun e l’Austria. 
Gia il 1283 ha Rudolf, l’emprim retg 
habsburgais, furmà dals relicts dal vegl 
contadi retic il Contadi liber da Lags ed 
ha prendì quel sco feud da famiglia. A la 
smanatscha creschenta da l’ost tras ils 
Habsburgais ha Donat de Vaz fatg frunt 
cun sustegnair il 1313 Ludwig von Bay-
ern en il cumbat cunter Habsburg per la 
curuna imperiala e cun cumbatter il 
1323 da la vart dals Confederads cunter 
Habsburg e lur allià, l’uvestg da Cuira 
(cumbats en il Dischma ed a Filisur) ed 
il 1333 cunter Habsburg e l’avat da Mu-
stér (cumbats sin l’Alpsu). Uschia ha Do-
nat de Vaz pudì impedir la constituziun 
d’in stadi territorial habsburgais-retic. 
Suenter l’acquist dal contadi dal Tirol e, 
pauc pli tard, dal Vorarlberg tras ils Habs-
burgais, ha la Lia da la Chadé, fundada il 
1367, impedì lur expansiun vers il vest. 
Dal 1421–1803 ha l’Austria possess 
l’avugadia sur la claustra da Müstair. Il 
1464 ha la Chasa Habsburg-Austria ac-
quistà il signuradi da Tarasp e dretgs giu-
dizials en l’Engiadina Bassa e la Val Mü-
stair e gia il 1475 ha la Guerra da las gia-
glinas, provocada tras il refus da pajar tri-
but en furma da la giaglina da tschaiver, 
chaschunà miseria en l’Engiadina Bassa. 
Las relaziuns giuridicas èn restadas ord-
vart cumplitgadas en quella regiun (con-
vivenza tranter libers e subdits a la giuris-
dicziun da la Chadé da Cuira resp. a quel-
la dal contadi dal Tirol). Il 1470 han ils 
von Habsburg cumprà las sis dretgiras da 
Tavau, Claustra, Pralung, S. Peder, Cur-
valda e Belfort dals conts de Montfort-
Tettnang ed il 1496 Aschera e Castels 
dals baruns de Matsch. Quellas usche-
numnadas Otg Dretgiras han furmà (de 
facto) ina podestataria austriaca fin il 
1649. Ma quella regiun era per l’Austria 
atgnamain mo d’interess politic-territo-
rial e betg economic.

Il 1497 ha l’Austria acquistà dals conts 
de Zollern tras barat il signuradi da Ra-
zén ed è qua tras daventada in dals si-
gnurs da la Lia Grischa cun dretg da pro-
poner mintga trais onns il chau-lia. La 
Guerra svabaisa dal 1499 (battaglias a la 
Chalavaina ed al Pass Son Gliezi) ha mess 
in term a l’expansiun territoriala austria-
ca en il Grischun. La Pasch da Basilea 
(1500), il Contract da Feldkirch (1503) 
e la Cunvegna dal 1518 han servì da ba-
sa a las relaziuns tranter il Grischun e 
l’Austria fin als Scumbigls grischuns. 
L’acquist da la Vuclina e dals contadis da 
Buorm e Clavenna (1512) han avert als 
Grischuns la via a Vaniescha ed han ren-
dì las Lias interessantas era per las pus-
sanzas grondas (Austria, Spagna, Fran-
tscha), implitgadas en il cumbat per la 

Lumbardia. Partidas e facziuns han deci-
dì da qua davent la politica da las Lias e 
da tut las varts fluivan pensiuns e daners 
a favur da las dretgiras, da las vischnan-
cas e da la signuria dominanta (daners da 
corrupziun). En il 16avel e 17avel 
tschientaner era in ambassadur ordinari 
u extraordinari austriac adina preschent 
a las Dietas da las Lias ed en il 18avel 
tschientaner residiava in tal permanenta-
main en il Grischun.

Ils Artitgels da Glion dal 1526 han 
empruvà, cun in tschert success, d’impe-
dir u diminuir l’influenza da l’Austria 
tras l’exclusiun da Na-Grischuns da la 
tscherna da l’uvestg (permess mo cun 
consentiment da la Lia da la Chadé). La 
decisiun concernent la confessiun ha 
cumpromess suenter il 1526 las relaziuns 
tranter l’Austria e la Republica da las 
Trais Lias respectivamain tranter las Lias 
e las Dretgiras ed ha schendrà ulteriuras 
facziuns internas. Ils conflicts d’interess 
(venals) han provocà per finir ils Scum-
bigls grischuns, en ils quals l’Austria ha 
giugà dapi l’invasiun dal 1621 ed il Ca-
pitulat da Lindau dal 1622 (in dictat) ina 
rolla dominanta e repressiva. La Republi-
ca grischuna era da quel temp ina provin-
za militara da l’Austria sin il precint da sa 
schliar ed enturn il 1630 ha ella stuì sup-
portar perfin ina terza occupaziun tras 
l’Austria, avant l’expulsiun dals Austriacs 
e Spagnols da la Vuclina (1630) tras il 
«bun duca» de Rohan. En il Capitulat da 
Milaun dal 1639 ha la Spagna-Milaun 
puspè restituì las Terras subditas a la Re-
publica da las Trais Lias; l’Austria ha con-
fermà quest possess il 1641/42 en il Con-
tract da Feldkirch. La Pasch da Vestfalia 
(1648) ha sigillà la separaziun totala da 
las Lias da l’Imperi austriac (ils Habs-
burgais purtavan la curuna imperiala). 
Las Otg Dretgiras (1649–52) e l’Engia-
dina Bassa (1652, senza Tarasp) èn alura 
sa cumpradas libras da l’avugadia austria-
ca. A la dominanza da la diplomazia 
spagnola en il 17avel tschientaner, repre-
schentada dals ambassadurs Casati, è 
suandada quella da l’Austria sco posses-
sura dal ducadi da Milaun dapi il 1706. 
Per quel motiv è vegnì contractà il Se-
gund Capitulat da Milaun cun l’Austria 
(quel dal 1639 cun la Spagna). Il profit 
economic da quel è stà modest ed il Gri-
schun ha ultra da quai stuì acceptar 
l’elecziun dal Tirolais Joseph Benedikt 
von Rost sco uvestg da Cuira (1728) e 
l’expulsiun dals refurmads da las Terras 
subditas (1729). La Val Müstair, vendida 
a l’Austria tras l’uvestg (1728/34), è ve-

gnida reacquistada il 1762. Il privel d’ina 
allianza dal Grischun cun Vaniescha ed 
(en quest connex) il plan da schlargiar la 
via sur il Pass da S. Marc han manà al Terz 
Capitulat da Milaun (1763). A las (per 
se) bunas cundiziuns per il Grischun è 
suandada la catastrofa: Vaniescha ha de-
cretà l’expulsiun da tut ils Grischuns da 
ses territori. Per quai che reguarda l’emi-
graziun commerziala ha l’Austria giugà 
ina rolla subordinada en confrunt cun il 
rest da l’Europa, ma impurtanta per l’im-
migraziun stagiunala. La nauscha racolta 
dal 1793 e la bloccada dal graun, adossa-
da da l’Austria cunter il Grischun, han 
provocà a medem temp la sullevaziun e 
la dretgira nauscha dal 1794 cunter l’oli-
garchia «austriaca» dals Salis e Baviers. 
Anticipond l’invasiun dals Franzos, han 
truppas austriacas occupà il Grischun 
l’october 1798 per segirar ses possess e ses 
dretgs. Ils Austriacs èn vegnids rebattids 
il 1799, els han dentant installà a Cuira 
ils 22 da matg 1799, suenter ina cunter-
offensiva reussida, la Regenza interimala 
(«austriaca»), presidiada dad Anton von 
Salis-Soglio, e deportà ils manaders da la 
partida «franzosa» a Puntina. Ils 15 da fa-
nadur 1800 è quella fugida a Zernez, alu-
ra a Meraun. Il 1803 ha l’Acta da media-
ziun privà l’Austria da ses dominis e 
dretgs en il Grischun. Durant la Sulleva-
ziun tirolaisa dal 1807 ha il Grischun fur-
nì armas da cuntrabanda als rebels dad 
Andreas Hofer. En il Montafun ed en il 
Klostertal existiva gia dapi l’entschatta 
dal 19avel tschientaner in moviment per 
l’uniun territoriala cun il Grischun; quel 
è puspè daventà actual il 1919, cura ch’il 
Vorarlberg ha votà per l’uniun cun la 
Svizra (Felix Calonder aveva promovì 
quella). A l’Austria èn vegnids cedids tras 
l’uschenumnada Incameraziun (1809) 
ils possess da las claustras da Müstair e da 
S. Gliezi/Cuira sco era quels da l’uve-
stgieu da Cuira, situadas en il Tirol ed en 
il Vorarlberg ed ils radund 80 000 cato-
lics èn vegnids incorporads en l’uvestgieu 
da Brixen. Il Congress da Vienna ha alu-
ra accordà il 1815 al chantun Grischun 
la suveranitad cumplaina entaifer ses ter-
ritori; en barat ha l’Austria survegnì las 
anteriuras Terras subditas (Vuclina, Bu-
orm e Clavenna) e las parts sin territori 
austriac èn vegnidas separadas definitiva-
main da l’uvestgieu da Cuira. Il problem 
da la Confisca e las intervenziuns di-
plomaticas en connex cun ils fugitivs po-
litics en il Grischun (Wilhelm Snell, Karl 
Follen, Karl Völker e.a.) han engrevgià 
las relaziuns tranter il chantun Grischun 

e l’Austria fin enturn il 1840. La Consti-
tiziun federala dal 1848 ha terminà l’au-
tonomia (parziala) dal Grischun en fatgs 
da politica exteriura. Il 1868 èn vegnids 
fixads ils cunfins tranter l’Engiadina Bas-
sa e Finstermünz en l’Austria ed il 1902 
quels cun il Paznaun.

Relaziuns militaras
En cumparegliaziun cun la Frantscha
èn quellas stadas marginalas. Fin en il
18avel tschientaner ha l’Austria recrutà
mo ina giada schuldada en il Grischun:
vers la fin dal 17avel tschientaner han
battì probablamain pliras cumpagnias
grischunas en il regiment da Bürkli
cunter ils Tircs e Franzos. Il 1704 ha ina
capitulaziun (contract militar) permess
a l’Austria da recrutar 800 schuldads, il
1708 anc ulteriurs 800 per il regiment
cumandà da Johann Anton Buol von
Schauenstein. Il 1735–38 han dus bat-
tagliuns battì per l’Austria en la Guerra
da successiun cunter la Pologna sut il
cumond dal colonel e cont Thomas
Franz von Schauenstein. Il 1739 han 2
400 Grischuns cumbattì sut il barun
Ulrich Buol von Strassberg per Maria
Theresia; suenter la relaschada da quels
il 1750 n’han ils Austriacs betg pli re-
crutà schuldads en il Grischun, cun ex-
cepziun dals 100 guardians da la Hof-
burg. A l’Austria han servì fin en il
20avel tschientaner, ultra dals surnum-
nads, tranter auter era il feldmarschal
litinent Herkules von Pestalozzi, Ar-
thur von Sprecher e Daniel von Salis-
Soglio.

Relaziuns economicas
Il transit da martganzia, l’export da lai-
na, muvel u chaschiel e la dependenza
da l’import da graun, ris u sal han pre-
tendì relaziuns amicablas u almain sup-
portablas cun l’Austria sco pajais vi-
schin ed era cun la curuna da Habs-
burg-Spagna e cun l’Austria sco regents
dal ducadi da Milaun avant il 1706 (lin-
gia spagnola) respectivamain suenter
(lingia austriaca). Ils Capitulats da Mi-
laun han promovì l’economia grischu-
na, els han dentant era exponì il Gri-
schun dapi il 17avel tschientaner a la re-
pressiun politic-economica dals parte-
naris. D’intgina impurtanza per l’agri-
cultura grischuna èn stads fin a l’Em-
prima Guerra mundiala ils praders dal
Montafun e dal Paznaun (forzas da la-
vur temporaras), l’hotellaria ha profità
dapi il 20avel tschientaner dal persunal
d’hotel da l’Austria.

Relaziuns culturalas
Il Montafun, il Vnuost ed il Vorarlberg
(vischins da cunfin) appartegnan al vegl
territori retic-rumantsch ed han convi-
vì durant 1000 fin 1500 onns era cultu-
ralmain cun la Rezia grischuna. Els èn –
sco il Grischun – stads pertutgads da la
germanisaziun tras Gualsers (derivants
per part dal Grischun) ed Alemans da la
regiun dal Lai da Constanza. La lingua
rumantscha ha persistì en il Montafun e
Vorarlberg fin viaden il 15avel tschien-
taner, alura è ella sparida suenter ina
lunga fasa da bilinguitad sut pressiun
linguistica dals Alemans dal nord e dals
Gualsers. En il Vnuost ha il rumantsch
pudì resister fin viaden il 16avel e 17avel
tschientaner ed è alura daventà – sco lin-
gua dals Ladins refurmads – victima
oravant tut da la cuntrarefurma catoli-
ca. Survivì ha il rumantsch en ils nums
da cultira, ma la punt linguistica cun ils
Ladins da las Dolomitas è stada inter-
rutta. Dapi il 1386 èn attestads students
grischuns a Vienna (universitad), dapi il
1650 a Feldkirch (gimnasi dals gesuits)
ed a partir dal 1671 a Puntina (univer-
sitad), nua ch’ins ha fundà il 1931 la
Cuminanza da perscrutaziun alpina per
studegiar ils dialects da tut las regiuns da
las Alps ed installà il 1965 in lectorat per
rumantsch. Dapi ca. dus decennis s’in-
tensiveschan ils contacts persunals e cul-
turals tranter l’Engiadina Bassa e la Val
Müstair cun il Vnuost. A Cuira è domi-
cilià il Consulat onurari austriac per la
Svizra. Adolf Collenberg

Vienna
La citad da Vienna era in dals centers da 
l’emigraziun grischuna en l’uschenum-
nada Monarchia austroungaraisa. L’Uni-
versitad da Vienna era da grond’impur-
tanza per la scolaziun umanistica. La pli-
part dals students grischuns dal temp 
medieval tardiv derivava da Cuira e da 
l’Engiadina. Dals 112 students attestads 
en il 15avel e 16avel tschientaner (glista 
incumpletta) èn blers daventads pli tard 
reverendas e/u notars. Il 1627 ha conce-
dì il papa Urban VIII a students «da la 
Rezia» duas plazzas da studi en il collegi 
da S. Barbara.

Ils emprims fastizs d’ina activitad
commerziala da Grischuns a Vienna da-
teschan dal 1580: ils Pestalozzis da Cui-
ra, suandads dals Molinaris, Zanchonis,
Castelmurs, Picenonis ed il 1618, suen-
ter la destrucziun da Plür, dals Giulinis
e Lumagas. La preschientscha da pasti-
ziers e cafetiers grischuns a Vienna n’è
mai stada gronda, percunter han domi-
nà ils maisters spazzachamins e lur sui-
ta mesolcinaisa durant radund trais
tschientaners questa sparta en la chapi-
tala austriaca. Ils spazzachamins da
Vienna eran organisads en ina corpora-
ziun pussanta, dirigida en ils onns
1775–1860 quasi exclusivamain da
maisters da Soazza e da Roveredo.
L’Emprima Guerra mundiala ha sigillà
il declin era da las interpresas grischu-
nas. Sco a Paris han blers Grischuns era
servì en il regiment da guardia a Vien-
na. Ils dretgs suverans da Habsburg/
Austria en il Grischun (Razén, Otg
Dretgiras, e.a.) èn vegnids exequids da-
vent da Puntina (e betg da Vienna).

Adolf Collenberg

La citad barocca da Vienna l’onn 1758.

Il svilup dal turissem en il chantun Grischun
� Cuntrari a l’industrialisaziun ch’è 
stada – cun excepziun da la Val dal 
Rain da Cuira – da pitschna impurtan-
za per il Grischun en il 19avel tschien-
taner, è sa sviluppada qua a partir dals 
onns 1880 in’industria turistica prospe-
ranta. Il turissem è daventà effectiva-
main in factur uschè impurtant ch’el 
vegniva identifitgà cun il svilup econo-
mic e social dal Chantun.  Cun strusch 
in quart da la populaziun domiciliada ge
neravan ils lieus turistics pli gronds avant 
il 1950 (cun excepziun dals onns da 
guerra) 30 – 40 % da las entradas nettas 
dal Grischun, pli tard è quella part schi
zunt s’augmentada a 50 %. Occupads en 
l’hotellaria durant la stagiun: 1985 
14805; 2000 15318; 2005 14418 (da
vosa dumbraziun specifica). Pernotta
ziuns en total (hotels e parahotellaria): 
1921/22 1612863; 1929/30 4112102; 
1939/40 1985143; 1980/81 14711640; 
2002/03 11937546 (davosa statistica 
cumplessiva); 2009 5885436 (mo ho
tels), parahotellaria ca. 6 miu. (nagina 
statistica uffiziala).

Davart la naschientscha dal Gri
schun sco destinaziun turistica u sco re
giun da passadi ha relatà per l’emprima
giada Andrea de Franceschi da Strass
burg ch’è viagià il 1492 sur il Pass dal Set
a Milaun. En ils suandants tschienta
ners han rapportà viagiaturs renumads
e main enconuschents – scienziads, via
giaturs da furmaziun, artists, commer
ziants e diplomats – oravant tut da lur
viadis tras il Grischun en l’Italia. A par
tir dal 17avel tschientaner è il «Grand
Tour» als stgazis d’art ed en las regiuns
miaivlas da l’Italia fin a Roma ed a Na
pel daventà part integrala dal viadi da
furmaziun classic tras l’Europa. Per la
plipart dals viagiaturs era dentant il Gri
schun ina regiun temida ch’ins traversa
va il pli spert pussaivel. In’excepziun fa
schevan ils visitaders dals bogns da cu
ra. Pir a partir dal 18avel tschientaner
ha l’interess per la cuntrada alpina ma
nà era viagiaturs en il Grischun. Avant
la construcziun da las vias da pass en il
19avel tschientaner viagiavan blers a pe,
auters vegnivan a chaval, sin purtanti
nas u en charrets.

Ils veritabels onns da piunier dal traf
fic turistic han cumenzà pir suenter il 
1850. Il svilup dal turissem da cura tra
diziunal al turissem modern da diverti
ment e da reconvalescenza ha pretendì in 
augment da las capacitads d’alloscham
ent e da transport ed ina tgira professiu
nala dals giasts. Piuniers sco Alexander 
Spengler a Tavau (1853), Johannes Ba
drutt a San Murezzan (Engadiner Kulm, 
1855) e Josias Mattli a Claustra (Silvret
ta, 1870) han fatg progredir qua decisi
vamain il svilup local. Tscherts lieus èn sa 
spezialisads en il turissem da cura, auters 
en quel da sport. In tractament da la tu
berculosa purschevan oravant tut Tavau 
ed Arosa, l’alpinissem vegniva pratitgà 
tranter auter a Puntraschigna. A partir 
dal 1865 èn las funtaunas mineralas da 
ScuolTarasp daventadas il center dal svi
lup turistic en l’Engiadina Bassa. Mustér 

e Flem (Parkhotel Waldhaus, 1877) eran 
ils sulets lieus turistics sursilvans d’im
purtanza enturn il 1900. Tscherts giasts 
frequentavan il Grischun pervi da ses lie
us da cura climatics u termals, auters veg
nivan per far sport u pervi dal prestige 
dals centers turistics da renum mundial 
sco San Murezzan, Tavau ed Arosa. L’En
giadina vegniva preferida oravant tut da 
Talians, Englais e pli tard era da Tudestgs. 
A Tavau predominavan ils Tudestgs (cu
rants) ed ils Englais.

A partir dal 1820 è vegnida realisada 
la nova rait da vias e tranter il 1889 (Ta
vau) ed il 1914 (Arosa) è vegnida con
struida la rait da viafier en il Grischun. La 
finanziaziun dals hotels e da l’infrastruc
tura succediva per part cun munaida in
digena, per part dentant era cun chapital 
svizzer u internaziunal.

A partir dals onns 1880 ha il svilup ra
sant dal turissem procurà a l’economia 
publica dal Grischun ina segunda chom
ma economica sper l’agricultura. Quest 
sectur da servetschs cun ses grond basegn 
da persunal purscheva gia il 1890 ina ver
itabla alternativa ad emigrantas ed emi
grants da famiglias purilas: la populaziun 
chantunala è creschida en consequenza 
da l’emigraziun limitada d’ina vart e da 
l’immigraziun da persunal d’hotels da 
l’autra vart. En questa fasa da svilup n’èn 
betg mo sa transfurmadas las fatschas 
dals vitgs turistics, era las relaziuns da for
za tranter las vischnancas èn sa spustadas 
en favur dals centers turistics. L’agricul
tura è stada da bell’entschatta en ina re
laziun ambigua cun il traffic turistic. Es
send che blera glieud da las regiuns rura
las, che profitavan directamain mo pauc 
dal turissem, chattava in’existenza en 
l’hotellaria (1905 7999 persunas), è na
schida durant la Belle Epoque l’idea un
anima ch’i na dettia, sper il turissem, na
gin’alternativa economica. Uschia èn 
s’orientads era l’agricultura, il commerzi 
ed il mastergn pli e pli al traffic turistic, 
la rolla directiva dal qual na vegniva qua
si betg pli contestada.

A partir dal 1871 èn naschias empri
mas societads da cura e sin plaun chan
tunal è vegnida fundada il 1909 l’Uniun 
da traffic dal Grischun. Il 1902 ha rela
schà il Cussegl grond in reglament per ils 
guids da muntogna ed a partir dal 1908 
ha ina lescha chantunala ordinà ils affars 
dals guids da muntogna. L’instrucziun 
dad ir cun skis è vegnida reglada il 1926 
ed il 1939 tras leschas chantunalas e re
glaments da las diversas federaziuns. Ina 
funcziun impurtanta per il svilup turistic 
avevan las uniuns da sport.

Il svilup da l’industria turistica ha eli
minà anteriurs centers economics sco la 
Bergiaglia ed il Valragn e creà novas regi
uns economicamain impurtantas: l’En
giadin’Ota, Tavau ed Arosa. La fatscha 
dals anteriurs vitgs purils en quellas re
giuns e la cumposiziun da lur populazi
un èn sa midadas radicalmain. En in con
nex direct u indirect cun il turissem èn 
era naschidas scolas medias privatas. En 
consequenza dal svilup turistic è l’econo
mia publica chantunala daventada de

pendenta da la conjunctura europeica. 
Quai è sa mussà oravant tut durant 
l’Emprima Guerra mundiala, durant la 
quala il turissem ha subì in emprim chal. 
Numerus hotels èn vegnids serrads, au
ters han registrà reducziuns drasticas da 
las pernottaziuns; blers han pers lur plaz
zas ed ils mastergnants na survegnivan 
betg pli uschè bleras u insumma pli nagi
nas incumbensas.

En il temp tranter il 1925 e l’erupzi
un da la crisa economica mundiala dal 
1929–32 hai dà mo paucs buns onns eco
nomics. Pir il 1925 è la rait chantunala 
da vias vegnida averta per l’automobil. Ils 
hotels sezs èn vegnids tangads d’ina em
prima unda da novaziuns tecnicas, a cha
schun da la quala las installaziuns sanita
ras ed ils stgaudaments èn vegnids adat
tads als novs basegns e standards. Que
stas investiziuns han contribuì ulteriura
main a l’indebitament da l’hotellaria. 
Numerus hotels èn passads facticamain 
da las famiglias fundaturas a las bancas. 
Tranter il 1929 ed il 1939 han pers in 
quart dals occupads lur lavur en il district 
da Malögia ed era las svieutas dals ma
stergnants indigens èn sa diminuidas 
considerablamain. L’industria da con
strucziun per exempel ha subì ina perdi
ta da 50–80 %. En il tranterguerra hai 
però dà era intginas innovaziuns: indrizs 
da transport han avert las cuntradas, 
l’emprim al turissem da stad, pli tard – 
cun la construcziun da telefericas (l’em
prima giada a Tavau il 1934) – era al tu
rissem d’enviern. Durant la Segunda 
Guerra mundiala è sa diminuì il dumber 
dals visitaders da l’exteriur, ina diminu
ziun ch’ins ha pudì cumpensar parzial
main cun giasts svizzers ed internads oc
cupads en l’hotellaria.

Suenter la guerra ha gì lieu ina decen
tralisaziun ed ils territoris turistics tradi
ziunals sco Tavau, Arosa e San Murezzan 
han pers giasts en favur da novs centers 
turistics en svilup, per exempel Lags e Su
agnign. En blers lieus grischuns è sa fur
mada ina monocultura turistica, da la 
quala dependevan tant la mastergnanza 
sco era l’agricultura. Enturn il 1950 ha 
inizià il turissem da massa ed enturn il 
1960 ha il turissem d’enviern surpassà 
numericamain quel da stad. Grazia a 
plazzas da campar ed abitaziuns da va
canzas pli favuraivlas pon era classas so
cialas cun damain entradas sa prestar va
canzas en il Grischun. Cun l’introduc
ziun da la proprietad en condomini 
(1965) èn vegnidas accumplidas las cun
diziuns per la construcziun da chasas 
d’appartaments cun abitaziuns d’atgna 
proprietad. Il dumber da letgs en la para
hotellaria ha bainspert superà quel en ho
tels e pensiuns. La grond’activitad en il 

sectur da construcziun da chasas ed abi
taziuns da vacanzas ha fatg nascher abita
dis aglomerads occupads mo temporar
main. Cuntrari al dumber da pernotta
ziuns en la parahotellaria, ch’è s’augmen
tà per 614 % tranter il 1956 ed il 1992, 
è creschì quel en l’hotellaria tradiziunala 
mo per 70 % tranter il 1946 ed il 1992 
ed è quasi s’egualisà en ils onns suenter il 
2002.

En in’ulteriura fasa da svilup han ins 
amplifitgà massivamain ils indrizs da 
transport (per exempel a Lags e Sua
gnign) e dapi ils onns 1980 vegnan pro
movidas vacanzas da viandar durant la 
stad sco varianta d’in turissem miaivel. Il 
boom da construcziun e la surfabricaziun 
exagerada dal terren cun abitaziuns se
cundaras è vegnì franà pli tard levamain 
tras la restricziun da las zonas da con
strucziun e la limitaziun da la vendita da 
terren da construcziun a persunas da l’ex
teriur. Numerusas vischnancas han optà 
en ils davos decennis per in turissem mi
aivel. Il Chantun promova oravant tut 
furmas dal traffic turistic cun in’auta 
cumpetitivitad e sustegna ils centers tu
ristics che pon concurrenzar al nivel in
ternaziunal. Jürg Simonett

Uniun da traffic dal Grischun (UTG)
Fundada il 1909 a Bravuogn, resortida
dal biro da traffic da Cuira (fundà il
1903) e da l’Associaziun da las societads
da traffic dal Grischun (fundada il
1905). L’Uniun da traffic dal Grischun
vegn manada d’ina suprastanza da
tschintg e d’ina cumissiun da traffic da
15 commembers. Il biro da traffic chan
tunal sa chatta a Cuira. Giovanni Giaco
metti ha creà ils emprims placats dal Gri
schun e propagandists èn ids tras l’Euro
pa ed ils Stadis Unids da l’America a far
referats cun diapositivs. Gia avant
l’Emprima Guerra mundiala ha l’Uniun
da traffic dal Grischun marcà numerusas
sendas da viandar. Ella è sa remessa mo
plaunsieu da las duas guerras mundialas.
Ils gieus olimpics dal 1928 e dal 1948 a
San Murezzan han provocà mintgamai
grondas midadas sin il martgà mundial.
A partir dals onns 1950 e fin vers la fin
dal tschientaner ha il turissem grischun
pudì registrar in record suenter l’auter
pertutgant il dumber da pernottaziuns,
d’automobils (che portan ils turists), da
telefericas e kilometers pistas da skis e
loipas da passlung. Causa la conjunctu
ra auta en tut ils secturs economics na
chattavan blers hotels betg adina avun
da persunal per las stagiuns d’enviern.
En ils onns 1970 ha la parahotellaria cu
menzà a giugar ina rolla adina pli impur
tanta. A chaschun da l’emprima dum
braziun da l’enviern 1954/55 offriva el

la 11 106 letgs, il 1980/81 165 559 ed il
2009/10 ca. 132 000. La lescha chantu
nala davart il turissem dal 1966 e quella
revedida dal 1979 han procurà a l’Uniun
da traffic dal Grischun ils meds finan
zials per ademplir las incumbensas,
cumpensar las expensas che creschivan
ad in crescher e tegnair pass cun il svilup
internaziunal. En consideraziun da l’im
purtanza creschenta dal marketing dapi
ils onns 1980, ha l’Uniun da traffic dal
Grischun cumenzà da quel temp a far
reclama cun il logo «Graubünden. Die
Ferienecke der Schweiz» (dapi il 2003
mo pli cun «Graubünden»). Il turissem
fa valair sia predominanza economica
era sin il champ politic. Adolf Collenberg

Uniun grischuna dad hoteliers
Fundada ils 7 da settember 1918 a Cui
ra sin iniziativa dad Anton StifflerVetsch 
da Tavau ch’è era stà l’emprim president. 
L’Uniun grischuna dad hoteliers aveva en 
mira da cumbatter en cuminanza ed a 
moda coordinada la crisa en l’hotellaria, 
chaschunada da la guerra mundiala. Gia 
l’onn 1919 dumbrava l’uniun nov sec
ziuns e 69 commembers singuls che re
preschentavan 20 353 letgs. Ella è s’en
gaschada ensemen cun la Societad fidu
ziara svizra (fundada il 1921) per l’hotel
laria e l’admissiun da l’automobil en il 
Grischun. A las exposiziuns naziunalas 
dal 1939 e 1964 è l’Uniun grischuna da 
hoteliers sa preschentada cun ina stiva 
grischuna. Enturn il 1970 è ella s’occu
pada intensivamain dal fenomen e dals 
problems dal turissem da massa ed ha 
fundà il 1972 la Raststätten AG per in
fluenzar las decisiuns che concernan ils 
restaurants a l’autostrada A13 (per exem
pel Heidiland, San Vittore). Ella coordi
nescha era las parolas ed acziuns politicas 
da la branscha turistica, per exempel are
guard ils contingents da stagiunaris, il 
dumber da chanuns da naiv, dumondas 
sindicalas u la taglia sin la plivalur. Il 
2010 represchentava l’Uniun grischuna 
dad hoteliers bundant 400 manaschis 
cun strusch 70 % da las chombras e pas
sa 80 % da las pernottaziuns.

Adolf Collenberg

 San Murezzan Bagn, charta postala dal 1913.

Dapi il 1960 surpassa il turissem d’enviern numericamain quel da stad. MANWALK/PIXELIO

Rodel dals uvestgs da Cuira
Part 1: Dals origins al temp autmedieval

� Il LIR cumpiglia ina gronda part da 
las biografias dals uvestgs da Cuira, e 
quai da l’entschatta da la cristianisa-
ziun fin al temp modern. En ina pi-
tschna seria duain vegnir preschen-
tads ils chaus da la diocesa en succes-
siun cronologica.

Asinio
Emprim uvestg da Cuira attestà, menziu-
nà en in document da l’uvestg Abundan-
tius da Com che approvescha l’avust/set-
tember da l’onn 451 a Milaun ils conclus 
dal Concil da Chalcedon en ses agen 
num ed en quel dad Asinio (absent).

Immo Eberl

Valentianus
† 548. Uvestg da Cuira, enconuschent 
tras l’epitaf che ses nev Paulinus ha fatg 
engravar en si’onur. Ultra da sias virtids 
regorda l’inscripziun metrica a l’activitad 
da Valentianus a favur dals basegnus e 
dals praschuniers, in’indicaziun che vegn 
considerada sco il reflex da las tribula-
ziuns, en las qualas sa chattava la Rezia en 
il 6avel tschientaner, avant ch’ella è ve-
gnida sut il domini francon. Il sistem da 
dataziun da l’epitaf mussa in’influenza 
taliana. Sche Paulinus, attestà sco uvestg 
da Cuira, è identic cun il nev da Valen-
tianus, sa tracti d’in bel exempel da trans-
missiun da la pussanza episcopala entai-
fer la medema famiglia. Eric Chevalley

Tello
Uvestg da Cuira enturn il 759–765. De-
rivant da la famiglia dals Zaccons, figl dal 
preses Victor e da Theusinda. Tello è 
eventualmain vegnì educà a la claustra da 
Mustér. Tenor la Vita da Gallus da Wa-
lahfrid Strabo ha Tello intermedià il 759 
en il conflict tranter la claustra da Son 
Gagl e l’uvestg Sidonius da Constanza. 
Ultra da quai ha Tello era cunsignà l’onn 
762 la lia d’uraziun, concludida a la Si-
noda dad Attigny (Ardennes). En in do-
cument redigì ils 15 da december 765 sco 
donatio post obitum, enconuschent sco il 
«Testament da Tello», ha Tello legà a la 
claustra da Mustér vasts possess. Sco ses 

successurs Constantius e Remedius, ha 
Tello probablamain era unì l’uffizi spiri-
tual da l’uvestg cun quel secular dal pre-
ses. Martin Hannes Graf

Constantius
Uvestg da Cuira, ca. 773, attestà en in su-
let document da Carl il Grond che men-
ziunescha l’uvestg Constantius sco rectur 
da la Currezia, reaffirmescha l’urden giu-
ridic curretic e metta ils Rets, resalvà lur 
fidaivladad, sut sia protecziun. Sco ses 
antecessurs possedeva Constantius 
uschia la suprema e cumplaina pussanza 
seculara ed ecclesiastica sur la Currezia. 
Cun quest document ha Carl il Grond 
fatg in emprim pass per reintegrar la Cur-
rezia en il domini francon. En ina brev a 
Carl il Grond ha l’avat da Murbach accu-
sà l’uvestg da Cuira, probablamain Cons-
tantius, d’enguladitsch. David Blanck

Remedius
† 27 da zercladur 805/806 (eventual-
main era pir l’onn 820). Remedius de-
rivava probablamain dal circul da la curt
francona. In indizi è sia relaziun amica-
la cun Alkuin, il famus scienzià anglosa-
xon a la curt da Carl il Grond. Enturn
l’onn 800 era Remedius uvestg da Cui-
ra ed exercitava, sco ses antecessurs, a
medem mument il domini secular ed
ecclesiastic. Tenor ina charta dad Alku-
in era l’uvestg Remedius responsabel
per la protecziun da las vias en sia patria
(vul dir la Currezia) sco era per ils dazis
sin ils pass ed en stretgas da vals; el pre-
sidiava la dretgira dal pajais ed ha laschà
rediger ils «Capitula Remedii», num-
nads suenter el e creads or d’in basegn
pratic da la vita resp. da l’instrucziun da
dretg. Quests decrets e l’uschenumnà
«Sacramentar da Remedius» («Sacra-
mentarium Gelasianum»), èn vegnids
redigids probablamain en il scriptori
episcopal a Cuira enturn l’onn 800 en
minusclas reticas. Remedius vala mede-
mamain sco autur dal program icono-
grafic da la pictura carolingica applitga-
da en la baselgia claustrala da Müstair
cun scenas dal Vegl Testament (oravant

tut da la vita da David) e dal Nov Testa-
ment (da la vita da Jesus e dals apostels).

Ursus Brunold

Verendarius
Documentà tranter ils onns 836 e 842 
sco uvestg da Cuira. Verendarius era in 
fervent defensur da l’unitad imperiala 
francona. Perquai ha Ludwig il Pietus af-
firmà ad el ils bains en l’Alsazia e Lothar 
I ha regalà las baselgias a Sur ed en il 
Scanvetg a la cella a Serris sper Flums. 
Verendarius aveva fundà questa cella per 
cumpensar Faveras ch’era sa distanzià da 
l’uvestgieu. Anc il 842 ha Verendarius 
participà a la Sinoda a Milaun. L’onn 
843, cura ch’il retg ostrofrancon Ludwig 
il Tudestg è sa stabilì en la Rezia e che 
l’uvestgieu da Cuira è vegnì attribuì defi-
nitivamain a l’archuvestgieu da Magon-
za, ha Verendarius probablamain stuì 
bandunar sia sedia. Carl Pfaff

Theodolf
Suenter si’entrada en uffizi sco uvestg da
Cuira tranter il settember da l’onn 887
ed ils 22 da schaner 888, ha Theodolf
prendì part a la Sinoda da Magonza dal
888 ed a quella da Tribur (Trebur sper
Magonza) dal 895. L’onn 898 è el stà
preschent a la consecraziun da la claus-
tra da S. Emmeram a Regensburg tras il
papa Formosus. Il retg Arnulf duai avair
delegà Theodolf ad Arles a confermar la
tscherna dal retg Ludwig il Tudestg.
L’onn 903 è Theodolf attestà a la curt da
Forchheim, il 913 a quella da Strass-
burg. L’onn 912 ha il retg Konrad I con-
cedì ad el il plainpudair d’inquisiziun.

Immo Eberl

Hartpert [Hartbert]
† 6 da schaner probablamain il 971/72.
Attestà il 929 a Turitg, il 930 sco plevon
a Ramosch e Sent, il 937 sco spiritual
privat dal duca Hermann I da la Svevia
ed il 947 sco avat d’Ellwangen. Il 951 è
Hartpert documentà per l’emprima gia-
da sco uvestg da Cuira. Davent da Pavia
è el vegnì delegà, ensemen cun l’arch-
uvestg da Magonza, a Roma per tractar
l’encurunaziun dad Otto I al retg d’Ita-
lia. Confident dad Otto I ch’ha concedì
ad el en il rom da la politica imperiala
ed ecclesiastica ottonica vasts territoris
e privilegis lung il corridor retic nord-
sid per garantir la controlla dals pass al-
pins vers l’Italia: las entradas fiscalas dal
contadi da Cuira (951), la duana da
Cuira (952), bains en l’Alsazia (952/53),
la curtis roiala da Zezras (955), la mesa
civitas da Cuira ed il dretg da batter mu-
naida (958), la curtis roiala da Cuira ed
ils dretgs fiscals relativs (960), intginas
baselgias, ils dretgs comitals e la duana
en la Bergiaglia. Questas donaziuns han
mess la basa da la suveranitad da l’uvestg
sur la citad da Cuira e da sia pussanza
temporara en las regiuns dals pass retics.

Veronika Feller-Vest

Hildibald
Attestà per l’emprima giada il 972/75,
l’ultima giada il 988. Uvestg da Cuira

972–88 (il document dal 972 è eventual-
main antidatà). Il 972 ha Otto I decidì ina
dispita cun Arnold, signur da Schänis, per
il bain roial (curtis) a Zezras, en favur da
Hildibald. Il 976 ha Otto II renovà il con-
tract da barat stipulà il 960 tranter Otto I
e l’uvestg Hartpert ed il 980 ha el concedì
a Hildibald ils dretgs da pedagi a la punt
sur la Maira a Clavenna. Il 988 ha Otto III
confermà al chapitel catedral las donazi-
uns da ses predecessurs sco era l’immuni-
tad e la protecziun roiala.

Veronika Feller-Vest

Thietmar
Attestà dal 1040 fin il 1070 sco uvestg da 
Cuira, † 29 da schaner 1070. Thietmar 
ha participà a la sepultura da l’imperatu-
ra Gisela a Speyer il 1043. Mess imperial 
en l’Italia il 1046/47, il 1049 e (proba-
blamain en la suita da papa Leo IX) il 
1053. Il 1057 è Thietmar stà preschent a 
l’investitura da l’uvestg Gundhar von 
Eichstätt a Speyer. Il 1050 ha el obtegnì 
dal retg Heinrich III guauds serrads da la 
curuna, situads tranter Grabs e Buchs e 
dad omaduas varts dal Rain da la chavor-
gia da Versomi fin a la Landquart ed a la 
Tamina. Il 1040 ed il 1061 è el sa laschà 
confermar dal retg Heinrich III resp. da 
Heinrich IV privilegis e possess dal cha-
pitel catedral da Cuira.

Veronika Feller-Vest

Ulrich von Tarasp
Attestà per l’emprima giada il 1089, † 30 
da fanadur 1096 a Cuira. L’identifica-
ziun cun il prevost dal chapitel catedral, 
che cumpara senza num en las annalas da 
Berthold von Reichenau, deriva d’ina 
tradiziun dal temp modern e na sa lascha 
betg cumprovar tras funtaunas primaras. 
Il 1089 è Ulrich von Tarasp vegnì num-
nà – sin basa d’in mandat papal – tras 
l’uvestg Gebhard III da Constanza uvestg 
da Cuira. El è stà participà, ensemen cun 
ses trais frars, a la fundaziun da la claus-
tra da Scuol. Veronika Feller-Vest

Wido
† 17/18 da matg 1122 en la claustra da Pe-
tershausen en vischinanza da Constanza.
Canoni dad Augsburg, uvestg da Cuira
1096–1122. Datiers dals gregorians, ha el
tgirà ina correspundenza intensiva cun ils
papas Paschalis II e Calixt II, ma era stabi-
lì contacts cun il retg Heinrich V. A partir
dal 1110 è Wido vegnì engaschà dal papa
sco mediatur en affars en la Germania dal
Sid, uschia per exempel a l’occasiun da
l’instituziun dad Ulrich von Dillingen sco
uvestg da Constanza il 1111 u en la cun-
traversa tranter Rudolf von Homburg,
uvestg da Basilea, e la claustra da Faveras
davart il status claustral. Enturn il 1120
vuleva Wido resignar, il papa ha però re-
fusà la dumonda. Wido ha fundà l’ospizi
sin il Pass dal Set ch’è documentà per
l’emprima giada il 1186.

Veronika Feller-Vest

Konrad von Biberegg
Attestà tranter il 1123 ed il 1144, † en-
turn il 1145. Descendent da la famiglia

dals conts svevais von Biberegg. Uvestg
da Cuira 1123–44. Fidaivel a l’impera-
tur, è Konrad von Biberegg stà savens
preschent a la curt da Heinrich V, da Lo-
thar III e da Konrad III. Il 1131 ha el
consecrà la claustra (reconstruida) da S.
Maria a Scuol. Tras l’acquist dal signu-
radi dals conts von Gamertingen en En-
giadin’Ota il 1137/39, ha el rinforzà
l’influenza dals uvestgs da Cuira en la re-
giun dals pass grischuns. Tenor ina tra-
diziun dal 16avel tschientaner ha el cla-
mà a S. Gliezi a Cuira premonstratens
da la claustra da Roggenburg (Baviera),
fundada da ses frars. Veronika Feller-Vest

Adelgott (sontg)
Attestà per l’emprim giada il 1151, † 3
d’october 1160. Pader cisterziens da
Clairvaux (Champagne), scolar da Ber-
nard da Clairvaux. Uvestg da Cuira
1151–60. Pliras giadas en l’escorta dal
retg Conrad III e da l’imperatur Fried-
rich I. Reorganisatur da l’uvestgieu e re-
novatur da la vita religiusa. Adelgott ha
refurmà las claustras da Müstair, Cazas
e Schänis e reglà lur relaziuns economi-
cas. Il 1154 ha el confidà al convent da
S. Gliezi l’ospital da S. Martin da Cui-
ra, il possess da la claustra da mungias
da Mistail, schliada tranter il 1096 ed il
1154, e la surveglianza sur Cazas. Il
1160 ha el consecrà la cripta da la claus-
tra da Mariamunt, transferida da Scuol
en il Vnuost. Il possess dal chapitel ca-
tedral en il Vnuost, l’Engiadina Bassa,
il Surses e la Bergiaglia è vegnì augmen-
tà il 1160 considerablamain tras ina do-
naziun dad Ulrich III de Tarasp. Vene-
rà sco sontg en l’uvestgieu da Cuira da-
pi il 17avel tschientaner.

Veronika Feller-Vest

Egino
Attestà 1154–70. Prevost dal chapitel cate-
dral da Cuira 1154–60, uvestg da Cuira
1163–70 (ordinà il 1167). Oriund da l’En-
giadina Bassa u dal Vnuost, ha Egino con-
solidà la posiziun da l’uvestgieu en la Val
Müstair ed en il Vnuost cun donaziuns ob-
tegnidas dals signurs de Tarasp e cun l’in-
termediaziun (1164//67) en ina dispita
tranter Ulrich III e Gebhard de Tarasp con-
cernent la prefectura da la claustra da Ma-
riamunt (Vnuost). Aderent da l’imperatur
Friedrich I, ha el surdà il 1170 la prefectu-
ra da Cuira al figl da Friedrich I, il duca
Friedrich von Schwaben ch’ha deliberà
Egino persuenter dals servetschs imperials
ed a la curt imperiala. Veronika Feller-Vest

Ulrich von Tegerfelden
Attestà per l’emprima giada il 1162, † 12 
d’avrigl tranter il 1200 ed il 1204 a Son 
Gagl. Descendent da la famiglia da ba-
runs Tegerfelden da l’Argovia, a la quala 
appartegneva era Konrad, uvestg da 
Constanza. Prevost 1166–67, avat da la 
claustra da Son Gagl 1167–99. Uvestg da 
Cuira 1170–79, senza renunziar al titel 
d’avat. Ulrich von Tegerfelden, che n’è 
probablamain mai vegnì consecrà uvestg, 
ha inizià a Cuira la nova construcziun da 
la catedrala, il chor da la quala è vegnì 
consecrà il 1178 tras l’uvestg Berno von 
Mecklenburg-Schwerin. Il 1179 ha Ul-
rich von Tegerfelden renunzià a l’uvest-
gieu a chaschun dal Terz Concil Lateran 
che scumandava la cumulaziun d’uffizis. 
Il 1199 ha el era resignà sco avat.

Veronika Feller-Vest

L’anteriura baselgia sepulcrala dals uvestgs da Cuira, Son Steffan, è vegnida consecra-
da d’in dals antecessurs dad Asinio. FOTO P. DE JONG

Survista cumplessiva dals uvestgs da Cuira. 

Artisanat e mastergnanzas: 
artisanadi tradiziunal e forza politica

� Tranter il temp medieval tardiv e 
l’entschatta dal 20avel tschientaner 
inditgava il term artisanat la lavur ma-
nuala exequida cun utensils simpels. 
L’artisan – interprendider e producent 
– lavurava persul u cun agid da giar-
suns ed emprendists. Las pitschnas in-
terpresas, dirigidas da maisters, pre-
dominavan. L’artisanat cumpiglia oz in
terpresas da differentas grondezzas e da 
differents grads da tecnisaziun che reali
seschan oravant tut products da qualitad 
(artitgels da luxus, lavurs d’artisanat), 
che produceschan artitgels unics sin du
monda dals clients e s’occupan da repa
raturas e dal mantegniment d’artitgels 
industrials. Era l’industria e l’administra
ziun publica integreschan professiuns ar
tisanalas en lur secturs respectivs.

A l’artisanat vegn attribuida ina vasta 
paletta da branschas economicas, defini
da a moda pauc precisa. Uschia sa consi
derescha l’Uniun grischuna d’artisanadi 
e mastergn sco organisaziun da tetg da las 
federaziuns professiunalas e da las bran
schas da l’artisanat grischun. Da quella 
fan part l’artisanat e l’industria da con
strucziun sco era il commerzi da detagl e 
l’hotellaria, damai manaschis dals secturs 
secundar e terziar. Era sch’il cunfin cun 
l’industria è fluctuant, èn las interpresas 
artisanalas plitost d’attribuir als mana
schis pitschens e mesauns che produce
schan surtut per il martgà local e regiu
nal.

La tradiziun da l’artisanat en il terri
tori dal Grischun odiern va probabla
main enavos sin il temp preistoric, ora
vant tut en connex cun l’elavuraziun da 
metals. Durant il temp roman (15 a.C.–
5avel tschientaner s.C.) è l’artisanat, in
fluenzà da tradiziuns romanas, sa derasà 
en l’entir territori colonisà da la Rezia. En 
il temp medieval eran las activitads arti
sanalas occupaziuns secundaras pratitga
das da la populaziun prevalentamain pu
rila sper l’agricultura. Interpresas artisa
nalas eran domiciliadas oravant tut a 
Cuira e lung las rutas da transit. Artisans 
professiunals sa chattavan era a Glion, 
nua ch’ins ha attestà per il 14avel e 15avel 
tschientaner ina dunsaina e dapli profes
siuns e perfin ina confraternitad dals cu
sunzs.

Cunquai ch’ils centers politics da las 
Lias e da las dretgiras autas eran sparpa
gliads era suenter la fundaziun da la Re
publica il 1524, n’ha betg pudì sa svilup
par in center economic cuminaivel. Las 
persunas engaschadas en l’artisanat fa
schevan mo ca. 10 % da la populaziun 
betg occupada – almain betg a temp 
cumplain – en l’agricultura. Il ferm en
tretschament da l’artisanat e da l’agricul
tura, predominanta en las vischnancas, 
rendeva quel strusch perceptibel sco agen 
stan professiunal. Urdains e guaffens, ma 
perfin stallas e chasas vegnivan probabla
main fabritgads u almain reparads dals 
purs sezs. Las professiuns d’alimentaziun 
e da textilias faschevan part da l’econo
mia chasana normala. L’artisanat rural 
serviva en emprima lingia a l’autoprove
diment. Fravis, muliners e resgiaders (so
litamain activitads da gudogn accessori
cas), savens engaschads da la vischnanca, 
devi dapertut. Ina gronda part dals mira
durs, lainaris, chalgers, chalderers, scri
naris e cusunzs eran artisans ambulants 
(en schurnada). Las prescripziuns da 
pretschs e la salarisaziun en natiralias han 
gì per consequenza ch’ils artisans da la 
champagna, domiciliads lunsch davent 
da las vias da transit, appartegnevan pli
tost a las classas socialas pli paupras. Tut
tina èn attestads sin la champagna fravis 
d’art e scrinaris da renum surregiunal: 
Bonadurers ad Arezen/Versomi (buffets 
da stiva), Laims ad Alvagni (giatters e 
cruschs sepulcralas), ils culazains dal Me
sauc, ils uschenumnads poppaschnätzers 
ed ils urers da Tavau sco era ils stampa
durs dal Puschlav, da l’Engiadina e da la 

Surselva. In’impurtanza surregiunala ha 
cuntanschì era l’elavuraziun dal crap da 
lavetsch. Quel vegniva explotà oravant 
tut en la Bergiaglia, a Plür, en Vuclina, 
ma era en il Mesauc e Tujetsch. Elavurà a 
recipients, vaschella da cuschinar u plat
tas per pignasscalegl, vegniva il lavetsch 
exportà.

Per quai che reguarda la structura da 
gudogn regnava unanimitad sin la cham
pagna: ils artisans na pudevan betg sa nu
trir mo da lur lavur artisanala, ma eran 
dependents d’in gudogn supplementar 
en l’agricultura. En consequenza dal svi
lup demografic en il 16avel tschientaner 
han cumenzà ils figls da purs senza agen 
bain a far da l’activitad artisanala lur oc
cupaziun principala. In’affluenza spezia
la han gì ils cusunzs, ils chalgers, ils arti
sans constructurs ed ils tessunzs, ma era 
ils fravis, ils tretschers, ils roders, ils sel
lers ed ils vaschlers èn sa domiciliads 
suenter il 1550 en bleras vischnancas dal 
Grischun. A Tusaun devi enturn il 1614 
var 40 artisans ed era a Tavau ed a Sua
gnign (miniers e berniers) eran els bain 
represchentads. En il Grischun dal Nord, 
tranter Glion ed il Partenz, eran activs ils 
lavurants da guaud indigens per part ad 
agen quint.

Ina categoria professiunala autonoma 
è daventà l’artisanat mo a Cuira, nua 
ch’ils artisans, per gronda part immi
grads, han introducì il 1465 l’urden da 
mastergnanza ch’ha garantì ad els la co
gestiun politica e privilegis economics. 
Per excluder la concurrenza vegnivan ils 
champs d’operusitad attribuids a moda 
fixa a las singulas professiuns. A partir dal 
16avel fin il 17avel tschientaner disponi
va mintga branscha professiunala d’in ur
den da mastergnanza confermà dal cus
segl da citad. Cunquai che las master
gnanzas eran a medem temp organisa
ziuns politicas, na pudevan las dunnas 
betg daventar commembras da quellas. 
Ellas pudevan però giudair uffizialmain 
ina scolaziun e pratitgar in mastergn, 
oravant tut sco cusunzas e tessunzas. Ar
tisanats rurals èn attestads fin ussa mo per 
il Mesauc, nua che l’Arte dei Muratori di 
Roveredo, ch’emetteva brevs d’empren
dissadi, ha schendrà artisans da renum 
europeic: impressaris, miradurs, taglia
crappa e stuccaturs ch’han dentant stuì 
emigrar per gronda part per mancanza da 
lavur u ir a lavurar a l’exteriur. Uschia han 
per exempel constructurs grischuns 

(Giovanni Albertalli e.a.) sviluppà il stil 
baroc en la Germania dal Sid.

Enturn il 1750 sa lamentav’ins d’ina 
mancanza d’artisans professiunals. Ins 
crititgava l’emigraziun excessiva d’arti
sans e l’insufficienza dal provediment in
tern che dependeva – exceptà ils paucs 
centers artisanals tradiziunals (Cuira, Tu
saun, Glion, Roveredo, Tavau) – ferma
main d’artisans ambulants esters e va
gants. La lavur per artisans spezialisads 
era sa repartida geograficamain sin in vast 
spazi e colliada cun in sistem da migra
ziuns temporaras da quels spezialists. En 
il rom local e d’ina optica regiunala era 
l’artisanat dentant pauc differenzià. Sper 
ils artisans professiunals pratitgavan era 
ils lavurers cun in emprendissadi scursa
nì u ils uschenumnads stümpers (autodi
dacts) differents artisanats; blers da quels, 
ils uschenumnads tauners, lavuravan tar 
purs sco famegls ed artisans en schurna
da u en mesa schurnada.

Il 1841 èn las mastergnanzas da Cui
ra vegnidas abolidas ed il 1842 è vegnida 
fundada l’emprima societad da master
gnants, numnadamain quella dals fravis. 
Il declin dal traffic da transit suenter il 
1850 ha ruinà bleras interpresas artisana
las a las transversalas ed ha promovì 
l’aversiun envers l’artisanat considerà sco 
activitad malsegira. Da l’autra vart ha 
promovì la construcziun da la rait mo
derna da vias (a partir dal 1820) e da via
fiers (a partir dal 1860/70) il turissem e 
generà millis novas plazzas da lavur. En 
la segunda mesadad dal 19avel tschienta
ner è sa derasà il commerzi en detagl sco 
sistem effizient, e quai betg mo en las ci
tads, mabain era en las vischnancas. L’as
sociaziun commerziala da Cuira ha ac
centuà gia il 1876 l’impurtanza d’ina or
ganisaziun efficazia per pudair dar ina 
vusch era a l’artisanat ed a l’industria pi
tschna – sper las associaziuns dals lavu
rers, interprendiders e purs – en ils gre
mis politics. Enturn il 1900 è s’etablì l’ar
tisanat finalmain en l’entir chantun Gri
schun: 21 onns suenter la fundaziun da 
la Federaziun svizra d’artisanadi e ma
stergn (1879) è vegnida fundada a Cuira 
l’Uniun grischuna d’artisanadi e ma
stergn cun secziuns a Tavau ed Arosa.

En l’emprima mesadad dal 20avel 
tschientaner ha il Grischun subì ina mi
dada structurala radicala: divers artisa
nats èn svanids (bugliasavuns, petgners, 
fravis da guttas, vaschlers e.a.) u han fatg 

plazza ad activitads da reparatura (chal
gers, urers e.a.). Da l’autra vart èn na
schids successivamain novs mastergns ar
tisanalindustrials e professiuns en il sec
tur da servetschs: installaturs, electricists, 
montaders, garaschists, mecanists da ve
los, radioelectricists, fotografs, droghists 
ed auters pli. L’industria da construcziun 
e l’hotellaria èn sa sviluppadas a bran
schas grondas. Era sche la Constituziun 
chantunala dal 1880/92 postulava la pro
moziun da l’artisanat (sper quella da 
l’agricultura e dal traffic), ha il chantun 
Grischun pudì procurar pir durant la cri
sa economica dal tranterguerra per lavur, 
oravant tut en il sectur da construcziun 
da vias per il traffic d’autos (admess a par
tir dal 1925).

La conjunctura auta, iniziada il 1950, 
ha promovì l’artisanat a moda nunspe
tgada. Ella ha tranter auter era preparà la 
via a la lavur remunerada per dunnas en 
l’artisanat ed effectuà diversas midadas 
concernent la dimensiun da las fatschen
tas e la tecnisaziun. La part da las fa
tschentas pitschnas è sa diminuida tran
ter il 1955 ed il 1995 (extirpaziun da las 
butias pitschnas e declin da l’artisanat sco 
funtaunas da gudogn accessoricas) en fa
vur d’in augment da singuls manaschis 
che marcan ina midada tendenziala suen
ter il 1985. Sco en l’industria ed en il sec
tur terziar han decidì era qua la midada 
structurala cuntinuanta e l’adattaziun al 
progress tecnic davart il success u nun
success da las singulas interpresas.

Il 1846 ha gì lieu l’emprima exposi
ziun industriala ed il 1877 l’emprima ex
posiziun industriala ed artisanala a Cui
ra. L’Uniun grischuna d’artisanadi e ma
stergn dumbrava il 2005 7000 com
members, 35 uniuns professiunalas e 34 
uniuns commerzialas ed artisanalas loca
las. Ses organ è il «Bündner Gewerbe» 
che cumpara dapi il 1979 quatter giadas 
l’onn. Adolf Collenberg

Mastergnanzas
Gia en il 14avel e 15avel tschientaner èn 
attestadas a Cuira ed a Glion federaziuns 
professiunalas en furma da confraterni
tads religiusas. Pir il 1465, in onn suen
ter l’incendi da la citad da Cuira, han 
dentant ils mastergnants obtegnì la per
missiun imperiala d’installar in regiment 
corporativ a Cuira. Tut las professiuns 
eran integradas en las mastergnanzas dals 
viticulturs, chalgers, cusunzs, ferrers e 

furners. Las mastergnanzas industrialar
tisanalas reglavan la furmaziun professiu
nala, la qualitad, ils pretschs e las pajas 
sco era las cundiziuns da lavur. Sco ver
itablas organisaziuns electoralas furma
van ellas la basa dals dretgs politics. Ils vi
schins vegnivan classifitgads en las 
tschintg mastergnanzas surnumnadas, 
da las qualas sortiva l’entir magistrat. 
Mastergnanzas ordaifer la citad da Cuira 
èn attestadas per quel temp mo en il Me
sauc, nua ch’ils mastergnants da con
strucziun survegnivan certificats d’em
prendissadi redigids en tudestg, en con
sideraziun da l’emigraziun artisanala. Era 
las associaziuns dals notars eran organi
sadas en quella val en ina sort da master
gnanza. Sco mastergnanza dals viturins u 
berniers pudess ins designar ils ports, als 
quals mancava però il monopol politic. 
Las mastergnanzas da Cuira èn vegnidas 
abolidas il 1841. Max Hilfiker

Associaziun da mastergnants
Mastergnants en professiun cumplaina 
cumparan fin enturn il 1900 quasi mo a 
Cuira, Tavau, Tusaun, Roveredo e Glion. 
La scolaziun professiunala è restada fa
cultativa fin a l’entrada en vigur da la le
scha chantunala per emprendists l’atun 
1920. Suenter la dissoluziun da las ma
stergnanzas (1841) èn ils fravis s’organi
sads sco emprims a Cuira en ina societad 
il 1842. Quell’uniun è sa sviluppada en 
il decurs dals decennis a l’Associaziun da 
mastergnants da Cuira, la piuniera per 
l’entir Grischun. Ella organisava la scola
ziun dals emprendists da Cuira ed il 1886 
ha ella manà tras ils emprims examens da 
mastergnants professiunals. Enturn il 
1900 era la branscha dal mastergn s’eta
blida en tut il Grischun. 21 onns suenter 
la fundaziun da la Societad svizra da mas
tergnanza (1879) è vegnida fundada la 
Societad grischuna da mastergnanza a 
Cuira (cun secziuns a Cuira, Tavau ed 
Arosa) che tgirava, suenter ina greva par
tenza, ils examens d’emprendissadi fi
nals. Il 1904 è vegnì instituì il secretariat 
da mastergnanza che dumbrava il 1910 
gia nov secziuns localas, 16 associaziuns 
professiunalas e 1159 commembers. Da
pi il 1913 reunescha l’Uniun grischuna 
da commerzi e d’industria cun sia supra
stanza, la Chombra da commerzi dal 
Grischun, oravant tut ils manaschis d’in
dustria e da commerzi e las interpresas da 
servetsch. Dapi il 1953 è l’Associaziun da 
mastergnants commembra da l’Associa
ziun da las uniuns economicas grischu
nas. Il 2004 dumbrava il Grischun 34 so
cietads da mastergnanza e 35 associa
ziuns professiunalas.

La diversitad dal Grischun sa reflecte
scha en l’existenza d’associaziuns da ma
stergnants confessiunalas, per exempel la 
Societad da lavurers e mastergnants cato
lica S. Giusep, fundada il 1870 a Cuira. 
L’Uniun da mastergnants da Mustér 
(fundada il 1878 sin iniziativa da Caspar 
Decurtins e.a.) aveva declerà sco intent 
l’instrucziun professiunala ed il sustegn 
en cas da malsogna; ella recepiva sco 
commembers mastergnants e scolasts sut 
40 onns «cun perfetga sanadad», attesta
da dal medi. Las associaziuns confessiu
nalas han pers en ils davos decennis lur 
influenza sin il milieu catolic en dissolu
ziun. Adolf Collenberg

A Cuira è vegnì introducì l’urden da mastergnanza l’onn 1465. Quel ha garantì a l’artisanat la cogestiun politica e privilegis economics. 
(Pictura sin vaider dal 1586). FOTO: MUSEUM RETIC

Rodel dals uvestgs da Cuira, part 2 
Dal temp autmedieval al temp medieval tardiv

Heinrich II
Attestà tranter il 1180 ed il 1193/94, 
l’emprim sco uvestg elegì, probablamain 
a partir dal 1184 sco uvestg consecrà da 
Cuira, suenter esser stà canoni a Salz
burg. Sco simpatisant da l’imperatur 
Friedrich I ha Heinrich II aderì il 1183 a 
la Pasch da Constanza cun las citads lum
bardas. El ha era participà a diversas die
tas (tranter auter a quella da Magonza il 
1184) ed ha accumpagnà Friedrich I en 
sia davosa campagna en l’Italia fin a Ve
rona. Il 1191 ha el fatg part da la sinoda 
provinziala a Magonza. La diocesa da 
Cuira ha patì sut ses malguvern ed il cha
pitel catedral ha incità in process cunter 
Heinrich II inculpà da grevas negligien
tschas. Il papa Celestin III ha alura rela
schà el vers la fin dal 1193 u a l’entschat
ta dal 1194. Veronika Feller-Vest

Reinher da Torre
Attestà il 1194, † 9 da november 1209. 
Figl dad Alcherio, derschader e prefect en 
la Val dal Blegn. Uvestg da Cuira proba
blamain a partir dal 1194. Reinher da 
Torre è stà repetidamain activ sco der
schader da cumpromiss episcopal. Il 
1201 ha el consecrà altars en la claustra 
da Mariamunt ed ha intermedià en ina 
dispita da quella cun la pravenda da Bar
busch. El ha augmentà il possess episco
pal tras acquists, tranter auter ha el cum
prà dad Albert von Frickingen il chastè 
da Sasmunt ed ulteriurs bains. Il 1209 ha 
Reinher da Torre transferì al retg Otto IV 
ad Augsburg la chastellania dal chapitel 
catedral da Cuira ed è sa laschà dispensar 
per quai dal servetsch a l’imperi ed en 
l’armada imperiala. La participaziun da 
Reinher da Torre a la campagna da curu
naziun a Roma, interprendida dad Otto 
IV l’onn 1209, vegn menziunada en cro
nicas, ella n’è dentant betg documenta
da. Veronika Feller-Vest

Arnold von Matsch
Menziunà per l’emprima giada il 
1185/89, † 24 da december 1221 a Cui
ra. Figl dad Ulrich. Attestà a Strassburg a 
partir dal 1185/89, è el stà 1192–1200 
canoni, 1205–08 custodi e 1208–09 pre
vost dal chapitel catedral da la citad. 
Uvestg da Cuira 1209–21. Arnold von 
Matsch ha sustegnì Friedrich II durant 
sia campagna en Germania ed il 1213 ha 
el cedì a quel l’avugadia da Cuira ad 
Augsburg. Il 1215 ha Arnold von Matsch 
participà al Concil dal Lateran a Roma. 
Ils conflicts armads tranter il chapitel ca
tedral (sustegnì dals abitants da Schons e 
dals chastellans de Matsch) e las citads da 
Com e Clavenna èn vegnids reglads il 
1219/20. Veronika Feller-Vest

Berchtold I
Attestà a partir dal 1228, † 25 d’avust 
1233 a Rueun. Canoni da Constanza. 
Uvestg da Cuira 1228–33. Berchtold I sa 

trategneva savens a la curt dals impera
turs Friedrich II e Heinrich VII. Il 1231 
è el stà in dals garants imperials a la Pasch 
da S. Germano, concludida cun il papa 
Gregori IX, ed il 1232 consutsignader 
dal statut en favur dals prinzis. Il 1228 ha 
Berchtold I defendì ses dretgs en il 
Vnuost ed en l’Engiadina Bassa cunter ils 
conts dal Tirol, ha sustegnì ils premon
stratens da S. Gliezi a Cuira e l’ospizi da 
Müstair. Il 1233 è el vegnì assassinà a 
Rueun per motivs nunenconuschents; 
l’autur principal dal delict è stà Rudolf 
von Greifenstein. Veronika Feller-Vest

Volkard von Neuburg
Attestà dal 1219 fin il 1237 sco canoni
cher, † 16 d’october 1251 a Cuira. Figl 
da Redulfus, member d’ina famiglia da 
ministerials da la Rezia Sura. El è vegnì 
elegì il 1237 uvestg da Cuira tras la par
tida imperiala en ina tscherna contestada 
e consecrà il 1238 tras l’archuvestg da 
Magonza, in aderent da l’imperatur. Sco 
partisan da l’imperatur destituì, Fried
rich II, è el vegnì excommunitgà e su
spendì tras il papa Innocenz IV il 1246. 
Malgrà la smanatscha da destituziun tras 
il papa, è el restà en possess da l’uvestgieu 
fin sia mort. El ha impegnà la fiera da 
Müstair il 1239 ed ha laschà construir ils 
chastels da Guardaval/Madulain e da 
Friedau/Zezras. Veronika Feller-Vest

Heinrich von Montfort
Attestà per l’emprima giada il 1248, †
14 da november 1272 a Ramosch. Figl
dal cont Hugo I. Penitenziari papal
1248–49, uvestg da Cuira 1251–72
(consecrà il 1268). Heinrich von Mont
fort ha exercità ses uffizi durant il Grond
Interregnum. En ils onns 1252–53 è el
sa fatg valair cunter ils chastellans de
Matsch. Cun agid dal frar, il cont Hugo
II, ha el battì il 1255 sper Domat ina
coaliziun da nobels retics, furmada dals
de Razén, de Belmont e de Montalt e
sustegnida dal condottiere Simone
Orelli. Heinrich von Montfort è vegnì
fatg praschunier pli tard d’in signur
d’Aspermont. El ha consolidà il territo
ri dal domini episcopal tras l’acquist da
bains e la construcziun da chastels.
Il 1272 ha el consecrà la catedrala da
Cuira. Veronika Feller-Vest

Konrad de Belmont
* ca. 1240/45, † 1282 a Dieburg (Hes
sen), sepulì a Cuira. Figl da Heinrich, ba
run da Belmont, attestà il 1252–62. Ca
noni 1270, elegì uvestg da Cuira il 1273, 
ordinà il pli tard il 1281. Il 1273 ha Kon
rad de Belmont publitgà novs statuts per 
il chapitel catedral. Il 1275 è el sa cun
vegnì cun Walter V de Vaz davart ils 
feuds e pegns da quest ultim. Il 1277 ha 
el fatg vegnir a Cuira ils dominicans 
ch’han fundà la claustra da S. Nicolai. Il 
1278 ha el garantì l’accumpagnament li

ber als viagiaturs che percurrivan la Cur
rezia. El ha laschà eriger la Fürstenburg 
en il Vnuost ed è mort il 1282 durant il 
viadi a la sinoda da Magonza.

Veronika Feller-Vest

Friedrich von Montfort
Attestà il 1264, † 3 da zercladur 1290 a
Werdenberg, sepulì a Cuira. Figl dal
cont Hugo II da MontfortFeldkirch.
Nev da l’uvestg Heinrich. Canoni
1264–69, prevost dal chapitel catedral
1273 – 82, elect da Cuira 1282–87,
consecrà sco uvestg a la Sinoda da Würz
burg il 1287, uvestg da Cuira 1287–90.
Friedrich von Montfort era involvì en ils
conflicts da ses frar Wilhelm cun il retg
Rudolf I von Habsburg ed ils conts de
Werdenberg. Il 1288 ha el concludì
in’allianza da defensiun cun nobels val
lesans. A l’entschatta dal 1289 è Fried
rich von Montfort vegnì capturà en in
cumbat en vischinanza da Balzers/FL; el
è mort durant sia tentativa da fugir dal
chastè da Werdenberg.Veronika Feller-Vest

Berthold von Heiligenberg
Menziunà per l’emprima giada il 1251,
† 17 da schaner 1298. Figl da Berthold
II. Documentà sco ultim cont von Hei
ligenberg, ha el vendì ses signuradi a ses
aug, il cont Hugo I von Werdenberg
Heiligenberg. Attestà sco canoni a
Constanza il 1278 ed a Cuira il 1280–
90, è el stà uvestg da Cuira dal 1290/91
fin il 1298. Il 1291 è el sa trategnì a Ro
ma. Il 1293 ha el concludì in’allianza
cun ils Viscontis da Milaun. Alura ha el
era tractà cun ils signurs d’Aspermont e
cun ils baruns de Vaz. Confruntà savens
cun problems finanzials, ha el impegnà
il 1294 la fortezza da Gräpplang e dotà
il medem onn la claustra da Müstair
d’intginas chapluttas. Heiligenberg ha
fatg far in register d’entradas da la basel
gia da Cuira. Veronika Feller-Vest

Siegfried von Gelnhausen
Attestà il 1289, † 19 da fanadur 1321 a 
Cuira. Aug dal custodi catedral cun il 
medem num. Canoni ad Aschaffenburg 
(Baviera), chaplon sin il chastè da Geln
hausen (Hessen). Uvestg da Cuira 1298–
1321. Attestà sco vicari general da l’ar
chuvestg da Magonza per ils onns 1300, 
1301, 1306 e 1316. Savens preschent a 
las dietas da la curt roiala dad Albrecht I 
e Heinrich VII. Il 1300 ha Siegfried von 
Gelnhausen surpiglià dals signurs de Vaz 
l’avugadia imperiala da Cuira. Il 1309 ha 
el confermà ils supplements als statuts 
dal chapitel catedral. Savens absent da 
Cuira, ha el nominà il 1310 Rudolf von 
Montfort, prevost dal chapitel catedral, 
per 10 onns sco vicari general e curatur 
secular. El ha accumpagnà il retg Hein
rich VII en l’Italia ed è stà preschent a 
l’encurunaziun da quel sco imperatur a 
Roma. Fundatur da la claustra cisterzien
sa da Himmelau a Gelnhausen.

Veronika Feller-Vest

Rudolf von Montfort (Feldkirch)
* ca. 1275, † 27/28 da mars 1334 ad Ar
bon/TG, sepulì a Constanza. Figl dal 
cont Rudolf II e dad Agnes, figlia dal 
cont Hartmann von WürttembergGrie
ningen. Nev da Wilhelm e da Friedrich. 
Canoni da Cuira 1301. Studis a Bologna 
1303. Il 1310 ha el obtegnì la regenza dal 
signuradi da Feldkirch, ensemen cun ses 
frar Ulrich II. Prevost dal chapitel cate
dral 1307–22, vicari general e substitut 
da l’uvestg da Cuira 1310–20 ed (il pli 
tard a partir dal 1316) uffizial. Elegì 
uvestg da Cuira il 1322, alura admini
stratur da la diocesa fin il 1325 ed uvestg 
da Constanza 1322–34. Il 1322/23 ha el 
subì ina sconfitta militara da Donat de 
Vaz, l’inimi principal da l’uvestgieu da 
Cuira. El è sa stentà da sanar las finanzas 
da la diocesa da Constanza. En la dispita 
per il tron, decidida tranter Friedrich il 

Bel e Ludwig il Bavarais, ed en ils con
flicts tranter l’imperatur ed il papa è Ru
dolf von Montfort sa mess da la vart dals 
Habsburgais ed ha publitgà ils process 
dal papa ch’ha excommunitgà Ludwig. Il 
1327 ha la citad da Constanza prendì 
partida per Ludwig ed è vegnida qua tras 
en conflict cun l’agen uvestg. Per rinfor
zar la posiziun da Rudolf von Montfort, 
ha il papa Johannes XXII affidà a Rudolf 
von Montfort il 1330 l’administraziun 
da l’abazia da Son Gagl (fin il 1333). La 
cunvegna da Ludwig (fatg en il fratemp 
imperatur tras represchentants da la citad 
da Roma) cun la Chasa HabsburgAu
stria (1330) ha mess el però en ina situa
ziun delicata. Per betg perder sia diocesa 
stueva el s’unir cun l’imperatur Ludwig, 
s’exponend uschia a l’excommunicaziun 
papala. Las regaglias al èn vegnidas con
cedidas probablamain pir il 1333. El è 
mort excommunitgà, ha dentant surve
gnì posteriuramain, sut l’uvestg Hein
rich von Brandis, ina sepultura ecclesia
stica a Constanza. Veronika Feller-Vest

Johann I Pfefferhard
Attestà per l’emprima giada il 1300, † 23 
da matg 1331 sin il chastè da Tüfelsrug
gen, sepulì a Binzen (Baden/D). Figl da 
Johannes, oriund d’ina famiglia patrizia
na da commerziants da Constanza. Frar 
dad Ulrich, uvestg da Constanza. Studis 
a Bologna 1310 (–15?), doctor decreto-
rum. Attestà sco canoni da Cuira 1300–
05 e da Constanza 1318–25 e sco bene
fiziat da Steffisburg/BE 1318–20. Adver
sari da Ludwig il Bavarais en il cumbat 
per il tron imperial. Uvestg da Cuira 
1325–31, chaplon papal tar sia nomina
ziun, subdiacon, prevost dal chapitel da 
Würzburg. Faidas cun Donat de Vaz han 
sfurzà Pfefferhard ad impegnaziuns, 
tranter auter il 1328 dad AltAspermont 
(ad Ulrich von Aspermont) sco era da la 
Fürstenburg en il Vnuost. Ordinà uvestg 
ils 18 da settember 1330 ad Avignon, ar
restà dals von Grünenberg sin ses viadi da 
return e mort en fermanza.

Veronika Feller-Vest

Ulrich V Ribi
Attestà dapi il 1325, † 25 da mars 1355 
a Sargans, sepulì a Cuira, da Seengen/
AG, numnà era von Lenzburg. Eremit 
augustin. Priur e lectur da teologia a Ma
gonza 1325. Confessur da l’archuvestg 
Mathias da Magonza fin il 1328, alura 
penitenziar papal. En il cumbat per il 
tron dal Sontg Imperi roman ha el cum
battì da la vart dals adversaris da Ludwig 
il Bavarais. Il 1338 è Ribi vegnì delegà da 
la Sinoda a Speyer, premurada d’inter
mediar tranter il papa e l’imperatur, tar il 
papa Benedict XII ad Avignon. Sco 
uvestg da Cuira 1331–55 è el s’allià cun 
ils da Luxemburg e Habsburg en il cum
bat per il Tirol. Aderent da Carl IV, è el 
vegnì arrestà il 1347 dal marches Ludwig 
von Brandenburg ch’ha occupà possess 
dal chapitel catedral da Cuira en il Tirol 
ed impurtants chastels. Ribi è vegnì rela
schà sin cauziun per in temp limità ed ha 
instituì il cont Ulrich von Montfort sco 
vicari general e curatur. Engaschà repeti
damain a la curt imperiala a Prag, è Ribi 
vegnì recumpensà e privilegià da Carl IV 
per ses agid il 1348, il 1349 ed il 1354. Il 
1352 e 1354 ha el sustegnì ils Habsburg
ais davant Turitg cunter ils Confederads.

Veronika Feller-Vest

La catedrala odierna è vegnida consecrada il 1272. FOTO N. SIMMEN

Restauraziun e regeneraziun – il Grischun 
a la sava da la fundaziun dal Stadi federal

� L’istoriografia svizra sutdivida ils 
onns 1814–48 en ina perioda da restau-
raziun (1814–30), suandada d’ina perio-
da da regeneraziun (1830–48). Quella 
sutdivisiun è giustifitgada – relativ al 
chantun Grischun – sche insumma, lu-
ra mo en analogia a la periodisaziun 
dal svilup naziunal. La restauraziun da 
las structuras veglrepublicanas per propi 
è succedida il 1803. Il 1814–15 è il Gri-
schun alura s’adattà a la nova situaziun 
politica senza midar fundamentalmain la 
Constituziun da mediaziun decretada da 
Napoleun il 1803 ed ha bloccà cun l’art. 
34 da la Constituziun chantunala dal 
1814 durant decennis scadina refurma. 
Il chantun Grischun ha prendì cumià da 
la mediaziun e da las structuras vegl-re-
publicanas che quella aveva restaurà 
(substanzialmain) pir cun l’organisaziun 
giudiziala dal 1851 respectivamain cun 
la nova Constituziun chantunala dal 
1854.

Il Culp da stadi reacziunar dals 4 da 
schaner 1814 è vegnì sustegnì da la pli-
part dal pievel, oravant tut dals catolics. 
La restauraziun integrala da la Veglia Re-
publica ha percunter chattà la resistenza 
dals Alliads ch’han era refusà categorica-
main la separaziun dal Grischun da la 
Confederaziun. Questa davosa sulleva-
ziun, organisada ed exequida «a la moda 
veglia» (Peter Metz) cun intgins tschients 
dad umens armads, vegn considerada oz 
sco «romanticissem politic» (Iso Müller), 
condemnà a far naufragi. Cun la campa-
gna militara en Vuclina dals 3 fin ils 8 da 
matg 1814 vulevan ils putschists almain 
restituir il territori grischun originar. 
L’annexiun da questas regiuns sco Terras 
subditas dal Grischun na vegniva betg ac-
ceptada da l’Austria, ed era en il Gri-
schun eran ins da different avis: in’ade-
siun da la Vuclina al Grischun sco quar-
ta Lia n’era betg giavischada dals prote-
stants, perquai ch’ina tala avess creà ina 
maioritad catolica ed effectuà la domi-
nanza politica ed economica da quels. 
Ultra da quai avevan era ils chantuns pro-
testants senza dubi pauc interess a l’alter-
nativa d’in chantun Vuclina catolic 
ch’avess dà ina surpaisa als chantuns ca-
tolics en la Confederaziun.

Sco pitschna cumpensaziun per la per-
dita definitiva da las Terras subditas ha il
Congress da Vienna cedì als Grischuns ils
signuradis austriacs da Tarasp e da Razén
(Actas da Vienna dals 8 da zercladur 1815;
execuziun 1819). Era en las Constituziuns
grischunas dal 1814 e 1820, elavuradas
sut l’egida da Johann Friedrich von
Tscharner, ha el fatg valair si’autoritad. La
Lia Grischa, maioritarmain catolica, è sa
dustada cunter la perdita da sia posiziun
predominanta en il nov Chantun, entant
ch’ils vegls patriots respectivamain ils uni-
tars, aderents da la nova Constituziun, sa
speravan in’allontanaziun pli gronda da la
Veglia Republica. Il cumpromiss è den-
tant sa verifitgà, oravant tut suenter ch’ins
aveva reglà las dumondas confessiunalas
ch’ils catolics avevan provocà l’october
1814 cun smanatschar cun la conferenza
separatista da Panaduz, scumandada da la
Regenza. La garanzia da las libertads con-
fessiunalas e da las paritads sco era l’exem-
ziun da la giustia e polizia episcopala (la
Curt) da la citad da Cuira han contribuì a
preservar il Grischun dal cumbat cultural
dals onns 1870–80.

Ils 12 da november 1814 è il Grischun 
entrà definitivamain en la Confedera-
ziun ed ils 24 da november 1814 è la no-
va Constituziun chantunala vegnida ap-
provada (formalmain il 1820, suenter sia 
verificaziun). Suenter il 1815 mancava 
l’emprim la prontezza da cumplettar las 
instituziuns statalas e l’art. 34 da la Con-
stituziun chantunala, che prescriveva ina 
maioritad da dus terzs per midadas con-
stituziunalas, ha impedì per decennis re-
furmas substanzialas. Stipulà per prote-
ger il Grischun dals reacziunaris, è quel 

sa demussà prest sco cuntraproductiv. 
L’autonomia communala retardava e 
bloccava en pli mintga acziun chantuna-
la, cun excepziun da la construcziun da 
vias. Ils vitgs e las regiuns eran s’arran-
schads cun las relaziuns usitadas. Suenter 
l’enviern da fomina dal 1816/17 han ins 
cumenzà il 1818 a construir las transver-
salas: la Via Sut (S. Bernardin/Spleia) ed, 
a partir dal 1820, la Via Sura (Güglia).

Regeneraziun
La designaziun da la perioda da l’istorgia 
grischuna suenter il 1830 sco «epoca da 
la regeneraziun» è giustifitgada mo en 
analogia a l’istorgia svizra. Tenor Fried-
rich Pieth «[gingen] die Beseitigung der 
Mediationsverfassung wie auch die Kri-
sis, von der die übrige Schweiz in den 
Dreissigerjahren ergriffen wurde, [...] am 
rätischen Bergkanton vorüber, ohne des-
sen staatsrechtliche Grundlage sichtbar 
zu verändern.» Peter Liver vegn a la me-
dema conclusiun: «In der Bündnerge-
schichte beginnt im Jahr 1830 nicht eine 
neue Periode, sondern die Zeit von 1814 
bis 1848 verläuft ohne Umsturz. Die 
letzten Wirren des Freistaates der Drei 
Bünde wurden 1814 überwunden.» Pe-
ter Metz caracterisescha il svilup suenter 
il 1830 sco «gemächliche Fahrt im libe-
ralen Winde». La voluntad da far mida-
das mancava, perquai ch’ins temeva – 
cun raschun en il context grischun – 
ch’in augment da la pussanza centrala li-
miteschia l’autonomia communala sa-
crosancta ed ils dretgs e las libertads cor-
porativas. Ins aveva pir da svegliar la cha-
pientscha per ils dretgs e las libertads in-
dividualas dal stadi liberal (modern). 
L’activitad dals organs statals era limitada 
al champ da la polizia spezialisada che 
cumpigliava tranter auter l’urden da sa-
nitad, il traffic ed il transit, la chatscha, la 
scola, l’economia forestala, las auas (po-
lizia fluviala), il militar ed ils fatgs eccle-
siastics. En questas domenas han il par-
lament e la Regenza grischuna sviluppà – 
cunter tuttas resalvas ed opposiziuns – 
in’activitad innovativa remartgabla. L’au-
tonomia giudiziala dals cumins ha den-
tant impedì ina refurma statala funda-
mentala. L’iniziativa lantschada dal cu-

min da la Cadi, ch’ha pretendì il 1833 la 
dismessa da l’art. 34 da la Constituziun 
chantunala che bloccava questa refurma, 
è vegnida sbittada dals cumins, gist sco 
tut las ulteriuras refurmas iniziadas dal 
parlament tranter il 1834 ed il 1837. La 
lavur endinada da l’Uniun refurmistica, 
fundada il 1842 da Peter Conradin Plan-
ta, ha fullà via a la reorganisaziun dals cu-
mins dal 1851 ed a la Constituziun chan-
tunala dal 1854.

Guerra da la Lia separatista (1847)
Guerra civila prorutta il 1847 tranter ils 
set chantuns catolic-conservativs (Uri, 
Sviz, Silvania, Lucerna, Zug, Friburg e 
Vallais) e la maioritad dals chantuns libe-
rals (Basilea-Citad, ils dus Appenzells e 
Neuschatel neutrals), tudestg Sonder-
bundskrieg. Gia il 1832 eran s’unids ils 
chantuns regenerads d’ina vart ed ils con-
servativs da l’autra vart per garantir in a 
l’auter lur constituziuns. Ils onns se-
quents è il conflict sa confessiunalisà. La 
Lia separatista (numnada era Lia privata) 
è vegnida fundada il 1845 suenter che 
corps libers da franctiradurs avevan sma-
natschà ils chantuns catolic-conservativs. 
Ils 20 da fanadur 1847 ha la Dieta fede-
rala declerà quella lia per illegala e decidì 
ils 4 da november da la dissolver cun for-
za militara. Suenter la sperta victoria da 
las truppas federalas, cumandadas dal ge-
neral Guillaume Henri Dufour, è vegnì 
fundà il Stadi federal dal 1848. Era schul-
dads grischuns han cumbattì sut Dufour 
cunter l’armada da la Lia separatista, cu-
mandada dal general refurmà Johann Ul-
rich von Salis-Soglio. La plipart dals con-
tingents grischuns, recrutads cun retard, 
n’è betg entrada en acziun, cun excepziun 
da duas cumpagnias da tiradurs spezial-
isads ch’han fatg part dals cumbats a 
Steinhausen/ZG e Gislikon/LU ils 23 da 
november 1847. Numerus uffiziers su-
periurs dal Grischun han percunter par-
ticipà activamain sco cumandants da 
l’armada federala, per exempel il divisiu-
nari Peter Ludwig Donatsch u il colonel 
Balthasar Bundi.

Da vart catolica, en spezial da vart da la
Surselva, eran vegnids tgirads durant la
Guerra da la Lia separatista contacts ille-
gals cun la Lia separatista ch’han manà il

1848 ad in process per tradiment da la pa-
tria, tranter auter cunter il mistral da la
Cadi en uffizi, Gion Antoni Arpagaus da
Sumvitg. Ils accusads èn vegnids senten-
ziads a plirs onns praschun, per prudien-
tscha politica èn els dentant vegnids gra-
ziads gia paucs dis suenter la sentenzia.

Ivo Berther

Uniun refurmistica
Iniziada da Peter Conradin von Planta 
sut il num Reformverein per preparar – 
sin basa privata – la refurma dal chantun 
Grischun, svegliar ina conscienza chan-
tunala sco premissa per quella refurma, 
diminuir la suveranitad dals vischinadis 
e cumins e cumbatter il spiert corporativ-
local che bloccava il progress. En il ravugl 
dal Cussegl grond dal 1841 ha Planta re-
crutà in comité d’acziun provisoric ed ils 
17 da matg 1842 è l’Uniun refurmistica 
sa constituida en la baselgia da S. Regula 
a Cuira en preschientscha da 600 persu-
nas da tut las valladas. Georg Buol ha sur-
piglià il presidi. Las finamiras eran d’ela-
vurar ina nova Constituziun chantunala 
e da refurmar radicalmain las dretgiras. 
Ultra da quai aveva ella en mira d’instru-
ir e da sensibilisar il pievel per las refur-
mas. Quai è succedì cun agid dal «Pfeil 
des Tellen», redigì da Planta il 1842–43 
e dal «Freie Rätier», fundà da l’Uniun re-
furmistica l’october 1843 e redigì mede-
mamain da Planta fin a sia sistida il 1848. 
L’uniun era organisada a moda centrali-
stica (surnum: Club dals giacubins) cun 
secziuns localas e districtualas e cun ina 
suprastanza centrala che coordinava las 
acziuns. Ella na furmava betg ina verita-
bla partida, mabain ina precursura da 
quellas. Il sboz per ina Constituziun 
chantunala, elavurà il 1846 da Planta e 
Buol per mauns dal Cussegl grond, ha in-
izià la discussiun e servì – era suenter sia 
refusaziun tras il pievel il 1848 – da basa 
a las refurmas dal 1851 respectivamain 
dal 1854 ed a quellas sequentas.

Paritads
Paritads sa resultan da represchentanzas
tenor proporziuns determinadas. La Ve-
glia Republica dal 16avel–18avel tschien-
taner n’enconuscheva naginas prescrip-
ziuns impegnativas relativas a la paritad,
cun excepziun d’ina disposiziun che pre-
tendeva ina repartiziun da las entradas ed
expensas sin las Trais Lias confurm al
dumber da lur deputads a la Dieta da las
Trais Lias. Las dretgiras autas distribuivan
quellas en la medema maniera sin lur cu-
mins e quests sin lur vischinadis. Ils cu-
mins avevan da s’occupar sezs da minori-
tads confessiunalas e d’autras minoranzas.

La Constituziun helvetica centralisti-
ca na possedeva betg talas leschas. Suen-
ter il 1803 è sa furmà successivamain in 
sistem filigran da paritads confessiunalas 
ch’han contribuì en il 19avel tschienta-
ner essenzialmain a restructurar il stadi 
grischun, dumagnar la crisa e la separa-
ziun dal dubel uvestgieu da Cuira e Son 
Gagl, organisar in sistem da scola e sur-
muntar il cumbat cultural senza revoltas 
e secessiuns. La stabilitad dal chantun 
Grischun ha permess d’eliminar il sistem 
da paritads confessiunalas en la Consti-
tuziun chantunala dal 1894. En la prati-
ca han talas paritads però funcziunà anc 
fin avant pauc temp, essend ch’ellas cor-
respundevan al potenzial effectiv da la 
pussanza politica dal champ catolic-con-
servativ respectivamain liberal-democra-
tic refurmà. En il decurs dals davos 2 fin 
3 decennis ha il monolit catolic-conser-
vativ (l’uschenumnada Lavina nera) pers 
sia coesiun interna. L’appartegnientscha 
confessiunala na para betg pli dad esser 
in criteri decisiv per l’elecziun en uffizis.

Dal 1803–36 vegnivan ils mess a la 
Dieta confederala tschernids en roda da 
las Trais Lias e dal 1808 fin il 1848 aveva 
il deputà principal dad esser mintga terz 

onn in catolic. En ils onns intermediars 
stueva in cundeputà esser catolic per pu-
dair represchentar ils interess da sia cu-
minanza en la consultaziun d’affars con-
fessiunals. Il reglament chantunal d’elec-
ziun dal 1856 pretendeva ina relaziun da 
cussegliers dals chantuns da quatter re-
furmads a dus catolics ed ha determinà 
in turnus exact da trais onns a partir dal 
1857. Dapi il 1881 represchentavan 
mintgamai in cusseglier catolic dal 
champ conservativ ed in refurmà dal 
champ liberal-democratic il chantun 
Grischun a Berna.

Per l’elecziun dals cussegliers naziu-
nals n’hai mai dà prescripziuns da pari-
tad, ma era en quest cussegl avevan ils ca-
tolics – confurm a la fermezza dal champ 
conservativ – fin il 1991 almain dus re-
preschentants. Dapi alura ha l’argumen-
taziun tradiziunala e confessiunala pers 
cuntinuadamain sia relevanza.

Las constituziuns dals onns 1803 e 
1814 na prescrivevan betg ina paritad 
confessiunala per la Regenza chantunala, 
il landrehter (Lia Grischa) era dentant 
per ordinari catolic. La Constituziun 
chantunala dal 1854 (art. 8) determinava 
ina relaziun da dus represchentants refur-
mads e dad in catolic, quella dal 1894 
(art. 1) ha abolì questa paritad a favur da 
l’elecziun libra da candidats da l’entir 
Chantun. Ma er en quest gremi era ga-
rantida la proporziunalitad confessiuna-
la sco resultat da la fermezza da la parti-
da conservativa.

Per l’elecziun dals deputads en il Cus-
segl grond cuntegneva l’ordinaziun exe-
cutiva da la Constituziun chantunala dal 
november 1814 prescripziuns exactas 
areguard la paritad per las suandantas 
dretgiras confessiunalas maschadadas: 
Lumnezia, Tusaun, Plaun, Vuorz/Rueun, 
Belfort Dadens, Vaz Sura, Ramosch, 
Tschintg Vitgs, Poschiavo e Müstair. La 
Constituziun chantunala dal 1854 ha eli-
minà questas restricziuns, en la pratica èn 
ellas sa mantegnidas sco resguard verifit-
gà fin il di dad oz.

Per la cumposiziun da las cumissiuns 
impurtantas dal Cussegl grond e da la cu-
missiun d’educaziun valeva dapi il 1820 
ina relaziun da dus terzs refurmads ad in 
terz catolics. Per tut las autras elecziuns 
pretendeva e pretenda la lescha anc oz be 
in «duaivel resguard» confessiunal.

Paritads linguisticas n’ha il chantun 
Grischun mai stabilì. La trilinguitad uf-
fiziala pretendeva automaticamain l’in-
tegraziun da tuttas gruppas linguisticas 
en l’administraziun chantunala. L’appar-
tegnientscha linguistica ha de facto adi-
na giugà sco usanza, ensemen cun la di-
stribuziun locala dals uffizis en ils circuls, 
ina rolla impurtanta. Quest fatg reflecte-
scha il svilup constituziunal (1851/54) e 
l’istorgia interna per part fitg cumplexa 
dals singuls circuls. Sin il champ chantu-
nal e federal guardavan las partidas d’in-
tegrar – per interess persunal u per mo-
tivs da politica statala – las trais gruppas 
linguisticas en la planisaziun da lur man-
dats, essend che la lingua e l’apparte-
gnientscha ad ina partida n’èn betg con-
gruentas e che tut las partidas recrute-
schan ina part da lur aderenza da tuttas 
trais regiuns linguisticas. Il motiv domi-
nant para dentant dad esser il resguard da 
las regiuns.

Peter Conradin von Planta (1815–1902) ha gidà a preparar la via vers la Constituziun chan-
tunala moderna dal 1854.

Rodel dals uvestgs da Cuira, part 3 
Dal temp medieval tardiv a la refurmaziun

Peter Gelyto
* enturn il 1320/30 a Niederjohnsdorf 
(sper Landskron, Boemia, oz Lanškroun, 
Tschechia), † 12 da favrer 1387 ad Ol
mütz (Moravia, oz Olomouc, Tsche
chia), a Landskron. Gelyto, numnà era 
Wurst u Jelito, è descendì d’ina famiglia 
da purs u da la noblezza bassa da la Boe
mia ed è creschì si en l’Ungaria. Studis en 
l’Italia. Uvestg da Cuira 1356–68. Sa
vens absent da Cuira en servetsch da l’im
peratur Carl IV, dal qual el ha obtegnì 
blers privilegis. En la questiun da la for
tezza da Fürstenburg è el sa reconcilià 
cun il marches Ludwig von Branden
burg. Il 1358 ha Gelyto conclus in’allian
za cun ils ducas d’Austria, als quals el ha 
cedì il 1360 per otg onns il domini secu
lar sur l’uvestgieu per ina pensiun annua
la da 1000 flurins. En reacziun è sa con
stituida la Lia da la Chadé (1367) ch’ha 
pretendì per ses represchentants in dretg 
da surveglianza sur l’administraziun da 
l’uvestgieu. Da Prag ha Gelyto nominà il 
1367 ils conts de Toggenburg sco cura
turs per tschintg onns. Gelyto è stà uvestg 
da la diocesa boema da Leitomischl dal 
1368–71 ed archuvestg da Magdeburg 
dal 1371–81. Il 1371 ha el fundà il con
vent augustinian da Landskron ed a par
tir dal 1381 è el stà uvestg dad Olmütz.

Veronika Feller-Vest

Friedrich von Erdingen
Attestà per l’emprima giada il 1368, † 
1396 a Brixen (Tirol dal Sid). Benefiziari 
da Grawsthorn (Salzburg), uvestg da 
Cuira 1368–76. Il 1371 ha Friedrich von 
Erdingen laschà confermar ses dretgs sin 
la taglia imperiala da Lindau. Il 1370 ha 
el impegnà il chastè da Termin ed il 1372 
la duana en Bergiaglia. Savens absent da 
Cuira sco chancelier dal duca Leopold III 
von Habsburg, ha el surdà il 1372 la cu
ratura da l’uvestgieu al cont Rudolf von 
MontfortFeldkirch per ina perioda da 
set onns. Il 1374 è el sa cunvegnì cun 
Hans von Reichenberg areguard ils feuds 
ed il vizduminat en il Vnuost. Dal 1376 
fin il 1396 è el stà uvestg da Brixen, nua 
ch’el è vegnì translocà sin agen giavisch.

Veronika Feller-Vest

Johannes Ministri
Menziunà per l’emprima giada il 
1351/53, † 30 da zercladur 1388 a Cui
ra. Oriund da Berna, è el attestà sco bene
fiziat dad Oberkirch/LU (1359) e 
d’Ehingen (Württemberg, 1360–76). 
Canoni da Beromünster/LU 1360–76. 
Notar e vicechancelier austriac 1365. 
Uvestg da Cuira 1376–88. Durant il 
Grond Schisma dal 1378 ha el prendì 
partida per il papa roman Urban VI. Sa
vens absent da Cuira, ha el nominà il 
1385 il cont Rudolf von MontfortFeld
kirch sco administratur secular. El ha fatg 
schlargiar la via al Pass dal Set ed ha era 
impundì agens meds per sanar las finan
zas da l’uvestgieu depauperisà sut ses pre
decessur. Las funtaunas documente
schan sias numerusas liberaziuns da 
pegns, oravant tut da chastels. Il «Liber 
de feodis» dat perditga da sias activitads 
administrativas intensivas.

Veronika Feller-Vest

Hartmann von Werdenberg (Sargans)
Attestà a partir dal 1355, † 6 da settem
ber 1416 en il chastè da Sonnenberg en 
la Val Druschauna, a Cuira. Figl da Hart
mann III e dad Agnes nata von Mont
fortFeldkirch. Nev da Rudolf von 
MontfortFeldkirch. Johannit (1360), 
comtur da Wädenswil, Feldkirch e Bubi
kon. Il 1388 è el vegnì elegì uvestg da 
Cuira en ina tscherna cuntraversa, il 
1412 era el dentant anc adina mo elect 
(pia betg anc consecrà). Il 1401 ha il retg 
Ruprecht concedì ad el las regaglias ed ha 
obligà el al sustegn en l’Italia. La regenza 
da Hartmann von Werdenberg era domi
nada da guerras, tranter auter cun ils ba
runs de Razén, ils conts de Werdenberg

Heiligenberg ed ils chastellans de Matsch. 
Cun l’Austria era Hartmann von Wer
denberg baud collià tras allianzas (1392, 
1399, 1408, 1415) baud entretschà en 
cumbats (praschunia 1404 e 1412). Il 
1413 ha il retg Sigismund confermà ils 
privilegis dal chapitel catedral. Hart
mann von Werdenberg ha prendì part al 
Concil da Constanza (1414–18).

Veronika Feller-Vest

Johannes Abundi [Ambundii]
Attestà dapi il 1384, † 14 da matg 1424 a
Riga. Probablamain oriund da la regiun
da Stettin (Pologna). Dr. iur. e teol. Vica
ri general da l’uvestg da Bamberg 1394–
99 e da l’uvestg da Würzburg 1401–08.
Professer a Würzburg fin il 1411. Posses
sur da diversas pravendas, per exempel ca
noni da S. Gangolf a Bamberg 1394 ed
Eichstätt a partir dal 1406. Prevost da S.
Veit a Herrieden 1415–17 (tuts en Bavie
ra). Cusseglier roial e mess al Concil con
vocà a Cividale il 1409. Represchentant
da l’uvestg dad Eichstätt al Concil da
Constanza, nua ch’el ha giugà ina rolla im
purtanta sco advocat il 1415 e president
da la naziun tudestga il 1416. Uvestg da
Cuira 1416–18, archuvestg da Riga
1418–24. Veronika Feller-Vest

Johannes Naso [Naz]
Attestà per l’emprima giada il 1391, † 24 
da schaner 1440 a Meraun. Figl da Hein
rich, nobilis vir, administratur roial, da 
Prag. Studis a Prag, Padua e Bologna a 
partir dal 1391, doctor iuris canonici 
(1399) e civilis (1402). Canoni da Prag a 
partir dal 1399, cun pravendas en la Boe
mia e Moravia. Vicari general ed uffizial 
dad Ölmütz (Moravia) 1413. Attestà en 
pli sco secretari e cussegliader dal retg 
Wenzel. Naso ha participà sco mess al 
Concil da Pisa il 1409. Sco chaplon ed 
auditor papal ha el tegnì il 1415 al Con
cil da Constanza in pled d’accusaziun 
cunter ils hussits. Il 1418 è el vegnì no
minà uvestg da Cuira (en uffizi fin il 
1440). Il 1422 ha el participà a la cru
schada cunter ils hussits ed il 1432 è el 
suandà il retg Sigismund en l’Italia. Sco 
procuratur roial ha Naso giugà il 1433 
ina rolla impurtanta al Concil da Basilea. 
En l’uvestgieu era el en lita cun ils cha
stellans de Matsch, cun il cont Friedrich 
de Toggenburg e, pervi da la suveranitad 
territoriala en la Tumleastga, cun ils 
conts de WerdenbergSargans. Ils abi
tants da Cuira èn sa sullevads cunter el il 
1422 (ed il 1435?). En la regiun da cun
fin tranter Cuira ed il Tirol eran proruts 
conflicts cun l’Austria. Causa sias nume
rusas absenzas e grondas tensiuns cun la 
Lia da la Chadé, han intgins Engiadinais 

fatg praschunier el il 1437. El ha bandu
nà Cuira suenter che la citad da Cuira e 
la Lia da la Chadé avevan designà il 1439 
trais curaturs per administrar la diocesa.

Veronika Feller-Vest

Heinrich IV von Hewen
* ca. 1400 a Schwarzenbach (vischnanca 
da Jonschwil/SG), † 22 da november 
1462 a Constanza. Figl dal barun Peter, 
da la Svevia, e da la contessa Anna nata 
von WerdenbergHeiligenberg. Studis a 
Vienna a partir dal 1415, alura a Roma e 
Padua. Decan dal chapitel catedral a 
Strassburg 1423–36. Prevost da Bero
münster 1424–36. Canoni a Constanza 
a partir dal 1426, prevost dal chapitel ca
tedral da Constanza 1435–41, uvestg da 
Constanza 1436–62, administratur da 
l’uvestgieu da Cuira 1441–56. Hewen ha 
organisà e dirigì las tractativas d’accumo
dament en la Guerra d’ierta dal Toggen
burg. El ha empruvà, senza success, da far 
restituir a sia famiglia il signuradi da He
wen. Uvestg refurmatur sin il champ ec
clesiastic ed administrativ e mediatur 
d’ina conduita spirituala irreproschabla.

Thomas Frei

Leonhard Wismair [Wyssmayer]
* ca. 1400 en l’archuvestgieu da Salz
burg, † 20 da matg 1458 probablamain 
en il Tirol, da derivanza burgaisa. Doctor 
decretorum. Plevon a Kolsass (Tirol) 
1442, a Dorf Tirol sper Meraun 1446/52, 
maister da sal ad Alla, chancelier da l’ar
chiduca Sigismund von Tirol. Elegì 
uvestg da Brixen il 1450; il 1451 ha el 
dentant renunzià a quel uffizi, perquai 
ch’el n’era betg vegnì renconuschì dal pa
pa. Canoni da Brixen 1452–53. Tscher
nì uvestg da Cuira il 1453 cun il sustegn 
da las Trais Lias e da l’Austria, però con
secrà tras il papa pir il 1456. Promotur da 
las minieras en il Tirol. Pierre Surchat

Ortlieb von Brandis
* 1430, † 25 da fanadur 1491 a Cuira,
en la catedrala da Cuira. Figl da Wolf
hart V e da Verena nata von Werden
bergBludenz. Frar da Johannes. Cano
ni a Cuira, studis a Heidelberg 1449 e
Pavia, decan dal chapitel catedral 1453.
Elegì prinziuvestg da Cuira il 1458. Il
1459 al èn vegnidas concedidas las re
gaglias, l’ordinaziun episcopala a Com
ha el dentant obtegnì pir il 1463. En las

cuntraversas cun Cuira e cun la Lia da
la Chadé, ch’aspirava a l’autonomia to
tala, ha Ortlieb von Brandis stuì vender
il 1489 a Cuira, suenter lungas litas giu
ridicas, l’avugadia imperiala sur la citad.
Tuttina èsi reussì ad el da mantegnair
tant la giurisdicziun da la Curt sco era
ils dretgs signurils en ils Quatter Vitgs.
El ha pudì meglierar la situaziun finan
ziala da l’uvestgieu indebità ed acquistar
novs dretgs signurils, per exempel sin la
Mantogna, a Tusaun ed a Tschupegna il
1475 sco er a Belmont e Castrisch il
1483. Ortlieb von Brandis è sa stentà
per bunas relaziuns tant cun ils Confe
derads sco cun Sigismund von Habs
burg, l’archiduca da l’AustriaTirol. El è
stà in allià fidaivel da l’imperatur Fried
rich III ch’el ha represchentà il 1480 sco
mandatari en la Confederaziun ed il
1481 sco ambassadur a la curt burgog
naisa. Promotur dals arts (tranter auter
da l’altar grond en la catedrala da Cui
ra). Pierre Surchat

Heinrich V von Hewen
Attestà per l’emprima giada il 1472, † 
1519/20 a Strassburg, da Turitg (1480). 
Figl dal barun Friedrich. Nev da Hein
rich. Sco canoni da Constanza ha Hein
rich von Hewen studegià a Friburg e. Br. 
il 1472. Custodi dal chapitel catedral da 
Strassburg 1478–91 e da quel da Con
stanza 1484–85, dal qual el è stà decan 
dal 1485–91. Canoni a Cuira, alura 
uvestg 1491–1505. En ils onns 1491–92 
ha Heinrich von Hewen decretà novs sta
tuts sinodals. El ha gì conflicts cun la ci
tad da Cuira pervia da la chastellania im
periala. S’engaschond per la pasch, ma 
oscillond tranter l’Austria, l’Imperi e las 
Trais Lias, è el vegnì exilià da Maximilian 
I, accusà dals Grischuns da tradiment da 
la patria e bandischà da l’uvestgieu du
rant la Guerra svabaisa (1499). A Cuira 
è vegnida instituida ina regenza ecclesias
tica (provisorica). Turnà per in curt 
temp, ha Heinrich von Hewen acceptà il 
1503 la nominaziun da Paul Ziegler sco 
administratur (confermà dal papa il 
1505). Heinrich von Hewen è alura sa re
tratg a Strassburg, nua ch’el è stà custodi 
dal chapitel catedral dal 1511–19, man
tegnend dentant ses titel d’uvestg da Cui
ra. Veronika Feller-Vest

Paul Ziegler
* 1471 a Nördlingen im Ries (Bavie
ra), † 25 d’avust 1541 sin la Fürsten
burg. Figl da Friedrich, fabricant da
ponn. Studis probablamain a Vienna.
Administratur da l’uvestgieu da Cuira
1505, ordinà sacerdot il 1507, uvestg
da Cuira il 1509, consecrà il 1517, pre
vost dad Altötting (Baviera) 1516–38.
Il 1524, a l’entschatta dals conflicts
cun las Trais Lias ch’aspiravan a l’auto
nomia e da la derasaziun da la cretta re
furmada, ha Ziegler bandunà Cuira
per adina. Sias stentas da numnar Gio
vanni Angelo Medici (il posteriur pa
pa Pius IV) coadjutur da l’uvestgieu da
Cuira ha provocà il 1529 la ruptura de
finitiva, essend il frar da quel, Gian
Giacomo Medici, chastellan da Müsch,
odià dals Grischuns sco adversari en las
Guerras da Müsch. Intgins canonis
grischuns restads a Cuira han garantì
la cuntinuitad da l’uvestgieu.

Pierre Surchat

Vopna da Hartmann von Werdenberg, uvestg 1388–1416. (Cronica da ca. 1550). MAD

Istorgia da radio e televisiun rumantscha
� Ils 12 d’october 1946 è vegnida fun-
dada a Cuira la Pro Radio Rumantsch, 
midada il 1947 en Cumünanza Radio 
Rumantsch (CRR) respectivamain il 
1957 en Cumünanza (er: Cuminanza) 
Rumantscha Radio e Televisiun (CRR). 
La fundaziun è vegnida promovida fer
mamain da Jakob Job, il directur dal Ra
dio Studio Zürich oriund dal Grischun,
e dals exponents da las uniuns cultura
las rumantschas, preschents a la radu
nanza constitutiva: Robert von Planta
(represchentant da la Regenza), Steafan
Loringett, Erwin Durgiai, Reto Florin,
Rudolf Olaf Tönjachen, Robert Ganzo
ni, Jon Pult, Valentin Theus, Tista
Murk, Gallus Pfister, Alfons Maissen ed
Otto Spinas. Ses intents primars eran:
commembranza a la SRG SSR (cuntan
schida il 1954) ed amplificaziun da las
emissiuns rumantschas. L’introducziun
da la televisiun rumantscha (1963) e la
determinaziun da trais regiuns lingui
sticas svizras han provocà il 1964 ina
restructuraziun generala da la SSR: la
CRR è vegnida integrada en la regiun da
la SSR. Il 1968 han ins obtegnì la con
cessiun per emissiuns da televisiun ru
mantschas ed il 1975 han ins creà entai
fer la CRR il ressort Televisiun Ruman
tscha (TvR). Il 1979 ha cuntanschì la
CRR in status specific entaifer la SSR, il
status d’ina societad regiunala (unitad
d’interpresa autonoma) è dentant vegnì
concedì pir il 1991. Il 1995 è la TvR
vegnida separada da las structuras orga
nisatoricas da la Televisiun Svizra SF
DRS.

Las incumbensas da RTR èn d’elavu
rar e derasar in vast program rumantsch
da radio e televisiun, tgirar la diversitad
linguistica rumantscha, promover il
diever surregiunal dal rumantsch gri
schun e far punts tranter las differentas
regiuns linguisticas rumantschas e cun
la diaspora rumantscha. Il radio ru
mantsch na vegn betg mo recepì en il
territori grischun, mabain era en bleras
parts da l’ulteriura Svizra (via cabel), en
l’entira Europa (via satellit) e perfin en
il rest dal mund (via internet, live
stream). Structura: radunanza dals com
members, cussegl regiunal (15 com
members), directori (5), cussegl dal pu
blic (14), organ da mediaziun (2) e par
tiziuns per la producziun d’emissiuns da
radio e televisiun, cun mintgamai in
schef da program. Dumber da plazzas
2004: 98 (128 occupads); 2008 117
(155). Svieuta: 2000 16,1 miu. frs;
2008 24.

Ils 17 da schaner 1925 ha emess il
Radio Zürich dal Hönggerberg l’em
prima contribuziun radiofonica en lin
gua rumantscha ed il 1966 è vegnida
transmessa l’emprima emissiun da ra
dio davent dal post da Cuira (Tista
Murk). Il svilup da las emissiuns ru
mantschas è stà ils emprims decennis
fitg modest e las contribuziuns vegni
van procuradas fin il 1966 davent da
Turitg. La concessiun d’ina quarta cha
daina da radio (undas curtas) en il Gri
schun (1984) e la reorganisaziun dal
1991 surmenziunada han preparà la via
ad in schlargiament considerabel dal
program da radio rumantsch (2006 14
uras al di; 2008 24). Il 1987 han ins en
gaschà ils emprims collavuraturs da ra
dio en las regiuns rumantschas e pro
movì dapi alura la decentralisaziun, in
stituind correspundents a Mustér,
Glion, Suagnign, Samedan, Scuol e
(durant las sessiuns dal Parlament fede
ral) a Berna.

L’emprima emissiun da televisiun
en lingua rumantscha, «Il Balcun
Tort», producida da Tista Murk, date
scha dals 17 da favrer 1963. Ils 6 da
zercladur 2006 è vegnì inaugurà il nov
Center da medias, la Chasa RTR a
Cuira. Midada da num 2007 da CRR
a SRG SSR Svizra Rumantscha ed il
2011 a Radiotelevisiun Svizra Ru
mantscha (RTR).

Sco presidents da RTR segnan Ro
bert Ganzoni (1946–51), Tista Murk
(1951–1959), Christian Badraun

(1959–1968), Stefan Sonder (1968–
1984), Fidel Caviezel (1985–1996),
Luregn Mathias Cavelty (1997–2005),
Duri Bezzola (2006–2012) ed Oscar
Knapp (dapi il 2013). Sco directurs Cle
mens Pally (1969–84), Chasper Stupan
(1985–2001), Bernard Cathomas
(2002–2009), Mariano Tschuor (2009–
2014) e Ladina Heimgartner (dapi il
2014). Adolf Collenberg

SRG SSR Svizra Rumantscha (SRG.R)
Ils 6 da zercladur 2006 è vegnida inau
gurada la Chasa RTR a Cuira, il nov
Center da medias che unescha radio e
televisiun rumantscha sut in tetg. Cun
la revisiun dals statuts il 2007 (en vigur
a partir dal 2009) survegn la Cuminan
za Rumantscha Radio e Televisiun in
nov num: SRG SSR Svizra Rumantscha
(SRG.R) che stat per ina nova strategia:
la colliaziun existenziala cun la SRG
(l’aspect naziunal) vegn punctuada. A
partir dal 2011 sa preschenta la SRG.R
sut il num Radiotelevisiun Svizra Ru
mantscha. Adolf Collenberg

Robert Ganzoni
* 7 da settember 1884 (Robert Corra
do) a Schlarigna, † 20 da zercladur
1963 a Schlarigna, refurmà, da Schla
rigna. Figl da Robert Antoni, agricul
tur, e dad Orsola nata Tognoni. ∞ Ul
rica nata Campell, figlia da Richard,
commerziant, da Schlarigna. Gimnasi a
Cuira, studi da giurisprudenza en Ger
mania, dr. iur. a Berna 1915 («Die Ver
träge der Ehegatten mit Dritten und
unter sich [...]»), alura advocat a Schla
rigna. Delegà dal circul d’Engiadin’Ota
en il Cussegl grond 1921–26, liberal,
cusseglier guvernativ 1927–35 (Depar
tament d’educaziun e sanitad, presi
dent 1927, 1932). Alura return a Schla
rigna, nua ch’el ha fatg l’advocat. Presi
dent da la dretgira districtuala da Mal
ögia 1939–59, president da la partida
liberaldemocratica 1943–45. Redactur
dal «Fögl d’Engiadina» 1937–40 re
spectivamain dal «Fögl Ladin» 1940–
46 (ensemen cun Men Rauch 1940–
45). President da la Societad Retoru
mantscha november 1934–55 (presi
dent d’onur 1955). Iniziant e confun
datur da la Cumünanza Radio Ru
mantsch (1946). Ganzoni è s’engaschà
fermamain per la renconuschientscha
dal rumantsch sco quarta lingua naziu
nala («Il rumantsch sco quarta lingua»,
1935), per l’avischinaziun dals idioms
rumantschs sco era per la protecziun da
la cuntrada da lais da l’Engiadin’Ota.

Jürg Simonett

Tista Murk
*15 d’avrigl 1915 (Johann Battista) a
Müstair, † 18 d’avust 1992 a Trun, ca

tolic, da Müstair. Figl da Jon Battista
e dad Uorschla nata Oswald, da Mü
stair. ∞ 1942 Anna Mathilde nata
Gafner. Collegi a Mustér e Sarnen
1927–35, studi da las scienzas umanas
a Friburg, Berna e Paris 1935–42.
Collavuratur liber dal Departament
federal da l’intern (minoritads naziu
nalas) a partir dal 1937. Fundatur
(1938) e redactur (1938–69) da la re
vista da la Val Müstair «Il giuven Jau
er». Confundatur da l’USR 1946
(ULR dapi il 2005). Fundatur da la
collecziun da texts dramatics «La sce
na» 1950. Bibliotecari chantunal a
Cuira 1946–58. Piunier dal radio e da
la televisiun rumantscha. Sco mana
der dals posts da program da quels me
diums (1958–68) è el s’engaschà cun
si’emissiun «Viagiond cul microfon»
per in’avischinaziun dals Rumantschs
sur ils cunfins idiomatics e confessiu
nals. Directur da la Biblioteca popula
ra svizra a Berna 1969–80. Translatur,
reschissur ed autur dad ovras (essen
zialmain) dramaticas («Chalavaina»,
1949; «La mort dal poet», 1950) e da
prosa («Spinai», 1944; «Nos min»,
1973; «Bap e figl», 1984). Premi
Charles Veillon 1967, Premi da Radio
e Televisiun Rumantscha 1986, Premi
da renconuschientscha dal chantun
Grischun 1986. Pseudonim: Krum G.

Hansruedi Lerch

Clemens Pally
* 13 da mars 1919 a Curaglia (vi
schnanca da Medel/Lucmagn), † 12 da
schaner 2010 a Cuira, catolic, da Me
del. Figl da Carli, fravi e pur, e da Lu
dovica nata Giger, da Medel/Lucmagn.
∞ Hilde nata Schönenberger, d’Ober
wil/ZG. Gimnasi a Mustér. Studi da fil.

I (magister secundar) a Friburg, alura
magister a Curaglia. Studi da pedagogia
a Friburg, dr. fil. 1948 («Die Aufnah
meverfahren der Sekundarschule»,
1955). Magister a la scola professiuna
la a Cuira 1953–69, directur dal post da
Radio e Televisiun Rumantscha (RTR)
a Cuira 1969–84. Autur d’istorgias da
chatscha («Ils nérs dil Roc», 1961;
«Cuolm en brentina», 1963 e.a.). Re
dactur e coautur da la monografia «Val
Medel» (1996). Confundatur da la cha
sa editura Fontaniva e dal «Pompalus»
(supplement da la «Gasetta Romon
tscha»). Adolf Collenberg

Fidel Caviezel
* prim da favrer 1926 (Fidel Alois) a
Sumvitg, † 16 da schaner 2009 a Cui
ra, catolic, da Sumvitg. Figl da Giachen
Benedetg, pur, e da Maria Ursula nata
Wieland, da Sumvitg. ∞ Hilda nata
Wieland, da Sumvitg. Gimnasi a Mu
stér, studi da giurisprudenza a Friburg,
dr. iur. 1956. Advocat a Cuira e colla
vuratur giuridic en il Departament da
finanzas e militar 1954 (secretari a par
tir dal december). Directur da la chanz
lia chantunala 1974–91. Promotur
d’ina ediziun dal Cudesch da dretg gri
schun era en talian e rumantsch. Su
prastant da la CRR a partir dal 1968,
president 1985–96 (commember
d’onur). Sco tal è el s’engaschà cun suc
cess per la renconuschientscha da la
CRR sco societad regiunala da la SSR,
quai ch’ha pussibilità da schlargiar mas
sivamain las emissiuns rumantschas.

Adolf Collenberg

Luregn Mathias Cavelty
* prim d’avrigl 1935 a Schluein, cato
lic, da Schluein. Figl da Giacun Ma
thias, pur, e dad Angelina nata Coray.
∞ Madeleine nata Oetiker, da Stäfa/
ZH. Gimnasi a Mustér, studi da giuri
sprudenza a Friburg, dr. iur. 1963. Ad
vocat a Cuira. Secretari da la Partida
populara conservativa e cristiansociala
1961–64, president da la Partida cri
stiandemocratica dal Grischun 1975–
80. Mastral dal circul da Glion 1965–
70, commember dal Cussegl grond
1965–73, cusseglier naziunal 1971–
79, cusseglier dals chantuns 1979–94
(president 1989–90). Cavelty è s’en
gaschà oravant tut per il traffic, il turis
sem e las medias ed ha presidià diver
sas cumissiuns. Dal 1973–2007 è el stà
president da las Pendicularas Mustér
SA, dal 1987–94 da la Litra (servetsch
d’infurmaziun per il traffic public), dal
1987–98 da l’Uniun da traffic dal Gri
schun e dal 1997–2005 da la CRR.
President dal Padrinadi svizzer per
vischnancas da muntogna 1996–2009.

Adolf Collenberg

Film rumantsch
L’istorgia dal film rumantsch coincida
per gronda part cun il svilup da las
emissiuns rumantschas en ils programs
da la Televisiun Svizra (TvR). A partir
dal 1963 (emprima emissiun dal «Bal
cun tort») han furmà ils films docu
mentars da l’um da camera e reschissur
Mic Feuerstein il maletg dal mund al
pin grischun, en spezial quel dal Parc
Naziunal Svizzer en ed ordaifer la Ru
mantschia. Films dramatics ru
mantschs èn restads, per mancanza da
resursas finanzialas, l’excepziun e quels
ch’èn vegnids realisads sa basan per or
dinari sin ovras litteraras, sco per exem
pel «Retuorn» (1986), versiun cinema
tografica da l’«Accord» dad Oscar Peer
u «Levzas petras» (1993), tenor il ro
man cun il medem titel da Gion Depla
zes. Daniel Schmid da Flem, cineast da
renum mundial, ha integrà en intgins
da ses films curtas passaschas ruman
tschas sco elements exotics. Dal 1990
fin il 1993 ha l’emissiun satirica
«Muschkito» da la TvR fatg furore e va
la era sin il plaun naziunal sco exem
plarica per ses gener. A partir dal 1996
è la TvR s’averta ad auturas ed auturs
d’ordaifer ed è s’engaschada en copro
ducziuns. Films rumantschs cumparan
regularmain en ils programs dals Dis
da film da Soloturn ed obtegnan pre
mis era a festivals a l’exteriur. Il film
«Increschantüm» da Stefan Haupt
(2000), in purtret dals «Fränzlis da
Tschlin» (coproducziun TvR) è però
fin oz il sulet film rumantsch ch’ha
chattà cun success la via en ils kinos da
la Svizra tudestga. Firmas da produc
ziun devi il 2008 mo duas en l’intschess
rumantsch: la Monte Films da Gieri
Venzin a Sedrun e la Frilm dad Urs
Frey († 17 da zercladur 2008) a Guar
da. La gruppa da film Movie Encarden
a SurreinSumvitg è sa deditgada dal
1998 fin il 2003 cun grond schlantsch
al giuven film rumantsch. Intgins Ru
mantschs e Rumantschas han frequen
tà ils davos onns scolas da film en Sviz
ra ed a l’exteriur – in pass a la profes
siunalisaziun da quest mastergn er en
terra rumantscha. Il 2007 è vegnida
fundada la societad Cineasts Ru
mantschs cun la mira da meglierar e
promover il film rumantsch e da su
stegnair e cussegliar ils cineasts.

Peter Egloff

Mic Feuerstein
* 17 da november 1928 (Domenic) a
Muralto/TI, † 14 da matg 2004 a Sa
medan, refurmà, da Fuldera. Figl da
Domenic, fotograf, e da Maria Anna
nata Huber, da Kirchberg/SG. Biadi
da Johann. ∞ 1) Madlaina nata De
marmels, da Mon, 2) Silvana nata Gay,
da Poschiavo. Fotograf. Collavuratur
da la CRR 1960–93, redactur, um da
camera e reschissur da purtrets da
vischnancas, persunas ed auter pli a
partir dal 1972. Piunier dal film tele
visiv rumantsch e, sco reschissur, in
dals piuniers svizzers da films da la na
tira e d’animals selvadis. Famus èn
tranter auter ses films «Flurs da glatsch»
(1979) e sia versiun cinematografica
(1993) da la novella «Levzas petras»
(Gion Deplazes, 1961). Per la televi
siun svizra ha el filmà tranter auter il
«Schellenursli». Premi da renconu
schientscha dal chantun Grischun
1995. Adolf Collenberg

Il 2006 è vegnida inaugurada la nova Chasa RTR che unescha radio e televisiun sut in tetg.

Lexicon Istoric Retic
Il LIR cumpiglia bundant 3100 arti
tgels (geografics, tematics, artitgels da 
famiglias e biografias) davart l’istorgia 
grischuna/retica e la Rumantschia. 
Editura: Fundaziun Lexicon Istoric 
Svizzer; versiun online: www.elir.ch; 
versiun stampada: www.casanova.ch 
u en mintga libraria.

Publicaziun commemorativa «50 onns
CRR» (1996).

Rodel dals uvestgs da Cuira, part 4
Temp modern tempriv

Lucius Iter
† 4 da december 1549 a Cuira, da Cuira.
Figl da Hans, burgamester da Cuira. Frar
da Donat. Il 1509 è Iter s’immatriculà a
Cologna, nua ch’el ha acquistà il magister
philosophiae. Canoni 1506, custodi 1507
e prevost dal chapitel catedral da Cuira
1537. Iter è restà a Cuira era suenter il cu
menzament da la refurmaziun e la fugia da
l’uvestg Paul Ziegler. Il 1541 è el vegnì ele
gì uvestg da Cuira. El ha renconuschì la
capitulaziun electorala da la Lia da la Cha
dé (Sis Artitgels) ch’ha accordà a quest’ul
tima facticamain il dretg da participar a la
gestiun da la diocesa e garantì qua tras a
quella ina cuntinuitad rudimentara. Il
1542 è suandada la conferma tras il papa
ed il 1545 la consecraziun episcopala. Il
1544 ha Iter signà cun auters il patg reno
và da las Trais Lias. Il 1546 è el vegnì no
minà nunzi cum potestate legati a latere per
il Grischun e la Confederaziun. Iter ha pu
dì pacifitgar las relaziuns a l’intern da
l’uvestgieu, el ha dentant stuì acceptar il
progress da la refurmaziun en las Trais
Lias. Pierre Surchat

Thomas Planta
* 21 da december 1520, † 28 d’avrigl 1565
a Fadrein Bogn, da Zuoz. Figl da Hartmann
e da NN. nata Schucan. Biadi da Thomas,
bandierel da las truppas da l’Engiadin’Ota
en la Battaglia a la Chalavaina (1499). Stu
dis a Vienna 1537. Attestà sco cantor cate
dral a Cuira il 1543, elegì uvestg da Cuira il
1549 (conferma papala 1550). A Roma, nua
che Planta ha stuì prender posiziun a la rin
fatscha d’eresia da vart da ses rival Bartholo
mäus von Salis, è el vegnì ordinà uvestg il
1551. Il 1551–52 ha el participà al Concil
da Trent (1545–63). Planta ha garantì la sur
vivenza da l’uvestgieu grazia a sia tenuta con
cilianta envers la Lia da la Chadé. El era in
econom prudent, ha dentant refusà da pren
der per mauns refurmas ecclesiasticas.

Pierre Surchat

Beatus a Porta
* 1530 a Tavau, † 1590 a Tirol sper Me
raun, da Tavau. Figl da Hans, landamma
da Tavau. Studis a Friburg e. Br., Orléans e
Paris. Plevon a Feldkirch e canoni a Cuira
1562. Il 1565 è Beatus a Porta vegnì elegì
uvestg da Cuira ed ordinà il november dal
medem onn a Roma, nua ch’el ha tschertgà
agid cunter ses adversari Bartholomäus von
Salis, intronisà a Cuira tras la Lia da la Cha
dé. Suenter la demissiun da Salis il 1566 ha
Beatus a Porta prendì possess da l’uve
stgieu. El era avert per refurmas, il 1574 è
el dentant sa dischlocà a la Fürstenburg ed
ha refusà da turnar a Cuira. Cun numnar
l’avat da Son Gagl, Joachim Osper, coadju
tur cun dretg da successiun aveva el sperà
da pudair sa distgargiar da ses uffizi. Quest
plan n’è però betg reussì ed uschia è Beatus
a Porta – sut pressiun dal nunzi Giovanni
Francesco Bonomi – sa declerà il 1580
pront da resignar ed è sa retratg en la plaiv
da Tirol ch’el aveva obtegnì il 1576.

Pierre Surchat

Bartholomäus von Salis
* 1501, † 1570 ad Albosaggia (Vuclina).
Figl da Friedrich, podestat, e dad Anna na
ta von Porta. Nev da Dietegen. Cusrin da
Dietegen e da Friedrich. Archiprer a la col
legiata da S. Gervasio e S. Protasio a Sun
der 1521. Il 1525 è Bartholomäus von Sa
lis sa participà da la vart dals Grischuns a
l’Emprima Guerra da Müsch. Vicari da
l’uvestg da Com en Vuclina, canoni a Cui
ra a partir dal 1537. Il 1541, 1549 e 1565
ha Bartholomäus von Salis succumbì sco
candidat a las tschernas da l’uvestg. Il
1550 ha el accusà l’uvestg Thomas Planta
d’eresia a Roma. Il 1565 è el vegnì intro
nisà da ses aderents sco uvestg da Cuira,
cunter l’uvestg Beatus a Porta elegì legal
main, ed ha mess l’uvestgieu, tras in’eco
nomia sfarlattusa, quasi en ruina. Pir ils 28
da zercladur 1566 ha Bartholomäus von
Salis renunzià a l’uffizi en favur dad a Por

ta, suenter ch’ina part da ses aderents en la
Lia da la Chadé avevan bandunà el. In ac
cumodament finanzial cun a Porta è suc
cedì pir il 1569. Pierre Surchat

Peter von Raschèr
* 1549 a Zuoz, † 3 da schaner 1601 a Cui
ra , da Zuoz e Cuira. Figl da Peter, land
amma da l’Engiadin’Ota. Biadi da Johann
Martin, nobilità il 1550, e da Gian Tra
vers. Frar da Hans. Educà en la cartusia da
Buxheim (Svevia), studis ad Ingolstadt
1568. Gia baud canoni da Cuira, plevon
a Bravuogn, domcantor 1578. Elegì, sco
candidat da la Lia da la Chadé, uvestg da
Cuira ils 3 da zercladur 1581, malgrà las
resalvas exprimidas da vart dal nunzi Gio
vanni Francesco Bonomi. Consecrà
uvestg a Feldkirch 1582. Indulgent envers
las Trais Lias, ha Peter von Raschèr surla
schà (sut squitsch dals nunzis) a ses vicaris
generals ils emprims impuls per la refur
ma ecclesiastica. Il 1583 ha visità Carlo
Borromeo las pravendas en il Mesauc. Pe
ter von Raschèr ha decretà al clerus in
strucziuns davart ils sacraments e la con
duita. Il 1589 ha el realisà ina nova ediziun
dal «Missale» ed il 1595 dal «Brevier». Dal
1598 dateschan ses novs statuts per il cha
pitel catedral. Pierre Surchat

Johann Flugi (d’Aspermont)
* 1550 a San Murezzan, † 30 d’avust 1627
a Cuira, da San Murezzan. Consecrà sa
cerdot 1575. Plevon a Vaz 1576 ed a Feld
kirch 1585–97. Canoni 1586, decan epi
scopal e vicari general 1597. Ils 9 da favrer
1601 è Flugi vegnì nominà uvestg da Cui
ra (Johann V) e suenter l’approvaziun pa
pala ils 9 d’avrigl è el vegnì consecrà ils 22
da fanadur tras il nunzi a Lucerna; il 1601
ha el era retschavì las regaglias. Flugi è ve
gnì nobilità probablamain il 1606 cun il
titel d’Aspermont. El è stà l’emprim
uvestg da Cuira ch’ha agì en il spiert dal
Concil da Trent. Ils eveniments succedids
durant ils Scumbigls grischuns han sfurzà
Flugi da residiar repetidamain en il Tirol
pli segir. La restituziun dals dretgs a
l’uvestgieu, cunvegnida sut pressiun au
striaca il 1622–23, è stada da curta dura
da. Il 1621 han missiunaris chaputschins,
derivants per gronda part da Brescha, cu
menzà ad operar en las plaivs rumantschas
da l’uvestgieu. Ils 24 d’avust 1627 ha Flu
gi resignà. Pierre Surchat

Joseph Mohr
* 1577 a Damal (Vnuost), † 6 d’avust
1635 a Cuira, da Zernez. Figl dad Abra
ham, primsergent imperial, e dad Agatha
nata Castelmur. Cusrin da Maximilian.
Studis a Dillingen (Baviera) ed al Colle
gium Helveticum a Milaun, dr. teol. 1605
plevon a Feldkirch, 1609 custodi e 1623
scholast dal chapitel catedral da Cuira. El
è vegnì nominà uvestg da Cuira ils 25
d’avust 1627 e consecrà ils 24 d’october
1627. Mohr, al qual mancava l’experien
tscha en dumondas da finanzas, ha gì sa
vens conflicts cun il chapitel catedral per
via dals gronds debits da la diocesa. Sut la
protecziun da las truppas austriacas han ils
missiunaris chaputschins preschents en il
territori rumantsch pudì schlargiar e con
solidar lur activitads cuntrarefurmatori
cas; suenter la retratga da l’Austria il 1631
han els però stuì bandunar inquala missi
un. Pierre Surchat

Johann Flugi (d’Aspermont)
* 13 da december 1595 a La PuntCha
muesch, † 24 da schaner 1661 a Cuira,
da San Murezzan. Figl dad Andreas, mai
ordom episcopal e chapitani sin la Fürs
tenburg, e dad Anna nata Danz, da Zuoz.
Nev da l’uvestg Johann (V). Studis a Ma
riamunt, al Collegium Helveticum a Mi
laun ed al Collegium Germanicum a Ro
ma, dr. teol. a Pavia 1621. Domicellar a
Cuira 1612, ordinà sacerdot il 1621, ple
von a Schludern (Vnuost) 1623–30, pre
vost a Cuira 1630. Il 1 da favrer 1636 è
Flugi vegnì nominà, suenter lungas trac
tativas, uvestg da Cuira (Johann VI), ils 22
da settember 1636 ha el obtegnì l’appro
vaziun papala ed è vegnì consecrà dal nun
zi a Muri ils 14 da december. Il 1637 ha el
obtegnì las regaglias. Profitond da la con
solidaziun da las relaziuns politicas en il
Grischun suenter il 1639, ha Flugi preser
và il status quo als catolics. El ha manà a
fin la Refurma tridentina da la Baselgia in
stradada da ses aug ed ha promovì las ac
tivitads da la missiun retica dals chapu
tschins. Pierre Surchat

Ulrich (VI) de Mont
* 1 da schaner 1624 a Vella, † 28 da fa
vrer 1692 a Cuira. Figl dad Albert, scri
vant da la Lia Grischa, e da Margaretha 
nata de Marmels. Biadi da Luzius. Studi 
da teologia a Dillingen (Baviera) 1639–

46, plevon a Domat 1650, domcantor 
1657. Elegì uvestg da Cuira il 1661, su
enter la conferma pontificala consecrà e 
renconuschì da la Lia da la Chadé il 
1662. Malgrà las tensiuns confessiunalas 
en il Grischun, ha Ulrich de Mont pudì 
mantegnair, grazia ad in cumpromiss, il 
status dals catolics. La claustra da Cazas 
venerescha el sco segund fundatur da 
l’abazia. Pierre Surchat

Ulrich von Federspiel
* 7 da matg 1657 a Domat, † 11 d’octo
ber 1728 a Cuira, da Domat. Figl da Jo
hann, mastral a Razén, e da Maria nata 
de Mont, da Vella. Nev da l’uvestg Ulrich 
de Mont. Studis a Feldkirch 1669–74 ed 
a Dillingen (Baviera) 1678. Ordinaziun 
sacerdotala 1682, canoni a Cuira e chan
celier episcopal 1684. Elecziun sco 
uvestg da Cuira (Ulrich VII) ils 28 d’a
vrigl 1692 (approvaziun papala il 1. da 
december 1692), ordinaziun tras il nun
zi a Cuira il prim da mars 1693, surdada 
da las regaglias 1695. Durant ses episco
pat èn naschidas tensiuns confessiunalas, 
tranter auter il 1693 a Glion, regladas il 
1701 tras ina dretgira da cumpromiss. 
Suenter cuntraversas proruttas en il Prin
cipadi da Liechtenstein tranter il clerus 
ed il prinzi (1719), ha Ulrich von Feder
spiel proclamà l’interdict sur il chastè da 
Vaduz. Il 1723 ha el defendì (senza suc
cess) la giurisdicziun episcopala cunter la 
citad da Cuira. Pierre Surchat

Joseph Benedikt von Rost
* 17 da favrer 1696 a Vils (Tirol), † 12 da
november 1754 a Cuira. Figl dal barun Jo
hann Anton, deputà imperial tar las Trais
Lias ed administratur dal signuradi da Ra
zén 1696. Parent lontan da Dionys. Studi a
Dillingen (Baviera) e Vienna. Sextar cate
dral a Cuira 1713, custodi catedral 1716,
spiritual 1720, scholast catedral 1723, vica
ri general 1725–28. Ils 13 da december
1728 è Joseph Benedikt von Rost vegnì ele
gì uvestg da Cuira (nominaziun tras il papa
ils 23 da mars 1729, consecrà a Trent ils 9 da
settember). La vendita da dretgs suverans
episcopals en Val Müstair a l’imperatur ha
provocà fermas tensiuns cun la Lia da la
Chadé. Cun dapli success ha Joseph Bene
dikt von Rost defendì la giurisdicziun da
l’uvestgieu envers la citad da Cuira. A Cuira
ha el laschà renovar la residenza episcopala.

Pierre Surchat

Johann Baptist Anton von Federspiel
* 23 d’october 1708 sin la Fürstenburg en
il Vnuost, † 27 da favrer 1777 a Cuira, da
Domat. Figl dal barun Luzius Rudolf,
landrehter e chastellan episcopal, e da
Maria Anna Elisabeth nata von Rost. Nev
dals uvestgs Ulrich von Federspiel e Jo
seph Benedikt von Rost. Studis a Maria
munt, Puntina, Dillingen (Baviera) ed al
Collegium Germanicum a Roma 1727–
31. Domicellar 1724, ordinaziun sacerdo
tala 1731, cantor catedral 1739, decan ca
tedral a Cuira 1743. Ils 6 da favrer 1755 è
Johann Baptist Anton von Federspiel ve
gnì elegì uvestg da Cuira (approvaziun pa
pala 21 da fanadur 1755) ed ils 14 da set
tember 1755 ordinà a Brixen. Concessiun
da las regaglias 1757. Johann Baptist An
ton von Federspiel ha meglierà las rela
ziuns cun la Lia da la Chadé e cun la citad
da Cuira. En il Tirol ed en il Principadi da
Liechtenstein ha el stuì acceptar la con
trolla da la baselgia tras il stadi. Promotur
da l’aduraziun dal Sontgissim Cor da Je
sus. Pierre Surchat

Dionys von Rost
* 14 da schaner 1716 a Reutte (Tirol), †
31 d’october 1793 a Cuira. Figl da Johann
Gaudenz, chombrer imperial e directur
militar da l’Austria Exteriura, elevà il
1738, ensemen cun sia famiglia, en il stan
da conts ereditars. Parent lontan da Joseph
Benedikt. Studi a l’Academia da chavaliers
Ettal (Baviera) 1727–33, alura al Colle

gium Germanicum a Roma fin il 1737.
Canoni da Cuira 1734, spiritual 1740,
cantor catedral 1743, decan catedral
1755. En la tscherna da l’uvestg dal 1755
ha Dionys von Rost succumbì per pauc a
Johann Baptist Anton von Federspiel. El
è alura vegnì elegì ils 16 d’avrigl 1777
uvestg da Cuira e consecrà ils 17 da set
tember tras il nunzi da Lucerna. Dionys
von Rost ha stuì acceptar il domini eccle
siastic da l’imperatur Joseph II en il Tirol
e Vorarlberg e las dissoluziuns da claustras
en connex cun quel. Las protestas vehe
mentas en il Vorarlberg han intimà el il
1789 ad interprender ina missiun d’inter
mediaziun ed a crititgar las intervenziuns
statalas. L’instituziun d’in seminari dioce
san n’è betg reussida. Pierre Surchat

Karl Rudolf Buol (von Schauenstein)
* 30 da zercladur 1760 a Puntina, † 23 
d’october 1833 a Son Gagl, en la cripta 
dals uvestgs da la catedrala da Cuira. Figl 
da Johann Anton Baptista. Studis a Feld
kirch, Dillingen (Baviera) e Roma (Col
legium Germanicum). Canoni a Cuira 
1777, cantor 1781, ordinaziun 1783. 
Uvestg da Cuira 1794 (consecrà a 
Brixen), infeudà il 1796 cun las regaglias 
imperialas. Suenter la mort dal vicari ge
neral Franz Bernhard Göldlin von Tie
fenau, è Buol daventà il 1819 admini
stratur dal territori svizzer da la diocesa 
da Constanza. Il 1824–33 è el stà uvestg 
da Son Gagl (diocesa dubla da CuiraSon 
Gagl).

Buol è stà uvestg da Cuira en in temp,
nua che las structuras politicas ed ecclesia
sticas han subì midadas radicalas. El è restà
fidaivel a sia derivanza aristocratica era
suenter l’aboliziun da l’urden vegl. La reor
ganisaziun da la baselgia e dal stadi è succe
dida senza la participaziun da Buol, prinzi
uvestg ordvart cultivà e d’ina tenuta im
pressiunanta. Il 1799 è el fugì dals Franzos
a Meraun. Il 1807 ha la regenza da la Ba
viera mess Buol al cunfin grischun, vesend
en el l’olma da la revolta dal pievel tirolais
cunter l’occupaziun bavaraisa. Il medem
onn ha Buol fundà a Cuira il Seminari da
spirituals da S. Gliezi, collocà antruras en
ils edifizis da l’anteriura abazia dals pre
monstratens. Il 1809, anc adina persequità
da la regenza bavaraisa, è el fugì a Soloturn.
A la fin dal 1814 è Buol turnà a Cuira. Il
1808 era la diocesa da Cuira vegnida redu
cida a ses territoris svizzers. La perdita da
l’intschess episcopal austriac aveva privà el
la da grondas entradas e rinforzà a medem
temp la posiziun da las autoritads politicas
grischunas e dal Corpus catolic en confrunt
cun l’uvestg. Quai ha chaschunà onns a la
lunga dispitas. L’administraziun da la part
svizra da l’anteriur prinziuvestgieu da
Constanza è daventada per Buol ina gron
da chargia causa ils divers projects per ina
nova diocesa. Era ils onns durant ils quals
el è stà uvestg da la diocesa dubla da Cuira
Son Gagl èn stads per el in temp da gronds
quitads. Il clerus songagliais steva per gron
da part en la tradiziun da Constanza e da
Wessenberg ch’era estra a l’uvestgieu da
Cuira. Las tensiuns tranter las autoritads
ecclesiasticas e politicas da Son Gagl e
l’uvestgieu collià cun l’ancien régime eran
insuperablas. Ils conflicts èn escalads en
l’Affar Alois Fuchs. Cun la mort da Buol è
ida a fin la curta uniun da las duas diocesas.

Leo Ettlin

Famegls, fantschellas, schurnaliers e stagiunaris
� «Paun ester ha set crustas», di il 
proverbi. Pelvaira èsi savens stà ina 
situaziun da necessitad sociala ed 
economica ch’ha obligà da lavurar sco 
famegl e fantschella u da prestar lavur 
da schurnada. Questas furmas da lavur 
eran colliadas cun posiziuns subalter-
nas e relaziuns da dependenza. Ma el-
las han era pussibilità da sortir da 
l’ambient usità e da s’acquistar novas 
experientschas. 

Famegls e fantschellas
Sco famegls e fantschellas eran occupads 
en il servetsch chasan ed en l’agricultura 
creschids ed uffants che stevan en rela
ziun da dependenza cun lur patrun. La 
situaziun sociala ed economica da la fa
meglia era differenta per quai che reguar
da la schlattaina, la vegliadetgna e las in
cumbensas. Entant ch’ina part da quella 
sa chattava en ina posiziun da dependen
za mo fin a la maridaglia ed a la funda
ziun d’ina atgna famiglia, restavan auters 
per tscherts temps u per vita duranta en 
in rapport da servitid (ils uffants durant 
l’entira stagiun libra da scola che durava 
fin otg mais avant e tschintg fin sis mais 
suenter il 1900). La fameglia survegniva 
per regla dunsena ed alloschi, vestgids 
(tenor basegn) ed ina paja modesta en da
ner contant. La paja da las dunnas era per 
ordinari considerablamain pli bassa che 
quella dals umens. La populaziun citadi
na, decimada periodicamain tras epide
mias, vegniva cumpensada cun migrants 
da la champagna che gievan en plazza tar 
nobels, commerziants e mastergnants u 
che lavuravan sco schurnaliers. A la giu
ventetgna masculina da las classas rura
las, solitamain purs subalterns, offrivan 
las citads occupaziuns alternativas al ser
vetsch mercenar.

La posiziun dals famegls e da las fan
tschellas entaifer il dretg chasan era defi
nida en la societad patriarcala dal temp 
medieval e dal temp modern tempriv tras 
la subordinaziun al patrunchasa 
(masser) che cumandava las festas e che 
pudeva chastiar; il masser e la massera 
purtavan la responsabladad per la con
duita cristiana da tut ils members da la 
chasada. En il tegnairchasa, il sectur da 
lavur da las dunnas, lavuravan las fan
tschellas che vegnivan instruidas da la 
massera.

En l’economia rurala giugava la fa
meglia, tut tenor la furma economica dal 
bain, ina rolla differenta. En las regiuns 
purilas cun in’agricultura intensiva e di
versifitgada (per exempel cun viticultura) 
engaschavan famiglias bainstantas fa
megls e fantschellas ch’ellas recrutavan da 
famiglias da purs pitschens da las regiuns 
cun lavurers a domicil; quels lavuravan 
sco schurnaliers e schurnalieras cun do
micil stabel. Famiglias senza nagin pos
sess eran raras tar ils vischins domiciliads, 
ma in dumber considerabel da chasadas 
aveva memia paucas resursas per pudair 
viver mo d’in agen manaschi puril. Ellas 
eran sfurzadas da meglierar lur basa eco
nomica cun prender a tschains ulteriur 
terren, ir a schurnada (umens e/u dun
nas) u prestar lavur artisanala. Lur part a 
la populaziun fascheva probablamain 
bundant in terz da las chasadas.

Tranter il famegl ed il schurnalier sa 
chattava il famegl temporar che sa lascha
va engaschar per trais fin quatter dis l’em
na. En cas d’activitads limitadas tempo
rarmain, sco per exempel la racolta dal 
fain e la vendemia, era usitada la schur
nada. Uschia occupavan ils purs en las re
giuns pli autas da la Valragn, nua ch’ins 
aveva da far bler fain en pauc temp, sa
vens praders da la Val Stussavgia vischi
na, autras regiuns engaschavan lavurers 
dal Montafun, dal Tirol e da la Vuclina.

A l’epoca da l’industrialisaziun è il ser
vetsch da la fantschella sa transfurmà en 
quel d’ina servienta (solitamain pajada 
mal) ch’aveva obtegnì ina nova posiziun 
a l’intern da la chasada burgaisa a partir 
dal 18avel tschientaner. Ses status bass 
dad «estra en chasa» steva en cuntradic
ziun cun l’ideal burgais da l’intimitad dal 
circul famigliar. La provegnientscha da 

bleras servientas da territoris rurals da la 
Svizra e da citads e vischnancas da pajais 
limitrofs revelavan a moda anc pli sensi
bla la distanza sociala cun la burgaisia.

Fin viaden il 20avel tschientaner na 
giudevan ils emploiads chasans nagina 
protecziun legala effectiva. Cun l’intro
ducziun dal dretg d’obligaziun il 1883 èn 
las ordinaziuns chantunalas davart l’en
gaschament da servientas e servients ve
gnidas remplazzadas tras ina regulaziun 
federala summarica. Era la revisiun dal 
dretg d’obligaziun dal 1912 n’ha midà 
nagut vi da las directivas manglusas are
guard il temp da lavur, il dretg a temp li
ber, ils dis firads, l’alloschi e la dunsena 
da la fameglia. Emprovas d’introducir re
gulaziuns chantunalas davart il temp da 
lavur e da relaschar leschas davart ils dis 
da paus n’han gì nagin success causa la re
sistenza da las societads da dunnas bur
gaisas. Sin iniziativa da las societads da 
servientas e servients burgaisas, sociali
stas e cristianas è entrà en vigur il 1923 
l’emprim contract da lavur normativ per 
servientas che valeva per las citads da Tu
ritg e da Winterthur. Pir suenter la Se
gunda Guerra mundiala è la relaziun pa
triarcala dals emploiads visavi il patrun
chasa sa sviluppada ad ina relaziun da 
submissiun tenor il dretg d’obligaziun.

La modernisaziun da chasas e curts, la 
mecanisaziun dals manaschis purils e la 
regressiun considerabla dal dumber d’uf
fants per famiglia suenter il 1960 han di
minuì fermamain il basegn da famegls, 
fantschellas e schurnaliers. La lavur d’uf
fants ordaifer l’atgna famiglia – fitg dera
sada per exempel en Val Lumnezia anc en 
ils onns 1950 – è sparida. A l’intern da 
questa gruppa furman ils Schuobachec
lers in’atgna categoria. Adolf Collenberg

Lavur da schurnada
La lavur da schurnada designescha l’acti
vitad professiunala dal mastergnant exe
quida al domicil dal client.

En l’artisanadi
La lavur da schurnada era malvesida en 
l’artisanadi urban e scumandada dapi la 
fin dal temp medieval tardiv da las ma
stergnanzas che prescrivevan la lavur en 
l’ufficina. Ella era dentant derasada sin la 
champagna. La plipart dals mastergnants 
en schurnada (ils chalgers, vaschlers, tre
tschers, sellers, roders, muliners, fravis, 
resgiaders, miradurs, lainaris, scrinaris, 
tessunzs, cusunzs, cuntschapels, chalde
rers, a partir dal 16avel tschientaner era 
ils stampadurs e pli tard ils urers) appar
tegneva a la classa inferiura. Lur mobili
tad dependeva dal mastergn. Decisiv per 
ina remuneraziun reala da lur prestaziuns 
era la conjunctura. Ils clients, per gronda 
part ils purs, avevan strusch daners; els 

disponivan dentant, sco autoprovedi
turs, da materias primas (tgirom, glin, 
chonv, laina, launa, ponn) ed engascha
van mastergnants en schurnada per ela
vurar quellas. La paja consistiva da dun
sena cun u senza alloschi e d’in salari mo
dest che variava tut tenor il furnitur 
(client u mastergnant) da la materia pri
ma. Bleras lavurs artisanalas eran activi
tads «normalas», exequidas fin viaden ils 
onns 1800 en l’agen tegnairchasa da la 
pura u dal pur. Perquai n’era il mastergn 
professiunal betg fitg derasà u mancava 
dal tuttafatg en l’ambient local. La pli
part dals mastergnants viveva parzial
main u per gronda part d’activitads agri
culas. Surtut en il 18avel tschientaner pa
ra la situaziun d’esser stada fitg precara: 
la populaziun regrediva ed ils pretschs 
per victualias – influenzads d’ordaifer – 
creschivan cuntinuadamain.

Ultra da mastergnants indigens sta
bels devi era da quels ambulants che gie
van en schurnada (vaidrers, chalderers, 
vaschlers e.a.) sco era chasegliaders che 
offrivan rauba elavurada. Suenter il 1750 
hai dà ina mancanza da mastergnants 
professiunals. Ins crititgava lur emigra
ziun massiva ed il provediment insuffi
zient a l’intern dal pajais che dependeva 
per gronda part da mastergnants ambu
lants externs. La lavur era repartida sin in 
grond spazi, surtut en consequenza da la 
migraziun temporara, per exempel da 
mastergnants dal Tirol dal Sid en la Val 
Müstair. La vendita da products da fabri
ca en las butias dal vitg, iniziada en ils 
onns 1860, ha mess successivamain ina 
fin a la lavur da schurnada artisanala. En 
regiuns agriculas isoladas è quella den
tant anc sa mantegnida fin lunsch viaden 
ils onns 1900.

En l’agricultura
Sch’ina famiglia da purs era memia pi
tschna u memia nobla per tschertas la
vurs, recurriva ella a differentas strategias 
per augmentar temporarmain il persu
nal. Per il solit sa gidavan ins tranter vi
schins e parents, per exempel cun arar; 
ma per far fain e per autras activitads che 
stuevan vegnir prestadas en in temp limi
tà era la lavur da schurnada probabla
main pli usitada. En regiuns autsituadas 
stueva il fain vegnir manà en clavà en 
pauc temp, e perquai engaschavan ils 
purs savens praders externs: en il Valragn 
per exempel eran quai umens da la Val 
Stussavgia vischina, en l’Engiadina 
glieud dal Paznaun (Gaschurn) e da Li
vign ed ils dal Partenz e da la Val d’Avras 
(Piz Platta) clamavan praders dal Monta
fun che segavan las blais cun la fautsch en 
accord durant trais fin quatter emnas.

La lavur da schurnada è ida a fin en
turn il 1900. Ella ha gì mo pli localmain 

ina nova conjunctura suenter il 1918, per 
exempel en il Partenz. Adolf Collenberg

Lavur stagiunala
La noziun da la lavur stagiunala circum
scriva las activitads exequidas surtut du
rant tschertas periodas da l’onn. Quai
pertutga en emprima lingia l’agricultu
ra, ma era auters secturs da lavur sco sin
guls mastergns, la construcziun ed (en il
19avel fin 20avel tschientaner) il turis
sem. Savens è la lavur stagiunala collia
da cun ina migraziun temporara, saja
quai a l’intern dal territori naziunal
(migraziun interna) u sur ils cunfins.
Dal 1450 fin a la refurmaziun èn sa
constituidas numerusas plaivs ch’han
promovì intensivamain la construcziun
da baselgias, effectuada surtut da mai
sters constructurs e da lavurers da pro
fessiun dal territori linguistic tudestg.
En quella perioda han ellas era empustà
da lavuratoris da la Germania dal Sid
blers altars cun ala en stil gotic tardiv.
L’economia agricula è adina stada liada
als ciclus natirals ed uschia suttaposta a
considerablas fluctuaziuns dal volumen
da lavur causa il caracter stagiunal da las
producziuns principalas. Surtut durant
ils temps decisivs (racolta, lavurs da scu
der, vendemia e.u.v.) avevan era ils uf
fants da gidar. Là nua che la lavur agri
cula coexistiva cun activitads pajadas
(per exempel en l’industria turistica) sa
gidavan ils confamigliars emploiads era
en l’agricultura, per exempel a far fain e
meder il graun. Ils bains purils pli
gronds engaschavan savens forzas da la
vur salarisadas per ils temps da lavur in
tensivs. Questas circumstanzas èn s’ef
fectuadas sin il plaun social. En las zo
nas champestras devi numnadamain in
dumber considerabel da proprietaris
pitschens e fitg pitschens che produci
van memia pauc per nutrir lur famiglia
e che pudevan mo surviver grazia a la la
vur salarisada sin ils bains pli gronds e
grazia ad autras activitads integrativas,
savens da caracter stagiunal. Ils ciclus
stagiunals presumavan spustaments fre
quents entaifer in intschess pli u main
vast, en concordanza cun la pascula
ziun. En quests cas vivevan las famiglias
l’enviern en ils vitgs, la stad eran ils
umens dentant sin ils culms u sin las
alps. Dal 16avel fin il 19avel tschienta
ner èn lavurers agriculs ultra da quai
emigrads en las planiras da la Val dal
Rain e da la Germania dal Sid. In cas
particular eran ils Schuobacheclers ed
ils uffants spazzachamins. Quest feno
men è dentant svanì cun l’Emprima
Guerra mundiala. Fitg dumandada era
plinavant la lavur stagiunala exequida
dals taglialaina dal Tirol e dal Vorarlberg
fin l’entschatta dal 19avel tschientaner.

La lavur stagiunala na pertutgava betg 
mo il sectur primar. Era architects, stuc
caturs e picturs eran activs sin ils plazzals 
principals da l’Europa. Tras l’emigraziun 
è sa sviluppada uschia ina structura eco
nomica particulara, fundada sin la lavur 
agricula (exequida prevalentamain da las 
dunnas) d’ina vart e sin las entradas mo
netaras, garantidas tras l’emigraziun sta
giunala masculina, da l’autra vart. Ils 
spustaments en connex cun la lavur sta
giunala na succedivan betg a medem 
temp: entant ch’ils lavurers da construc
ziun emigravan en general durant la sta
giun da stad, bandunavan las forzas da la
vur da las regiuns alpinas lur patria du
rant l’enviern.

Il svilup dal turissem a partir dals onns 
1870 e 1880 ed il boom da construcziun 
da viafiers e d’ovras electricas ha provocà 
ina ferma immigraziun stagiunala ora
vant tut da l’Italia dal Nord e dal Tirol 
ch’è dentant sa reducida considerabla
main durant l’Emprima Guerra mundia
la ed il tranterguerra. La lescha federala 
davart la dimora ed il domicil dals esters 
dal 1931 ha alura fixà uffizialmain il sta
tut da stagiunaris che permetteva a las 
forzas da lavur estras, per regla umens, da 
residiar en Svizra per maximalmain nov 
mais l’onn, senza pudair prender cun sai 
la famiglia. Dal 1930–37 èn uschia ve
gnids remplazzads 2500 miradurs esters 
tras Grischuns e Svizzers.

Il boom economic, inizià suenter la 
Segunda Guerra mundiala, ha attratg da
novamain in grond dumber da stagiuna
ris esters. Fin en ils onns 1970–80 eran 
quai oravant tut Talians, engaschads sur
tut en il sectur da construcziun, ma era 
en la gastronomia ed en l’agricultura. A 
partir dal 1963, cura che la Confederazi
un ha prendì mesiras per limitar l’af
fluenza da forzas da lavur estras, è sa di
minuì il dumber dals stagiunaris tant en 
cifras absolutas sco era en relaziun cun il 
total dals lavurers esters domiciliads en 
Svizra. Las cunvegnas bilateralas, sutta
scrittas da la Svizra e da l’Uniun europei
ca il 2002, han la finala manà a l’aboli
ziun dal statut da stagiunaris.

Sandro Guzzi-Heeb

Fantschella engaschada tar 
ina famiglia bainstanta.

Rodel dals uvestgs da Cuira, part 5:
19avel e 20avel tschientaner

Johann Georg Bossi
* 10 d’avust 1773 a Mon, † 9 da schaner
1844 a Cuira, da Mon. Figl da Paulus Jako-
bus, pur, e da Maria Barbara Catharina na-
ta Wiezel. Studis a Feldkirch, Ottobeuren
(Baviera) e Milaun (Collegium Helveti-
cum). Spiritual 1797, plevon a Mon 1799
e scolastic dal chapitel catedral 1826. Il
1834 è el vegnì nominà uvestg da Cuira e
da Son Gagl, suenter la mort da Karl Ru-
dolf Buol von Schauenstein. La Regenza
grischuna ha renconuschì l’elecziun pir su-
enter che la sedia apostolica aveva separà ils
uvestgieus da Son Gagl e da Cuira il 1836.
Cunter la voluntad da Bossi ha la Regenza
declerà la scola da mats, annectada al Semi-
nari da spirituals da S. Gliezi, sco scola
chantunala catolica. Bossi ha scrit plirs cu-
deschs d’uraziun en rumantsch. In’apople-
xia (1838) ha sfurzà el da restar per adina
en la residenza episcopala da Cuira. A sia
supplica repetida d’in coadjutur ha Roma
aderì pir il 1843 cun nominar Kaspar de
Carl von Hohenbalken. Leo Ettlin

Kaspar de Carl (von Hohenbalken)
* 27 da mars 1781 a Tarasp, † 19 d’avrigl
1859 a Cuira, catolic, da Tarasp. Figl da Jo-
hann e dad Ursula nata Thöni. Scola ele-
mentara a Mariamunt, gimnasi e studi da
filologia a Puntina, alura studi da teologia
a Brixen. Ordinaziun sacerdotala 1804,
alura repetent al Seminari da spirituals e vi-
cari a Meraun. Il 1807 ha la Regenza bava-
raisa bandischà Carl dal Tirol, ensemen
cun l’uvestg da Cuira, Karl Rudolf Buol
von Schauenstein. Professer da morala e da
dretg canonic al Seminari da spirituals a
Cuira 1808. Canoni residenzial 1826, re-
gens 1830, prevost 1841. Coadjutur da
l’uvestg Johann Georg Bossi 1843, uvestg
titular da Hippo (Tunesia), uvestg da Cui-
ra 1844–59. Durant ses episcopat han gì
lieu discussiuns intensivas cun la Regenza
grischuna concernent il caracter confessiu-
nal da las scolas chantunalas. Suenter la fu-
siun da quellas il 1850, ha Carl fundà im-
mediat in gimnasi catolic en la claustra da
Mustér ch’el ha transferì il 1856 al Collegi
Maria Hilf a Sviz. Il 1852 ha el stipulà in
contract cun la citad da Cuira, tenor il qual
la curt episcopala è vegnida incorporada en
la vischnanca politica ed il 1857 è el sa cun-
vegnì cun il chantun da Glaruna d’incor-
porar las plaivs da quel provisoricamain en
l’uvestgieu da Cuira. Leo Ettlin

Nikolaus Franz Florentini
* 7 da settember 1794 a Müstair, † 20 da
zercladur 1881 a Cuira, catolic, da Müstair.
Figl dad Antoni Florintöni e da Benedicta
nata Conrad, da Müstair. Gimnasi tar ils
benedictins da Mariamunt. Studi da teolo-
gia al collegi dals gesuits a Soloturn ed al Se-
minari da spirituals a Cuira. Consecrà
1817. Plevon a Val 1818 e Samignun 1824.
Professer da teologia morala a Cuira 1836,
canoni 1841. Il 1859 ha papa Pius IX no-
minà Florentini uvestg da Cuira. En
quest’occasiun ha il chapitel catedral pre-
tendì l’extincziun dals gronds debits da la
diocesa. Il 1860 ha el nominà ses cusrin
Teodosius uffizial e vicari general. Il 1876
ha el resignà. Ses successur è stà il pader be-
nedictin Kaspar Willi, uvestg auxiliar dapi
il 1868. Leo Ettlin

Kaspar Willi
* 2 da favrer 1823 (Balthasar Anton) a Do-
mat, † 17 d’avrigl 1879 a Cuira, catolic, da
Domat. Figl da Jakob e dad Anna Maria
Cathrina nata Fetz. Gimnasi a Cuira, Nos-
sadunnaun e Friburg. Noviziat en la claus-
tra a Nossadunnaun, profess 1845, ordinà
sacerdot il 1848. Scolast e prefect da la sco-
la claustrala. Plevon da Nossadunnaun
1853, iniziant d’in ospital, commember
dal cussegl d’educaziun, inspectur distric-
tual da scola. Numnà uvestg auxiliar da
Cuira la fin dal 1868, consecrà a Nossadun-
naun il 1869. Willi ha participà a l’Emp-
rim Concil vatican. Sin proposta dal chapi-

tel catedral da Cuira ha la Sontga Sedia no-
minà el il 1877 uvestg da Cuira. En quel uf-
fizi è el sa concentrà sin dumondas spiritua-
las. Il 1879 ha el edì in nov «Proprium Cu-
riense». Gregor Jäggi

Franz Konstantin Rampa
* 13 da settember 1837 a Poschiavo, † 17
da settember 1888 a Cuira, catolic, da Po-
schiavo. Figl dad Anton, pur, e da Maria
Domenica nata Lacqua. Gimnasi a Cuira e
Nossadunnaun, studi da teologia a Minca
1856–57, dal 1857–58 a Roma (Universi-
tad La Sapienza) e Milaun (Seminari da spi-
rituals); ordinà sacerdot 1861. Vicari a Po-
schiavo, magister a Cuira e Zug a partir dal
1862, plevon a Glaruna 1866, professer da
dretg ecclesiastic e d’exegesa al Seminari da
spirituals a Cuira 1868, vicerectur da quel.
Commember dal Cussegl grond per il cir-
cul dal Puschlav 1871–74. Substitut da
pastoraziun a Turitg. Canoni 1875, chan-
celier ed offizial 1878, elegì uvestg da Cui-
ra tras il chapitel catedral e consecrà il 1879.
Sco visitadur (incumbensà dal papa) ha gì
Rampa merits per il redrizzament da la
claustra da Mustér. El ha promovì la scola-
ziun dals spirituals e la pastoraziun en la
diaspora. Per raschuns da malsogna n’è el
betg pli stà abel da prestar ses servetsch en
ils davos dus onns da sia vita.

Gregor Jäggi

Johannes Fidelis Battaglia
* 19 da favrer 1829 a Parsonz, † 10 da set-
tember 1913 a Zezras, catolic, da Parsonz.
Figl da Jakob Fidelis, pur, e da Maria Agnes
nata Guetg, da Suagnign. Scola claustrala
da Nossadunnaun, Collegium Germani-
cum a Roma. Ordinaziun sacerdotala a Ro-
ma 1855. Scolast a S. Gliezi (seminari da
mats) a Cuira 1857. Professer da linguas
veglias al Collegi Maria Hilf a Sviz 1859–
79 e directur spiritual da l’Institut da las so-
ras da la S. Crusch ad Ingenbohl/SZ a par-
tir dal 1874. Il 1879 è Battaglia daventà ca-
noni resident, uffizial e chancelier episco-
pal a Cuira. Suenter la mort da l’uvestg
Franz Constantin Rampa il 1888, è el ve-
gnì elegì uvestg da Cuira e consecrà il 1889
en la catedrala a Cuira. Il 1908 ha el demis-
siunà per motivs da vegliadetgna ed è sa re-
tratg a Zezras en la chasa da spirituals ch’el
aveva sustegnì. Il 1909 è el daventà archu-
vestg titular da Kyzikos (Grezia, oz Ter-
chia). Leo Ettlin

Georgius (de Bubretsch) Schmid von
Grüneck [de Carniec]

* 21 da november 1851 a Sumvitg, † 6 da
matg 1932 a Cuira, catolic, da Sumvitg.
Figl da Martial Anton Modest. Studi da
teologia a Londra (sut l’influenza dal cardi-
nal Henry Edward Manning) ed a Cuira,
ordinà sacerdot 1875, dr. iur. utr. a Roma
1878. Professer al Seminari da spirituals a
Cuira 1880–89, chancelier episcopal
1889–98, vicari general dal uvestgieu e re-
gens dal Seminari da spirituals 1898–1908.
Tscherna e consecraziun sco uvestg da Cui-
ra 1908. Cun vastas enconuschientschas
dal mund e da linguas è Schmid von Grün-
eck vegnì engaschà sut papa Benedict XV
en la diplomazia dal Vatican ed è sa partici-
pà la stad 1917, durant l’Emprima Guerra
mundiala, a l’offensiva da pasch papala.
Schmid von Grüneck tgirava tranter auter
contacts persunals cun l’archiduca Franz
Ferdinand de Habsburg e cun il politicher
tudestg Matthias Erzberger. El aveva bunas
cumpetenzas canonisticas ed organisatori-
cas. En il conflict davart il modernissem
(tendenza entaifer la baselgia roman-cato-
lica) suandava el consequentamain la lingia
romana repressiva ed il 1910 el è s’inter-
mess, ensemen cun Heinrich Federer, en
maniera integralistica en la cuntraversa lit-
terara catolica. Da l’autra vart è el dentant
s’engaschà cun success a Roma per ses re-
gens Anton Gisler, erudit en dogmatica e
pli tard uvestg auxiliar, suspectà sez da mo-
dernissem suenter la cumpariziun da ses
cudesch «Der Modernismus» (1912). Il
1906 ha Schmid von Grüneck edì las
«Flurs alpinas», in cudesch da chanzuns che
cuntegna era da sias cumposiziuns, tranter
auter «A Tgalavaina». Onurà cun il Curtin
d’onur da la Lia Grischa a Trun.

Albert Gasser

Luregn Mathias Vincenz
* 26 da mars 1874 ad Andiast, † 29 da fa-
nadur 1941 a Cuira, catolic, dad Andiast.
Figl da Gion Gieri, pur, e da Maria Marga-
reta nata Spescha. Nubil. Scolas claustralas
a Mustér e Nossadunnaun, Seminari da
spirituals a Cuira, ordinà sacerdot 1899,
alura studis dal dretg canonic e promoziun
a l’Universitad papala Gregoriana a Roma.
Vicari ad Oerlikon/ZH (1901–04) ed a la
baselgia S. Peder e Paul a Turitg (1904–08),
chancelier episcopal a Cuira 1908, canoni
extra-residenzial 1915, vicari general 1917,

decan dal chapitel catedral 1928, uvestg ti-
tular da Paphos (Cipra) 1932 e coadjutor
da l’uvestg da Cuira cun dretg da successi-
un, uffizi ch’el ha occupà il medem onn.
Vincenz era main in um da la politica ec-
clesiastica ch’in spiritual collià cun il pievel
e pli conciliant cun las autoritads civilas che
ses antecessur, l’uvestg Georgius Schmid
von Grüneck. Victor Conzemius

Christianus Caminada
* 6 da schaner 1876 (Rest Giusep) a Surin
(vischnanca da Lumbrein), † 18 da schaner
1962 a Cuira, catolic, da Vrin. Figl da Gia-
chen Gieri, pur e chatschader, e da Mada-
lena nata Gartmann, da Lumbrein. Gim-
nasi a Mustér ed a Nossadunnaun. Studi da
teologia ad Alassio (Liguria) ed a Cuira. Or-
dinaziun sacerdotala 1900, alura plevon a
Dardin 1901, Sursaissa 1905 e Trun 1912.
Il professer e politicher cristian-social Cas-
par Decurtins ha influenzà durablamain il
giuven plevon da Trun, svegliond en el l’in-
teress per ils problems socials e l’engascha-
ment per las scolas catolicas. El ha era savì
transmetter a ses discipel oravant tut l’amur
per la folcloristica retica e religiusa. A Trun
ha Caminada terminà la «Crestomazia Re-
torumantscha» da Decurtins. Il 1919 è el
daventà decan, il 1920 plevon da la catedra-
la ed il 1934 vicari general a Cuira. Il 1941
è el vegnì numnà e consecrà uvestg da Cui-
ra. Da sias enconuschientschas d’istorgia
d’art, acquistadas autodidacticamain, ha
profità tranter auter la restauraziun da la ca-
tedrala (1921–27). Grazia a sias vastas
cumpetenzas sin quest champ è el vegnì re-
cepì en il comité da la Societad svizra d’is-
torgia d’art ed en la cumissiun dal Museum
naziunal svizzer. Il 1961 è cumparida si’ov-
ra «Die verzauberten Täler» cun retscher-
tgas davart ils cults da l’aua, dal fieu, da la
crappa, da las plantas, dals animals e dals
ers, cultivads dals emprims colonisaturs da
la Rezia. Il 1942 ha la facultad teologica da
l’Universitad da Friburg concedì ad el il dr.
h. c. Caminada è stà in uvestg da grond’in-
fluenza politica (conservativa), ch’ha però
mess relativamain paucs accents religius-
pastorals; el aveva in stil da reger asper e mo-
derà; grazia a sias experientschas pastoralas
aveva el sviluppà in senn per soluziuns
pragmaticas; ses pleds eran originals, plain
umor ed autoironia; mintgatant al manca-
va però la sensibilitad en il contact cun il
clerus da l’uvestgieu. Caminada ha manà

ina vita simpla da muntagnard; sia statura
pitschna e magra e sia fatscha marcada dals
onns han conferì ad el cun l’ir dal temp
tratgs patriarcals ed ascetics. Undrà cun il
Curtin d’onur da la Lia Grischa a Trun.

Albert Gasser

Johannes Vonderach
* 6 da matg 1916 ad Unterschächen/UR,
† 10 da favrer 1994 ad Altdorf/UR, cato-
lic, da Spiringen/UR. Figl da Heinrich, ho-
telier, e da Katharina nata Gisler. Collegi
Karl Borromäus ad Altdorf, studi da teolo-
gia a Milaun e Cuira 1936–40, ordinà sa-
cerdot 1940, studi da promoziun a Friburg
1940–44, dr. teol., studis d’istorgia e da
giurisprudenza a l’Universitad da Berna
1944–46. Vonderach è entrà en l’adminis-
traziun diocesana il 1946, l’emprim sco
chancelier (fin il 1958), il 1952 era sco vi-
cari general e custodi, il 1957 sco coadjutor
da l’uvestg da Cuira, Christianus Camina-
da, cun dretg da successiun. Uvestg da Cui-
ra 1962–90. Vonderach è sa participà sco
in dals uvestgs ils pli giuvens al Segund
Concil vatican. Il 1966 ha el convocà (con-
furm al spiert dal Concil) l’emprima Sino-
da diocesana ed ha uschia dà l’impuls a la
Sinoda 72 sco sinoda da l’entira Svizra. Du-
rant ses temp d’uffizi è vegnida renconu-
schida statalmain la baselgia catolica en il
chantun da Turitg (1963) ed erigida (1968)
respectivamain amplifitgada la Scola auta
teologica da Cuira. Ensemen cun collavu-
raturs capabels sco Alfred Teobaldi a Turitg
ed il posteriur archuvestg da Laibach, Alois
Sustar, ha el manà la diocesa extendida du-
rant las transfurmaziuns conciliaras. La no-
minaziun da ses chancelier Wolfgang Haas
al coadjutor cun dretg da successiun, diri-
gida da Vonderach, ha provocà il conflict
en l’uvestgieu da Cuira dals onns 1990–97.

Victor Conzemius

Kaspar de Carl von Hohenbalken, uvestg 1844–1859.

Georgius Schmid von Grüneck, uvestg 1908–1932

Import da mangiativas e politica da provediment alimentar
� L’import da martganzia d’impur-
tanza vitala che n’era betg avant
maun u betg disponibla en quantitad
suffizienta en las muntognas ha ina
lunga tradiziun. En il temp roman im-
perial tempriv ed oravant tut en l’an-
tica tardiva existivan stretgas collia-
ziuns cun l’Italia dal Nord. Dal prim
tschientaner tardiv fin al terz tschienta-
ner eran orientadas las vals al nord da
las Alps sco era l’ulteriura Rezia occi-
dentala pli ferm vers las provinzas ro-
manas dal nordvest, quai ch’ins po de-
ducir tranter auter da la Terra Sigillata
(cheramica) importada. Las munaidas
padanas scuvertas a Cunter (Surmeir) e
la fina vaschella d’import chattada a
Cuira documenteschan il commerzi
cun l’Italia. Munaidas da divers
tschientaners, tranter las qualas preva-
lan quellas da la Lumbardia e da la Ger-
mania dal Sid, dattan perditga da l’im-
plicaziun da la Rezia en il barat da
martganzia surregiunal creschent;
l’uvestg da Cuira possedeva bain in’at-
gna zecca che n’era dentant gia en il
temp autmedieval betg pli abla da cuv-
rir tut il basegn da meds da pajament
dal pajais. Il commerzi è sa sviluppà a
moda parallela cun il transit da mar-
tganzia. Ultra da graun e vin ha il Gri-
schun importà da tuts temp era sal. Era
sche l’import da graun (oravant tut fur-
ment e seghel) na resguardava betg il
princip da l’economia da subsistenza,
prevaleva quella probablamain anc en-
turn il 1800. Cunquai ch’ils burgais da
las Trais Lias pudevan agir libramain,
vegniva barattà gia baud, oravant tut al
sid da las Alps (Ligiaun, Tiraun e.a.) ed
en il Vnuost, paintg e muvel sitg dal
Grischun cunter mangiativas. Daspe-
ras existiva era in commerzi professiu-
nal. In veritabel commerzi a distanza
cun materias primas e bains da consum
pratitgavan oravant tut ils spediturs,
per exempel ils Massners, Salis e Ba-
viers. Pir l’augment da la dumonda da
martganzia d’import, era d’artitgels da
luxus sco café, tubac e zutger en il
18avel tschientaner ha fatg nascher ver-
itablas chasas commerzialas (per exem-
pel Rosenroll, Salis-Soglio) che opera-
van independentamain dal commerzi
da spediziun. Entant ch’ils Grischuns
èn sa provedids oravant tut sin il mar-
tgà turitgais fin en il temp modern tem-
priv, è sa spustà l’import da martganzia
en consequenza da contracts politics
sin la Lumbardia e la Svevia. Ils Capi-
tulats da Milaun dal 1639, 1726 e
1763 èn s’effectuads a moda positiva
sin ils pretschs d’import per ils Gri-
schuns, cumbain che quel era contin-
gentà. Ina politica da provediment cun
controlla dal commerzi e cun provisi-
un obligatorica pratitgava atgnamain
mo la citad da Cuira, en cas excepziu-

nals era ils trais chaus-lia ch’han fatg
cumprar graun oravant tut en cas da
bloccadas d’import a custs da las Lias e
scumandà l’export. Pir en il temp mo-
dern tempriv ha Milaun (per part ense-
men cun la Svevia) remplazzà Turitg re-
spectivamain la Svevia temporarmain
sco furniturs principals da graun. Il ris
era oravant tut ina martganzia da tran-
sit. Il sal retiravan las Trais Lias dad Al-
la e da Reichenhall (Baviera), entant
ch’il sal da mar venezian era, per mo-
tivs da qualitad, pauc dumandà. Il ris
ed il tirc per la pulenta èn probabla-
main sa derasads en Bergiaglia en il
16avel respectivamain 18avel tschien-
taner, cura che la cultivaziun aveva
prendì ina dimensiun pli gronda en
l’agricultura da l’Italia dal Nord. Mesi-
ras legalas, controllas severas dals
pretschs e vasts terrens en possess da fa-
miglias dirigentas en las Terras subditas
garantivan la controlla dal commerzi
cun il vin-Vuclina.

Enturn il 1800 prevaleva anc l’eco-
nomia chasana en confrunt cun l’eco-
nomia da martgà en la plipart da las val-
ladas grischunas. La construcziun da
novas vias da traffic ha pussibilità en il
19avel tschientaner l’import da mar-
tganzia pli bunmartgada ch’ils products
indigens. Tenor calculaziuns interpren-
didas a l’entschatta dal 19avel tschien-
taner occupava l’import da graun
l’emprima plazza, suandà dal vin e vi-

nars, colonialas, textilias e rauba da pel;
ina pli pitschna valita represchentava
l’import da sal e da rauba da fier. A l’ex-
port da muvel da maz e d’allevament,
oravant tut en la Svizra da l’Ost ed en
l’Italia, s’opponiva l’import difficil-
main calculabel da biestga d’allevament
e da chavals da l’Allgäu, dal Tirol e dal
Montafun. En consequenza da l’aug-
ment d’imports da graun da la Svizra
Bassa, che produciva pli bunmartgà, ha
la cultura d’ers (oravant tut seghel ed
ierdi) pers si’impurtanza en il Grischun
a partir dal 1850. L’agricultura da mun-
togna è crudada en ina profunda crisa,
a la quala ins ha stuì far frunt cun emi-
grar u midar mastergn. Cunquai che
l’industrialisaziun è stada marginala e la
mecanisaziun rudimentara en il Gri-
schun avant la Segunda Guerra mun-
diala, han predominà vinavant l’import
da vivondas ed a partir da ca. l’onn
1890 era quel da bains da consum per
ils hotels. En il Chantun sin via da sa
modernisar han cuntanschì ils imports
suenter il 1945, areguard la diversitad,
las quantitads e las valurs dals products,
dimensiuns dal tuttafatg novas. Studis
specifics davart quest svilup modern
mancan. Adolf Collenberg

Politica da granezza
La politica da granezza cumpiglia gene-
ralmain mesiras prendidas per proveder
la populaziun cun granezza. Il Stadi da

las Trais Lias preveseva ina politica da
granezza impegnativa mo en cas d’ina
miseria generala per garantir il provedi-
ment cun victualias. Il graun suttasteva
dentant (sco il vin) quasi dapertut a la
controlla dal commerzi e dals pretschs
tras las autoritads, oravant tut per pro-
teger ils paupers. En singuls cumins eri
scumandà da vender ordaifer graun e
grass senza il consentiment da las autor-
itads. Ina politica da provediment se-
riusa e permanenta, che cumpigliava la
controlla dal commerzi ed ina reserva
obligatorica, proseguiva mo la citad da
Cuira, excepziunalmain era ils chaus-lia
che laschavan cumprar, en cas da bloc-
cadas d’import, granezza oravant tut a
quint dal las Lias, scumandond l’ex-
port.

En il 16avel tschientaner possedeva
il Grischun ina pli gronda surfatscha
dad ers che pli tard. En l’Engiadina Bas-
sa vegnivan cuntanschidas regularmain
surproducziuns – en buns onns era en
la Val dal Rain tranter Tusaun e Fläsch,
en il Partenz Dadora ed en la Foppa che
cuvernavan alura per ina buna part il
basegn dal Grischun. La dependenza
d’imports è dentant restada ed era, ora-
vant tut en il 17avel tschientaner, fitg
gronda en consequenza dals Scumbigls
grischuns, da la pestilenza e da las bloc-
cadas da graun da Milaun. En pli inde-
bliva il mercenadi en massa l’agricultu-
ra (perdita da forzas da lavur). La gron-
da part dal graun d’import vegniva re-
tratga da la fiera a Turitg, entant che
quella da Com provediva oravant tut la
Vuclina (ch’aveva consequentamain era
da patir il pli fitg da las bloccadas da
graun da Milaun). Sco martgadant a
Turitg è attestà il 1528 in Luzi Tschar-
ner. Occasiunalmain vegniva procurà
graun a las fieras al Lai da Constanza,
tranter auter ad Überlingen (oravant
tut Cuira). Adina puspè vegnivi a plants
da vart da Turitg e da la Confederaziun,
perquai ch’ils martgadants grischuns,
autorisads da cumprar graun per garan-
tir l’autoprovediment en l’agen territo-
ri, vendevan vinavant quel a pretschs
elevads en la Lumbardia. Il 1540 ed il
1569 ha la Dieta da las Lias stuì vegnir
activa ed introducir controllas ch’han
dentant gì in effect modest, malgrà la
smanatscha da chastis massivs. Envers
las repetidas bloccadas da graun da Mi-
laun cunter las Trais Lias han quellas
reagì cun il scumond d’export da muvel
e da products agriculs (chaschiel e.a.),
dals quals existiva in grond basegn en la
Lumbardia. Cumpras da vart da l’Aus-
tria èn documentadas mo darar avant il
18avel tschientaner. Il Capitulat da Mi-
laun dal 1726 permetteva l’import da
1500 saumas graun da l’Austria libras
da dazi, en substituziun a la fiera da
Com – in regal «cun griflas» ch’ha ex-
ponì il Grischun a l’extorsiun politica
tras bloccadas da graun austriacas. Cun
la mediaziun (1803) è la politica da gra-
nezza daventada in element da la poli-
tica d’economia dal chantun Grischun.

Adolf Collenberg

Commerzi da sal
Il commerzi da sal è stà ina fatschenta
d’impurtanza vitala per il Grischun
ch’ha da tuts temps stuì importar quest
product. Ils trais centers commerzials
che furnivan sal al Grischun eran Alla
en il Tirol, Alla en Baviera e Vaniescha
che furniva sal da mar. Il regal da sal im-
perial è passà da l’uvestg e d’auters si-
gnurs feudals a las vischnancas da las
Trais Lias che concessiunavan ils paucs
commerziants da sal. Mintga vischin
aveva il dretg da s’acquistar sal per
l’agen basegn danunder ch’el vuleva. Il
sal mess en commerzi davent da Cuira
era impurtant per il provediment dal
Grischun dal Nord. Durant tscherts
temps ha la citad da Cuira pratitgà
quest commerzi da sal ad agen quint,
per regla delegava ella dentant quel a
commerziants, als quals vegniva pre-
scrit la provisiun maximala sco era ina
tscherta reserva. L’Austria profitava da

la dependenza da l’import da sal per far
pressiun sin las Trais Lias. En tals cas
s’offriva Vaniescha che pudeva pajar ina
part da sias pensiuns en furma da sal da
mar. Cun Alla en il Tirol existiva almain
la pussaivladad da far affars en cuntra-
part, grazia a las furniziuns da laina da
l’Engiadina Bassa. Alura è la Republica
helvetica sa patrunada dal monopol da
sal ch’è passà il 1803 al chantun Gri-
schun. Quel aveva stipulà contracts da
furniziun cun l’exteriur, la distribuziun
dal sal ha el dentant cedì cunter ina pro-
visiun a la firma Massner & Braun da
Cuira. L’Engiadina e las vals dal sid eran
libras en lur provediment da sal, il 1841
ha dentant in tschert a Marca affittà per
7000 flurins il monopol da sal per il
Mesauc. La taglia sin il sal era cumprai-
sa en il pretsch da cumpra e serviva a
l’acquist da material da diever (per ex-
empel d’armas il 1822). Questa taglia
importava tschintg flurins per but, pia
ca. 12 % dal pretsch da cumpra ch’era
sa reducì successivamain grazia a las
meglras relaziuns da transport. Il me-
dem mument èn s’augmentads ils re-
tgavs ch’importavan per exempel il
1805/06 9600 flurins ed il 1850 87 000
frs. Il 1856 ha il Chantun relaschà in
reglament da sal ch’è restà en vigur fin
il 1973: l’Uffizi da sal dal Grischun ha
provedì tut las valladas grischunas cun
sal da ses 25–30 magasins. En la lescha
davart il provediment da sal dal 1961
ha il chantun Grischun confermà ses re-
gal da sal, il 1975 ha el dentant ratifit-
gà la cunvegna interchantunala davart
la vendita da sal ch’ha cedì l’execuziun
dals regals chantunals da sal a la Ver-
einigte Schweizerische Rheinsalinen
AG a Rheinfelden. Quest’interpresa in-
cassa la taxa da regal, repartida als chan-
tuns, tenor ina clav exacta e garantescha
a la Svizra la provisiun ed il provedi-
ment da sal a pretschs unitars era per il
sal importà. Il 1999 è resultà dal regal
da sal in retgav da bundant in milliun
francs, il dubel da quel budgetà.

Max Hilfiker

Hall (Alla)
Center dal commerzi da sal en il Tirol,
impurtant da tuts temps per la provisi-
un da sal dal Grischun, tudestg Hall.
En il 12avel tschientaner manavan ils
berniers engiadinais, ultra da products
indigens, era rauba da Milaun ad Alla
per vender quella cunter sal e graun. Fin
viaden il 19avel tschientaner èn vegni-
das smersas grondas quantitads da lai-
na en l’Engiadina Bassa per las salinas
dad Alla. L’export da laina era economi-
camain fitg impurtant per la regiun, ha
dentant periclità ils guauds engiadinais.
Il 1751 han ins importà ca. 780 t sal sin
la Via imperiala: in terz per l’Engiadina
Bassa, in terz per l’Engiadin’Ota, la
Bergiaglia ed il Partenz ed in terz per
Tavau. Ils Grischuns barattavan lur
products da latg cunter sal ad Alla. Il
1513 ha l’imperatur Maximilian I ordi-
nà da cular ils minerals da la Val S-charl
ad Alla. Enturn il 1770 ha Peter Con-
radin Constantin von Planta da Zuoz
elavurà in project per stabilir in mono-
pol da sal e per construir ina largia via
da commerzi da Clavenna a Danuder
(cun colliaziun ad Alla). Ils Salis han
dentant sabotà quest project. Suenter il
1803 ha il chantun Grischun surpiglià
il monopol da sal. La chasa da commer-
zi Massner e Braun a Cuira era respon-
sabla per la distribuziun.

Adolf Collenberg

Il Capitulat da Milaun dal 1726 permetteva l’import da 1500 saumas graun libras da dazi.

La citad da Hall en il Tirol cun laina destinada per las salinas. (Maletg dal 1556). 

Architectura e cultura da bajegiar dal Grischun 
Part 1: Dal temp medieval al temp modern tempriv

� Cuntrari a l’inschigneria scientific-
tecnica cun origin militar na vala l’ar-
chitectura betg mo sco mastergn func-
ziunal, mabain era sco disciplina dals 
arts figurativs. Sia concepziun suttastat 
a determinantas sco la furma economica, 
l’ambient geografic e geologic, la structu-
ra sociala, la tradiziun culturala, aspects 
subjectivs (predilecziuns persunalas dal 
constructur resp. da l’incumbensader), 
concepziuns ideologicas sco era influen-
zas exteriuras. Tenor lur funcziun distin-
guan ins l’architectura sacrala da quella 
profana (construcziuns da defensiun, 
chasas d’abitar, edifizis da l’administrazi-
un).

Architectura dal temp medieval 
tempriv e temp autmedieval

Las baselgias dal temp medieval tempriv, 
attestadas da l’archeologia (Aschera, Gre-
pault/Trun), avevan dimensiuns mode-
stas. Furmas architectonicas monumen-
talas èn sa manifestadas a partir dal temp 
carolingic ed han sviluppà plans orizon-
tals tipics per la regiun (apsidas circum-
dadas da mirs rectangulars, salas cun pli-
ras apsidas). Clutgers n’èn betg docu-
mentads avant il 11avel u 12avel tschien-
taner. Da quel temp ha remplazzà l’apsi-
da unica mez radunda las furmas pli veg-
lias da plans orizontals. En Rezia existi-
van be singulas baselgias a pliras navs 
(tranter auter la catedrala a Cuira). A par-
tir da ca. l’onn 1300 han furmas goticas 
substituì successivamain ils elements sti-
listics caracteristics per la romanica. 

Las noziuns stilisticas da romanica e 
gotica n’èn dentant betg senz’auter ap-
plitgablas a l’architectura profana medie-
vala che s’exprima en il caracter rinforzà 
e represchentativ dals numerus chastels-
fortezza. La construcziun da chastels è sa 
sviluppada en il Grischun da las tradizi-
uns da l’istorgia tempriva ed è s’orienta-
da en il 11avel e 12avel tschientaner a las 
tendenzas europeicas da realisar edifizis 
monumentals. Ils elements dominants 
eran il mir da tschinta, la tur principala 
ed il mir da defensiun. Particularitads re-
giunalas èn resortidas da l’adattament al 
terren, ma era d’influenzas da l’exteriur 
(Marschlins, Sta. Maria en Calanca). 
Cun intginas excepziuns (chastè da Me-
socco) è l’epoca da la construcziun da 
chastels ida a fin en il Grischun en il 
14avel tschientaner. Werner Meyer

Chastels (periodas da construcziun)
En l’emprima perioda da la construcziun 
da chastels en il Grischun (10avel tschien-
taner – ca. 1150) han ins mantegnì il vegl 
plan orizontal: in mir da tschinta oval 
cun ina construcziun interna divergenta. 
Alura han ins agiuntà in edifizi principal 

central. Ils edifizis da crap e da lain ave-
van il pli savens dus u trais plauns ed eran 
circumdads d’in mir pli flaivel. L’unic 
cub cumplex che datescha dal 1100 è la 
tur principala da Munt S. Gion (Reziòl-
ta)/Seglias.

Enturn la mesadad dal 12avel tschien-
taner han ils chastels subì ina transfurma-
ziun marcanta: il perfecziunament da la 
tecnica d’assedi, la superbia da l’aristo-
crazia e la predilecziun per simbols visi-
bels han manà a la construcziun da mirs 
pli auts e pli lartgs e qua tras ad edifizis 
pli massivs. Ils mirs da las turs vegnivan 
fatgs cun quaders stgalprads (Bossenqua-
der), ils roms da las portas e da las fanes-
tras cun craps da tuf. Gia l’autezza extra-
ordinaria fa da la tur l’element dominant 
dals chastels. L’abitar era daventà pli con-
fortabel: l’auariel, las tualettas, las fuainas 
ed ils chamins eran vegnids modernisads.

A la sava dal 13avel/14avel tschienta-
ner è stagnada la construcziun da chastels 
en il Grischun. Ils davos cumplexs novs 
èn vegnids construids pauc suenter il 
1300. En il 13avel tschientaner e surtut 
durant il 14avel–16avel tschientaner han 
ins construì en differentas culegnas nu-
merusas turs d’abitar, en las qualas abita-
van ussa era ils purs pli bainstants. A Zu-
oz per exempel datti ina dunsaina da ta-
las turs. En il 14avel e 15avel tschienta-
ner han ins senza dubi anc renovà ed am-
plifitgà intgins chastels; ina gronda part 
han ins dentant puspè bandunà, per ex-

empel Riòlta Bassa/Cazas, Ober-Tag-
stein/Tusaun, Crest Val Casti (Schied-
berg)/Sagogn e.a. en il 14avel tschienta-
ner. L’abandun da blers chastels na sa la-
scha gnanc datar, essend ch’ins ha per-
scrutà archeologicamain mo ina pitschna 
part dals cumplexs fortifitgads. Il chastè 
da Mesocco è vegnì amplifitgà e fortifi-
tgà anc en il 15avel tschientaner per ren-
der el resistent a l’artigliaria. Dal temp 
modern tempriv dateschan numerus edi-
fizis che sumeglian chastels e che fan die-
ver dals elements da las fortificaziuns en 
in senn puramain decorativ (per exempel 
il chastè da Lantsch Sut, 1544–48). Il 
1635 – durant ils Scumbigls grischuns – 
è vegnida construida a Susch la fortezza 
da Chaschinas, ina varianta irregulara 
dals cumplexs fortifitgads construids en 
furma da staila a l’entschatta dal temp 
modern. Urs Clavadetscher

Architectura dal 
14avel fin il 18avel tschientaner

Las plaivs ch’èn sa constituidas a partir 
dal 1450 fin a la refurmaziun han inizià 
in’activitad intensiva en il sectur da cons-
trucziun da baselgias, oravant tut sut la 
direcziun d’architects dal territori germa-
nofon. A medem temp èn vegnidas in-
cumbensadas ufficinas da la Germania 
dal Sid (p.ex. quellas dad Ivo Strigel e da 
Jakob Russ) da crear altars cun alas en il 
stil gotic tardiv. Fin lunsch viaden il 
17avel tschientaner mussan bleras ovras 

anc elements stilistics da la gotica tardi-
va. La cuntrarefurma ha promovì en re-
giuns catolicas ina nova unda en la cons-
trucziun d’edifizis sacrals. Ils elements 
formals da l’architectura e da la stuccatu-
ra èn vegnids influenzads dal sid tras ils 
chaputschins. Architects grischuns, tran-
ter ils quals ils maisters dal Mesauc, han 
influenzà decisivamain il svilup da l’ar-
chitectura barocca en la Germania dal 
Sid, en l’Austria ed en las regiuns vischi-
nas, per exempel Giovanni Albertalli.

Las chasas purilas e patrizianas dal 
Grischun eran – tut tenor la regiun – da 
lain (p.ex. la chasa gualsra) u da crap. Fin 
en il temp autmedieval vegniva preferida 
la chasa monovalenta: las chombras, la 
chaminada e la chascharia sa chattavan 
en differentas chasas. En l’Engiadina ed 
en il Grischun Central era la chasa d’ab-
itar colliada cun la stalla ed il clavà. A par-
tir dal 1500 caracterisescha il sgrafit la ti-
pica chasa engiadinaisa cun duas portas 
e las chasas en las valladas vischinas dal 
sid. En l’Engiadina ha la tecnica dal sgra-
fit cuntanschì ses zenit en la segunda me-
sadad dal 17avel tschientaner.

Marc Antoni Nay

Giovanni Albertalli
* ca. 1575–80 a Roveredo u Eichstätt 
(Baviera), † ca. 1657, probablamain a 
Bratislava, catolic, da Roveredo. Figl da 
Pietro, miradur. ∞ 1) Johanna nata NN, 
2) 1631 Margaretha nata Chorolanza. 
Scolaziun artisanala per part tras ses bab 
e probablamain tar Gilg Vältin/Iulio Va-
lentini. Architect da la curt a Dillingen 
ed Eichstätt (omadus Baviera) 1610, 
constructur da baselgias renumadas, 
tranter auter a Haunsheim, Dillingen, 
Eichstätt e Puntina. Albertalli è stà in 
precursur dal stil baroc tempriv ed ha in-
fluenzà il maletg da la citad da Dillingen 
cun numerus edifizis. La Studienkirche a 
Dillingen è daventada sco ina da las em-
primas baselgias cun colonnas da paraid 
dal temp baroc tempriv in prototip ch’è 
sa sviluppà pli tard a l’uschenumnà sche-
ma dal Vorarlberg. Max Pfister

Chasa da purs
La chasa da purs furma l’edifizi central 
dal bain puril cun ses edifizis economics. 
Ensemen cun la curt circumdada d’in 
mir u d’ina saiv e cun las parts cultivadas 
en la champagna ed en il guaud resulta 
in’unitad economica tenor dretg. Ils dif-
ferents materials da construcziun a dis-
posiziun al lieu han influenzà il stil archi-
tectonic. Disposiziuns giuridicas (dretg 
d’ierta, dretg da construcziun, dretg 
communal), ma era influenzas culturalas 

sco la religiun, il status social u las tradi-
ziuns sa manifesteschan en la construczi-
un ed en la parita da la chasa da purs. La 
chasa e la stalla eran savens separadas ina 
da l’autra e construidas cun travs (Sursel-
va, Partenz, Valragn). Per quai che regu-
arda il stil architectonic e la repartiziun 
da las localitads n’è la construcziun cun 
travs alpina betg sa midada essenzialmain 
dapi la fin dal 12avel tschientaner fin via-
den la segunda mesadad dal 19avel 
tschientaner. Las cuschinas disponivan 
oriundamain da fuainas avertas senza 
chamin. En la champagna èn ellas vegni-
das equipadas en general pir tard cun 
chamins (17avel tschientaner, en regiuns 
pli paupras perfin pir en la segunda me-
sadad dal 19avel tschientaner) e las fuai-
nas avertas èn vegnidas remplazzadas cun 
plattas serradas. La stiva stgaudada cun 
ina pigna (il pli giuven element) cumpa-
ra quasi en tut las chasas da purs al nord 
da las Alps ed en las vals alpinas internas 
(svilup terminà per exempel en l’Engia-
dina gia avant il 1500). Il pli tard a par-
tir dal 14avel tschientaner vegniva stgau-
dà – tut tenor la regiun – cun la pigna da 
crappa rutta cuvrida d’arschiglia, cun la 
pigna-scalegl u cun la pigna da maiolica. 

En il 17avel tschientaner, suenter las 
devastaziuns en consequenza dals Scum-
bigls grischuns, han ins reconstruì las 
chasas da purs engiadinaisas solitamain 
en crap, per part cun travs miradas en. 
Caracteristic per quellas «chasas engiadi-
naisas» è la construcziun massiva en crap 
cun paraids ornadas (sgrafits, pseudos-
grafits, inscripziuns e grisaglias) e cun fa-
nestras a dratguir. Quest tip è derasà era 
en regiuns cunfinantas: en la Val Müstair, 
il Samignun, la Bergiaglia, la Val d’Alvra 

ed en Surses, nua ch’ellas vegnan accum-
pagnadas da chasas da crap e da lain d’au-
tra provegnientscha. En la chasa da purs 
engiadinaisa multifuncziunala permette-
va il suler (in lartg passadi) da passar cun 
chargias fain tras la part abitada en il bar-
gun (clavà) annex. Il suler dat access a la 
stiva, a la chadafieu ed a la chaminada. 
Las stallas, il tschaler ed il ladimer sa 
chattan al plaun sutterran. Influenzas dal 
sid sa manifesteschan en las regiuns da 
transit, per exempel en la Tumleastga ed 
en la Val Schons e natiralmain en las val-
ladas talianas dal Grischun. In agen tip 
da «chasa gualsra» n’exista betg: tut ils 
elements vegnivan applitgads en il Gri-
schun gia avant l’immigraziun dals Gu-
alsers. Adolf Collenberg 

La baselgia a trais apsidas da Mistail deriva dal temp carolingic (ca. 800). SO 

Ruina dal chastè da Sasmunt (Steinsberg) ad Ardez. FOTO F. HOFMANN 

Balcun tort a Guarda. FOTO CLAUDIA HULDI / PIXELIO

Ils emprims fotografs en il Grischun: cuntradas, 
purtrets e documentaziuns istoric-culturalas

� Il svilup da la fotografia en Svizra è
vegnì marcà fermamain da las Alps,
surtut dal Grischun situà en las Alps
Centralas. L’avertura scientifica e tu
ristica da las regiuns alpinas ha cu
menzà a sa sviluppar, sco la fotografia,
en il 19avel tschientaner ed ha sveglià
la percepziun da la Svizra a l’intern ed
extern dal pajais.  La fotografias da
cuntradas da Romedo Guler (1836–
1909) dal 1855 èn probablamain las pli
temprivas dal Grischun. Ils emprims
ch’han fotografà las muntognas èn stads
viagiaturs innovativs, perscrutaders ed
alpinists da l’exteriur, sco Jules Beck
(1825–1904) e Vittorio Sella (1859–
1943). Pir pli tard è la fotografia vegni
da commerzialisada, l’emprim puspè
tras esters sco il Brit William England
(1816–96) ed il Tudestg Giorgio Som
mer (1834–1914). L’Alsazian Adolphe
Braun (1812–77) ha offert cun grond
success sias fotografias en catalogs da
vendita. Fotografs e firmas da la Svizra,
domiciliadas ordaifer il Grischun, han
provedì era il martgà, per exempel Augu
ste Garcin (activ fin il 1864) e Georges
Charnaux (1864–1939) a Genevra, Jo
hann Anton Gabler (1833–88) ad Inter
laken u Traugott Richard, Photoglob
(1889 fin oz), ils frars Wehrli (1897–
1924) e Jean Gaberell (1887–1949), eta
blids en la regiun da Turitg.

Ulteriurs fotografs han alura avert af
fars en il Grischun ed han producì, ultra 
dals purtrets usitads realisads en il studio, 
era fotografias da cuntradas. Il 1863 ha 
avert per exempel Alexander Flury 
(1825–1901, da Saas) ses studio da foto
grafia a Puntraschigna. El ha promovì sco 
alpinist il turissem cun sias impressiuns 
da las muntognas. Romedo Guler 
(1836–1909, da Claustra) aveva studios 
a Tavau, Cuira, San Murezzan e Turitg. 
Auters possessurs da studios eran Felix 
Huonder (1886–1960, da Mustér), An
na Friedel, Andreas Pedrett (1892–1977, 
a San Murezzan), Emil Meerkämper 
(1877–1948), Otto Furter (a Tavau), Ju
les Geiger (1898–1987, a Flem) e Lisa 
Gensetter (* 1925, da Tavau).

La percepziun da las Alps grischunas 
è vegnida influenzada dal stil individual 
d’intgins fotografs, sco per exempel 
Christian Meisser (1863–1929) e Do
menic Mischol (1873–1934, ad Asche
ra). Albert Steiner a San Murezzan 
(1877–1965) ha gì grond success cun sias 
fotografias da l’Engiadina. Actualmain 
transmettan Guido Baselgia (* 1953), 
Lucia Degonda (* 1955) e Florio Puen
ter (* 1964) atgnas impressiuns en ma
letgs fascinants.

Sco dapertut en Svizra ha il purtret fo
tografic substituì en ils onns 1860 il pur
tret malegià era en il Grischun. Johann 
Israel Darms, Emil Ohlenschlager 
(1858) e Gebhard Gisinger (1859) han 
cumenzà a realisar tals gia vers la fin dals 
onns 1850. Els sa chapivan anc sco «pic
turs e fotografs». Cun l’ir dal temp è s’eta
blida la professiun dal fotograf. Intgins 
dals fotografs curunads da success han 
fundà atgnas interpresas ch’han existì vi
navant era suenter lur mort, per exempel 
Romedo Guler, Carl Anton Lang (1851–
1911), Lienhard & Salzborn, Johann 
Feuerstein e Ludwig Heinze (1876–
1951). Ils successurs han surpiglià quests 
affars per part ensemen cun l’archiv. Au
ters fotografs han documentà il svilup 
tecnic, sco Anton Rudolf Reinhardt 
(1866–1919, Cuira) la construcziun da 
la Viafier da l’Alvra, Ernst Brunner 
(1901–1976), Emil Brunner (1908–
1995) e Jakob Tuggener (1904–1988) la 
vita e la cultura en il Grischun. Ina part 
impurtanta a l’istorgia da la fotografia dal 
Grischun han contribuì era amaturs en
gaschads sco Rudolf Zinggeler (1864–
1954), Walram Derichsweiler, Paul 
Scheuermeier, Richard Weiss, Elizabeth 
Main (1861–1934), Anton von Rydzew

ski ed artists renumads sco Ernst Ludwig 
Kirchner e Giovanni Segantini. Las nu
merusas fotografias privatas èn medema
main ina funtauna impurtanta davart 
l’istorgia da la fotografia e dal Grischun.

Ricabeth Steiger

Johann Israel Darms
* 2 d’avust 1808 a Triest, † 27 d’october 
1887 a Cuira, da Flond e Cuira. Figl da 
Christian Johann, maister da master
gnanza, e da Catharina nata Loretz. ∞ 
Clara Sidonia nata Juvenal. Scola chan
tunala a Cuira. Enturn il 1827 viveva la 
famiglia Darms puspè a Triest, nua ch’el
la manava in café. Studis a Minca, Vanie
scha e Vienna. Suenter la mort da ses frar 
ha Darms manà la fatschenta da famiglia, 
sa deditgond dasperas a la pictura. A la 
fin dals onns 1840 è el turnà a Cuira, nua 
ch’el ha avert in atelier da fotograf. 
Darms è stà chapitani en la reserva gri
schuna e cusseglier da la citad da Cuira. 
Da si’ovra artistica san ins mo pauc. At
testads èn maletgs da gener cun motivs 
da la Dalmazia e da la Stiria. Il 1857 ha 
el obtegnì da l’Exposiziun da mastergn e 
commerzi a Berna la medaglia da bronz 
per ses ciclus da maletgs da gener e da 
picturas. Leza Dosch

Anton von Rydzewski
* 20 da fanadur 1836 a Varsovia, † 24 
d’avust 1913 a Dresden. Figl dal general 
Nikolaj e da Rosa nata von Schweder. 
Giurist, minister da las finanzas a Son Pe
tersburg. Domicilià a Dresden a partir 

dal 1885. Suenter l’ascensiun dal Mont 
Blanc il 1886, è Rydzewski daventà in al
pinist passiunà. Dal 1891–1900 ha el in
terprendì numerusas primascensiuns en 
Bergiaglia sut la guida da Christian Klu
cker e da l’Ampezzan Mansueto Barba
ria. Durant quel temp è el stà, grazia a 
sias reportaschas en gasettas e periodicas 
dal Club alpin svizzer e.a., il propagan
dist il pli impurtant da la Bergiaglia. 
Commember d’onur da la secziun Ber
giaglia dal Club alpin svizzer (1908), a la 
quala el ha testamentà ca. 2000 fotogra
fias da muntognas, glatschers, abitadis ed 
abitants da la Bergiaglia; da quellas han 
ins chattà fin oz mo var 400.

Adolf Collenberg

Johann Feuerstein
* 30 da schaner 1871 a Scuol, † 12 
d’avust 1945 a Scuol, refurmà, da Fulde
ra. Figl dad Anton, pur, e dad Anna nata 
Erni, da Fuldera. ∞ Colomba Feuerstein, 
figlia da Menn, pur. Emprendissadi da 
fotograf a Puntraschigna tar Alexander 
Flury. Il 1898 ha el inizià si’activitad pro
fessiunala a Scuol, nua ch’el ha avert in 
simpel atelier da fotografia. Diplom da 
maister a Minca 1908, avertura d’in affar 
da fotografia a Scuol 1912. Stretga collia
ziun cun il Parc Naziunal Svizzer (inau
gurà il 1914), las cuntradas dal qual èn 
daventadas il center da la lavur fotografi
ca da Feuerstein. Ina chasa cun alloschi, 
gestida da sia dunna a Scharl a partir dal 
1936, è daventada il lieu d’inscunter dals 
amis dal Parc Naziunal Svizzer. Feuer

stein ha documentà la construcziun da la 
Viafier retica sco era las grondas catastro
fas natiralas en la regiun (lavinas, incen
dis da vischnancas) ed ha realisà serias da 
fotografias per las firmas Bally e Maggi; 
daspera ha el lavurà per la societad da 
traffic da Scuol. Sylvia Bärtschi-Baumann

Walram Derichsweiler
* 1872 (Wilhelm Walram) a Cologna, † 
9 da mars 1936 a Turitg, catolic, da Co
logna, natiralisà a Turitg. ∞ NN. Enturn 
il 1900 è Derichsweiler sa domicilià a Tu
ritg, nua ch’el ha lavurà sco inschigner da 
patentas en ina chanzlia d’advocats. Al
pinist passiunà. Commember da la sec
ziun turitgaisa Uto dal Club alpin svizzer 
(1906) e da la secziun Piz Terri a partir 
dal 1911 (president 1925–31). La con
strucziun da la chamona Terri è princi
palmain si’ovra. L’amatur dal Grischun 
(oravant tut da la Surselva) ha relaschà 
var 1800 dias e numerusas scrittiras da
vart la geografia, l’etnografia e l’istorgia 
surtut da la Surselva. Adolf Collenberg

Paul Scheuermeier
* 25 da settember 1888 a Wintertur, † 13 
d’avust 1973 a Berna, refurmà, da Win
tertur (1902). Figl da Johann Robert, 
cartograf, e da Julie nata Täuber. ∞ Nel
lie nata Nicolet, dr. fil. Gimnasi a Win
tertur, magister primar, alura secundar a 
Tösstal/ZH. Studi da romanistica a par
tir dal 1913, dr. fil. («Einige Bezeichnun
gen für den Begriff Höhle in den roma
nischen Alpendialekten [...]», 1920), sil

suenter magister gimnasial a Berna. Par
ticipà, ensemen cun Jakob Jud e Karl Ja
berg, en moda decisiva a las registraziuns 
per il «Sprach und Sachatlas Italiens und 
der Südschweiz» (1919–25) ed autur da 
«Bauernwerk in Italien, der italienischen 
und rätoromanischen Schweiz» (2 toms, 
1943 e 1956; talian 1980). Commember 
da la Cumissiun filologica dal Dicziuna
ri Rumantsch Grischun november 
1942–68 (president 1952–63). Perit da 
la Lia Rumantscha («Gutachten über die 
Acziun Sutselva Rumàntscha», 1948; 
«Gutachten DeDa», 1959) e publicist 
engaschà per la lingua e cultura ruman
tscha (oravant tut en la gasetta bernaisa 
«Der Bund»). Dr. h.c. da l’Universitad da 
Berna 1964. Adolf Collenberg

Otto Furter
* 20 d’avust 1905 a Son Gagl, † 4 da de
cember 1998 a Tavau, refurmà, da Stau
fen/AG. Figl da Jakob, dissegnader da 
retgams. Emprendissadi da commerzi, 
perfecziunament a Paris, alura fotograf 
en l’atelier dad Emil Meerkämper a Ta
vau. Ses exempel e mentur era Albert 
Steiner. Il 1943 ha Furter avert in affar da 
fotografia a Tavau e fundà ina chasa edi
tura per cartas illustradas. El preferiva 
surtut ils panoramas, ils purtrets e la pre
schentaziun da la lavur agricula. Cun ses 
chalendaris e sias reportaschas fotografi
cas ha el sveglià l’interess e la chapien
tscha da la publicitad per la necessitad da 
proteger e sviluppar il territori alpin sviz
zer e gidar las vischnancas da muntogna. 
Furter vegn considerà sco in dals pli 
gronds spezialists da la fotografia en alv e 
nair dal Grischun. Sias fotografias èn 
cumparidas en numerus cudeschs illu
strads (tranter auter davart la Bergiaglia 
e la Val Müstair). Peter Bollier

Richard Weiss
* 9 da november 1907 a Stuttgart, † 29
da fanadur 1962 a Russo/TI, refurmà,
da Mettmenstetten/ZH. Figl da Ri
chard Friedrich, cuschinier, e da Bertha
nata Kupper. ∞ Liselotte nata Steinbrü
chel. Studis da germanistica ed istorgia
a Turitg, Heidelberg e Paris 1927–33,
dr. fil. 1933 («Das Alpenerlebnis in der
deutschen Literatur des 18. Jahrhun
derts»). Il project monumental «Atlas
der schweizerischen Volkskunde» (1950
– 89), realisà a partir dals onns 1935 en
semen cun Paul Geiger e «Das Alpwesen
Graubündens» (abilitaziun, 1941) han
avert al perscrutader la via a l’etnologia
folcloristica. L’Universitad da Turitg ha
elegì Weiss il 1945 sco emprim profes
ser d’etnologia en uffizi cumplain, quai
ch’el ha quittà il 1946 cun ina nova
«Volkskunde der Schweiz»: in’ovra epo
cala ch’è s’avischinada al canon tradiziu
nal da la folcloristica d’ina optica func
ziunalistica, stabilind qua tras in nov
standard era sin il champ internaziunal.
Ses resultats èn vegnids consolidads en
numerusas contribuziuns tematicamain
fitg variadas sco era en il cudesch «Häu
ser und Landschaften» (1959) e docu
menteschan il passadi ad ina scienza dal
preschent e da l’integraziun correlada
cun la tradiziun e la cuminanza, lunsch
davent d’ina enconuschientscha da la
patria (banala) e d’ina veneraziun dals
relicts. Ueli Gyr

Ina da las pli ve
glias fotografias 
dal Grischun che 
sa lascha datar 
precisamain: Erec
ziun da la Punt 
Russein tranter 
Sumvitg e Mustér 
l’onn 1857.

Focus tematic «fotografias» cuntegnì en la versiun stampada dal LIR.

Architectura e cultura da bajegiar dal Grischun
Part 2: Il «lung» 19avel tschientaner

� En il 19avel tschientaner ha gì lieu ina
spezialisaziun dals mastergns da con
strucziun. I predominava l’inschigneria
che disponiva cun Richard La Nicca d’in
represchentant profilà. Incumbensas sin
il champ da la construcziun auta èn ve
gnidas attribuidas suenter il 1850 pli e pli
ad impressaris ed architects sco Johan
nes Ludwig, Alexander Kuoni (1842–88),
Nicolaus Hartmann senior e Gaudenz
Issler (1853–1942). Giovanni Sottovia da
Vicenza, ch’ha operà en il 19avel tschien
taner en las vals dal sid ed en l’Engiadi
na, è vegnì da l’exteriur (Vicenza). L’ar
chitectura dal 19avel tschientaner è marca
da stilisticamain dal classicissem. Cun la
cultivaziun da l’ornament sa distinguevan
ils architects dal classicissem sober dals in
schigners. Parallelamain chatt’ins, en me
sira pli reducida, construcziuns en il stil dal
biedermeier, en il stil neorenaschimental
ed en il stil svizzer en lain. Numericamain
modestas èn restadas las contribuziuns en
stil neogotic, neobaroc e neoromanic. Da
rar e surtut en interiurs sa manifestescha
enturn la midada dal 19avel al 20avel
tschientaner il stil floreal.

In veritabel boom da construcziun ha
provocà il progress da la conjunctura dals
onns avant l’Emprima Guerra mundiala
(che vegnan savens attribuids en l’istorio
grafia al «lung» 19avel tschientaner). Ar
chitects fitg activs da quel temp èn stads
Otto Schäfer e Martin Risch a Cuira, sco
era Nicolaus Hartmann junior a San Mu
rezzan. A l’entschatta dal tschientaner è
questa fasa da construcziun stada sut l’en
saina da la Societad grischuna per la pro
tecziun da la patria (fundada il 1905).
Si’expressiun architectonica ha quella
chattà en in stil patriotic regiunal ch’ha
surpiglià elements da veglias chasas puri
las e da l’architectura barocca signurila.

Leza Dosch

Johannes Ludwig
 ≈ 19 da november 1815 a Cuira, † 4 da
fanadur 1888 a Cuira, refurmà, dad
Aschera. Figl dad Andreas e da Salome na
ta Nold. ∞ Ursula nata Clement. Cusse
glier da la citad da Cuira. Suenter esser stà
activ sco miradur e lainari, ha Ludwig fatg
l’architect. El vala sco in dals architects ils
pli impurtants dal temp neorenaschimen
tal. Ses capodovras, realisads a Cuira, èn
l’anteriur arsenal (1861–63) che allosche
scha actualmain il Teater da la citad ed il
Cussegl grond, la halla d’equitaziun
(1864; pli tard remisa da la posta), la Vil
la Planta (1874–76; oz Museum d’art dal
Grischun), l’edifizi da stadi e banca
(1877/78; oz Uffizi chantunal da cons
trucziun bassa) e la caserna (1880–87).
Ludwig è stà participà en maniera decisi
va a la reconstrucziun da la citad da Gla
runa, devastada tras in incendi l’onn
1861. Ulteriuras activitads a Tusaun e Ta
vau sco era en il Partenz ed en l’Engiadi
na. Ludwig ha era elavurà projects per la
construcziun d’edifizis al Lai da Com ed a
Son Gagl. Per la Villa Planta ha el surve
gnì in diplom d’onur a l’occasiun da l’Ex
posiziun mundiala a Paris (1878).

Leza Dosch

Giovanni Sottovia
* ca. 1830/35 a Vicenza. Il 1856 è Sotto
via sa domicilià a Poschiavo, nua ch’el ha
projectà ils enconuschents «Palazzi», ina
retscha da chasas en stil classicistic tardiv
cun elements dal baroc tardiv. Sottovia è
eventualmain era stà participà a la plani
saziun da l’Albergo Bagni a Le Prese
(1857). Il 1860–71 ha el dirigì la renova
ziun dals bogns da Buorm. Il 1869 è el sa
domicilià en l’Engiadina. Tranter il 1876
ed il 1882 ha Sottovia lavurà en Bergiaglia
(Hotel Bregaglia a Promontogno, 1877).

Adolf Collenberg

Societad grischuna dals
inschigners ed architects

Fundada il 1877 a Cuira sco secziun da
l’Uniun svizra d’inschigners ed architects

(emprim president: Simeon Bavier). La
Societad grischuna dals inschigners ed ar
chitects cumpigliava oriundamain in
schigners ed architects absolvents d’ina
scola auta u d’in tecnicum ed activs en la
regiun Grischun – Val dal Rain Songa
gliaisa – Principadi dal Liechtenstein. El
la cumpiglia actualmain firmas e singuls,
associads e partenaris cun in studi da sco
la auta u d’ina scola tecnica terminada en
las spartas construcziun, tecnica ed am
bient. Il 1977 quintava la Societad gri
schuna dals inschigners ed architects en
total 225 commembers, il 2003 450.

Adolf Collenberg

Edifizis da turissem
Ils edifizis da turissem consistan per gron
da part da pensiuns, hotels, chasas da va
canzas, chamonas, pendicularas e teleferi
cas sco era d’implants da sport e pas
satemp. Il sectur turistic ha era influenzà
fermamain la construcziun da vias e via
fiers. Il grandhotel, l’edifizi emblematic da
la belle époque, è sa sviluppà da la tradi
ziun da las chasas da bogns e dals hotels da
cura. Fin en il tranterguerras visitavan ils
giasts Tavau en emprima lingia pervia da
las curas climaticas medicinalas. Il svilup
d’in turissem da temp liber e da diverti
ment ha rinforzà la tendenza da construir
ordaifer ils vitgs serrads hotels adina pli
gronds cun salas luxuriusas ed ina vista en
la cuntrada. Exempels d’edifizis da l’isto
rissem èn l’Hotel Palace (1882–84) da Ju
les Rau a Malögia e l’Hotel Palace (1892–
96) da Chiodera&Tschudy a San Murez
zan. Al stil floreal è d’attribuir l’interiur da
l’Hotel Waldhaus (1906–08) da Karl Kol
ler a Segl. Dal stil regiunal dattan perditga
l’Hotel La Margna (1906–07) da Nico
laus Hartmann ed il Suvretta House
(1911–12) da Karl Koller a San Murez
zan. In implant da sport d’impurtanza per
l’istorgia da l’architectura dal tranterguer
ras era l’edifizi per sport sin glatsch da Ru
dolf Gaberel a Tavau, construì il 1934 e
destruì il 1991 tras in incendi. Dal boom
da construcziun architectonicamain pauc
ambiziunà dal temp suenter la Segunda
Guerra mundiala sa differenzieschan las
chasas da vacanzas da Rudolf Olgiati.

Leza Dosch

Nicolaus Hartmann
* 4 da november 1838 a Cuira, † 16 da
fanadur 1903 a San Murezzan, refurmà,
dad Aschera. Figl da Nicolaus, maister
scrinari, e da Magdalena nata Braun, da

Cuira. ∞ 1869 Carolina nata Meisser, da
Tavau. Scola elementara a Cuira e Glion,
emprendissadi da miradur e da scrinari a
Cuira, furmaziun supplementara en la
Scola da dissegnar a Basilea ed a la Haar
mann’sche Baugewerkschule a Holzmin
den sper Hannover. Hartmann ha conce
pì ils projects da reconstrucziun da las
vischnancas da Sievgia (1863) e da Lavin
(1870–73) ch’eran vegnidas destruidas
d’incendis. Il 1872 è el sa stabilì a San
Murezzan ed è daventà il piunier da la
construcziun d’hotels en l’Engiadina. Sias
ovras, tranter las qualas figureschan ils ho
tels Victoria (1875) e Du Lac (1875), la
baselgia franzosa (1877) e quella catolica
(1886) a San Murezzan Bagn sco era
l’Hotel Waldhaus (1897) a Vulpera, èn
caracterisadas d’in stil istoricistic e dispo
nan per part da fatschadas cun ritgas de
coraziuns en la tecnica da sgrafit.

Isabelle Rucki

Protecziun da la patria grischuna
Organisaziun fundada il 1905 sut il num
Lia grischuna per la protecziun da la pa
tria (LGPP, fin il 1978) cun l’intent da
crear, restaurar e mantegnair bains cultu
rals indigens e da promover qua tras il
bainstar general sco era da rinforzar l’iden
tificaziun da l’uman cun sia cuminanza e
l’engaschament per quella. La tecnisaziun
dal 19avel tschientaner aveva effectuà en
il Grischun la construcziun da vias e via
fiers sco era l’avertura turistica e l’electrifi
caziun. Ils iniziants da la protecziun da la
patria, ils architects Otto Schäfer e Nico
laus Hartmann (jun.), il pictur artist
Christian Conradin, il giurist Anton
Meuli, il plevon e publicist Benedikt
Hartmann (durant blers onns portavusch
da quella) ed auters èn s’engaschads per la
restauraziun d’edifizis sacrals e profans,
han cumbattì cunter la disfiguraziun da
las fatschas dals vitgs e cunter l’exporta
ziun da bains culturals ed han infurmà la
populaziun davart ina buna architectura
sco era in art ed ina cultura autentica. Las
veglias staziuns e punts da la Viafier retica
manifesteschan en maniera exemplarica
lur intents. En ils onns 1960 han l’Uffizi
chantunal dals monuments istorics ed ils
uffizis per la protecziun da la cuntrada e la
protecziun da la natira surpiglià numeru
sas incumbensas da la protecziun da la pa
tria. Dentant ha la Lia grischuna per la
protecziun da la patria intensivà en ils
onns 1980 il cumbat cunter la demoliziun
d’edifizis impurtants e la disfiguraziun da

l’ambient construì. Sco piuniera sin plaun
svizzer ha ella cumenzà a s’engaschar per
ina buna integraziun dals novs edifizis en
ambients tradiziunals. Da quel engascha
ment è resultada la «Distincziun d’archi
tectura en il Grischun» che premiescha
dapi il 1987 regularmain proprietaris da
chasas ch’han construì novs edifizis archi
tectonicamain exemplarics. La Protecziun
da la patria svizra ha distinguì ils suan
dants lieus grischuns bain mantegnids
cun il Premi Wakker: Guarda (1975),
Spleia (1995), Vrin (1998), Fläsch (2010)
e Val Bregaglia (2015).

Rita Cathomas-Bearth

Otto Schäfer
* 27 da december 1879 a Son Gagl, † 14
da november 1953 a Cuira, refurmà, dad
Aarau. Figl dad Otto Johann Friedrich,
cassier e posteriur directur da la Banca
Chantunala Grischuna a Cuira, e da Su
sanna Mathilde Luise nata Pfister, da
Trachselwald/BE. ∞ 1) 1906 Rosina nata
Tognoni, da Bever, 2) 1926 Maria nata
Tugnum, da Bever. Suenter la matura a
Cuira studi d’architectura a la Scola poli
tecnica federala a Turitg, diplom 1901,
alura entrada en il biro d’architectura da
Nicolaus Hartmann & Cie a San Murez
zan. Collavuraziun cun Emil Sulser en
turn il 1906. Ensemen cun Martin Risch
ha el fundà il biro d’architectura Schäfer
& Risch a Cuira (1907) che construiva,
sper edifizis privats, tranter auter era sco
las (Quader a Cuira 1913–14, Institut Ot
alpin per mattas a Ftan 1914–16), ospitals
(Ospital da la Crusch 1910–11) e basel
gias (baselgia catolica e chasa da pravenda
a Landquart 1907–08). Schäfer & Risch
eran, sper Nicolaus Hartmann junior, ils
architects ils pli occupads da lur temp en
il Grischun ed èn, ensemen cun quel, ils
represchentants principals dal heimatstil
(1910–11 Banca chantunala grischuna,
Cuira). Confundatur (1905) e president
da l’Uniun grischuna per la protecziun da
la patria 1918–30. Leza Dosch

Nicolaus Hartmann
* 2 da matg 1880 a San Murezzan, † 17 da
fanadur 1956 a San Murezzan, refurmà,
da San Murezzan ed Aschera. Figl da Ni
colaus. ∞ 1) 1906 Augusta nata Cavegn,
da Glion e Bever, 2) 1936 Bertel nata
Wolf. Scola primara a San Murezzan, Sco
la industriala a Losanna 1897–1900, Sco
la politecnica a Stuttgart (tar prof. Theo
dor Fischer) 1900–03. Il 1903 ha Hart

mann surpiglià il biro d’architectura e l’in
terpresa da construcziun da ses bab a San
Murezzan. Confundatur da la secziun gri
schuna da la Protecziun da la patria (1905)
ed in dals promoturs ils pli impurtants da
quest moviment en il Grischun. Cun il
Museum Engiadinais a San Murezzan
(1905) ha el realisà la replica d’ina chasa
engiadinaisa tradiziunala. El ha applitgà
las tipicas furmas architectonicas da la tra
diziun engiadinaisa era en ils hotels La
Margna (1906–07) a San Murezzan ed
Alpenrose (1905–08) a Segl Maria. Per il
Museum Segantini (1908) a San Murez
zan e per l’edifizi administrativ da la Via
fier retica (1907–10) a Cuira ha Hart
mann recurrì ad ina lingua formala mo
numentalisanta e caracterisada da la sim
metria dals elements. Ultra da projects
singuls è Hartmann era s’occupà da du
mondas da planisaziun urbanistica (con
currenza per la projectaziun urbanistica da
Samedan 1914; project preliminar per ina
refurma agrara a San Murezzan 1915; pro
ject da reconstrucziun da la vischnanca da
Sent, destruida d’in incendi il 1921).
L’impurtanza da Hartmann consista en sia
revitalisaziun da la qualitad da la lavur ar
tisanala ed en l’applicaziun da las furmas
e dals materials da construcziun da la re
giun; el è stà fidaivel l’entira vita ad ina lin
gua architectonica colliada a la tradiziun.
Dal 1927 fin il 1942 ha el fatg part dal
Cussegl da scola svizzer. Isabelle Rucki

Martin Risch
* 15 da matg 1880 a Cuira, † 19 da no
vember 1961 a Zumikon/ZH, da Cuira
e Fläsch. Figl da Peter Heinrich Albert,
urer, e da Katharina nata Christoffel. ∞
1) 1909 Eugenie nata Eicher, 2) 1943 An
na Karolina nata Hertz. Gimnasi a Cuira,
studi d’architectura e da pictura a la
Scol’auta tecnica ed a l’Academia dals arts
figurativs a Minca 1898–1902. Collavu
ratur tar Pfleghard & Haefeli a Turitg
1904–06. Il 1907 ha Risch fundà cun Ot
to Schäfer il biro d’architectura Schäfer &
Risch a Cuira. Domicil a Turitg 1923–24
e collavuraziun cun August Arter. Divers
onns suprastant da la Lia grischuna per la
protecziun da la patria, confundatur da la
Federaziun dals architects svizzers, com
member da la cumissiun federala per la
tgira da monuments (1918–21, 1923–
27) e da la cumissiun federala d’art
(1930–35).

Risch e Schäfer èn stads, ensemen cun
Nicolaus Hartmann il giuven, ils archi
tects ils pli impurtants dal heimatstil gri
schun. A las ovras las pli marcantas da quel
temp, realisadas dal biro Schäfer & Risch,
appartegnan la baselgia catolica a Land
quart (1907–08), la Banca Chantunala
Grischuna (1910–11) e la Chasa da scola
Quader a Cuira (1913–14), il Sanatori Al
tein ad Arosa (1914–16) e l’Institut Ot
alpin per mattas a Ftan (1914–16). En ses
temp a Turitg è Risch daventà enconu
schent tras renovaziuns (chasacumin a
Berna 1940–42). Ulteriurs edifizis projec
tads da Risch èn las baselgias refurmadas
a Landquart (1925) ed a Buchs/SG
(1931–32) sco era la baselgia da S. Paul a
Turitg (1932–34, ensemen cun Arter). Il
1958–59 ha Risch realisà ensemen cun
Walther Sulser sias duas ovras tardivas: la
transfurmaziun da l’arsenal da Cuira en in
edifizi cun il teater da citad e la chasa dal
Cussegl grond e la nova chasa annexa da
l’administraziun chantunala. Leza Dosch

Hotel Rosatsch a Pontresina (1914). In exempel co che las tipicas furmas architectonicas da la tradiziun engiadinaisa èn vegnidas ap
plitgadas era vi dals hotels. FOTO ERICH WESTENDARP/PIXELIO

Firads, perdunanzas e processiuns cun parada
Ils dis da festa religius sco impurtanta part da la pietad populara

� Entaifer il catolicissem èn sa svi-
luppadas numerusas furmas da pietad
populara, surtut en connex cun la ve-
neraziun da Maria, dals anghels e
dals sontgs. Quellas vegnivan per part
pratitgadas a moda individuala u en il
ravugl famigliar; da l’autra vart ha la
pietad populara er dà il colorit local a
las numerusas festas ecclesiasticas
ch’eran savens colliadas cun proces-
siuns pompusas (e che stattan en il
center da questa preschentaziun). Il 
protestantissem, ch’ha dumandà da re
currer pli ferm a la Sontga Scrittira, ha
demussà da l’entschatta ennà ina tenu
ta sceptica envers la pietad populara. En
ina dimensiun pli pitschna èn però er sa
sviluppadas qua furmas d’expressiun fi
gurativas e ritualas ed atgnadads regiu
nalas.

Firads
Dis da festa solitamain da derivanza ec
clesiastica, per part cun ragischs precri
stianas. Durant l’entir temp medieval 
aveva l’uvestg il dretg da fixar ils firads per 
sia diocesa. A la fin dal 10avel tschienta
ner èn las canonisaziuns papalas daven
tadas usanza, permettend a las autoritads 
ecclesiasticas da controllar meglier ils 
cults. Confurm a l’intensitad locala u re
giunala dal cult existivan differents grads 
e furmas da la veneraziun liturgica re
spectivamain populara che gievan da la 
simpla menziun dal sontg fin a proces
siuns e gieus religius. Als sontgs patruns 
vegnivan consecrads chapluttas, basel
gias ed altars.

L’aboliziun dal cult dals sontgs en las 
plaivs refurmadas ha midà radicalmain la 
vita da mintgadi che vegniva determina
da dal chalender liturgic. Il grond dum
ber da festas da sontgs ha incità ils refur
maturs da celebrar mo anc festas funda
das sin il Nov Testament. Ils lieus catolics 
han mantegnì l’emprim la pratica dal 
temp medieval tardiv, els han dentant dà 
dapli paisa als cults existents, oravant tut 
a quels marians. Ina cesura en il chalen
der da festas catolicas ha fatg papa Pius V 
il 1570 cun limitar las festas da sontgs.

En la Veglia Republica procuravan
mandats ecclesiastics, catolics e refur
mads, sco era tschentaments da firads
per ina sanctificaziun severa da la du
mengia e dals firads. Quests mandats
cuntegnevan generalmain admoniziuns
davart il cumportament public e privat
(mandats morals), obligaziuns religiu
sas, scumonds u prescripziuns economi
cas, els variavan dentant per quai che re
guarda la severitad da lur applicaziun e
la puniziun en cas da surpassaments. La
sanctificaziun da las dumengias e dals fi
rads na vegniva dentant betg adina ob
servada, oravant tut betg dals berniers e
dals viturins. Sin appel da las dietas èn
alura intervegnidas las vischnancas a
moda severa. Ils plevons concedivan per
regla dispensaziuns dal repaus da du
mengia, per part en accordanza cun las
autoritads secularas. Ils statuts da l’En
giadin’Ota (anc catolica) dal 1544 fixa
van trenta firads ch’eran da respectar sco
dumengias (firads cumandads); ils sur
passaments ils pli pitschens vegnivan
chastiads cun multas da 20 curunas.
Suenter la refurmaziun èn restads anc
set firads sco era las pregias da la mesem
na u da la gievgia, a las qualas avevan da
far part almain ina persuna per fieu. Il
di da la pregia eri scumandà da lavurar
e dad ir sin via u a l’ustaria avant e du
rant la pregia. En la part refurmada dal
Grischun rumantsch è la noziun da fi
rads sa limitada successivamain als fi
rads suenter il di da s. Steffan, Bavania,
glindesdi da Pasca e Tschuncaisma.

La vischnanca catolicas da Vaz ha 
mantegnì ina trentina da firads fin viaden 
il 20avel tschientaner, autras vischnancas 
catolicas avevan determinà in dumber 
sumegliant u perfin in dumber pli aut da 
firads cumandads (per exempel Anzain
zas), da mez firads (firads levs, per exem

pel ils apostels) e da firads facultativs (dis 
da devoziun). Tujetsch aveva anc intgins 
uschenumnads firads perbon, vul dir dis 
da devoziun per uraziuns spezialas cun
ter catastrofas e per supplitgar la bun
tadaivladad divina. Ils firads avevan ef
fects negativs sin il traffic e sin la lavur en 
las vischnancas e regiuns pariteticas. A 
Domat per exempel vegniva il traffic da 
transit bloccà cun ina chadaina dapi il 
1654. Vischnancas catolicas stuevan ve
gnir sviadas durant ils firads, cas cuntra
ri eran ins sfurzà da spetgar fin il proxim 
lavurdi. Ultra da quai cumplitgavan ils 
differents chalenders (per part en vigur 
fin il 1812) anc la situaziun.

Il 1837 aveva Alois de Latour crititgà 
il grond donn economic chaschunà tras 
il dumber excessiv da firads en regiuns ca
tolicas, provocond qua tras ina critica ve
hementa cunter el. Il 1841 ha alura il pa
pa accordà sin dumonda dal Corpus ca
tolic ina reducziun dals passa 50 firads en 
Surselva.

Ultra dals firads ecclesiastics ha la Die
ta determinà anc il 1832 la terza dumen
gia da settember sco di da rogaziun fede
rala e dapi il 1993 è il prim d’avust (Fe
sta naziunala) in di liber.

Tenor la lescha federala da fabrica dal 
1914 pudevan ils chantuns designar otg 
firads l’onn che valevan sco dumengias. 
Questa regulaziun è vegnida surpigliada 
suenter la Segunda Guerra mundiala en 
la lescha da lavur ed integrada en las re
gulaziuns chantunalas davart ils dis da re
paus. Il 1911 ha papa Pius X reducì rigu
rusamain il dumber da firads e suenter il 
1960/70 han ulteriurs firads pers lur ca
racter generalmain valaivel, per exempel 

il di da s. Giusep (19 da mars) u l’Imma
culata concepziun (8 da december). En
tant ch’ils firads han pers plaunsieu lur 
muntada e lur cuntegn religius, han ora
vant tut ils dis da Pasca, Tschuncaisma e 
Nadal survegnì dapli impurtanza sco fac
turs turistics e commerzials. Ils firads 
pussibiliteschan fins d’emna prolunga
das u vegnan savens utilisads per prender 
in’emna da vacanzas. Adolf Collenberg

Patrocinis
Il term patrocini designescha en la basel
gia catolica la protectura tras in patrun
(per exempel s. Peder u s. Antoni) u ina
patruna (per exempel s. Maria u s. Ga
da), sut la quala vegn messa in’institu
ziun (baselgia, ospital e.a.). Sche basel
gias èn consecradas ad in misteri da la
cardientscha (per exempel a la s. Trini
tad, a la s. Crusch, al Cor da Jesus, al s.
Spiert), celebrescha la plaiv, enstagl dal
patrocini, ina festa titulara. Cun il pa
trun u la patruna ha ina plaiv ina rela
ziun tut speziala, oravant tut sch’in mar
tir u in missiunari cristian tempriv è ve
gnì sepulì en la baselgia respectiva (per
exempel s. Plazi/claustra da Mustér, s.
Flurin/Ramosch). Per autras baselgias
han las plaivs tschernì in patrun ed han
deponì sche pussaivel reliquias (restan
zas) dad el en la baselgia. Da quella pra
tica è naschì l’usit da metter l’edifizi da
la baselgia e da la plaiv sut la protecziun
dad in u da plirs sontgs e da celebrar la
festa annuala dal sontg u da la sontga a
moda particulara – la famusa «perdu
nanza» (dal latin *perdonantia/perdona
re, rumantsch perdunar) –, il pli savens
cun ina processiun.

Il patrocini d’ina baselgia po midar. 
En tscherts temps devi veritabels «sontgs 
da moda», tenor ils quals numerusas ba
selgias èn vegnidas numnadas, per exem
pel Bistgaun en il 16avel tschientaner e 
Maria en il 17avel tschientaner. Ils patro
cinis ils pli derasads en il Grischun èn 
Maria, Anna, Antoni, Gieri, Gion Batti
sta, Luregn, Martin e Bistgaun.

Adolf Collenberg

Confraternitads
Associaziuns da cartents (latin confrater
nitates) renconuschidas da la baselgia per 
la tgira dad ovras pietusas voluntarias ed 
activitads socialas caritativas, attestadas 
en Svizra dapi il 13avel tschientaner. Las 
confraternitads laicas, naschidas en Sviz
ra en il rom da la pietad dal pievel, èn sa 
sviluppadas a moda diversa d’ina regiun 
a l’autra. Ellas suttastevan al dretg cano
nic (ecclesiastic). En il temp medieval 
tardiv existivan a Glion trais confraterni
tads, numnadamain la confraternitad da 
Nossadunna, quella da s. Giatgen e quel
la da la Sontga Crusch. A partir dal 
14avel tschientaner ha existì a Cuira ina 
confraternitad da S. Nicolai. Il 1465 èn 
attestadas las confraternitads dals chal
gers, dals cuntschaders e dals mazlers 
ch’èn probablamain las antecessuras da 
las mastergnanzas. Cun la refurmaziun 
èn svanidas las confraternitads en las pra
vendas evangelicas.

En las regiuns catolicas han ellas pu
spè cuntanschì suenter ina crisa in’auta 
fluriziun en il temp baroc. Cuminaivel a 
tuttas confraternitads catolicas era l’obli
gaziun da manar ina vita exemplarica. Il 
papa Clemens VIII aveva ordinà ellas, te

nor il dretg canonic, tras la bulla «Quae
cumque» (1604) ed impegnà a lur fina
mira religiusa. Las confraternitads e 
cumpagnias da caracter religius e scola
stic, oravant tut quellas en las pravendas 
dal Grischun pastoradas da chaputschins 
en il 17avel e 18avel tschientaner, èn alu
ra daventadas ina part essenziala da la 
pietad populara catolica.

Dal 17avel fin il 20avel tschientaner 
han existì a Cumbel 14 confraternitads 
respectivamain uniuns da caracter reli
gius. Suagnign era in ulteriur center da 
confraternitads. Ellas sa numnavan per 
regla tenor in misteri da cardientscha, in 
sontg u in pensum determinà. L’empri
ma confraternitad da la ductrina cristia
na è attestada il 1629 a Vaz. Quellas da 
las pravendas pastoradas da chaputschins 
han suandà l’exempel da Vaz (Sumvitg 
1690, Cumbel 1693, Sagogn 1725 e.a.). 
La confraternitad da S. Rusari è docu
mentada a Vella en il 17avel tschientaner 
(ella ha procurà per il maletg gigantic da 
Lepanto) ed a Suagnign dal 1706–1962. 
Cumbel ha obtegnì il 1659 ina confrater
nitad dal Sontgissim Num ed il 1660 la 
confraternitad da Nossadunna Immacu
lata. A Suagnign ha existì a partir dal 
1655 la confraternitad dal Sontgissim 
Sacrament cun commembers da l’entir 
Grischun Central, dal Plaun e da la Sur
selva. La cumpagnia da S. Francestg re
spectivamain il Terz Urden da S. Fran
cestg (Terziars), resortì da quella confra
ternitad, è stada fitg derasada tranter il 
17avel e la mesadad dal 20avel tschienta
ner. A Suagnign è stada activa dal 1715 
al 1917 la confraternitad dalla tschinta 
da Nossadonna da la consolaziun cun 
commembers da l’entir Grischun catolic 
e perfin da la Vuclina. Al medem lieu è 
vegnida fundada il 1723 la confraterni
tad per ina buna mort.

L’illuminissem e las societads ed asso
ciaziuns naschidas en la segunda mesa
dad dal 19avel tschientaner han tsches
sentà fermamain las confraternitads. En 
connex cun la restauraziun interna da la 
baselgia en il 19avel tschientaner han 
quellas survegnì anc ina giada in’impur
tanza pli gronda sco instruments da la 
pastoraziun (promoziun da la vita reli
giusa tras uraziuns persunalas, devoziuns 
e processiuns). Confurm a las furmas da 
pietad dal temp èn vegnidas fundadas ul
teriuras confraternitads, per exempel 
quella dal Sontgissim Cor de Jesus 
(1874). Las tentativas da renovar las con
fraternitads, interprendidas a la sava dal 
20avel tschientaner, han gì mo in pi
tschen success. Adolf Collenberg

Parada
La parada dals giuvens, il pli savens en 
unifurma militara e cun arma, manava – 
e maina per part anc adina – las proces
siuns a l’occasiun da festas ecclesiasticas 
catolicas, suandada da las bandieras da 
las uniuns dal vitg. La furma la pli festi
va e tradiziunala da quel usit vegn anc tgi
rada a Domat. En il Puschlav ed il Surses 
è la parada vegnida remplazzada sut pres
siun dals chaputschins tras confraterni
tads. A quellas appartegna probablamain 
era la Processiun dals confrars, in usit lià 
a la baselgia e cultivà il Di da las olmas (2 
da november) en il Surses. Las confrater
nitads religiusas vegnivan cultivadas anc 
fin a l’entschatta dals onns 1960, oz sa 
preschentan ellas dentant mo anc a Sur.

Adolf Collenberg

Benedicziun a chaschun da la processiun da Sontgilcrest (Surcuolm, ca. 1920).

En il Grischun Cen-
tral ha surtut Sa-
vognin enconuschì 
ina lunga tradiziun 
da confraternitads.

Architectura e cultura da bajegiar dal Grischun
Part 3: Il 20avel tschientaner

� En il segund decenni dal 20avel
tschientaner è il stil patriotic vegnì
remplazzà tras quel neoclassicistic
ch’ha cedì enturn il 1930 ad ina furma
pragmatica dal Neues Bauen. Il re-
preschentant dal Neues Bauen dal
tranterguerra a Tavau è stà il Bernais
Rudolf Gaberel. Ils onns enturn il
1940 mussan influenzas dal stil da la
Landi ch’è sa furmà en il context da
l’exposiziun naziunala svizra dal
1939.  Il suenterguerra stat sut l’ensai
na da l’expansiun turistica, in augment
dal sectur da servetsch e da la concen
traziun da l’aglomeraziun en la Val dal
Rain da Cuira. In’orientaziun creativa
chatt’ins en il cuntrast tranter l’archi
tectura tradiziunala e moderna sco era
tranter quella regiunalista ed interna
ziunala. L’interess per construcziuns da
tempra regiunala resortan en edifizis da
Iachen Ulrich Könz, Bruno Giacomet
ti e Rudolf Olgiati. In exempel classic
da la transfurmaziun da l’uschenumnà
international style è il quartier d’abitar
Lacuna a Cuira (1964–81), realisà dals
architects Thomas Domenig (sen. e
jun.). En aglomeraziuns e lieus turi
stics dal temp pli recent predomine
scha ina producziun architectonica en
massa che sa preschenta savens en in
vestgì nostalgic e postmodern. Tranter
en chatt’ins era edifizis che mussan
ch’ils architects sa sfadian da promover
in’architectura pli ambiziunada, di
stinguida cun il Premi per buns edifizis
conferì da las associaziuns spezialisadas
dapi il 1987. Ina grond’attenziun giau
da l’uschenumnada architectura con
temporana grischuna da la fin dal
20avel e da l’entschatta dal 21avel
tschientaner; ses represchentant il pli
enconuschent è Peter Zumthor (*
1943). Leza Dosch

Rudolf Gaberel
* 15 da fanadur 1882 a Berna, † prim 
d’avust 1963 a Minusio/TI, refurmà, da 
Ligerz/BE. Figl da Carl Arnold, control
lader dals pais e da las mesiras e fabricant 
da stadairas, e dad Elise nata Räz. Causa 
ina malsogna tuberculusa n’è ses percurs 
professiunal betg stà linear. Suenter avair 
interrut il gimnasi a Berna ha el fatg in 
emprendissadi da lainari ed ha alura fre
quentà il Tecnicum a Burgdorf per absol
ver in voluntariat da dus onns en il biro 
d’architectura dad Eugen Stettler a Ber
na. Segiurn da cura en la Toscana (senza 
meglierament da la sanadad) ed enconu

schientscha dal scriptur Rudolf Bor
chardt. A Tavau (1904) ha el superà la 
malsogna ed ha lavurà en diversas inter
presas da construcziun (tranter auter tar 
l’architect Gaudenz Issler). Il 1914 ha el 
avert in agen biro d’architectura ensemen 
cun Jacob Liedemann da Wiesbaden 
(† 1918). Dal heimatstil è Gaberel arrivà 
sur il neoclassicissem plaun a plaun al 
Neues Bauen dal tranterguerras: con
strucziun da chasas da pliras famiglias, da 
chasas da medi (p.ex. quella dal medi 
Jean Louis Burckhardt a Tavau, 1926) e 
da sanatoris (p.ex. quel da Turitg a Tavau 
Clavadel, 1930–32; restauraziun da la 
chasacumin da Tavau (1926); realisa
ziun dal Eisbahnhaus a Tavau (1934, ars 
giu il 1991), da la chasa da scola a Tavau 
Frauenkirch (1935), da l’Ospital chantu
nal a Cuira (1933, ensemen cun Fred G. 
Brun) e da la staziun da la Viafier retica a 
Tavau Plaz (1946, ensemen cun Hans 
Krähenbühl). Dal 1952 fin a sia mort ha 
Gaberel vivì a Minusio.

Elisabeth Ellenberger

Jachen Ulrich Könz
* 20 da favrer 1899 ad Arezzo, † 25 da
december 1980 a Samedan, refurmà, da
Guarda ed Ardez. Figl da Peider, com
merziant, e da Constanza nata Vital.
Biadi da Jachen Ulrich. ∞ 1) Dora nata
Geer, 2) 1939 Selina nata Meyer (Seli

na Chönz). Maturitad a Cuira, studi
d’architectura a la Scola politecnica fe
derala a Turitg ed a la Scola auta da tec
nica a Stuttgart, diplom da la Scola po
litecnica federala 1921. Praticum en
Frantscha e viadis da studi en l’Italia.
Agen biro a Tavau 1926–27, alura a
Zuoz ed a partir dal 1939 a Guarda.
Landamma dal circul da Sur Tasna, pre
sident communal da Guarda, com
member da la cumissiun grischuna per
la protecziun da la natira e da la patria e
suprastant da la secziun grischuna da la
Societad dals picturs, sculpturs ed archi
tects svizzers. Könz è daventà enconu
schent surtut sco architect engaschà en
la tgira da monuments. El ha gidà a re
construir las chasas destruidas d’incen
dis a Sent (1921) ed a Susch (1925).
Menziun speziala tranter ils edifizis re
staurads da Könz meritan las baselgias
parochialas da Zuoz (1918) e Guarda
(1932–33), la Ciäsa Granda a Stampa
(1953–56) ed il Chastè da PlantaWil
denberg a Zernez (1957). Sia ovra prin
cipala è stada la restauraziun totala da
Guarda (1939–45). En ses edifizis novs
ha Könz tschertgà ina sintesa tranter
l’architectura moderna e quella tradi
ziunala engiadinaisa che sa manifeste
scha per exempel en las chasasatelier da
Turo Pedretti a Samedan (1946, destruì
il 1951 da la lavina) e Schlarigna (1951),

en la Chesa Flurina a Samedan (1964)
ed en l’anteriura Chasa dal Parc Naziu
nal a Zernez (1968). Il svilup architec
tonic general dals onns 1950 s’exprima
en la centrala da las Ovras electricas Val
Zervreila (1953–58). President da
l’Uniun dals Grischs 1942–45. Premio
per l’architettura e l’urbanistica monta
na da l’Universitad da Turin 1954, Pre
mi cultural dal Center da cultura Lau
dinella San Murezzan 1978. Leza Dosch

Bruno Giacometti
* 24 d’avust 1907 a Borgonovo, † 21
da mars 2012 a Zollikon. Figl da Gio
vanni. Frar dad Alberto e Diego. ∞
1935 Odette nata Duperret. Scola
chantunala a Cuira 1922–26, studi
d’architectura a la Scola politecnica fe
derala a Turitg 1926–30 (tar ils profes
sers Karl Moser ed Otto Rudolf Salvis
berg). Engaschà da l’architect Karl
Egender a Turitg 1930–39, alura agen
biro d’architectura a Turitg a partir dal
1940. Domicilià a Zollikon a partir dal
1968. Giacometti ha projectà oravant
tut chasas d’ina famiglia, abitadis ed
edifizis publics, realisads per gronda
part a Turitg ed en il Grischun, per
exempel la Chasa StampaLyss a Cuira
(1941–42), las chasas per ils emploiads
da las Ovras electricas Bergiaglia a Vi
savraun (1955–64) e Castasegna
(1955–59), ils edifizis da posta a Malö
gia (1949–51) e Scuol (1960–64), las
chasas da scola a Visavraun (1956–64),
Brüsch (1959–63) e Stampa (1961–
62), las chasas communalas ad Uster
(1958–62) e Brüsch (1959–62) e
l’ospital a Dielsdorf (1962–82). Da
spera ha el era construì edifizis per ex
posiziuns sco il pavigliun svizzer da la
Biennala a Vaniescha (1951–52) u il
Museum grischun da la natira a Cuira
(1977–81). Ils bajetgs realisads da Gia
cometti a Turitg ed en il Grischun ex
priman tendenzialmain duas differen
tas filosofias: entant che quels a Turitg
reflecteschan il svilup modern dal
suenterguerra, mussan ils edifizis en il
Grischun sia premura da stabilir ina re
laziun cun l’ambient local. Las chasas
d’abitar a Visavraun resguardan la
structura dal vitg, quellas a Castasegna
s’adattan al vegl guaud da chastagners.
Las furmas dals edifizis realisads cun
crappa e laina dals conturns èn mode
radamain modernas. Medaglia d’aur
dal chantun da Turitg 1993, Medaglia
da HeinrichWölfflin (ad el ed a sia
dunna Odette) conferida da la citad da
Turitg 2006. Leza Dosch

Rudolf Olgiati
* 7 da settember 1910 a Cuira, † 25 da
settember 1995 a Flem, da Poschiavo e

Cuira. Figl dad Oreste. ∞ 1) 1946 An
ne nata Lewis, 2) 1958 Irene nata Ca
nova. Suenter la matura a Cuira studi
d’architectura a Turitg, dipl. arch. Sco
la politecnica federala 1934. Segiurns
pli lungs a Roma 1935–1937. Agen bi
ro a Turitg 1938–39. Domicilià a Flem
dapi il 1944. Olgiati rimnava elements
da construcziun, mobiglias ed objects
da diever da veglias chasas grischunas
ch’el integrava, tenor pussaivladad, en
sia architectura. Ina part dals objects
èn exponids dapi il 1996 en il Museum
Olgiati a Flem. Olgiati ha realisà surtut
chasas da vacanzas, per gronda part en
la regiun da Flem. El s’interessava en
spezial per la renovaziun da chasas si
gnurilas e da chasas da purs ed aspira
va ad ina architectura corporala, cubi
ca sco quai ch’el la veseva realisada
idealmain en l’antica greca, tar Le Cor
busier ed en la cultura da construcziun
tradiziunala dal Grischun. Caracteri
stics per sias construcziuns èn ils plans
individuals, las fatschadas alvas chal
tschinadas cun ina liadira glischa, las
penslas graschlas, lucarnas en tetgs e
fatschadas sco era artgs accentuants e
colonnas. Premi grischun da cultura
1981. Leza Dosch

Thomas Domenig
* 15 da mars 1933 a Samedan, refur
mà, da Tumein. Figl da Thomas, ar
chitect, e dad Annina nata Clavuot.
Gimnasi a Cuira, studi d’architectura
a la Scola politecnica federala a Turitg,
suenter il diplom assistent tar prof.
William Dunkel, alura collavuratur
en il biro d’architectura da ses bab ed,
ensemen cun quel, iniziant da l’em
prima planisaziun da quartier a Cuira
e constructur dal Parc Solaria cun ses
dus sgrattatschiels (1961) e dal Parc
Lacuna 1 (1964–72) e 2 (1972–81),
realisads en il medem stil avantgardis
tic modern dal suenterguerra. Cun ses
radund 200 edifizis ha Domenig
transfurmà la fatscha architectonica
da la citad da Cuira. El ha era projec
tà e realisà diversas chasas da scola
(Herold/Cuira, Landquart e.a.).

Adolf Collenberg

Furmas architectonicas 
modernas conquistan 
il mund alpin: Chasa 
da la patineria a Tavau, 
Rudolf Gaberel (1934, 
arsa giu il 1991).

Dals merovings al svilup republican
Preschentaziun da las singulas epocas dal Grischun medieval 

� Il Grischun medieval cumpiglia ils 
tschientaners tranter l’onn 500 ed il 
1400, in’epoca che l’istoriografia gri-
schuna designescha era sco «temp 
curretic».

Il temp medieval tempriv 
(6avel tschientaner fin 950)

Relaziuns temprivas tranter la Rezia e l’Im-
peri merovingic
La Raetia prima, provinza naschida en
il temp roman tardiv, furmava sut il do
mini ostrogotic ina part dal territori da
cunfin alpin cun l’Italia. Cura ch’ils
Gots han cedì la Provence e lur part da
l’Alemannia als Francs (536/37) è pro
bablamain era la Rezia vegnida incorpo
rada a l’Imperi merovingic. Per lur cam
pagnas en l’Italia, interprendidas durant
il 6avel tschientaner, han ils Francs pro
bablamain era utilisà ils pass retics. L’ex
pansiun francona (6avel tschientaner)
ed il moviment colonisatoric aleman
(6avel–7avel tschientaner) han spustà
ils cunfins da la veglia provinza. Els èn
indizis d’ina ferma colliaziun cun l’Im
peri francon a l’entschatta dal 7avel
tschientaner.

Dals Victorids a Carl il Grond
Era l’emprim titular d’in aut uffizi dal 
temp merovingic, Zacco, progenitur dals 
uschenumnads Zaccons [Victorids], è stà 
probablamain engaschà dals Merovings 
sco cumandant militar (dux). Suenter 
avair reunì las caricas dal preses e dal dux, 
han ses descendents era acquistà la digni
tad episcopala, cumplettond qua tras lur 
domini sur la Currezia. Il pli tard cun 
Tello (ca. 765), uvestg e preses en ina per
suna, è l’uniun da las pussanzas sa trans
furmada en in classic domini episcopal 
regiunal, sco quai ch’el existiva en Gallia. 
Ils Francs èn alura puspè s’interessads pli 
ferm per la Rezia, sco quai ch’il docu
ment da protecziun da Carl il Grond da 
ca. 773 cumprova.

Il domini episcopal è vegnì schlià pro
bablamain enturn il 806/07, separond ils 
bains liads a la carica dal cont da quels ec
clesiastics ed introducind il sistem comi
tal; il marches da l’Istria Hunfrid è stà 

l’emprim cont. Cun il Contract da Ver
dun (843) è la Rezia passada definitiva
main a l’Imperi francon oriental.

Ils contacts cun la Svevia
Ils contacts cun la Svevia èn s’intensifit
gads sut Carl il Gross (865/876–87) 
ch’exercitava probablamain directamain 
il domini sur la Rezia. Pir suenter sia 
mort è attestà Rudolf, probablamain in 
Guelf, sco dux Raetianorum (890) ed alu
ra Burchard I sco marchio Curiensis 
(903). Il marches Burchard era il proge
nitur dals ducas da la Svevia; ses figl Bur
chard II ha obtegnì il titel da duca il 917 
sin fundament da ses dretgs comitals en 
Rezia.

Sut ses successurs ha la Rezia mante
gnì ils lioms cun la Svevia, ma ella quin
tava ussa trais contadis: la Rezia Sura ch’è 
passada en il 11avel tschientaner dals 
Udalrichs als conts von Buchhorn, il 
Vnuost ch’è daventà il 1141 in possess er
editar dals conts von Tirol (per la perio
da precendenta èn enconuschents mo 
dus conts dal 10avel ed 11avel tschienta
ner) e la Rezia Sut che, en ils mauns dals 
ducas da la Svevia fin il 982, è passada als 
conts von Bregenz en il 11avel tschienta
ner.

Il prinzi-uvestgieu s’orientescha vers nord
La sedia episcopala da Cuira (diocesa, 
prinziuvestgieu) era suttamessa a la dio
cesa metropolitana da Milaun. A partir 
da la fin dal 6avel tschientaner èn però 
s’augmentads ils indizis d’ina avischina
ziun a l’Imperi francon tant sin il plaun 
ecclesiastic sco sin quel politic. L’uvestg 
Victor da Cuira ha participà al Concil 
imperial da Paris (614), entant che 
l’uvestg Tello ed Adalbert, avat da Fave
ras, han aderì il 762 al Patg d’uraziun dad 
Attigny.

Era sin il plaun ecclesiastic ha il Con
tract da Verdun (843) furmà ina cesura: 
dapi quel mument suttasteva l’uvestgieu 
da Cuira numnadamain a l’archuve
stgieu da Magonza (fin il 1803/18). La 
separaziun administrativa e la secularisa
ziun dals bains dal 806/07 avevan mess 
ina fin a la veglia unitad da l’administra
ziun e dals bains diocesans. A l’uvestg è 

vegnì restituì en il decurs dal 9avel 
tschientaner mo in dumber limità da si
as proprietads.

Nova fluriziun da la Currezia episcopala
L’uvestgieu da Cuira è sa revegnì sut 
Hartpert (951–971/72), daventond in 
pilaster da la politica taliana ed imperia
la dals Ottons en la part sidoccidentala 
da l’Imperi. Hartpert ha obtegnì las en
tradas fiscalas dal contadi da Cuira (951), 
ils dretgs da duana da Cuira (952), la cur-
tis roiala a Zezras (955), il dretg da batter 
munaida, ils dretgs da duana e la mesa
dad da la civitas, vul dir da la Curt da 
Cuira, la curtis roiala da Cuira cun ils 
dretgs fiscals respectivs e cun las entradas 
da dazi sco era las entradas da dazi ed ils 
dretgs comitals en la Bergiaglia (960). 
Quai na signifitgava dentant betg ina re
stauraziun dal vast domini episcopal me
rovingic, essend ils dretgs signurils gia 
daditg dividids en Rezia.

La muntada da las claustras
Da las trais claustras da mungias eran 
quellas da Cazas (fundada en il 7avel/
8avel tschientaner) e da Mistail (fundada 
en la segunda mesadad dal 8avel tschien
taner) suttamessas a l’uvestgieu, entant 
che quella da Schänis è restada fin il 1045 
en possess da la famiglia dal cont Hun
frid che l’aveva fundà tranter il 814 ed il 
823.

Las duas claustras da paders da Mustér 
e da Faveras (fundadas en il 8avel tschien
taner probablamain sin iniziativa dals 
Zaccons/Victorids ed, en il cas da quella 
da Faveras, cun agid da Reichenau) pos
sedevan vasts bains funsils, l’emprima en 
la Val dal Rain Anteriur, l’autra en la Val 
dal Rain sut Domat, en il Valragn 
(Spleia), en il Vnuost, en l’intschess da 
l’Adisch sco era lung la ruta dal Lai Ri
vaun fin al Lai da Turitg (tenor l’Urbari 
curretic dals bains imperials, ca. 840).

Ellas èn vegnidas incorporadas a l’Im
peri il 806/807, sco la claustra da Müstair
en il Vnuost, fundada senza dubi cun la
participaziun dals uvestgs da Cuira e dal
retg francon suenter la conquista da l’Im
peri langobard. Il 881 è Müstair puspè da

ventada ina claustra episcopala, las duas
autras abazias èn restadas imperialas.

Il temp autmedieval 
(950 fin il 14avel tschientaner)

La muntada imperiala dals pass alpins
L’interess per la Currezia sa basava sin 
l’impurtanza dals pass alpins per la poli
tica taliana dals imperaturs. Quai decle
ra il sustegn accordà als uvestgs da Cuira 
dad Otto I e II ch’han utilisà ils pass re
tics pli savens che lur successurs. Enturn 
il 1020 ha Heinrich II, ch’aveva traversà 
il San Bernardin il 1004, mess la claustra 
da Mustér sut il domini da l’uvestgieu da 
Brixen, la sfera da pussanza dal qual cum
pigliava era il Pass dal Brenner.

Durant il conflict d’investitura a Cui
ra (elecziun da dus uvestgs) èn las clau
stras da Faveras e da Mustér vegnidas sut
tamessas ad uvestgs fidaivels a l’impera
tur respectivamain al papa. Las duas 
abazias han pudì recuperar pir en il 
12avel tschientaner lur atgna autonomia.

La Currezia dal temp dals Hohenstaufen
Ils von Hohenstaufen, ducas da la Svevia 
il 1079, han attribuì a la Currezia ina rol
la politica d’emprima impurtanza. En
turn il 1150 aveva gia Konrad III confe
rì als von Lenzburg ils dretgs comitals en 
la Val dal Blegn, da la vart meridiunala 
dal Lucmagn; suenter lur extincziun 
(1173) èn ils signurs de Torre (Val dal 
Blegn) daventads ils represchentants da 
l’autoritad imperiala.

Friedrich I ha encuraschà la claustra da
Mustér a render pli segira la via dal Luc
magn che l’imperatur ha utilisà per ir ad
Ulm a pacifitgar en la Faida da Tubinga
(1164), pacificaziun a l’occasiun da la qua
la il cont palatin Hugo von Tübingen ha
pers il titel da cont en Rezia (1166).
Rudolf von Pfullendorf, autavugà da la dio
cesa da Cuira ed aderent dals Hohenstau
fen, aveva cedì suenter la mort da ses erta
vel (1167) l’avugadia a Friedrich von
Schwaben, figl da l’imperatur Friedrich
Barbarossa (1170). A la fin dal 12avel
tschientaner han ils Hohenstaufen reintro
ducì ina spezia d’administraziun ducala en
la Currezia.

Dals conts e signurs esters als potentats lo-
cals
A l’epoca da Heinrich VI sa trategnevan 
intgins nobels da la Rezia a la curt impe
riala (1192/94), quai che renviescha ad 
ina midada en l’istorgia constituziunala 
iniziada gia en il 11avel tschientaner: ils 
potentats locals remplazzan ils conts da 
la Rezia Sut e Sura, oramai extinguids, 
sco era ils signurs esters provegnints da la 
Svevia meridiunala.

In segn evident da questa midada è 
stada la construcziun da chastels, in feno
men gia fermamain derasà en il 11avel 
tschientaner ch’ha cuntanschì sia culmi
naziun tranter il 1150 e l’entschatta dal 
14avel tschientaner. Tals chastels furma
van il center da territoris signurils relati
vamain limitads.

Ils singuls signurs territorials
Il signuradi il pli vast era quel da l’uvestg 
da Cuira che cumpigliava dapi l’epoca 
ottonica, ultra da la citad e dals conturns 
da Cuira, la Bergiaglia e presumablamain 
era grondas parts da l’Engiadin’Ota, nua 
che l’uvestg aveva acquistà vasts possess 
funsils dals conts von Gamertingen 
(1137/39). En l’Engiadina Bassa èn ils 
uvestgs vegnids tras donaziuns en possess 
dals dretgs signurils dals de Tarasp e dal 
dretg da giudida da las entradas claustra
las da Müstair cun ses possess en la Val 
Müstair ed en il Vnuost.

En la Val dal Rain Anteriur ha la clau
stra da Mustér instituì in domini territo
rial numnà Cadi u Casa Dei ch’è daven
tà in territori central da la posteriura Lia 
Sura u Lia Grischa.

Ils pli gronds concurrents dals uvestgs 
en la Rezia eran ils de Vaz che, suenter 
avair obtegnì possess e feuds imperials a 
Vaz, han constituì ina signuria en vischi
nanza da l’abazia da Curvalda (lur funda
ziun), da Planeiras/Lai e dad Alvaschagn. 
Suenter l’extincziun dals de Vaz en il 
14avel tschientaner èn lur dretgs passads 
als conts de WerdenbergSargans.

Cun la claustra da Mustér concurrenza
van en la Val dal Rain Anteriur tranter au
ter ils signurs de Razén (Munt S. Gieri), de
SaxMesauc (Foppa, Lumnezia) e de Sag
ognWildensteinGreifenstein sco era ils
uschenumnads Libers da Lags. Quests ul
tims furmavan probablamain oriunda
main in’uniun che cumpigliava las persu
nas libras da tut la Rezia Sura tranter Land
quart ed il fil meridiunal da las Alps. Sut ils
Habsburgs èn els vegnids attribuids al
«contadi da Lags» (1283), al qual han ap
partegnì anc fin viaden il 16avel tschienta
ner era persunas libras domiciliadas utrò,
surtut en ils conturns da Glion e da Breil.

Da la crisa dal feudalissem al svilup repu-
blican
Tranter il 6avel ed il 14avel tschientaner 
è la populaziun creschida en Rezia da ra
dund 30 000 a ca. 60 000 persunas. Il svi
lup demografic, quel da l’agricultura e da 
l’economia durant il temp medieval sa 
basa sin in surpli da naschientschas e sin 
l’immigraziun da persunas da las Prealps 
settentriunalas a partir dal temp medie
val tempriv respectivamain da glieud dal 
vest e dal sid en il 12avel–14avel tschien
taner.

La fundaziun da las Lias (Lia da la 
Chadé 1367, Lia Grischa 1424 e Lia da 
las Diesch Dretgiras 1436) ha avert en
turn il 1400 la porta al svilup republican.

Reinhold Kaiser 

Il portal principal da la catedrala da Cuira da ca. 1250.  FOTO M. HARTMANN

La renaschientscha litterara (1850–1950) – Surselva, part 1
� La scola e la pressa han offert en il
19avel tschientaner dus novs spazis
d’expressiun a la litteratura ruman
tscha. En las scolas, suttamessas
tranter il 1840 ed il 1850 a la surve
glianza statala, ha il chantun Gri
schun fatg diever l’emprim da meds
d’instrucziun translatads dal tudestg,
ch’ins ha remplazzà a la fin dal 19avel
tschientaner, en Surselva, successi
vamain cun ovras originalas ruman
tschas. En il medem temp ha il viv in
teress da disponer da litteratura ori
ginala dà impuls a la creaziun littera
ra per propi.

Gion Barclamiu Arpagaus
* 3 d’october 1810 a Cumbel, † 3 da fa
vrer 1882 a Cumbel, catolic, da Cum
bel. Figl da Luzi Antoni, pur, e dad Ur
schla Barla nata Arpagaus, da Cumbel.
∞ Maria Anna B. nata Candrian, figlia
da Johann Mathias, salter federal, da Pa
naduz. Gimnasi a Feldkirch, Soloturn e
Lucerna. Studi da medischina a Friburg
e.Br., Paris e Heidelberg, dr. med. 1839.
Pratica a Glion 1840–60, alura a Cum
bel. Medi dal district Glogn 1848–58.
Acquist dal bogn a Peiden, directur da
la chasa da cura fin il 1868. Collavura
tur da las gasettas liberalas «Il Ro
montsch» 1850–52 e «Ligia Grischa»
1865–73, redactur 1866–69. Fundatur
e redactur dal chalender «Il Glogn»
(cumparì il 1867/69). Commember dal
Cussegl grond 1848–50, 1856–58,
1859–61, 1864–65 e 1868–69. Statal
ter da la Lia Grischa 1848–49. Com
member da la cumissiun sanitara 1851–
53, 1858 e 1860–61 e da la cumissiun
dal Cussegl grond 1868. Mastral da la
Lumnezia 1859–60 e 1865–66. Der
schader chantunal 1855–57. Cusseglier
guvernativ 1866–67 e 1870–71, cusse
glier naziunal 1851–54 e cusseglier dals
chantuns dal fanadur 1860 fin il zercla
dur 1861. Sco schurnalist e politicher
catolicliberal en la suita dals Latour da
Breil è el stà engaschà oravant tut en ils
secturs da la scola, da l’industria e com
merzi e dal traffic. Cun il declin da la
partida catolicliberala en Surselva ha «il
bien docter Arpagaus» (sco ch’el vegni
va numnà) pers tut il sustegn politic.

Jürg Simonett

Baseli Carigiet
* 15 da settember 1811 a Mustér, † 4
d’avrigl 1883 a Mustér, catolic, da Mu

stér. Figl da Conradin, pur, e da Mari
tresa nata Soliva, da Tujetsch. Gimnasi
e studi da teologia a Mustér, profess
1834, pader OSB. Dal 1837–42 ha Ca
rigiet represchentà l’avat en las contrac
tivas concernent la Scola chantunala ca
tolica a Cuira. Directur e prefect da la
Scola claustrala 1842–50, scolast al
gimnasi episcopal (en claustra) 1850–
56. Plevon a Platta e Mustér. Collavura
tur da l’«Amitg dil Pievel». Autur da
l’«Ortografia gienerala [...]» (1858) e
dal «Rätoromanisches Wörterbuch sur
selvisch deutsch» (1882). Editur da las
«Canzuns pellas empremas classas de
scola ruralas [...]» (1878). Collavuratur
dals romanists Eduard Böhmer e Theo
dor Gartner. Adolf Collenberg

Gion Antoni Huonder
* prim da november 1824 a Segnas
(vischnanca da Mustér), † 18 da mars
1867 a Cuira, catolic, da Mustér. Figl da
Tumasch Anton e da Maria Theresia na
ta Mon, da Mustér. ∞ 1849 Onna nata
Amstad, da Beckenried/NW. Gimnasi a
Mustér ed a Son Gagl, studis da filoso
fia e giurisprudenza a Minca e Paris (in
terruts). Redactur da las gasettas catolic

conservativas «Romonsch» ed «Amitg
dil Pievel» 1848–49, ustier ad Altdorf/
UR ed a Glion 1850–65, alura pedel a
la Scola chantunala grischuna a Cuira.
Autur da poesias patrioticas en sursil
van, tranter quellas «La Ligia Grischa»
(1864) ed «Il pur suveran» (1863–65)
ch’èn daventadas fitg famusas e che ve
gnan chantadas anc oz sco imnis sursil
vans. Undrà en il Curtin d’onur da la
Lia Grischa a Trun. Clà Riatsch

Gion Antoni Bühler
* 10 d’october 1825 a Domat, † 24 da
december 1897 a Domat, catolic, da
Domat. Figl da Christian Balzer Bieler,
scolast, e dad Antonia nata Caluori. ∞
Maria Catrina nata Schwarz, da Sursais
sa. Seminari scolastic a Cuira 1842–45,
alura magister en diversas scolas en Sur
e Sutselva. Magister da musica e ru
mantsch a la Scola chantunala a Cuira a
partir dal 1859. Fundatur e dirigent da
divers chors e furmaziuns, tranter auter
da l’Uniun da cant romontsch e da la
Musica d’harmonia a Cuira. Cunredac
tur da la gasetta liberala sursilvana «Il
Grischun» 1856–65, editur dal periodic
«Il Novellist» (cumparì dal 1867–68).
Confundatur da la Societad Raetoro
mana (abolida il 1880), predecessura da
la Societad Retorumantscha, da la qua
la Bühler è daventà il 1885 l’emprim
president. Autur d’ina «Grammatica
elementara dil lungatg rhätoromonsch
[...]» (1864), d’ina «Curta instrucziun
per emprender il lungatg tudesc en sco
las ruralas romonschas» (1861) sco era
da numerusas poesias e novellas (per
exempel «Dieus protegia ils ses», in’i
storgia davart l’ir giu’l Schuob, «Igl In
dian grischun», ina novelletta davart
l’emigraziun en l’America, «Il calger da
Sent»). Translatur dal «Guglielm Tell»
(1865) da Friedrich Schiller. Editur da
cudeschs da chanzuns per scolars, chors
maschadads e chors virils (per part atg
nas cumposiziuns). Las grondas stentas
da Bühler per ina lingua da scrittira ru
mantscha unifitgada, che dueva servir
da basa a la «naziun retorumantscha»,
èn stadas invanas: ils texts scrits dad el
en ses «romontsch fusionau» èn vegnids
translatads en ils differents idioms, sur
tut en sursilvan. Bühler è vegnì undrà
cun il Curtin d’onur da la Lia Grischa a
Trun. Ines Gartmann

Alexander Balletta
* 17 d’avust 1842 a Bologna, † 12 da
mars 1887 a Cuira, catolic, da Breil. Figl
da Giacun Luis, colonel en servetsch pa
pal, e da Giovanna nata Arosio, da Mi
laun. Nubil. Oriund d’ina famiglia d’in
fluenza regiunala, ha Balletta vivì fin il
1854 en l’Italia. Scola claustrala a Mu
stér 1854–56 e Scola chantunala a Cui

ra 1856–63, alura studi da giurispruden
za a Losanna, Minca, Heidelberg e Tu
ritg. Sco politicher liberal n’ha Balletta
gì nagin success en la Surselva conserva
tiva, cumbain ch’el è vegnì elegì presi
dent communal da Breil il 1867. Il 1870
è el sa domicilià a Cuira. Il 1874 ha el
terminà, per motivs da sanadad, sia car
riera da funcziunari. Alura ha el occupà
mo pli uffizis politics pli pitschens. Ac
tiv sco translatur, schurnalist e redactur,
ha Balletta gì in’impurtanza speziala sco
autur da tractats e da novellas en lingua
rumantscha (tranter auter «Ina sempla
historia»; «Errur e reconciliaziun»; «Bien
di, bien onn, dei biemaun») e sco colla
vuratur da revistas enconuschentas da la
Svizra tudestga e rumantscha.

Lucia Walther

Giacun Hasper Muoth
* 29 da settember 1844 a Breil, † 6 da
fanadur 1906 a Cuira, catolic, da Breil.
Figl da Gion Mattiu, pur, e da Maria
Monica Cristgina nata Tuor. Nubil.
Scola elementara a Breil, scola munici
pala da Feldkirch 1859–60, scola reala
claustrala da Mustér 1861–62. Gimna
si al collegi da Sviz 1863–64 ed, en lin
gua tudestga, a Friburg 1865–67, studis
a Losanna 1867–68, alura studis d’i
storgia, filologia e filosofia a l’Universi
tad da Minca 1868–73. La decleraziun
da l’infallibilitad dal papa (1870) para
d’avair sveglià en el, almain per in
tschert temp, simpatias per ils veglca
tolics. En ils onns 1873–1905 è el stà
professer d’istorgia, tudestg e linguas
classicas a la Scola chantunala a Cuira ed
a partir dal 1895 era da rumantsch. Il
1868 ha el mess la basa per ses renum
sco poet cun l’idilla «Las spatlunzas»
(publitgada il 1872), inspirà da la vita
da mintgadi purila; il tema cumpara era
en las idillas «A mesiras» (1896) ed «Il
Gioder» (1886). Da l’istorgia s’inspire
schan percunter sias balladas «La vusch
de S. Gliezi» (1872), «La dertgira nau
scha de Valendau e sias fontaunas»
(1882), «Igl eremit s. Sigisbert» (1885),
«Il tirann Victor» (1887) e «La vendetga
dils Grischs» (1893). Il 1896 è cumparì
«Il Cumin d’Ursèra de 1425», si’ovra
principala. Muoth valeva sco il poet epic
rumantsch il pli inspirà dal 19avel
tschientaner e vegn era numnà il pren
cipoet sursilvan. El è s’occupà era da
dumondas linguisticas en las publica
ziuns «Romontsch u Tudesc» (1893) e
«Grammatica romontschatudestga
[...]» (1890); en la poesia «Al pievel ro
monsch» (1887) s’expriman ses quitads
per la situaziun dal rumantsch. Muoth
represchentava ina scienza istorica
d’orientaziun linguisticetnografica e
valeva sco autoritad sin il champ da l’i
storgia grischuna dal temp medieval
(«Churrätien in der Feudalzeit», 1902).
Il 1902 ha la Regenza incumbensà el da
scriver in’istorgia cumplessiva dal Gri
schun, ma Muoth è mort durant la fasa
preparatorica da quella. In grond dum
ber da sias poesias è vegnì mess en mu
sica, tranter auter da Duri Sialm, Hans
Erni e Tumasch Dolf. Undrà cun il Cur
tin d’onur da la Lia Grischa a Trun.

Ursina Guldemond-Netzer

Caspar Decurtins
* 23 da november 1855 a Trun, † 30 da
matg 1916 a Trun, catolic, da Trun. Figl
da Laurenz Christian, medi e mastral da
la Cadi, e da Margaretha Catrina de La
tour. Biadi da Caspar Theodosius de La
tour, nev da Caspar de Latour, da Breil.
∞ 1879 Anna Maria Lucia nata Geroni
mi, da Glion. Gimnasi a Mustér 1868–
70 ed a Cuira fin il 1875. Studi d’istor
gia, istorgia d’art e dretg public a Min
ca e Heidelberg, dr. fil. 1876, alura in se
mester a Strassburg. Decurtins è creschì
si en il ravugl illuministicliberal da la
famiglia Latour. Il 1874 è el vegnì exclus
da la secziun Cuira dals Zofingians
suenter esser daventà in ultramontan. Il
1875 è Decurtins entrà en l’Uniun da
students svizra (StV).

Sper sia carriera politica sco mastral
da la Cadi e parlamentari chantunal e
federal [la quala vegn tractada en questa
seria en connex cun l’istorgia da las par
tidas politicas] è Decurtins stà dal
1905–13 professer d’istorgia culturala a
l’Universitad da Friburg ch’ha d’engra
ziar ad el sco confundatur oravant tut la
recrutaziun dals emprims professers. Da
grond’impurtanza è plinavant la «Cre
stomazia retorumantscha» da Decurtins
che furma il coc litterar ed istoriccultu
ral da la renaschientscha retoruman
tscha a la sava dal 19avel/20avel tschien
taner. A quella ha el dà substanza e for
za gia en ses giuvens onns: sco iniziant
da «Nies Tschespet» (1891) e da l’«Ischi»
(emprim redactur da quel 1897–1906)
e sco fundatur spiertal da la Romania
studentica (1896). Autur da numerus
studis singuls davart la cultura, littera
tura e politica. Adolf Collenberg

Baseli Berther
* 10 da november 1858 (Giachen Mar
tin) a Dieni (vischnanca da Tujetsch), †
24 da december 1931 a Mustér, pader
benedictin OSB, da Tujetsch. Figl da
Duri Battesta e dad Onna Maria nata
Schmed, da Tujetsch. Frar da Tumaisch
Giusep. Gimnasi a Sviz e Friburg, ma
tura a Cuira. Studi da teologia a S. Glie
zi/Cuira ed Eichstätt (1881), profess
1884, ordinaziun 1885. Primlitinent
d’infantaria. Prefect da la Scola claustra
la Mustér 1889–1906. Fundatur e fau
tur da la part rumantscha da la bibliote
ca claustrala. Autur d’ovras religiusas ed
istoriograf local da la Val Tujetsch.

Gion Deplazes

Giachen Michel Nay
* prim da december 1860 a Zignau, †
14 da november 1920 a Trun, catolic, da
Trun. Figl da Gion Modest, pur, e da
Maria Barla Turtè nata Decurtins, da
Trun. ∞ Berta nata Portmann. Gimna
si a Mustér, Sviz e Cuira. Studi da me
dischina a Basilea 1883, dr. med. 1888.
Medi a Trun 1890–93 e 1903–20, a Tu
saun 1893–1903. Commember dal
Cussegl grond 1905–07 e 1913–20.
Poet e scriptur dals purs, influenzà da
Gion Antoni Huonder e da Giacun Ha
sper Muoth. Autur da prosa («Il mat da
cuolm», «La vacca pugniera», «La scar
gada», «Clau Miedi», «Il barun de Mun
tatsch», e.a.) e poesia («La metta da
fein», «La pasculaziun cumina», «Igl um
crap», «Il pégn d’untgidas», e.a.). Persu
nalitad fitg originala. Undrà cun il Cur
tin d’onur da la Lia Grischa a Trun.

Gion Deplazes

Las ovras da P. Baseli Berther èn vegnidas 
reedidas en dus toms (2007–2009).

Giacun Hasper Muoth (1844–1906).

Manuscrit dal «Pur 
suveran» da Gion 
Antoni Huonder 
(scrit il 1863–65).

Epidemias, fominas e catastrofas
� Questa rimnada d’artitgels dat in 
sguard a las disgrazias ch’han tutgà la 
populaziun dal Grischun. I sa tracta 
tant da malsognas infectusas e da ca
tastrofas da la natira sco er da mise
rias chaschunadas dals umans sezs 
(p.ex. entras guerras u explotaziun da 
la natira).

Epidemias umanas
Il term epidemia deriva dal grec e munta 
en connex cun malsognas «derasà en il 
pievel». I sa tracta d’ina accumulaziun 
temporara e locala d’ina malsogna infec
tusa. Sco pajais da transit è il Grischun 
adina stà expost ad epidemias importa
das dal nord e dal sid tras martgadants, 
schuldads, vagants e viandants. La pli 
gronda orrur chaschunava la pestilenza, 
numnada era pesta, muria, muria gron
da, mort naira, boda u glonda. Quella ha 
furià surtut en il 16avel tschientaner e fin 
il 1642, ha depopulà entirs aclauns (p.ex. 
Stürvis/Maiavilla, Schall/Lai, Tierzel/
Scharons e Deal/Mon tranter il 1628 ed 
il 1642) e decimà en pliras vischnancas 
en pauc temp fin a dus terzs da la popu
laziun. Indicaziuns medicinalas pli exac
tas èn vegnidas tradidas pir suenter il 
1640. A partir da quel temp e fin l’en
tschatta dal 19avel tschientaner han la vi
rola, il tifus e la dissenteria (mal co
tschen, difteria) semnà la mort en ils vitgs 
e mess en fossa massas d’uffants e giuve
nils.

Avant il 1805 n’existiva nagin cussegl
da sanitad per epidemias. La Dieta fede
rala reagiva da cas a cas cun il consenti
ment dals cumins. Las emprimas chasas
da malsauns èn attestadas a Cuira ed a
Masans il 1209, l’emprim mandat da
pestilenza a Cuira datescha dal 1541. Il
1667 ha la Dieta federala relaschà las
emprimas prescripziuns davart il cum
portament en cas d’ina epidemia che
cuntegnevan las suandantas mesiras: ser
rar ils pass e cunfins; quarantina per
martganzia importada e viandants (em
prima attestaziun 1718); dischinfectar
stabiliments, vestgadira ed utensils con
taminads; scumandar da bandunar il
lieu e da visitar fieras; separar las fami
glias saunas e malsaunas. Il 1751 è ve
gnida introducida l’obligaziun d’annun
ziar cas d’epidemias ed il 1805 quella da
vaccinar cunter malsognas epidemicas –
en accord cun il progress da la medischi
na. Fin viaden il 19avel tschientaner im
ploravan ins cun oraziuns e pias dona
ziuns l’agid da Dieu e recurriva a Nossa
dunna sco intermediatura da Dieu, a s.
Onna (mamma da Maria) ed als sontgs
da la pestilenza Roc, Bastiaun ed Anto
ni d’Egipta (era Antoni avat), a partir dal
1610 era a Carlo Borromeo (declerà
sontg). La Sontga Crusch, represchenta
da sin zains, chasas e portas, dueva pre
servar da la muria e cun exvotos e ma

letgs engraziavan ils survivents per l’agid
celestial.

L’orrur da la pestilenza ha schendrà 
ina ritga litteratura e numerusas ovras 
d’art che tractavan dal saut dals morts ed 
instituivan l’ars moriendi, vul dir l’art da 
bain murir. Da la muria èn stadas pertu
tgadas tut las valladas reticas, ma betg 
tuttas il medem mument e cun la mede
ma intensitad. Adolf Collenberg

Fominas e miserias
Catastrofas d’alimentaziun vegnivan 
provocadas tras relaziuns climaticas ex
tremas, murias e guerras a l’exteriur u en 
regiuns cun in import considerabel da 
victualias. Las differentas regiuns dal 
Grischun èn stadas pertutgadas a moda 
diversa per quai che reguarda l’intensitad 
da las calamitads.

En connex cun las guerras svabaisas 
han subì il Signuradi, il Partenz, l’Engia
dina e la Val Müstair enturn il 1499 ra
pinas e devastaziuns. Il 1580–88 han pli
ras undas da muria furià en il Grischun, 
il 1587 oravant tut en l’Engiadina e la Val 
Müstair. En consequenza da l’aura, da la 
muria e dals Scumbigls grischuns èn ils 
onns 1614–40 stads caracterisads d’ina 
stgarsezza generala: las invasiuns austria
cas dal 1621–22 ha chaschunà gronda 
calamitad oravant tut en l’Engiadina ed 
en il Partenz, enturn il 1630 la muria in 
pau dapertut ed il 1638 ha la Surselva 
suffrì ordvart. Il 1692–93 han il clima ex
trem e la bloccada d’import da granezza 
tras l’Austria (perquai che mercenaris gri
schuns han participà a la Guerra palatina 
sut la bandiera franzosa) turmentà ils 
Grischuns. Relaziuns climaticas extre
mas han provocà gronda fomina en ils 

onns 1771–73; ils tartuffels (refusads fin 
alura) han preservà ils abitants dal Par
tenz dal pir. Il 1794 ed il 1796 èn stads 
onns da suffrientscha pervi da la chare
schia e mancanza da graun en conse
quenza da las guerras da coaliziun pro
ruttas durant la Revoluziun franzosa ed 
il 1799–1800 pervi da las invasiuns e dals 
passagis d’armadas estras tras il Gri
schun.

Calamitad generala ha regì il 1805 e 
suenter ils onns nauschs dal 1814–15 
(stads fraidas ed envierns lungs cun blera 
naiv) ha il clima extremamain fraid e 
bletsch ruinà il 1816–17 las racoltas da 
graun en tut l’Europa. Il 1817 è stà in 
onn da navaglias e lavinas ed il zercladur 
hai dà inundaziuns en tut il Chantun. 
L’avust han talas destruì la racolta ora
vant tut en las vals renanas. La fomaz ha 
sfurzà la glieud da mangiar tartuffels, ina 
vivonda fin alura refusada da la gronda 
part da la populaziun. Ina depressiun 
economica cun fieras da muvel misera
blas ha generà stgarsezza en ils onns 
1822–37 e promovì l’emigraziun. Du
rant l’Emprima Guerra mundiala ed anc 
il 1919 han oravant tut famiglias da lavu
rers, da simpels emploiads e da schuldads 
betg occupads en l’agricultura (nagina 
cumpensaziun da la paja e nagin auto
provediment) suffrì da povradad. Dapi 
alura è la fomina svanida, ma betg l’ali
mentaziun manglusa (surtut en famiglias 
memia grondas relativ a las entradas en
fin en ils onns 1960). Adolf Collenberg

Catastrofas
Avant la fundaziun da las assicuranzas
relativas pudevan catastrofas natiralas e
quellas chaschunadas dals umans metter
en miseria d’in di a l’auter entiras cumi
nanzas. Ina da las pli frequentas era l’in
cendi. L’Assicuranza d’edifizis obligato
rica exista pir dapi il 1907 (cunter incen
dis) respectivamain dapi il 1932 (cunter
donns elementars). Gia Strabo (64 a.C.–
ca. 20 s.C.) aveva menziunà ils privels da
lavinas e da bovas en las Alps e caracteri
sà quels sco «brutals, barbarics e selva
dis» – confurm a ses abitants che tschant
schian in linguatg che nagin uman «civi
lisà» na chapeschia. L’orrur da las Alps è
dapi alura sa derasada – fin a la mistifi
caziun – en nundumbraivlas scrittiras.
Incendis e devastaziuns tras auas gron
das e lavinas han alimentà cardientschas
blauas e superstiziuns da tut gener
ch’han terrorisà la glieud fin en il novis
sim temp. Pir las lavurs fundamentalas
dal scienzià Johann Jakob Scheuchzer da
Turitg (1672–1733) han permess in ac
cess scientific al mund alpin (observato
ris da naiv e lavinas) ed il svilup da tec
nologias da protecziun effizientas. Dapi
il 1867 ha il chantun Grischun laschà
emplantar giuradas e construir rempars
e paralavinas per impedir, franar u cha
nalisar auas, lavinas e bovas. Il 1918 per
exempel èn vegnidas francadas 188,5 ha
da la Val Languard al Munt da la Bêscha

per proteger la vischnanca da Puntra
schigna. Adolf Collenberg

Terratrembels
Terratrembels sa manifesteschan a la sur
fatscha da la Terra en consequenza dad 
undas che sa derasan a l’intern da la Ter
ra. La magnituda (M) inditgescha lur fer
mezza, calculada da seismografs che re
gistreschan ils moviments dal terren en 
furma da seismograms. La Scala macro
seismica europeica 1998 (EMS98) è la 
scala d’intensitad (I) uffizialmain valaivla 
dapi alura en Europa. L’intensitad (I–
XII) inditgescha il grad dals effects en in 
lieu definì (punct d’intensitad) da la zo
na pertutgada. En Svizra vegnan terra

trembels sentids per regla pir a partir 
d’ina M 3/I III–IV, a partir d’ina M 4/I 
V datti donns ad edifizis. M 6–7/I XI–
XII munta «destrucziun totala». Ina seis
micitad elevada exista en las vals perife
ras Engiadina e Val Müstair. Il pli ferm 
terratrembel enconuschent (1295, I 
VIII) ha gì ses epicenter a Curvalda. Era 
sch’il privel da terratrembels è relativa
main pitschen en il Grischun, è la ristga 
d’in tal (donns supponids) detg gronda, 
cun ina valur d’assicuranza dals edifizis 
(incl. mobigliar) da ca. 100 mia. frs. Las 
datas d’avant il 1800 n’èn, per mancanza 
da registraziuns, betg cumplettas.

Adolf Collenberg

Rempars da torrents
Fin viaden ils onns 1860 avevan las
vischnancas sco era persunas privatas da
procurar sezs per la protecziun cunter
erosiuns, bovas ed inundaziuns en lur
territori respectiv. Suenter las auazuns
catastrofalas dal 1868 han la Confede
raziun (leschas ed ordinaziuns dals onns
1871, 1874, 1877 e 1879) ed il chantun
Grischun (lescha davart ils rempars dal
1870 ed ordinaziun executiva dal 1880)
surpiglià la coordinaziun, direcziun e
controlla da quellas lavurs ed han sub

venziunà la domesticaziun da torrents e
flums. Adolf Collenberg

Assicuranza d’edifizis
En il temp medieval sa gidavan ils vischins
in l’auter cun material. Sche las cassas
d’incendi attestadas dapi il 16avel tschien
taner na tanschevan betg, survegnivan ils
donnegiads tras incendis da las autoritads
u dal plevon ina brev da supplica, cun la
quala els pudevan ir a batlegiar d’in vitg a
l’auter. L’abus tras sfalsifitgaders ha mess
ina fin a quest proceder. Sco alternativa
han ins empruvà da rimnar ils daners cun
agid da lottarias, taglias d’incendi u collec
tas uffizialas. La proposta da la Regenza
d’introducir ina taglia d’incendi per ali
mentar in’assicuranza d’edifizis obligato
rica (plan elavurà da Christian Carl von
Wredow) è vegnida refusada dal suveran il
1822 e discutada dapi alura suenter min
tga grond incendi. Incendis mettevan sa
vens ils pertutgads en miseria ed han sfur
zà blers d’emigrar. Il 1849 è vegnida in
stallada ina cassa d’agid chantunala. L’as
sicuranza d’edifizis per societads privatas,
obligatorica dapi il 1864, è puspè vegnida
schliada dal suveran il 1872 pervi da las
premias exageradas.

Il 1896 è vegnida fundada l’Associa
ziun grischuna da pumpiers. Ils 13 d’oc
tober 1907 ha il suveran grischun accep
tà, cunter la resistenza vehementa da las
assicuranzas privatas, l’Assicuranza
d’edifizis chantunala obligatorica, en vi
gur dapi il december 1912. Quest’assi
curanza segirescha tut ils objects cunter
incendi e dapi il 1932 era cunter auters
donns elementars, garantescha la pro
tecziun preventiva cunter incendis e
sustegna ils pumpiers cun contribu
ziuns, material, scolaziun ed inspec
ziuns. Novissimamain èn assicurads era
ils custs per stizzar fieus. Dapi il 1972 è

l’Institut d’assicuranza d’edifizis in in
stitut independent da dretg public cun
sedia a Cuira. Ses organ suprem è la cu
missiun administrativa, presidiada dal
schef dal Departament da construcziun,
traffic e selvicultura. Il chapital assicurà
(senza l’assicuranza per il temp da con
strucziun) è creschì da 2 mia. frs il 1940
a 75,1 mia. il 2003. En il medem spazi
da temp è era s’augmentà il volumen da
las premias da 0,9 miu. frs il 1940 a 6,3
il 1970, 26,4 il 1986 e 31,5 il 2003. Las
premias per 1000 frs èn sa sbassadas
cuntinuadamain en il decurs dal 20avel
tschientaner da ca. 1 fr il 1913 a 70 raps
il 1986 ed importavan 0,42 raps il 2003.

Adolf Collenberg

Lexicon Istoric Retic
Il LIR cumpiglia bundant 3100 arti
tgels (geografics, tematics, artitgels da 
famiglias e biografias) davart l’istorgia 
grischuna/retica e la Rumantschia. 
Editura: Fundaziun Lexicon Istoric 
Svizzer; versiun online: www.elir.ch; 
versiun stampada: www.casanova.ch 
u en mintga libraria.

«Une avalanche 
dans la vallée de 
Tavetsch». Maletg 
da L. Bleuler, 1830.

La renaschientscha litterara (1850–1950) – Surselva, part 2
Maurus Carnot

* 26 da schaner 1865 (Johann Rudolf ) a 
Samignun, † 2 da schaner 1935 a Glion, 
catolic, da Samignun. Figl da Vincenz e 
da Paulina nata Jenal, da Samignun. 
Gimnasi a Sviz, studi da teologia e filoso
fia a Puntina a partir dal 1882. Entrà en 
la claustra da Mustér 1885, ordinà pader 
OSB 1888. Predicatur popular apprezià. 
Magister da grec, latin, tudestg ed istor
gia a la scola claustrala, nua ch’el ha em
prendì rumantsch. Carnot ha scrit tocs 
da teater e gieus festivs en tudestg e ru
mantsch per scolas e truppas d’amaturs 
(«Armas e larmas en la Cadi», 1899; 
«Clau Maissen», 1911; «La Ligia gri
scha», 1924) sco era raquints («Saung 
grischun», 1901), romans istorics («La 
historia dil Gieri Genatsch», 1929), poe
sias, tractats ed artitgels da gasetta. En il 
cumbat da la Surselva per cudeschs da 
scola catolic ha ses «Sigisbert en Rezia» 
(1899) remplazzà il «Robinson» conside
rà sco pajaun. Confundatur (1900) e re
dactur (1900–23) da la revista catolica «Il 
Pelegrin». Naschì en in Samignun da 
quel temp gia germanisà, ha Carnot 
cumbattì instancablamain per la lingua 
rumantscha ch’el considerava sco sia lin
gua materna persa. Ami da Josef Beck. 
Aderent da la monarchia habsburgaisa, 
sco tal ami persunal da l’imperatur Carl 
I (Carl IV sco retg d’Ungaria), exilià cun 
sia famiglia en Svizra (tranter auter a 
Mustér) il 1919–21, e defensur da quel 
en sias scrittiras «Hammerschläge an Tür 
und Turm bei Kaiser Karls von Oester
reich Gang zum Grabe» (1922) e «Grün 
im Tirol» (1922). Undrà cun il Curtin 
d’onur da la Lia Grischa a Trun.

Lucia Walther

Alfons Tuor
* 17 da schaner 1871 a Rabius, † 19 da 
mars 1904 a Rabius, catolic, da Sumvitg. 
Figl da Gion Antoni, substitut guverna
tiv, e da Maria Antonia nata Contrin. 
Nubil. Studi da litteratura a Turitg, Paris 
e Friburg (senza conclusiun). Scolast, 
tranter auter a Stäfa/ZH ed a Winslow 
(Buckinghamshire/Engalterra). Tuor ha 
suffrì gia baud da dolurs cronicas ed ha 
stuì sa suttametter a pliras operaziuns 
dals chaluns che n’han dentant betg pur
tà grond levgiament. En ils onns 1891–
1901 èn cumparidas set collecziuns da 
poesias scrittas da Tuor en rumantsch 
(tranter auter «Poesias Sursilvanas», 
1898; «Magnificat II», 1900). En la me
dema perioda ha Tuor publitgà plirs dra
mas istorics (tranter auter «Ils Franzos a 
Sumvitg», 1896) e cumedias (sociocriti
cas) tenor Molière (per exempel «Il ran
vèr», 1895) ch’eran fitg populars a ses 
temp. Sias ulteriuras publicaziuns cum
piglian lavurs scientificas (tranter auter 
«Il romontsch della Lumnezia», 1903; 
«Fabiola en romontsch», 1903) e transla
ziuns. Sia malsogna ha fatg dad el in poet 
da la suffrientscha, encreschadetgna e re

signaziun. Bleras da sias poesias èn ve
gnidas messas en musica, tranter auter 
«Allas steilas» (Duri Sialm; Tumasch 
Dolf ), «Egl jester» (Giusep Maissen), 
«Agl emigrant» (Conrad Bertogg; Gion 
Antoni Derungs) ed «A Tgalavaina» 
(Georgius Schmid von Grüneck; Hans 
Erni). Renzo Caduff

Flurin Camathias
* 6 da mars 1871 a Lags, † 3 da favrer 
1946 a Lags, catolic, da Lags. Figl da Jo
hann Christian e da Maria Anna nata Ar
pagaus, da Lags. Gimnasi a Mustér e Fri
burg, studi da teologia a Cuira. Plevon a 
Breil 1896–1917, Andiast 1917–34 e Si
at 1934–46. Poet e translatur en sursil
van, influenzà dal romanticissem tudestg 
e dal classicissem neolatin. Autur d’in 
epos istorisant en rimas («Ils Retoro
mans», 1900), d’ina vita da sontg («La 
flur de Ramuosch», 1909), d’ina collec
ziun da legendas e paraulas «medievalas», 
versifitgadas ed integradas en in raquint 
(«Historias dil Munt Sogn Gieri», 1916) 
e d’in gieu festiv istoric («La Ligia Gri
scha», 1924). Camathias ha scrit ultra da 
quai numerusas poesias, da las qualas ina 
tschientina èn vegnidas intunadas ora
vant tut da Hans Erni e da Duri Sialm, 
singulas tranter auter da Gion Giusep 
Derungs (* 1932). El ha era translatà 
poesias liricas, cun preferenza d’auturs 
catalans e provenzals. Undrà cun il Cur
tin d’onur da la Lia Grischa a Trun.

Clà Riatsch

Gion Cadieli
* 26 da schaner 1876 a Sagogn, † prim
da november 1952 a Sagogn, catolic, da
Sagogn. Figl da Gion Dumeni, scolast,

e da Maria Josefina nata Cavelti, da Sa
gogn. Gimnasi a Mustér e Nossadun
naun. Studi da teologia a Cuira 1897–
1901 e studi da filosofia a Friburg 1901–
02. Magister gimnasial a Sviz 1902–07.
Plevon a Vrin (fin il 1918), alura a Trun
(fin il 1942) ed a Sevgein (fin il 1950).
Decan dal chapitel sursilvan 1948–52.
Autur da lirica da tempra satirica («L’ex
posiziun»), sentimentala («La lavina»,
«Unviern») ed umoristica («La pugnie
ra», «La parlera»). Numerusas da sias
poesias èn vegnidas intunadas, tranter
auter da Hans Erni, Duri Sialm e Gion
Antoni Derungs. Translatur d’insa
quants dramas istorics tudestgs. Undrà
cun il Curtin d’onur da la Lia Grischa a
Trun; tavla commemorativa a Sagogn.

Adolf Collenberg

Pieder Paul Cadonau
* 28 da mars 1891 a Vuorz, † 24 d’avust
1972 a Glion, refurmà, da Vuorz. Figl
da Casper, magister, e da Margareta na
ta Gabriel, da Vuorz. ∞ Anna Maria na
ta Cadonau, da Vuorz. Studis a Basilea.
Plevon a Luven/Flond, Ardez/Ftan, Tu
saun/Masagn e Trin. Confundatur da la
Renania 1922 ed emprim redactur (en
semen cun Steafan Loringett) da «La
Casa Paterna» 1920–28. Autur da trac
tats religius en sursilvan e ladin, da gieus
auditivs, monografias istoricas e ra
quints. Ovra principala: versiun sursil
vana dal Nov Testament e dals «Psalms»
(1954), ensemen cun Hercli Bertogg.
Collavuratur da la «Reformierte Schwei
zer Zeitung» 1922–38, organ dals
uschenumnads positivs/giuvenrefur
mads. Dr. teol. h.c. da l’Universitad da
Basilea 1955. Manfred Gross

Sep Mudest Nay
* 11 d’october 1892 a Danis (vischnan
ca da Breil), † 29 da fanadur 1945 a Da
nis, catolic, da Breil. Figl da Mattias An
toni, lainari, lavurer da guaud e pur, e
da Mariuschla Catrina nata Friberg, da
Breil. ∞ 1922 Hedwig nata Nay, figlia
da Giachen Michel Nay. Scola primara
a Danis e Trun. Seminari scolastic a
Cuira 1908–13. Magister primar a Zi
gnau 1913–17 e DanisTavanasa 1917–
20, magister secundar a Camischolas
1920–44. Nay è s’engaschà fermamain
per il rumantsch en scola. Sco com
member dal Cussegl grond 1931–37 ha
el inoltrà il 1934 la moziun decisiva per
la renconuschientscha dal rumantsch
sco lingua naziunala. Autur da prosa e
lirica ch’el ha publitgà en diversas peri
odicas ed en cudeschs da scola cumpi
lads dad el sez. Bleras da sias poesias èn
daventadas popularas en Surselva, intgi
nas èn vegnidas messas en musica (tran
ter auter da Tumasch Dolf ). Undrà cun
il Curtin d’onur da la Lia Grischa a
Trun. Ursina Guldemond-Netzer

Gion Battesta Sialm
* 26 d’october 1897 a Segnas (vischnanca
da Mustér), † 20 da december 1977 a
Cumpadials, catolic, da Mustér. Figl da
Giusep Maria, pur ed organist, e da Maria
Urschla nata Travers, da Pasqual. Frar da
Duri. Gimnasi a Mustér e Nossadun
naun, studi da teologia a S. Gliezi/Cuira,
ordinà spiritual il 1921. Chaplon a Cura
glia 1922–28, plevon a Vella fin il 1942,
alura a Trun fin il 1952, chaplon a Sum
vitg fin il 1963. Publicaziuns davart l’art
sacral (Vella, Medel). Autur da lirica («La
canzun dil signun»), prosa («Sur Valen
tin», 1963) e dramatica. Premi dal Radio
Rumantsch 1970. Gion Deplazes

Carli Fry
* 4 da november 1897 a Mustér, † 29 da
november 1956 a Mustér, catolic, da
Mustér, burgais d’onur da Trun 1954.
Figl da Gion Battesta, scrinari, e da Ba
silissa nata Deflorin, da Mustér. Gimna
si a Mustér e Sviz, Seminari da spirituals
a Cuira, primizia 1921, alura chaplon a
Cavardiras/Mustér. Studi d’istorgia e lit
teratura a Friburg 1927–29, dr. fil. cun
ina lavur davart Giovanni Antonio Vol
pe. Da flaivla sanadad è el stà benefiziat
al sanctuari da S. Maria da la Glisch sur
Trun il 1929–54. Autur da lirica («Sur la
seiv», 1938; «Striaunas», 1955) e prosa
rumantscha. Plinavant ha el translatà ed
elavurà prosa ladina («Don Robur», da
Men Gaudenz), tudestga («Il casti da
Borodin/Die Ahnfrau» da Franz Grill
parzer), taliana e franzosa («La matta dils
egls claus») sco era lirica («Ada», chan
zuns dad E. Geibel/cumponidas da Du
ri Sialm) ed ovras dramaticas. Pliras da
sias poesias èn vegnidas messas en musi
ca, per exempel «L’olma» (Duri Sialm).
Fundatur e redactur da la «Tribuna ro
montscha» (1930–53), 23 onns redactur
dal «Pelegrin». Sco schurnalist («Gasetta
Romontscha»), scriptur e publicist
scientific ha Fry giugà durant 30 onns
ina rolla impurtanta en la furmaziun da
l’opiniun politica e religiusa da la part
catolic dal Grischun. El ha simpatisà cun
il reschim autoritar da Mussolini. Il
1949 ha el obtegnì il dr. teol. h.c. da
l’Universitad da Friburg per sia transla
ziun dal Nov Testament. Undrà en il
Curtin d’honur da la Lia Grischa a Trun.

Adolf Collenberg

Gian Fontana
* 16 da november 1897 a Fidaz (vi
schnanca da Flem), † 30 da november
1935 a Fidaz, refurmà, da Flem. Figl da
Joseph, pur, e da Margreta nata Capaul,
da Flem. ∞ Onna Maria nata Lüscher,
da Rümlang/ZH. Scola primara (tu
destga) a Flem. Fontana ha emprendì a
leger ed a scriver rumantsch al Semina
ri scolastic a Cuira. Scolast primar a par
tir dal 1917, alura scolast secundar a
Flem. Fontana ha scrit sias emprimas
ovras litteraras per tudestg, a partir dal
1921 (fundaziun da la Renania) mo pli
per rumantsch. Sco cumbattant per il
mantegniment dal rumantsch sa sentiva
el obligà da metter a disposiziun lectura
per il pievel e per la scola. Perquai è el
s’engaschà sco collavuratur e redactur
dal «Calender per mintga gi» e dal «Dun
da Nadal». Per mancanza da contribu
ziuns ha el stuì savens emplenir quels
cun atgnas contribuziuns e translaziuns.
Da quai è naschida in’ovra litterara
cumplessiva: sia lirica cumpiglia en tut
radund 800 poesias («Poesias», 1931)
che tractan oravant tut ils trais temas na
tira, uman e Dieu. Passa 80 da quellas
èn messas en musica. Da sias 10 ovras
dramaticas èn d’impurtanza oravant tut
quellas per uffants («Primavera sil prau»,
cun musica da Tumasch Dolf ). A la pro
sa narrativa appartegnan las novellas
«Sidonia Caplazi» (1931) ed «Il presi
dent da Valdei» (1932) sco era dunsai
nas da raquints. Ses raquints stattan en
la successiun dals gronds novellists dal
19avel tschientaner, per exempel da
Gion Antoni Bühler. En la lirica è Fon
tana stà in mussavia per la proxima ge

neraziun dad auturas ed auturs ru
mantschs. El ha bandunà la poesia eroi
ca e patetica sursilvana tradiziunala en
favur da la poesia da tempra persunala e
spontana. Undrà cun il Curtin d’onur
da la Lia Grischa a Trun. Lucia Walther

Guglielm Gadola
* 6 da november 1902 a Mustér, † 12 da
fanadur 1961 a Cuira, catolic, da
Schlans. Figl da Wilhelm Joseph (num
nà Guglielm pign), scrinari, e da Ludi
vina nata Decurtins, da Tujetsch. Il tat
era immigrà da Clavenna. ∞ Yvonne na
ta Mauron, da Friburg. Gimnasi a Mu
stér ed Engelberg/OW. Studi d’istorgia
e da romanistica a Friburg e Turitg, dr.
fil. 1930 («Geschichte der rätoromani
schen Literatur des 17. Jahrhunderts»;
ediziun rumantscha: «Historia litterara
dil sentiment religius en Surselva de
messa»). Professer d’istorgia e da franzos
a la Scola chantunala a Cuira 1930–61.
Autur d’ina quarantina novellas e ra
quints («Ina fiera de Ligiaun», 1930;
«Brulf», 1941), da diesch biografias e da
passa 50 tractats istorics, folcloristics e
litterars, per exempel «Historia della
schurnalistica sursilvana, 1836–1928»
(1928), «Historia dil teater romontsch»
(3 toms, 1930) e da «Las marletgas da
Paul Luziet» (1956, cun illustraziuns
dad Alois Carigiet). Confundatur
(1927) e redactur dal «Glogn» 1929–53
(ses organ da publicaziun principal), re
dactur da l’«Ischi» 1945–61. La contri
buziun da Gadola a l’enconuschien
tscha da la societad purila e da la cultu
ra politica, spiertala e religiusa da la Sur
selva è senza paregl. Ses raquints trade
schan ina fantasia inexauribla ed in
grond gust e dun per l’umur. Undrà en
il Curtin d’onur da la Lia Grischa a
Trun. Gion Deplazes

Benedetg Caminada
* 8 da mars 1905 a Pardomat (vischnan
ca da Sumvitg), † 18 da matg 1974 a 
Glion, catolic, da Vrin. Figl da Gion Ale
xi, pur, e da Josefa Cristina nata Genelin, 
da Mustér. ∞ Maria Brida nata Truaisch, 
da Medel/Lucmagn. Chalger e cumiss 
(viagiatur). Guardiapestga a Trun 1946–
65. Autodidact en litteratura, autur ed 
oravant tut translatur da tocs da teater 
(passa 60 cumedias popularas e dramas). 
Si’ovra cumpiglia era poesias, paraulas e 
raquints, cumparids en «Il Pelegrin», 
«Nies Tschespet» ed «Igl Ischi».

Gion Deplazes

L’ovra cumpletta da Gian Fontana è cumpa-
rida il 1971 en trais toms.

(1902–1961).

Pader Maurus Carnot. 
(1865–1935).

L’istorgia da la viticultura e 
da la pumicultura en il Grischun

� Entaifer l’istorgia dal nutriment sa 
lascha attribuir da vegl ennà in’impur
tanta funcziun tant a la viticultura sco 
er a la pumicultura. Sems dad iva cum
provads en il territori retic en chats ar
cheologics derivavan ubain dad iva 
setga importada ubain da vits indige
nas. Il pli tard en il decurs dal temp ro
man è vegnì introducì en la Val dal Rain 
da Cuira la viticultura. Auters chats a 
Cuira cumprovan l’existenza da maila 
e persics sco era d’apricosas impor
tadas dals Romans e cultivadas proba
blamain baud era en la Val dal Rain al
pina. 

Viticultura
Introducida en il Grischun en il decurs 
dal temp roman, concentrada sin la Val 
dal Rain Grischuna ed al nord da la 
Landquart. En il Testament da Tello 
(765) chatt’ins emprimas indicaziuns en 
scrit davart la viticultura en Rezia: il bain 
signuril a Maiavilla per exempel aveva ina 
vigna da ca. 10 ha; en la Val dal Rain An
teriur vegnivan cultivadas vignas fin a 
Glion e perfin en Lumnezia fin a Vella; 
en las vals dal sid eran las vignas ordina
das savens en retschas sin terrassas, tran
teren vegnivan cultivads ers. Sper nums 
locals dattan perditga sulettamain las 
dieschmas da vin e las raras documenta
ziuns da vignas da questa viticultura. Per 
satisfar al basegn da vin importav’ins adi
na era vin da la Vuclina e dal Tessin.

La viticultura para d’avair gì sia culmi
naziun en il Grischun en il temp medie
val tempriv. Dapi il temp medieval tardiv 
sa limitescha ella numnadamain a las re
giuns climaticamain favuraivlas tranter 
Fläsch e Tusaun ed als stgalims bass da las 
vals dal sid cun ina durada suffizienta da 
sulegl (ca. 1700 uras/onn), l’absenza 
quasi totala da tschajera e da tempesta e 
cun pauca plievgia (Cuira: 840 mm/
onn). Tranter il 1804 ed il 1956 è la viti
cultura sa diminuida per 10000 sin 18 
839 aras. Grazia a novas metodas da cul
tivaziun ed a la dumonda creschenta da 
vins da qualitad indigens, han ins pudì 
avrir en ils onns 1970–74 novas vignas a 
Favugn e Fläsch, da maniera ch’ins ha pu
spè cuntanschì il 1981 quasi la surfatscha 
da vignas dal 1800. A Cuira existan ac
tualmain mo pli paucas vignas; ina gron
da part è vegnida transfurmada en zonas 
da construcziun.

Fin viaden il 17avel tschientaner ve
gniva cultivada en il Grischun surtut l’iva 
alva, per exempel l’Elbling u il Vuclina 
alv. La vit la pli veglia anc adina existen
ta, numnadamain quella da Malans, fur
nescha il Completer che vala sco raritad. 
Suenter la Guerra da trent’onns (1618–
48) è sa derasada l’iva blaua da la Bur

gogna ch’è enconuschenta sco Pinot noir 
e che creschiva il 2010 sin ca. 77 % (324 
ha; senza la Val Mesauc) da la surfatscha 
da vignas. A partir dal 1926 han ins alu
ra cumenzà a cultivar il RieslingSylvaner 
alv, ina cruschada sviluppada il 1882 dal 
perscrutader da vits Hermann Müller da 
la Turgovia sut il num MüllerThurgau. 
Spezialitads èn il Pinot gris, il Gewürz
traminer ed il Pinot blanc. En reacziun a 
la filossera da la vit (parasit), importada 
da l’America dal Nord en l’Europa en ils 
onns 1860, han ins enferlà vits europei
cas sin laina da vit americana. La cultiva
ziun da vits enferladas è succedida en il 
Grischun en dimensiuns pli grondas pir 
a partir dal 1963, savens ensemen cun il 
passadi da la viticultura sin pals a quella 
sin fildarom. Sper la filossera da la vit ed 
auters parasits vegnan las vits donnegia
das era tras utschels, divers bulieus sco la 
sfarinussa, malsognas da defizienza e vi
rus. Da la cultivaziun sin fildarom cun 
distanzas pli grondas e giassas pli largias 
tranter las vits resultan meglras racoltas 
che da quella sin pals cun distanzas pli 
pitschnas e giassas stretgas; ella permetta 
en pli in’elavuraziun mecanica dal terren 
e basegna damain persunal grazia al 
dumber diminuì da vits ed a la tecnica da 
lavur pli cumadaivla. Dal 1961–75 han 
ins pudì racoltar en media, cun in terz 
dals viticulturs, quasi il dubel dals onns 
1900–20. Dapi il 1993 vegn la quantitad 

da vits limitada en in cataster da vits. Il 
1999 han ins cuntanschì en la Val dal 
Rain Grischuna sin in areal total da 384 
ha ina racolta extraordinaria da 24 368 hl 
(3,38 miu. buttiglias) e da quella aveva il 
Pinot noir (318 ha/20 131 hl) en media 
97 ° Oechsle. Il 2010 èn vegnidas culti
vadas en la Val dal Rain Grischuna en to
tal 423 ha vignas ed en la Val Mesauc 32 
ha.

Entant ch’il vin producì en la Val dal 
Rain Grischuna serviva avant il 19avel 
tschientaner surtut a l’agen consum ed al 
basegn dal traffic da transit, tut il pli anc 
a la vendita en il Grischun dal Nord, ve
gniva il vin dal Signuradi vendì da tuts 
temps era utrò fin a Turitg. Berniers da 
vin manavan il vinVuclina sur il Spleia 
u sur il Bernina e l’Alvra. Il vin da las Ter
ras subditas giugava ina rolla politica
main impurtanta, essend savens en pos
sess da las famiglia regentas dal Grischun. 
Blers uffiziants s’acquistavan vignas u fa
schevan commerzi cun vin. Il vin era in 
dals paucs bains suttamess ad ina taglia 
speziala a Cuira, da maniera ch’ins po er
uir pli u main la quantitad e las fluctua
ziuns da quest commerzi. Ils viticulturs 
da Cuira, ch’avevan perfin in’atgna ma
stergnanza, avevan il dretg a set zaivers 
vin (ca. 7 hl) per l’agen consum. Il vin era 
in aliment da basa e sco tal savens ina part 
da la paja, ma era in med da corrupziun 
politic avant elecziuns e votaziuns.

Oz produceschan blers viticulturs pli 
gronds il vin puspè en agens torchels e la
schan madirar il vin en butschins da 225 
l (barrique) per pudair concurrenzar sin 
il martgà. Las firmas da commerzi da vin 
dal Puschlav cun gronda tradiziun (per 
exempel Plozza, Triacca), han gia daditg 
acquistà vastas vignas en Vuclina. Vers la 
fin dal 20avel tschientaner è la viticultu
ra vegnida reintroducida en la Tumleast
ga. Max Hilfiker

Pumicultura
Ina cultura da puma en il temp preisto
ric e roman vegn presumada era per la 
Rezia, attestada è ina tala dentant pir en 
il Testament da Tello dal 765 che men
ziunescha curtins e terrassas da puma en 
la Foppa. La pumicultura ha gì e mante
gnì ina grond’impurtanza regiunala en la 
Foppa, en la Tumleastga, en la Val dal 
Rain, en il Signuradi ed en las regiuns pli 
bassas da las vals talianas dal Grischun. 
La pumicultura vegniva tgirada en il 
temp medieval sin bains da l’uvestgieu, 
da las claustras e da la noblezza. Lavur da 
piunier sin quel champ han prestà ora
vant tut las claustras. Ins na produciva 

betg per il commerzi e la pumicultura era 
restrenschida, per mancanza da terren 
cultivà u runcà, sin il conturn da chasa e 
curt.

L’umanissem ha sveglià l’interess 
scientific per la pumicultura che sa pre
schenta dapi il temp medieval tardiv en 
trais furmas differentas: sco culturas re
preschentativas en ils curtins da la signu
ria, sco pumicultura da diever e sco cul
turas d’interess scientific (umanists). La 
puma era d’impurtanza centrala per il 
provediment da vals lateralas ed isoladas. 
A partir dal 1566 aveva – tenor il «Klos
terser Landbuch» – mintgin che marida
va a Claustra da plantar quatter fin 
tschintg mailers e pairers ed insatge pu
ma da minz (tschareschers e.a.) per l’au
toprovediment.

Fin en il 19avel tschientaner sa basava 
la diversitad da la puma pli u main sin 
fructificaziuns e mutaziuns casualas che 
vegnivan selecziunadas e per part enfer
ladas. Il consum da suc da puma è attestà 
generalmain dapi l’entschatta dal 17avel 
tschientaner. Ils Scumbigls grischuns ed 
ina fasa da sbassada da la temperatura en 
il 17avel tschientaner han diminuì la pu
micultura. En il 18avel tschientaner ha la 
noblezza importà novas sorts da puma da 
l’exteriur (Rousselet de Reims, Edle Rö
merbirne, Welsche Rotacher, Calvill, 
Reinette) e laschà scolar lur ortulans en 
la tgira da la pumera. Renum giudevan 
las culturas da l’uvestgieu ed il curtin 
exotic da l’envoyé Peter von Salis, im
plantà sper il Altes Gebäu (oz Dretgira 
chantunala) a Cuira.

Il spiert progressiv illuministic ha 
schendrà il 1778 la Societad economica 
dal Grischun e ses organ da scolaziun ed 
infurmaziun, il «Sammler» resp. il «Neu
er Sammler». Tranter il 1720 ed il 1890 
vegniva cultivà il curtin englais (natiral) 
e novas sorts e tecnicas da cultivaziun han 
chattà la via en il Grischun. Lavur da piu
nier ha fatg en quest champ la signuria. 
En las regiuns tudestgas e rumantschas 
era la puma tosta in nutriment d’enviern 
impurtant che substituiva il paun en 
temps da miseria e gidava a stender la fa
rina: paun cun paira u maila, bizochels 
cun ivettas e.a. En las vals talianas eran 
las chastognas ina vivonda da basa, sper 
il paun e la pulenta. Generalmain dera
sada era la nusch. Cun la privatisaziun 
dals bains communabels en il 17avel 
tschientaner e cun l’aboliziun (parziala) 
da la pasculaziun cumina suenter il 1850 
è sa derasada la pumera en la cuntrada 
cultivada dal Grischun. En la Tumleastga 
per exempel ha Peter von PlantaFürsten

au introducì il 1865 ina gronda pumicul
tura bassa. Talas èn alura era sa derasadas 
en la Val da Rain da Cuira e furnivan pro
ducts raffinads a l’hotellaria.

La promoziun da la pumicultura tras 
il Chantun e l’export da puma inizià il 
1880 han provocà intensivas discussiuns 
davart las sorts e la qualitad. Ins giavi
schava ina limitaziun da las sorts a quel
las adattadas a l’export, quai vul dir a 
quellas che sa laschan magasinar bain. 
Quellas discussiuns han culminà en il 
«Richtsortiment für den Obstbau» dal 
1927 che recumandava ina specificaziun 
regiunala da las sorts Reinette, Transpa
rent, Pepping, Lederapfel, Calvill e Ram
bour (1950: Gravensteiner, Boskoop 
cotschen, Jonathan, Champagner Rei
nette, Berner Rose). Fin il 1939 èn stads 
il Rambour da Paris e la Reinette dal Ca
nada ils mails d’export principals da la 
Val dal Rain e dal Signuradi, suenter il 
1950 il Golden Delicious, importà dal 
piunier Ernst Lauber dals Stadis Unids e 
cultivà da quel l’emprim a Malans.

La dira concurrenza da pretschs e qua
litad, manifesta a partir dal 1945, ha cha
schunà ina ferma digren da la pumera au
ta e suenter il 1960 èn las structuras sa 
midadas radicalmain. Novas metodas da 
plantaziun e cultivaziun han augmentà la 
qualitad da la puma ed equilibrà la pro
ducziun annuala. Las plantinas vegnivan 
importadas per ordinari da la Bassa, l’en
ferlada (innestaziun) è succedida fin via
den ils onns 1990 cun frastgas selvadias 
da la cultura da Gebhard Buob da Zez
ras. Oz produceschan las pumiculturas 
bassas intensivas per il commerzi e las pu
miculturas autas extensivas, cultivadas 
enturn vitgs e curts, adempleschan diver
sas funcziuns: alimentaziun locala, tgira 
da la cuntrada e protecziun da las spezias 
d’utschels. Dapi ils onns 1990 vegnan 
cultivadas 23 sorts da maila e var set sorts 
da paira sin plantas bassas (1981 61 ha; 
2010 40 ha en il Grischun e 120 da pos
sessurs Grischuns en Vuclina). Novas 
sorts èn l’Elstar, il Summerred ed il Glos
ter.

La nusch chatt’ins en il Grischun per 
il solit en furma da sorts primitivas selva
dias (nunenferladas). En curtins privats e 
publics vegnan cultivads persics ed apri
cosas, en ierts protegids giudim la Val 
Mesauc era fighers e cachis.

Il 1872 è vegnida fundada la cumissi
un chantunala da pumicultura, il 1898 la 
cumissiun grischuna da pumicultura e 
viticultura. La pumicultura stat sut la 
surveglianza e la tgira da la cumissiun 
chantunala da pumicultura e dal cumis
sariat da pumicultura. Fin il 1872 era la 
scolaziun surlaschada totalmain a l’in
iziativa privata (uniuns, ortulans, spiri
tuals), alura è ella vegnida sustegnida dal 
Chantun ed integrada il 1896 en il cur
riculum dal Plantahof. Dapi il 1930 èn 
ils cumissaris chantunala da pumicultu
ra e viticultura incumbensads cun la sco
laziun specifica. La scola agricula a 
Wädenswil, dapi il 1970 ina scola tecni
ca superiura, edescha dapi sia fundaziun 
il 1892 la «Schweizerische Zeitschrift für 
Obst und Weinbau» (oz «Obst und 
Weinbau: Schweizer Zeitschrift für 
Obst und Weinbau, Wädenswil»). En il 
context da la pumicultura svizra gioga 
quella grischuna oz ina pitschna rolla.

Adolf Collenberg

En il Signuradi s’extenda il pli impurtant territori da viticultura dal Grischun. FOTO DANIEL STRICKER/PIXELIO

La Tumleastga è
enconuschenta sco
regiun da pumicul
tura. FOTO N. SIMMEN

Da las dretgiras istoricas a 
l’organisaziun giudiziala odierna, part 1

� Dretgiras èn instruments per garan-
tir e mantegnair l’urden public e privat. 
En il Grischun èn naschidas dretgiras 
cun l’introducziun da la constituziun 
giudiziala francona en il 9avel tschien-
taner. Questas dretgiras imperialas e di
strictualas (per la Rezia Sura) respectiva
main dretgiras da contadi (per la Rezia
Sut) èn sa sviluppadas pli tard a dretgiras
da cumpromiss (per la Lia da la Chadé e
la Lia da las Diesch Dretgiras) ed a dretgi
ras d’appellaziun (per la Lia Grischa),
cumplettadas da la helvetica ed amplifi
tgadas il 1851 ed il 1854 cun dretgiras cir
quitalas (criminalas) e cun dretgiras di
strictualas (civilas). La Dretgira chantuna
la grischuna era ina dretgira d’appellaziun.
Il 1907 è entrà en vigur in nov urden da
process civil ch’ha survivì il tschientaner.
Las refurmas giudizialas dal 2000 e 2009
han abolì las dretgiras cirquitalas en favur
da las dretgiras districtualas (resp. regiuna
las a partir dal 2017).

Temp feudal
Dapi l’introducziun da l’organisaziun 
giudiziala francona en il 9avel tschienta
ner ha la dretgira da contadi, presidiada 
d’in burgamester autorisà, exequì la pus
sanza giudiziala. L’onn 960 ha l’impera
tur Otto I cedì la giurisdicziun a l’uvestg 
da Cuira. L’elecziun dal stab da derscha
ders per ils dis d’audienza ordinaris la pri
mavaira e l’atun succediva senza la parti
cipaziun dal pievel. Durant il temp feu
dal era il signur feudal a medem temp era 
signur giudizial. En il decurs da la disso
luziun successiva dal domini feudal en il 
Grischun han cuvitgs surpiglià il presidi 
da la dretgira (dretgira da mastral).

En il temp medieval tardiv han ils vi
schinadis acquistà successivamain dals 
signurs il dretg d’eleger libramain il per
sunal da la dretgira (derschader, burser, 
giurads/truaders, mussaders/assessurs) u 
da proponer agens candidats per l’elec
ziun da quel. Cun la fundaziun dals cu
mins en il 15avel tschientaner è sa mani
festada pli e pli era la pretensiun da dar al 
pievel il dretg d’eleger il mastral che 
adempliva – sper sia rolla politica e mili
tara dominanta entaifer la Lia respectiva, 
las dretgiras autas ed ils cumins – era 
funcziuns da derschader entaifer la dre
tgira criminala e savens era entaifer quel
la civila. La dretgira da la curt episcopa
la, ina dretgira d’appellaziun, è vegnida 
abolida tras ils Artitgels da Glion dal 
1526. Avant il 1395 n’existivan naginas 
dretgiras per dispitas tranter ils signurs ed 
ils cumins respectivamain ils singuls in
dividis. Responsablas per tals cas eran la 

dretgira da contadi a Rankweil (Vorarl
berg) per la Rezia Sut respectivamain la 
dretgira imperiala e districtuala a Rott
weil (Württemberg) per la Rezia Sura. 
Questas dretgiras eran però memia 
lunsch davent, uschia ch’ins installava, 
tenor basegn, dretgiras da cumpromiss 
en la regiun. La Lia da la Chadé e la Lia 
da las Diesch Dretgiras han mantegnì il 
sistem da la dretgira da cumpromiss, en
tant ch’ils signurs da la Lia Grischa han 
instituì il 1395 ina dretgira d’appellaziun 
per l’entira Lia. Quella è vegnida man
tegnida il 1424 e declerada impegnativa 
per tut la Lia Grischa.

Dal 1524 fin a la helvetica
Suenter la fundaziun da la Republica il
1524 ed a basa dals Artitgels da Glion dal
1526 han la plipart dals cumins e vischina
dis cumprà ora relativamain spert la gron
da part dals dretgs giudizials e d’auters
dretgs feudals. En la nova giurisdicziun
han cuntinuà ils signurs nobilitads en il de
curs dals trais tschientaners republicans a
giugar la rolla principala. L’uffizi da der
schader, collià cun la mastralia, era interes
sant oravant tut per glieud che steva poli
ticamain en la segunda lingia u per persu
nas che aspiravan ad ina carriera politica.

L’organisaziun da las dretgiras republi
canas era ordvart multifara. La Lia da la
Chadé e la Lia da las Diesch Dretgiras
possedevan mo dretgiras d’emprima in
stanza e dretgiras da cumpromiss localas,
installadas ad hoc. En cas da litas che sur
passavan ils cunfins da las Lias enga
schav’ins ina dretgira cun represchentants
da la Lia betg participada. En cas d’ina li
ta tranter duas Lias è sa sviluppada la pra
tica da convocar la terza Lia betg partici
pada sco dretgira da cumpromiss. En cas
impurtants, che reguardavan tuttas trais
Lias, installava la Dieta federala ina dre
tgira mixta ed engaschava era derschaders
externs. Las dretgiras autas eran districts
puramain administrativs, senza cumpe
tenzas giudizialas. La fragmentaziun fe
deralistica dal Grischun ha cuntanschì
ina culminaziun en la diversitad caotica
da las dretgiras e dals statuts giudizials.

Adolf Collenberg

Giurisdicziun
Dal temp da la Republica da las Trais Lias 
(1524) fin a la refurma da la Constituzi
un chantunala dal 1851/54 consistivan 
las dretgiras ordinarias dal mastral, dal 
stab da dretgira e da 6–24 giurads. Il ma
stral tegneva la batgetta, quai vul dir ch’el 
presidiava la dretgira, senza però dispo
ner dal dretg da cussegliar, proponer pai

nas u truar; quai dastgavan far mo ils giu
rads/truaders che decidevan era davart 
mintga pass processual, e quai tenor 
tschentament ed en buna fai u sa referind 
al dretg imperial dal 1532 (Carolina). Il 
mastral aveva mo da palesar e d’exequir 
la paina tenor il truament dals giurads. 
La dretgira pudeva recurrer ad in succurs 
extern, numnadamain a l’uschenumnà 
vanzament dal dretg (zuosaz, birihters) 
sco era ad in u plirs assistents giuridics, 
ils uschenumnads undraivels terzs. La 
dretgira civila e matrimoniala vegniva 
convocada a datas fixas e, dapi il 16avel 
tschientaner, en localitads communalas. 
Las partidas s’exprimivan savens senza 
mussader. La dretgira criminala sa reuni
va tenor basegn, oriundamain mo il mar
di (il Ziustag/Dienstag; Zeus era il dieu 
da la dretgira), a partir dal temp medie
val tardiv mintga trais dis, cun excepziun 
da dumengias e firads, e quai da l’alva fin 
a la rendida dal sulegl. Ella tractava mo 
in cas per seduta e truava sche pussaivel 
il medem di. L’arrestaziun succediva sin 
accusaziun dals donnegiads u sin denun
zia dal burser/secalmaister. En cas d’ina 
inquisiziun difficila vegniva applitgada 
era la tortura. Il mastral convocava il stab 
da dretgira (salter, burser, scrivant), ils 
giurads e l’eventual succurs. Sbirs cun 
alumbart survegliavan la seduta convoca
da sut tschiel avert, per ordinari sin la 
plazza communala. Il «rintg», ina classe
na embannida, separava la dretgira dal 
pievel. Surpassaments verbals ed auters 
delicts visavi l’embannida vegnivan cha
stiads cun multas u, sco en la Val Schons, 
cun tagliar ora la lieunga (p.ex. en cas 
d’insultas da la dretgira). Amez il rintg 
era ina maisa cun batgetta e spada. Ils 
derschaders ed ils giurads sesevan, tut ils 
auters stevan en pe. La dretgira dastgava 
bandunar ils lieus embannids pir suenter 
la sentenzia. Las partidas na s’exprimivan 
betg sezzas, mabain tras lur mussaders. 
Suenter la regulaziun da tut las formali
tads d’avertura dal process manavan il 
salter ed il sbir l’inculpà en il rintg e 
schlargiavan la chadaina. Alura suanda
van il plant e la consultaziun a part da 
l’inculpà, da ses parents, da ses avugads, 
da ses procuraturs (bistands) e da dus en
fin trais giurads, silsuenter la resposta e la 
seramentaziun da las perditgas (ils umens 

cun trais dets, las dunnas cun il maun sin 
il pèz dretg). Las partidas stuevan cum
provar la vardad da lur inculpaziun re
spectivamain l’innocenza da l’accusà. A 
la fin sa cussegliavan ils giurads. Senza 
confess formal na dastgava nagin vegnir 
condemnà. En cas da dubis pli gronds 
vegniva applitgà sut circumstanzas 
l’uschenumnà giudizi da Dieu. Il mus
sader dal plant prelegeva il truament. En 
cas da paina da mort deliberavan ils giu
rads anc ina giada davart dretg u grazia, 
per exempel executar cun la spada enstagl 
da la suga, sepulir l’executà sin santeri 
enstagl da sutterrar el ordaifer il mirsan
teri u sut la furtga. Sche la grazia vegniva 
refusada, rumpeva il mastral e derschader 
la batgetta e bittava quella davant il truà, 
dond al boier il cumond d’execuziun. 
Ordavant gieva il derschader cun ils mus
saders, suandads dal boier e da ses famegl 
cun il sentenzià en chadaina, accumpa
gnà dal spiritual suandà dals sbirs e giu
rads e dal pievel. Enturn la furtga vegni
va furmà in rintg, en il qual il boier exe
cutava il truà (dunnas vegnivan najenta
das). En tscherts cumins, sco quels da Ta
vau u da la Lumnezia, rumpeva il der
schader la batgetta pir en quest mument. 
Suenter avair mess a mort il sentenzià al 
sepuliva il boier, tut tenor il truament, 
sin santeri, ordaifer il mirsanteri u sut la 
furtga, entant che la dretgira turnava en 
il rintg. Là constatava il mussader da la 
resposta solennamain ch’il delict saja us
sa expià. A la fin admoniva il mastral u il 
spiritual il pievel a la virtid. Alura vegni
van il rintg e la spada lavads ritualmain, 
e la dretgira sa retirava en chasacumin. 
In cas spezial represchenta la dretgira 
nauscha. La refurma da l’urden proces
sual dal 1851 ha remplazzà il sistem vegl
republican tras princips e furmas proces
sualas modernas ed accordà la giurisdic
ziun en il Grischun a la Constituziun ed 
a las leschas federalas. Adolf Collenberg

Dretgira d’appellaziun
Enconuschenta dapi il 1395, cun carac
ter da dretg public en la Lia Grischa da
pi il 1424. Attestada il 1438 per l’empri
ma giada sco «Dretgira dals 15», presidia
da dal chaulia (landrehter). Attestada 
gia enturn il 1490 sco dretgira d’appella
ziun per cas civils ed extendida il 1529 a 

18 commembers. Ella sa radunava al 
term s. Gieri (23 d’avrigl) en l’anteriura 
curt claustrala a Trun e, tenor basegn, era 
utrò (p.ex. a Tusaun u Andeer). Fin en
turn il 1500 è ella stada l’emprima in
stanza, sch’ina dretgira era sezza partida, 
a partir dal 1535 mo ina curt d’appella
ziun. Ultra da quai survegliava ella l’exe
cuziun correcta dal dretg da la Lia Gri
scha e da la Brev da federaziun dal 1524 
(mo en la Lia Grischa). Las duas autras 
Lias na possedevan betg in’instituziun 
sumeglianta, essend che la Lia da la Cha
dé n’enconuscheva nagins dretgs unitars 
e la Lia da las Diesch Dretgiras mo paucs. 
Questas duas Lias operavan cun dretgi
ras da cumpromiss. Cas criminals giudi
tgavan tut ils cumins da las Trais Lias a 
moda irrevocabla. Suenter l’existenza 
mumentana da las 11 dretgiras distric
tualas durant la helvetica ha la Constitu
ziun da Mediaziun restabilì il 1803 l’an
teriur urden giudizial. La Lia Grischa ha 
restaurà sia dretgira d’appellaziun ch’ha 
furmà ina dretgira civila dal 1816–49, 
cun in president, in vicepresident ed otg 
giurads. Il Chantun ha installà da sia vart 
ina dretgira d’appellaziun chantunala su
prema sco segunda instanza da dretg ci
vil per la Lia da la Chadé e la Lia da las 
Diesch Dretgiras e sco terza instanza per 
la Lia Grischa. Quella sa radunava en ro
da a Tusaun, a Malans ed a Cuira, a par
tir dal 1808 mo pli a Cuira. Ad ella èn 
vegnidas attribuidas il 1814 l’inquisiziun 
e la sentenzia da delicts politics. Suenter 
pliras refurmas surtut formalas, èn ils 
fatgs d’appellaziun vegnids reorganisads 
cumplettamain en ils onns 1848–51 e 
1854. Dal 1839–60 ha la dretgira d’ap
pellaziun chantunala era gì la funcziun 
d’ina dretgira da guerra. Adolf Collenberg

Survista da las dretgiras dal temp da la Republica da las Trais Lias.

Batgetta da dretgira 
dal cumin da la Lumnezia 
(17avel tschientaner).

Pravendas, plaivs e parlaments confessiunals
Il svilup da las instanzas ecclesiasticas e politicas entaifer las duas baselgias chantunalas

� La constitiziun chantunala vertenta 
renconuscha la baselgia evangelic-
refurmada e la baselgia catolic-roma-
na sco baselgias chantunalas. Quellas 
sa dividan mintgamai en cumins-ba-
selgia che furman medemamain cor-
poraziuns renconuschidas dal dretg 
public. Ils cumins-baselgia èn autorisads 
d’incassar taglias ed han il dretg da tscher-
ner e da relaschar lur spirituals. En la lin-
gua da mintgadi vegn il term «plaiv» per 
ordinari duvrà sco sinonim (pli frequent) 
per «cumin-baselgia», e quai tant da vart 
catolica sco er da vart evangelic-refurma-
da.

Il pendant da «cumin-baselgia» furma 
il term «pravenda» (da vart catolica er 
«uffizi parochial»). Quel sa referescha a 
l’uffizi dal spiritual/plevon al lieu cun tut 
ses dretgs e sias obligaziuns. Da vart ca-
tolica èn las pravendas suttamessas sco 
unitads ecclesiasticas a l’uvestgieu ed al 
dretg canonic. Da vart evangelic-refur-
mada è la structura ierarchica bler main 
exprimida, damai che la Sontga Scrittira 
occupa quasi la posiziun dal «manader 
spiritual». La Sinoda retica furma l’organ 
consultativ da la baselgia chantunala. 
Quella sa cumpona – sco unicum gri-
schun – exclusivamain dals reverendas 
elegids (e betg er da represchentants da 
las plaivs laics) e metta perquai in ferm 
accent sin dumondas che pertutgan las 
pravendas sco er sin aspects liturgics e 
teologics. La Sinoda vegn presidiada dal 
decan. 

Per far valair ils interess da las basel-
gias envers la politica chantunala èn gia 
sa furmads baud il Corpus catolic ed il 
Corpus evangelic. Quests dus gremis han 
per part exequì explicitamain mandats 
politics ed èn per temps stads identics 
cun la fracziun confessiunala respectiva 
entaifer il parlament chantunal. En il de-
curs dal 20avel tschientaner è lur posi-
ziun danovamain sa midada: il Corpus 
catolic furma oz l’instanza politica supre-
ma da la baselgia catolica dal Grischun; 
da vart evangelic-refurmada sa numna il 
gremi correspundent ozendi Cussegl 
grond evangelic.

En il decurs da l’istorgia da las basel-
gias è la muntada dals terms numnads 
per part sa midada e per part sa cruscha-
da. Da quest fatg tegna er quint il LIR als 
applitgond en ils differents artitgels da 
tempra istoric-ecclesiastica; quest diever 
na correspunda pia betg adina a lur mun-
tada primara odierna.

La plaiv ecclesiastica (pravenda)
Tenor il dretg ecclesiastic catolic vegn la 
plaiv definida sco cuminanza religiusa 
statuida en ina baselgia parziala (uve-
stgieu) per ina lunga durada e pastorada 
d’in plevon sco ses agen pastur. Da la vart 
evangelica è il term main usità e sa refe-
rescha al circul d’operusitad dal plevon 
regiunalmain limità. La derivanza da las 
plaivs stat en connex cun la derasaziun 
dal cristianissem. Ils centers da la vita re-
ligiusa furmavan l’emprim las baselgias 
episcopalas en las citads. Cun la cristiani-
saziun creschenta èn sa furmads centers 
da pastoraziun sin la champagna che ve-
gnivan manads da prers per incarica da 
l’uvestg. En il Grischun dateschan las 
emprimas chasas da Dieu ruralas dal 
5avel/6avel tschientaner. En il 9avel e 
10avel tschientaner è daventada la rait da 
baselgias pli spessa. Pir en il 13avel 
tschientaner sa manifestescha in sistem 
da plaivs etablì, suenter ch’il dumber da 
baselgias aveva subì in fitg ferm augment 
tranter il 11avel ed il 13avel tschientaner 
en consequenza da la colonisaziun inter-
na. Enturn il 1400 dumbrava il Grischun 
ca. 70 baselgias parochialas (da ca. 190 
baselgias en tut).

Il coc da la plaiv era la baselgia paro-
chiala. Quella constituiva il center da la 
communitad ed era l’edifizi public il pli 
impurtant. Il plevon (rector, parochus) 
survegniva da sia pravenda, sco recum-
pensa per l’exercizi da ses uffizi (fin als 

Artitgels da Glion dal 1524 e 1526), en-
tradas da giaschoms, taxas da stola, obla-
ziuns ed auter pli. La plaiv n’era betg ina 
persuna giuridica, cuntrari a la pravenda 
ed a la baselgia parochiala.

Parallel a la constituziun da vischina-
dis ed al svilup da l’autonomia commu-
nala pon ins observar la fundaziun da 
corporaziuns ecclesiasticas tras commu-
nitads, privats e confraternitads che sa 
participavan a la constituziun da cha-
pluttas e da pravendas, a l’administra-
ziun dals bains ecclesiastics ed a l’organi-
saziun da la pastoraziun al nivel da la 
plaiv. L’intschess urban pudeva esser di-
vidì en pliras plaivs, sin la champagna 
furmavan solitamain pliras vischnancas 
ina suletta plaiv.

La divisiun d’ina plaiv en pravendas 
pli pitschnas è succedida en emprima lin-
gia là, nua che obstachels topografics dif-
ficultavan la pastoraziun (per exempel 
viadis lungs u privlus); cundiziuns eco-
nomicas, politicas e da dretg ecclesiastic 
avevan dad esser ademplidas. Fin a la vi-
gilgia da la refurmaziun era daventada la 
rait da plaivs uschè spessa, che bunamain 
mintga vischnanca en la regiun munta-
gnarda possedeva ina chasa da Dieu, en 
la quala vegniva celebrada la messa en dis 
determinads e savens era administrads ils 
sacraments; ins dumbrava numnada-
main il 1520/21 (senza Cuira) 91 basel-
gias parochialas (principalas), 109 cha-
planias (provedidas en permanenza d’in 
vicari/spiritual auxiliar) e 39 curazias 
(provedidas occasiunalmain d’in spiri-
tual).

Il Grischun catolic
Dal Tridentinum èn sortids ferms impuls 
per in’amplificaziun da la structura da las 
plaivs. Il princip territorial è sa fatg valair, 
uschia che mintga cristian vegniva attri-
buì tenor ses lieu da domicil ad ina plaiv. 

Tentativas refurmisticas han chaschunà 
era ina nova definiziun dals pensums sco 
era dals dretgs e duairs dal plevon che 
dueva tranter auter abitar en sia plaiv e 
ch’aveva da manar ils cudeschs da basel-
gia, quai ch’ha effectuà en maniera posi-
tiva la furmaziun da las vischnancas. Da 
la refurma catolica (iniziada dal Concil 
da Trent dal 1545–63) fin en il 19avel 
tschientaner è restada la concentraziun 
da las plaivs bunamain constanta. En 
plaivs pli grondas assistivan al plevon in 
u plirs spirituals auxiliars (chaplons). Sur 
da la vita morala e religiusa vegliavan 
l’uvestg ed ils organs da surveglianza au-
torisads (decans, sextars) che visitavan las 
plaivs en intervals regulars. En pli avevan 
lieu era visitaziuns generalas organisadas 
da l’uvestg u da ses suppleants.

En l’uvestgieu da Cuira vegnivan pro-
vedidas numerusas plaivs – per part gia 
dapi il 17avel tschientaner – da paders, 
per gronda part chaputschins da la Mis-
siun retica da l’Italia dal Nord. Ils cha-
putschins staziunads en il Grischun ru-
mantsch han pastorà fin viaden il 20avel 
tschientaner ventgadus, quels enga-
schads en il Mesauc ed en la Val Calanca 
da lingua taliana ulteriuras otg plaivs e 
chaplanias. Il 1920 è la Missiun retica 
vegnida dissolvida ed ils chaputschins èn 
vegnids remplazzads tras spirituals secu-
lars (il 1955 ha il davos pader da la Mis-
siun retica bandunà il Grischun). En il 
decurs dal 19avel tschientaner èn s’eta-
blidas las plaivs basadas sin il dretg statal 
sco instituziuns autonomas l’emprim en 
ils chantuns Argovia, Turgovia, Son Gagl 
e Grischun, tradiziunalmain paritetics. 
Ils cartents catolics eran uschia a medem 
temp members d’ina plaiv stabilida cano-
nicamain e d’ina plaiv renconuschida dal 
dretg public ch’era, sco persuna giuridi-
ca, cumpetenta per l’administraziun da 
la facultad da la baselgia locala e parzial-

main era per la tscherna dal plevon, en 
accord cun l’uvestg.

Tenor il Codex da dretg canonic dal 
1983 duai la plaiv vegnir constituida sin 
la basa da relaziuns persunalas («mument 
persunal»). Da grond’impurtanza è den-
tant la maniera, en la quala l’activitad da 
la baselgia sa manifestescha al nivel local. 
En la plaiv sco spazi da vita survesaivel 
duai la baselgia daventar visibla e percep-
tibla sco unitad dal pievel da Dieu. La 
plaiv mantegna, malgrà midadas socia-
las, economicas e culturalas, sia muntada 
sco «baselgia al lieu» e sco spazi da socia-
lisaziun da la cardientscha.

Il Grischun refurmà
Il term plaiv, etablì solidamain en la ba-
selgia roman-catolica, è main usità da 
vart refurmada e designescha il district 
pastoral ed administrativ delimità local-
main, en il qual èn activs in u plirs ple-
vons.

La refurmaziun ha surpiglià il sistem 
da la plaiv territoriala sco district ecclesi-
astic. Ils dretgs da pastoraziun reservads 
a l’uvestg èn dentant vegnids annullads. 
Restà è l’obligaziun parochiala tenor la 
maxima: tgi che viva en la plaiv apparteg-
na a la plaiv. Decisiv per l’appartegnien-
tscha a la plaiv resta uschia il domicil. Ils 
refurmaturs han dentant cupitgà il pen-
sar ierarchic: cuntrari a la baselgia catoli-
ca è daventada la plaiv sco pravenda l’ele-
ment central da la constituziun ecclesia-
stica. Ils parochians s’organiseschan cor-
porativamain en plaivs che surpiglian, te-
nor territori, en mesira differenta cumpe-
tenzas sin il champ ecclesiastic. Malgrà ils 
cunfins dal model ecclesiastic organisà 
territorialmain, resta la pravenda locala 
era per la baselgia evangelica in rom in-
dispensabel per la pratica da la commu-
nitad ecclesiastica.

Immacolata Saulle Hippenmeyer

Corpus catolic
Ils Artitgels da Glion dal 1524 e dal
1526 han fatg nascher en las Trais Lias
l’uschenumnada Itio in partes: ils affars
confessiunals vegnivan tractandads dals
delegads da las confessiuns respectivas,
represchentadas dal Corpus catolic (sut
il presidi dal chau-lia catolic) e dal Cor-
pus evangelic, a l’occasiun da dietas e
congress/pitags. Il 1623 èn quests dus
gremis cumparids per l’emprima giada
sco instituziuns permanentas, dal 1798
fin il 1803 èn quellas dentant vegnidas
sistidas. Era sch’il Corpus catolic (Cor-
pus catholicum) ed il Corpus evangelic
èn renaschids facticamain il 1803, èn els
menziunads pir en la Constituziun
chantunala dal 1854 sco giuntas confes-
siunalas dal Cussegl grond. Las Consti-
tuziuns chantunalas dal 1880 respecti-
vamain quella dal 1892 na cuntegnan
betg pli l’Itio in partes: il chantun Gri-
schun ha privà las duas fracziuns confes-
siunalas da lur mandats politics, lur af-
fars vegnivan dentant tractandads vina-
vant en il Corpus catolic respectivamain
en il Corpus evangelic. Dapi il 1959 fur-
ma il Corpus catolic l’instanza politica
suprema da la baselgia catolica dal Gri-
schun e sa constituescha dals commem-
bers catolics dal Cussegl grond e da la
Regenza (a partir dal 1984 a basa facul-
tativa), da dus delegads da l’uvestgieu e
da 60 deputads da las plaivs. El sa radu-
na per ordinari ina giada l’onn. L’organ
executiv dal Corpus catolic è la cumis-
siun administrativa che consista dal pre-
sident, da trais commembers dal Cor-
pus catolic e d’in represchentant da l’or-
dinariat episcopal. Adolf Collenberg

Corpus evangelic 
Ils Artitgels da Glion dal 1524 e dal
1526 furmavan la basa da l’urden da ba-
selgia da las Trais Lias. La Sinoda retica
evangelica, fundada il 1537, reglava la
vita e la ductrina dals plevons. Ella ha
salvà sia emprima radunanza formala
enconuschenta il 1547. Dumondas da
politica ecclesiastica da la Republica,
che surpassavan las cumpetenzas da la
Sinoda, vegnivan tractandadas e decidi-
das dals mess e da delegads da las con-
fessiuns respectivas, represchentadas dal
Corpus evangelic e dal Corpus catolic,
en occasiun da dietas e congress/pitags.
Quest proceder, numnà Itio in partes, è
s’etablì suenter ils Scumbigls grischuns.
Il Corpus evangelic (Corpus evangeli-
cum), numnà en il 17avel tschientaner
Sessiun evangelica, ed il Corpus catolic
èn cumparids gia dapi il 1623 sco insti-
tuziuns permanentas. La Sessiun evan-
gelica tscherniva da mintga Lia in dele-
gà en la Sinoda. L’urden da baselgia da
la helvetica è restà in’episoda. Era sch’il
Corpus evangelic ed il Corpus catolic
han facticamain puspè existì a partir dal
1803, èn els vegnids francads pir en la
Constituziun chantunala dal 1854. La
Constituziun dal 1880 ha puspè abolì
lur status d’instanzas statalas. Ils dus
gremis èn però restads de facto en func-
ziun. Dapi l’introducziun dal nov urden
da baselgia evangelic dal 1979 ha il Cus-
segl grond evangelic (deputads refur-
mads dal Cussegl grond e 60 delegads
dals 10 colloquis) ina funcziun legislati-
va ed è represchentà cun quatter com-
members en il cussegl ecclesiastic (exe-
cutiva). Adolf Collenberg

Clutgers da la baselgia catolica da Vrin e da la baselgia refurmada da Puntraschigna.  FOTOS PD/ERICH WESTENDARP, PIXELIO

Las ensainas da las duas baselgias chantunalas.

Da las dretgiras istoricas a 
l’organisaziun giudiziala odierna, part 2

Chantun Rezia
Ils 18 da fanadur 1800 è la veglia organi-
saziun giudiziala vegnida schliada e rem-
plazzada per decret en il spiert da la cen-
tralisaziun ed unificaziun da l’adminis-
traziun e da la giurisdicziun tras ils decas-
teris helvetics, ils derschaders da pasch, 
las dretgiras districtualas, ina Dretgira 
chantunala ed ina dretgira suprema. La 
situaziun politica ha permess da realisar 
mo parzialmain en il Grischun in tal de-
casteri tenor las directivas da la helvetica. 
Mintgina da las (da quel temp) 177 
plaivs ha stuì eleger in derschader da 
pasch sco intermediatur respectivamain 
sco derschader singul per cas civils da ba-
gatella (fin ad ina valur da lita da 27 
rentschs en la valuta da Cuira). Las 11 
dretgiras districtualas, che consistivan da 
nov derschaders da pasch dal district sut 
il presidi dal statalter districtual, exerci-
tavan la dretgira civila superiura e quella 
criminala. Parallel a quellas operavan las 
dretgiras da fraud e quellas da multa en 
las vischnancas. La Dretgira chantunala 
sco dretgira d’appellaziun n’ha betg pudì 
vegnir installada a temp. Per il recurs (en 
substituziun) a la dretgira suprema hel-
vetica mancava als derschaders la furma-
ziun giuridica adequata ed il temp da 
s’acquistar ina tala. L’organisaziun giudi-
ziala da la helvetica ha dentant influenzà 
las refurmas posteriuras, oravant tut 
quella dal 2000.

Dal 1803 fin il 1851
La Constituziun da mediaziun dal mars
1803 ha provocà la restauraziun ed in-
izià la modificaziun punctuala dal vegl
urden giudizial e giuridic. La Constitu-
ziun chantunala dal 1814 ha dividì il
chantun Grischun en 26 dretgiras autas
represchentadas cun 65 vuschs comizia-
las en il Cussegl grond: Lia Grischa otg
dretgiras autas/27 vuschs comizialas
(plis); Lia da la Chadé 11/25; Lia da las
Diesch Dretgiras 7/13. Il 1836 han la
Lia Grischa e la Lia da la Chadé obteg-
nì mintgamai ina vusch dapli, la Lia da
las Diesch Dretgiras ina damain. La vai-
ra pussanza da decider avevan ils cus-
segls e cumins; quella s’exprimiva en lur
plis. Sin plaun chantunal existivan mo
ina dretgira d’appellaziun da nov com-
members (ch’era a medem temp la dret-
gira criminala per delicts commess cun-
ter il stadi) ed ina dretgira per vagants e
lumbarduns esters. L’administraziun da
las 61 dretgiras, che decidevan autono-
mamain dals cas civils da bagatella fin a
quels criminals cun paina da mort, era
cumplexa, fracziunada, custaivla ed en
general totalmain insuffizienta, tranter
auter era perquai ch’ils derschaders laics
ed ils giuraders avevan savens mo enco-
nuschientschas giuridicas rudimenta-
ras.

Lia Grischa: La dretgira d’appellaziun 
è puspè vegnida installada il 1803, tran-
ter il 1816 ed il 1849 è ella dentant stada 
ina pura dretgira civila. La vischnanca da 
Razén è vegnida administrada da la 
Frantscha tranter il 1809 ed il 1814, alu-
ra da l’Austria; il 1819 è ella vegnida sut-
tamessa tras contract statal a la suveran-
itad cumplaina dal chantun Grischun.

Lia da la Chadè: La Curt episcopala è 
vegnida incorporada il 1803 a la citad da 
Cuira, nua ch’ella ha dentant mantegnì 
in status spezial fin il 1852. Fin il 1833 
han ils burgais da la Curt (mo catolics) 
elegì in’atgna dretgira per lur administra-
ziun, lur economia e lur polizia civila. La 
dretgira d’appellaziun exercitavan las 
dretgiras municipalas correspundentas. 
Il 1838 è la Curt vegnida separada provi-
soricamain da la citad da Cuira; il Cus-
segl pitschen da la citad ha tschernì dals 
burgais da la Curt e da la citad ina dre-
tgira episcopala per la durada dad in onn. 
A partir dal 1852 èn idas tuttas cumpe-
tenzas giudizialas al circul respectiva-
main al district da Cuira. Lantsch Sut è 

vegnì defeudalisà il 1803 ed attribuì, en-
semen cun Termin, als Quatter respecti-
vamain als Tschintg Vitgs.

Lia da las Diesch Dretgiras: Il status spe-
zial da la dretgira auta da Maiavilla sco
member suveran da la Lia da las Diesch
Dretgiras e signuradi communabel da las
Lias è vegnì abolì il 1803 en favur da la su-
veranitad cumplaina dal Chantun. L’Aus-
tria ha pers tuttas restanzas da vegls dretgs
en la dretgira da Castels.

Dal 1854 fin il 2000
L’organisaziun giudiziala dal 1851 ha di-
vidì il chantun Grischun en 39 circuls e 14
districts ed installà la Dretgira chantuna-
la. La giurisdicziun e la procedura giudi-
ziala èn vegnidas unifitgadas entaifer dus
decennis. Las dretgiras cirquitalas han pu-
dì delegar l’emprim delicts e crims grevs a
la Dretgira chantunala. Il 1890 èn quels
vegnids transferids cun vigur legala a la
Dretgira chantunala. A partir dal 1907
eran mo las dretgiras districtualas cumpe-
tentas da decider en cas civils (appellaziun
a la Dretgira chantunala). Davart recurs
processuals civils na decideva betg pli la
Regenza (Cussegl pitschen), mabain la gi-
unta da la Dretgira chantunala. La Regen-
za era vinavant l’instanza da cassaziun per
las dretgiras penalas. La refurma giudizia-
la dal 1967 ha reglà tranter auter da nov la
repartiziun da las cumpetenzas tranter la
dretgira administrativa e la Regenza ed ha
stgaffì la dretgira penala per giuvenils. Il
1877 ha il pievel refusà in emprim sboz
per la dissoluziun da las dretgiras cirquita-
las en favur da las dretgiras districtualas.

La refurma dal 2000
Ils 12 da mars 2000 è la refurma da las 
dretgiras vegnida acceptada cun 35 213 
cunter 7664 vuschs. Quella sa basa essen-
zialmain sin la proposta elavurada dad 
Alex Schmid, president da la Dretgira 
chantunala. La structura vegn mantegni-
da, cun excepziun da la nova repartiziun 
dals districts; la suveranitad administra-
tiva appartegna als cumins che decidan 
sezs davart la cumposiziun ed il modus 
d’elecziun dal cussegl da cumin (urna u 
tschentada da cumin); las dretgiras cir-
quitalas vegnan schliadas e lur cumpe-
tenzas cedidas als districts, reducids da 
14 ad 11; il mastral daventa en ses circul 
derschader da pasch, derschader singul 
(en cas civils), derschader da mandat pe-
nal (en cas da delicts cun praschun fin a 
trais mais) e president dal cussegl cirqui-
tal; el ed ils commembers d’ina dretgira 
na pon – en l’interess da la separaziun da 
las pussanzas e da l’independenza giudi-
ziala – betg pli esser a medem temp com-
members d’ina autra dretgira u dal Cus-
segl grond. La refurma da l’onn 2000 na 
tanghescha ni la dretgira penala per giu-

venils ni la Dretgira chantunala e quella 
administrativa. Adolf Collenberg

Derschader da pasch
Il derschader da pasch (mediatur) sto 
empruvar da reconciliar las parts en lita 
avant l’iniziaziun da las cuntraversas giu-
ridicas. Cuntrari al rest da la Svizra n’en-
conuscheva il Grischun betg il derscha-
der da pasch avant il 1800. Il mediatur e 
derschader singul helvetic cun cumpe-
tenza da sentenzia determinada (valur en 
lita, puniziun) n’aveva dentant nagin ef-
fect, da maniera che la mediaziun ha pu-
spè renunzià a quel. Dal 1814–48 han 
existì uffizis da mediaziun (cumissiuns 
giudizialas) cun cumpetenza da decisiun 
nunappellabla per cas da bagatella; mo 
Cuira aveva introducì il derschader sin-
gul. Da quel temp regiva en general in vi-
rivari federalistic betg adina confurm a la 
lescha per quai che reguardava l’applica-
ziun da l’uffizi. L’organisaziun giudiziala 
dal 1851 aveva fixà per mintga circul in 
derschader da pasch (pli tard plirs der-
schaders da pasch cun suppleants) e de-
clerà lur appellaziun obligatorica per tut 
ils cas d’ingiurias e da litas civilas. Sche 
las parts na vegnivan betg perina, pude-
va il derschader da pasch operar sco der-
schader singul. Questa regulaziun è ve-
gnida registrada en la procedura civila dal 
1855 sco lescha davart la procedura en 
chaussas da cuntraversas giuridicas civi-
las ch’ha servì da basa a l’ulteriur svilup 
(1908, 1954, 1985). Puncts cuntravers 
per las revisiuns èn stads la cumpetenza 
da sentenziar respectivamain la dimensi-
un materiala dals cas suttamess a lur 
cumpetenza. En l’organisaziun giudizia-
la dal 2000 è il derschader da pasch ve-
gnì remplazzà tras l’anteriur mastral (fin 
il 2009, alura ha la dretgira districtuala 
surprendì questa funcziun). Adolf Collen-
berg

Dretgira cirquitala
Instituida a basa d’ina reorganisaziun e
repartiziun da las cumpetenzas effectua-
das a chaschun da la refurma giudiziala
dal 1851 e 1854. Il Grischun ha enco-
nuschì 39 dretgiras cirquitalas, sortidas
per gronda part da las dretgiras istoricas.
Ellas eran dretgiras criminalas ed ave-
van, fin ad ina multa da 1500 francs, era
la funcziun da dretgiras civilas. La dre-
tgira cirquitala sa cumponiva dal presi-
dent (il mastral), quatter derschaders e
quatter suppleants che vegnivan tuts
elegids per ina durada da dus onns (da-
pi il 1988 per ina tala da trais onns). Il
1907 ha la dretgira cirquitala cedì las
cumpetenzas en fatgs civils a la dretgira
districtuala. Il 1911 han ins confermà
ed amplifitgà las cumpetenzas execu-
tivas dal mastral sco era quellas dal der-

schader da pasch (derschader singul). Ils
12 da mars 2000 èn las dretgiras cirqui-
talas vegnidas schliadas e lur cumpeten-
zas cedidas a las dretgiras districtualas.
Il mastral è stà enfin la fin dal 2009 il
mediatur dal circul respectiv, tras vota-
ziun dals 17 da matg 2009 è era questa
(davosa) cumpetenza giuridica vegnida
surdada a la dretgira districtuala.

Adolf Collenberg

Dretgira districtuala
Questa dretgira civila è vegnida institui-
da a chaschun da la refurma giudiziala 
dal 1851 e 1854. Ella sa cumpona da set 
commembers e sis suppleants, elegids 
mintga trais onns dad electurs delegads 
dals cumins dal district. La nova proce-
dura civila dal 1854 ha determinà ils li-
mits da la valur en lita per las differentas 
dretgiras districtualas e reglà la pratica da 
recurs. La Regenza era l’instanza da sur-
veglianza e recurs per sbagls da procedu-
ra sco era en cas da litas per la cumpeten-
za territoriala. Tut las tentativas, inter-
prendidas en ils onns 1865, 1868, 1932 
e 1977 per diminuir il dumber dals 14 
districts e dals 39 circuls han fatg naufra-
gi. La refurma dal 1871 sco era la revisi-
un da la Constituziun chantunala dal 
1892 n’han betg effectuà in megliera-
ment substanzial. Il 1907 han la dretgira 
cirquitala e sias cumissiuns cedì las cum-
petenzas en dumondas da dretg civil a la 
dretgira districtuala che sa cumponiva da 
nov d’in president, quatter assessurs e 
quatter suppleants ordinaris (elegids li-
bramain da candidats dal district respec-
tiv per la durada da quatter onns). Las 
cumpetenzas executivas dal mastral e dal 
derschader da pasch (derschader singul) 
n’èn betg vegnidas tangadas. La procedu-
ra civila dal 1954 ha instituì il president 
da la dretgira districtuala sco derschader 
singul (amplifitgà il 1976). La refurma 
giudiziala dal 2000 ha schlià las dretgiras 
cirquitalas e cedì las cumpetenzas a las 11 
dretgiras districtualas (dretgiras civilas e 
criminalas). Questas sa cumponan da 
nov dal president e vicepresident e d’in 
dumber variabel da commembers deter-
minà dal Cussegl grond. L’elecziun è li-
bra tenor district e per la durada da quat-
ter onns. La refurma giudiziala dal 2009 
ha surdà ad ella era la mediaziun (fin qua 
exequida dal mastral sco derschader da 
pasch). Il 2017 remplazzan las dretgiras 
regiunalas las dretgiras districtualas d’en-
fin qua. Adolf Collenberg

Dretgira chantunala
La repartiziun helvetica en 11 districts 
giudizials ha fatg plazza il 1803 a l’ante-
riura organisaziun giudiziala da las Trais 
Lias. Il Cussegl pitschen/Regenza aveva 
la surveglianza suprema e la funcziun 

d’ina dretgira d’appellaziun. Il 1808 han 
ins reactivà la dretgira criminala per es-
ters e vagants dals onns 1760–61 e 1782–
94 sco Dretgira chantunala (trais der-
schaders, sedia a Cuira). La Constituziun 
chantunala grischuna dal 1854 ha substi-
tuì l’anteriura dretgira criminala e la 
Dretgira d’appellaziun chantunala su-
prema ed instituì la Dretgira chantunala 
sco dretgira civila e criminala (nov com-
members e nov substituts, reelegibels su-
enter trais onns). Quella pudeva oriun-
damain inquirir e giuditgar mo delicts 
criminals per incarica da las dretgiras cir-
quitalas ch’avevan il dretg da decider da-
vart vita e mort fin a l’aboliziun da la pai-
na da mort il 1874. Ils gronds custs han 
però sfurzà las dretgiras cirquitalas da ce-
der en la pratica blers cas a la Dretgira 
chantunala.

L’organisaziun actuala (2009) da la 
Dretgira chantunala sa basa sin quella dal 
1892 e sin il regulativ dals 21 da mars 
1978. Ella sa cumpona dal president, dus 
vicepresident, diesch derschaders u der-
schadras en uffizi cumplain (fin il 2006 
en uffizi parzial), elegids dal Cussegl 
grond per quatter onns. Survegliada vegn 
la Dretgira chantunala tras la cumissiun 
da giustia dal Cussegl grond. Ella è ina 
dretgira colleghiala che dispona era da 
derschaders laics. Ses stab cumpiglia 
tschintg actuars, in schef da chanzlia e 
dus secretaris. Linguas giuridicas èn il tu-
destg, il rumantsch ed il talian (a libra 
tscherna). Las sesidas ordinarias han lieu 
da glindesdi fin mesemna, ulteriuras te-
nor basegn, adina a Cuira. La procura 
publica inquirescha independentamain 
ed en totala autonomia da la Dretgira 
chantunala. L’inquisiziun preliminara 
succeda via maxima uffiziala u plant en 
cas d’in delict persequità sin proposta. La 
procura publica redigia l’acta d’accusazi-
un e porta l’accusaziun. Il president da la 
Dretgira chantunala maina la giunta 
(trais commembers), la debatta principa-
la e la seduta; el pronunzia la sentenzia e 
fa en cas spezials era da derschader en 
mandats penals. Litas per la cumpetenza 
territoriala (cumpetenza locala, materia-
la) decidan la Dretgira chantunala en 
emprima e la Dretgira federala en ultima 
instanza. Adolf Collenberg

Dretgira administrativa chantunala
Instituida il prim da schaner 1969 tras vo-
taziun dal pievel dals 9 d’avrigl 1967. La
dretgira administrativa chantunala ha rem-
plazzà la Regenza (era Cussegl pitschen) ed
il Cussegl grond sco instanzas da recurs. El-
la sa cumpona dal president, dus vicepresi-
dents en uffizi cumplain ed otg derschaders
en uffizi cumplain (fin 2006 en uffizi par-
zial). L’elecziun succeda tras il Cussegl
grond per la durada da quatter onns, ina
reelecziun è pussaivla. La dretgira adminis-
trativa chantunala giuditgescha en proce-
duras da recurs decisiuns da la Regenza,
dals departaments e d’autras instanzas
chantunalas e communalas sco era decisi-
uns da las vischnancas, corporaziuns ed in-
stituziuns autonomas dal dretg public
chantunal. Ella è responsabla per dumon-
das dal dretg public e dal dretg constituziu-
nal, per recurs en connex cun las assicuran-
zas socialas e per fatgs da la baselgia naziu-
nala. La Regenza posseda mo anc la giuris-
dicziun da recurs entaifer il dretg public.

Adolf Collenberg

La Constituziun chantunala grischuna dal 1854 ha substituì l’anteriura dretgira criminala e la Dretgira d’appellaziun chantunala supre-
ma ed instituì la Dretgira chantunala sco dretgira civila e criminala. FOTO Y. BÜRKLI

In sguard als moviments da migraziun 
en l’intschess retic-grischun

� Il term «migraziuns» designescha la 
totalitad dals transferiments da dimo
ra (stabla u temporara) relativs ad in 
intschess determinà: emigraziun, im
migraziun e midada da domicil entai
fer l’intschess. Questas migraziuns de
termineschan la cumposiziun da la po
pulaziun ed il svilup demografic; la dif
ferenza tranter l’affluenza e la defluen
za da persunas vegn numnada bilan
tscha da migraziun. Motivs per migra
ziuns eran disgrazias, auazuns, lavinas, 
incendis, epidemias u crisas en il prove
diment (oravant tut en famiglias paupras 
u en talas cun blers uffants). Questa pre
schentaziun cumpiglia l’artitgel da sur
vista «migraziuns» e dat silsuenter in 
sguard a l’immigraziun. L’artitgel cum
plessiv davart l’emigraziun è cumparì en 
LQ dals 14 da mars 2012.

Survista da las migraziuns relativas a l’in
tschess reticgrischun
Durant il temp autmedieval èn sa spu
stads colonisaturs talians e rumantschs 
dal sid sur ils fils da las muntognas vers il 
nord (moviment colonisatoric relativa
main extendì) ed a partir dal 12avel 
tschientaner èn immigrads Alemans dal 
nord en la vallada dal Rain da Cuira (du
rant in temp pli lung) ed ils Gualsers han 
colonisà a moda massiva il territori retic
grischun. Da quellas colonisaziuns è re
sultada la trilinguitad dal Grischun.

Suenter la diminuziun da la popula
ziun en consequenza da guerras e crisas 
(chaschunadas da pestilenzas e.a.) hai dà 
divers spustaments dapi il 16avel tschien
taner: Gualsers han bandunà lur abitadis 
autsituads e pauc productivs ed han ac
quistà bains en las vals, per exempel si
sum la Surselva (romanisaziun da Gual
sers en la Val Medel ed il Tujetsch) ed en 
il Partenz (alemannisaziun dals vitgs tra
diziunalmain rumantschs). Ils indigens 
èn sa dustads per part cunter la concur
renza dals fulasters (enderses) cun refusar 
a quels il dretg da burgais e l’acquist da 
terren u cun scumandar als indigens da 
maridar «sur cunfin». La renunzia quasi 
generala a la natiralisaziun da novs vi
schins en il 18avel tschientaner ha para
lisà l’innovaziun ed è stada cunresponsa
bla per l’augment considerabel da la po
pulaziun betg residenta.

A la sava dal 19avel tschientaner è 
l’emigraziun dal Grischun s’augmentada 
ed ha cuntanschì ina culminaziun enturn 
il 1850. A medem temp han gì lieu ina 
immigraziun ed ina remigraziun en il 
Grischun – in aspect perscrutà mo punc
tualmain fin qua, per exempel en connex 
cun las considerablas investiziuns e fun
daziuns da remigrants grischuns bain
stants. Suenter il 1800 han ins eliminà 
pass a pass ils obstachels da la migraziun 
interna. La fundaziun dal stadi confede
ral e la libertad da domicil per burgais 
svizzers (cun excepziun dals gidieus), 
francada en la Constituziun federala dal 
1848, han promovì novs moviments 
migratorics.

La restructuraziun da l’agricultura a la 
fin dal 19avel tschientaner ha chaschunà, 
cun excepziun da las regiuns turisticas, 
in’emigraziun da la populaziun da la 
champagna en las citads da la Svizra Bas
sa. Ils territoris da muntogna èn stads 
spezialmain pertutgads da questa fugia 
da la champagna ch’ha provocà ina disch
locaziun massiva da la populaziun en zo
nas pli bassas. L’emigraziun ha cuntan
schì sia culminaziun en ils onns 1880 cun 
6,8 ‰ l’onn. L’attractivitad creschenta 
da l’emigraziun temporara suenter il 
1880 ha accelerà l’erosiun da la societad 
purila. Ina part da la populaziun abla da 
lavurar era adina pli savens absenta da 
chasa.

Suenter il 1888 è la situaziun sa mida
da en il Grischun: il nov dretg da burgais, 
la fluriziun da la hotellaria e la construc
ziun da vias e da la viafier han effectuà ina 

regressiun persistenta da las emigraziuns. 
Enturn il 1890 dumbrava il Grischun per 
l’emprima giada dapli immigrants che 
emigrants ed en ils emprims decennis dal 
20avel tschientaner han egualisà il surpli 
da naschientschas e d’immigraziuns la 
bilantscha da migraziun.

Emigraziun ed immigraziun stabla e tem
porara
Cun il schlargiament da l’orizont vital èn 
entradas novas valurs e concepziuns en la 
societad rurala ch’ha dentant pudì man
tegnair ses caracter puril e religius fin 
lunsch viaden il 20avel tschientaner. 
L’emigraziun massiva e la gronda mobi
litad èn probablamain las raschuns prin
cipalas per l’erosiun da l’intschess lin
guistic rumantsch.

L’emigraziun e l’immigraziun na s’ex
cludevan betg. L’agricultura cun sia lavur 
intensiva durant ils mais da stad e l’in
dustria da construcziun basegnavan re
gularmain forzas auxiliaras. En mesira li
mitada resultavan era domiciliaziuns sta
blas, per exempel da Tirolais en l’Engia
dina Bassa u en la Val Müstair. Enfin il 
1830 faschevan ils servetschs mercenaris 
anc ina gronda part da l’emigraziun tem
porara. Il 1859, cun il declin dal regina
vel da Napel ed il scumond federal, è ida 
a fin la mercenaria era en il Grischun.

Evidenta era l’activitad temporara 
dals lavurers agriculs, dals famegls, dals 
mulschaders e dals signuns. En l’econo
mia alpestra grischuna aveva questa mi
graziun temporara interna ina lunga tra
diziun, ella na sa lascha dentant betg 
quantifitgar. En questa branscha econo
mica eran activs oravant tut ils Sursil
vans. Las dunnas preferivan sche pussai
vel ils conturns pli stretgs, las giuvnas 
lumnezianas gievan dentant savens a la
vurar era en las citads da l’Italia dal Nord. 
Ina categoria tut speziala da forzas da la
vur auxiliaras engaschadas en l’agricultu
ra eran ils Schuobacheclers: uffants pi
tschens e gronds, derivants oravant tut da 
famiglias rumantschas e quasi exclusiva
main catolicas. Documentada en detagl 
è medemamain la gruppa dals Randu
lins, cafetiers, pastiziers e commerziants 
attestads en 600 citads europeicas. Ina 
lunga tradiziun migratorica avevan era ils 
represchentants dad auters mastergns sco 
ils chalgers puschlavins occupads l’en
viern en las citads da l’Italia dal Nord, ils 
vaidrers e picturs da paraids activs en la 
Svizra Bassa, ils rimnaders da rascha en 

l’Austria e la Baviera, ils spazzachamins 
mesolcinais en l’Italia dal Nord ed a 
Vienna ed ils impressaris ed architects dal 
Mesauc e da la Calanca en la Germania 
dal Sid (durant il temp baroc).

La Revoluziun industriala ha provocà 
suenter il 1820 ina midada da las undas 
da migraziun cun in augment da la mi
graziun interna ed in’emigraziun en ils 
centers industrials dal nord. En il cas da 
destinaziuns surmar u (per part) en Rus
sia era l’emigraziun fitg savens definitiva. 
L’emigraziun surmar na sa lascha betg 
percepir numericamain a moda precisa; 
ella ha cuntanschì sias culminaziuns en 
ils onns 1846–50, 1868–73 e 1881–85, 
oravant tut en ils Stadis Unids da l’Ame
rica, nua ch’ils Grischuns sa stabilivan 
sche pussaivel en regiuns che pussibilita
van in’agricultura sumeglianta a quella 
da lur pajais d’origin. Ils pastiziers en 
Russia eran per 93 % refurmads, ils cato
lics lavuravan plitost en l’agricultura ed 
en la mastergnanza. Igl èn sa sviluppadas 
veritablas tradiziuns migratoricas da fa
miglias e vischnancas.

Migraziuns suenter il 1914
La construcziun da vias e la correcziun da 
flums han manà ils migrants interns sin 
novas vias. L’amplificaziun da la rait da 
traffic ha dentant effectuà oravant tut 
in’immigraziun da forzas da lavur da l’ex
teriur. L’erupziun da la guerra dal 1914 
ha franà quest svilup. Cun la concessiun 
restrictiva da permissiuns stagiunalas han 
las repercussiuns da la crisa economica 
mundiala sin il martgà da lavur pudì ve
gnir mitigiadas: il 1930 eran occupads 
16000 esters en il Grischun, il 1939 pli 
pauc che 4000. Il svilup dal turissem 
suenter il 1945 ha manà ad in cumbat da 
concurrenza per forzas da lavur tranter 
l’agricultura e l’hotellaria che quest’ulti
ma ha pudì decider per sai. In dumber 
considerabel d’immigrants stagiunals en 
ils centers turistics dal Grischun prove
gniva era da la Svizra Orientala. Ils Gri
schuns preferivan plazzas da lavur en il 
sectur da servetsch che garantiva in aut 
grad da segirezza sociala. Adolf Collenberg

Immigraziun
La noziun immigraziun è colliada cun il 
concept dal stadi naziunal unitar, cunfi
nà vers l’exteriur. Immigraziuns en in 
senn pli stretg fissan perquai mo quellas 
succedidas suenter la fundaziun da la Re
publica da las Trais Lias (1524). Qua 

vegn la noziun però duvrada en in senn 
pli vast, cumpigliond era las immigra
ziuns impurtantas en la regiun dal terri
tori istoric reticgrischun. Il cas dals fu
gitivs è vegnì tractà en in artitgel separà 
(cf. LQ dals 27 da favrer 2013).

L’immigraziun n’è betg l’excepziun, 
mabain la regla en l’istorgia grischuna. La 
lingua rumantscha dat perditga da la 
conquista e da la colonisaziun romana. 
Da la migraziun germana dal temp me
dieval tempriv n’è il Grischun betg stà 
pertutgà. Tranter il 6avel ed il 14avel 
tschientaner è probablamain s’augmentà 
il dumber d’abitants da la Rezia da ca. 30 
000 a 60 000. Quest augment è il resul
tat d’in surpli da naschientschas sco era 
da l’immigraziun ch’ha probablamain 
cumenzà a la fin da l’antica en l’avantter
ren alpin al nord da la Rezia e ch’ha effec
tuà la romanisaziun totala dal pajais. A 
partir dal 10avel tschientaner èn immi
grads adina dapli nobels da la Germania 
sco signurs feudals u vasals da signurs re
tics. La classa superiura nobla ha duvrà il 
tudestg sco lingua cuminaivla a partir da 
ca. l’onn 1200. A partir dal temp autme
dieval è sa manifestada ina pressiun cre
schenta d’immigrants alemans (oravant 
tut mastergnants) nà dal Lai Rivaun e dal 
Hirschensprung, vul dir sur ils cunfins 
dals uvestgieus da Cuira e Constanza. 
Quests immigrants e spezialists han ger
manisà Cuira suenter il grond incendi 
dal 1464.

En il 12avel tschientaner èn immig
rads Gualsers en Surselva (Medel, Tu
jetsch e Sursaissa) ed a la fin dal 13avel 
tschientaner en il Valragn ed a Tavau ed 
han colonisà davent da là il Scanvetg, il 
Partenz ed autras regiuns (immigraziuns 
secundaras). Da questas immigraziuns è 
sortì il Grischun triling. Dals fugitivs re
furmads ed ughenots, immigrads enturn 
il 1685–90, èn restads mo paucs. Il dum
ber dad esters che vivevan en il territori 
da las Trais Lias era en tut fitg bass. Dal 
15avel–19avel tschientaner han lavurà 
miniers dal Montafun, dal Tirol, da l’Ita
lia, da la Saxonia e dal Württemberg en il 
Grischun; ina part da quels è vegnida na
tiralisada, per exempel ils Bellinchettis, 
Fümbergers, Rostetters, Riedhausers, 
Weichelts. Ils purs e mastergnants gri
schuns preferivan ils servetschs merce
nars a la lavur ordvart dira dals miniers 
(fin ca. il 1830) u l’emigraziun commer
ziala.

Tranter il 1820 ed il 1890 ha la mise
ria economica provocà in’emigraziun en 
massa. Cun il svilup dal turissem, ora
vant tut da l’hotellaria da cura, èn ve
gnids blers dimorants per temps pli lungs 
en il Grischun, intgins da quels èn daven
tads piuniers da la modernisaziun (Alex
ander Spengler, Otto Herwig, Willem 
Jan Holsboer e.a.) e corifeas da la scienza 
(Erwin Poeschel, Gottfried Ludwig 
Theobald e.a.). Remartgabel è era l’im
migraziun da dunsainas d’apotechers da 
la Germania tranter il 1850 ed il 1900. 
L’agricultura e l’industria da construc
ziun necessitavan regularmain forzas da 
lavur auxiliaras: uschia lavuravan, surtut 
durant la stad, millis da gidanters dal Ti
rol, dal Montafun, dal Paznaun e da l’Ita
lia sco miradurs, stradins, lavurers da 
guaud, praders e pasturs, chasegliaders e 
tagliaervas en il Grischun. L’immigra
ziun tirolaisa en l’Engiadina Bassa mussa 
ch’era las cuminanzas tradiziunalas dals 
vitgs n’eran betg cumplettamain serra
das. Il Bernina, il Moesano e la Val Mü
stair attiravan lur vischins anc pli pau
pers. Glieud da l’Austria e da l’Italia la
vuravan sco migiurs e cultivavan il terren 
dals indigens emigrads a l’ester. En las 
vischnancas a las vias da transit ed en cen
ters regiunals chattavan mastergnants e 
commerziants da l’exteriur in’occupa
ziun. A Glion per exempel èn s’assimila
das famiglias talianas ch’han era fatg car
riera sociala (Maggi, Cerletti, Geronimi, 

Pajarola). Cuira ed ils centers turistics 
han profità da l’immigraziun da glieud 
giuvna fertila, en dimensiuns main gron
das era ils centers regiunals pli pitschens. 
Per il svilup demografic ha l’immigraziun 
– cuntrari a l’emigraziun – giugà ina rol
la pir a partir da la fin dal 19avel tschien
taner; la realisaziun da l’infrastructura 
per ils lieus turistics e da la rait da vias e 
viafiers han carmalà massas dad esters, 
oravant tut da l’Italia (emprima unda 
d’immigraziun taliana), quai ch’ha inci
tà il 1901 da fundar in consulat talian a 
Cuira (transferì il 1924 a Tavau).

Quest’immigraziun ha fatg dal Gri
schun cun si’emigraziun tradiziunala in 
vaira pajais d’immigraziun. La quota da 
Svizzers e dad esters è s’augmentada cun
tinuadamain: il 1910 dumbrava il Chan
tun 17 % esters, ils districts da Landquart 
Sura e Malögia 32–35 %. Il medem onn 
lavuravan 27 % en il sectur terziar (1860 
9,5 %) e 26 % en il sectur secundar. Las 
regiuns perifericas èn però strusch vegni
das tangadas da l’immigraziun e dal pro
vediment sanitar meglierà. Ils immigrads 
remplazzavan ils emigrads sco forzas da 
lavur e sa concentravan sin ils centers da 
lavur permanents u ambulants da l’in
dustria da construcziun e dal turissem.

L’Emprima Guerra mundiala ha franà 
per in mument quest svilup. En conse
quenza d’ina politica pli restrictiva è la 
quota d’esters – la gronda part eran lavu
rers cun dimora temporara – sa diminui
da en Svizra ed era en il Grischun. Suen
ter la guerra è la controlla d’immigraziun 
e da dimora daventada pli severa e restric
tiva. Durant las guerras mundialas e la 
crisa economica dals onns 1930 è l’im
migraziun tschessada cumplettamain: il 
1930 eran occupads 16 000 esters, il 
1939 stgars 4000 en il Grischun. Per evi
tar in nov augment da la quota d’abitants 
esters, concediva il Chantun per gronda 
part permissiuns da dimora mo per in 
temp limità. La plipart da la glieud im
migrada a partir da la fin dals onns 1930 
en il Grischun eran Svizzers turnads a 
chasa u esters internads, deserturs e fugi
tivs.

En consequenza dal svilup economic 
suenter la Segunda Guerra mundiala 
(construcziun d’ovras electricas e turis
sem) è creschì il basegn da forzas da lavur 
fitg spert ed ha cuntanschì il 1975 il ze
nit cun la segunda unda d’immigraziun 
taliana. L’uschenumnà Moviment cunter 
la surpopulaziun estra ha influenzà en ils 
onns 1960 adina dapli la politica da mi
graziun svizra. Cun la recessiun dal 
1974–76 è ida a fin la lunga fasa da l’im
migraziun da forzas da lavur estras dal 
suenterguerra. Suenter in ulteriur lev re
gress dal 1983–84 ha la conjunctur’auta, 
iniziada il 1986, puspè effectuà in lev 
augment constant da l’immigraziun. A 
partir da la fin dal 19avel tschientaner ha 
l’hotellaria grischuna attratg in impur
tant dumber da persunal dal Tirol, en
tant che l’industria da construcziun ha 
clamà forzas da lavur da l’Italia. A partir 
da l’entschatta dals onns 1970 èn quellas 
vegnidas remplazzadas pli e pli d’immi
grants da la Spagna, dal Balcan, dal Por
tugal e da la Tirchia (construcziun) re
spectivamain da la Germania e, dapi ca. 
il 1990, da la Sri Lanka (gastronomia). 
La remigraziun da Grischuns n’è anc betg 
perscrutada. Adolf Collenberg

Willem Jan Holsboer (1834–1898), oriund dals Pajais Bass, è sa domicilià il 1867 a Tavau. 
El ha inizià l’erecziun dal traject da la Viafier retica e fundà l’Uniun da traffic da Tavau.

7LEXICON ISTORIC RETIC MESEMNA, ILS 9 DA NOVEMBER 2016



Svilup da la scola populara en il Grischun, part 1
� La noziun scola (latin schola) signi
fitgava oriundamain temp liber, oziusi
tad ed ha survegnì pli tard la muntada 
da studi, lieu da furmaziun (scolaziun). 
La scola elementara è adina stada ed 
è anc oz suttamessa a l’autonomia 
communala che determinescha tran
ter auter era la(s) lingua(s) d’instruc
ziun.

La scola veglia
En ils temps curretic e medieval tardiv èn 
scolas attestadas mo sporadicamain, per 
exempel la scola catedrala a Cuira (1150), 
ina scola da latin a Vazarouls (1471) ed 
in «Schuolmeister» a Maiavilla (1481). 
L’uvestgieu e las claustras tegnevan scola 
(sche insumma) oravant tut per instruir 
ils futurs spirituals (occupads era sco scri
vants en chanzlias e scriptoris). Da l’inte
ress da las duas baselgias dal pajais con
fessiunalisadas per la scolaziun sistemati
ca da spirituals qualifitgads èn resortidas 
las iniziativas da scola dal 16avel tschien
taner per Mesocco (1549), Tusaun 
(1559), Glion (1563) e Roveredo (1572), 
entant che la claustra da Mustér manava 
da quel temp ina spezia da scola popula
ra per ils uffants da la vischnanca. En il 
sectur da la scolaziun superiura èn ils 
sforzs interprendids repetidamain da la 
Dieta federala per fundar ina scola dal 
pajais restads senza success; uschia han 
fatg naufragi per exempel ils dus projects 
cuntravers a Sunder (1584 e 1618–19) 
sco era l’uvestgieu cun sia emprova da 
fundar in seminari da spirituals diocesan 
a Cuira. La plipart da las scolas commu
nalas èn vegnidas fundadas en il 17avel 
tschientaner en l’ambient ed en il spiert 
da la refurmaziun e da la refurma catoli
ca. Gia il 1605 han l’uvestgieu da Cuira 
e la Sinoda evangelica scumandà vicen
daivlamain da frequentar scolas da l’au
tra confessiun. Sin basa da l’urden da ba
selgia dal 1628, che obligava las vi
schnancas da manar scolas, avevan quel
las d’etablir in fond da scola e da pussibi
litar in’instrucziun regulara dal december 
fin il mars.

La plipart da las scolas elementaras ca
tolicas, savens iniziadas u promovidas da 
confraternitads da catechesa, cumpara 
(cun retard visavi las refurmadas) per 
l’emprima giada tranter il 1650 ed il 
1700. L’uvestg sulet pudeva permetter la 
fundaziun ed el aveva la controlla supre
ma. Ils spirituals catolics eran vegnids 
obligads da lur pravendas da dar scola, e 
quai gratuitamain u per in’indemnisa
ziun minimala; quellas scolas suandavan 
l’ideal da la scola cristiana, propagada dal 
Concil da Trent.

En la scola veglia refurmada e catolica
emprendevan tuts a leger, intgins a chan
tar, paucs a scriver ed anc pli paucs a far
quints. Sch’ils uffants frequentavan la
scola u betg dependeva dals geniturs – il
sistem vegl n’ha mai funcziunà sco ch’i
tutga u sur in lung temp. Pliras vischnan
cas, oravant tut las pitschnas, offrivan per

finir mo sporadicamain curs da scolaziun,
solitamain en la chasa pravenda. Scolas da
l’entir onn èn documentadas per il 1783
a Cuira, Glion, Tusaun e Valendau. La
signuria laschava instruir ses uffants da
magisters privats. Ils futurs manaders ec
clesiastics e politics vegnivan preparads
per lur carriera en instituts e seminaris ed
en universitads a l’exteriur dal Grischun.
Mo la Scola da latin a Cuira ha ademplì,
suenter si’amplificaziun ad in Collegium
Philosophicum en il 18avel tschientaner
tempriv, ils pensums d’ina scola auta en
in rom modest. Ils contracts d’allianza e
da servetsch mercenar, stipulads da las
Lias cun l’exteriur, cuntegnevan per part
era ina clausula che garantiva in tschert
dumber da plazzas da studi, per exempel
a Vienna, Milaun e Paris. Quellas vegni
van attribuidas en roda a las singulas Lias.
Dal spiert da l’illuminissem èn alura na
schids ils seminaris e filantropins a
Lantsch Sut, Marschlins, Gianin ed a La
Punt/Rehanau. La Revoluziun franzosa
ha propagà la democrazia e declerà obli
gatorica la scolaziun elementara che due
va preparar ils uffants per lur futuras obli
gaziuns burgaisas e professiunalas.
Quell’idea è vegnida propagada oravant
tut dals patriots. Gia durant la mediaziun
(1804) èn vegnids fundads ils gimnasis
confessiunals a Cuira ed a Mustér.

La scola elementara moderna
La scola moderna è vegnida construida 
sin in nov fundament: quel da la scienza 
e da las valurs umanas generalas. Tranter 
il 1800 ed il 1820 avevan bunamain tut 
las vischnancas ina scola, ils stabiliments 
eran però savens insuffizients e la scola 
pauc frequentada. Las scolas privatas, 

fundadas e mantegnidas da plevons, èn 
stadas da curta durada: a Tusaun ha in
struì il decan Leonhard Truog (1801–
30), a Farschno Elias Looser (1826–39), 
a Versomi Valentin von Castelberg (do
cumentà il 1809), a Sievgia Georg Reut
ner (1819–29) ed a Schluein P. Franz Sa
les Brunner (1832–33). Il temp da scola 
durava a sias uras en media 15–20 emnas 
l’onn, salvadas tranter il december e l’a
vrigl, ed anc il 1839 na frequentavan 
lunsch betg tut ils uffants la scola (en il 
circul dad Il Plaun per exempel mo la me
sadad). Scolas da l’entir onn manavan 
mo 10 vischnancas. Fundamental è da
ventà il plan da scola dal 1813, la «Anlei
tung zur Verbesserung der Landschulen 
im Kanton Graubünden». Quella accen
tuava las abilitads praticas da basa (leger, 
scriver e far quint) e promoveva las enco
nuschientschas da la patria e dal mund 
(istorgia e geografia). Era l’instrucziun 
religiusa e morala era vegnida integrada 
en l’urari da scola, ella ha dentant pers 
si’impurtanza tradiziunala. 

Per ils politichers liberals dals onns 
1830–50 era la scolaziun generala dal 
pievel la premissa per il progress econo
mic ed il meglier med per promover quel. 
Ins vuleva meglierar l’agricultura cun 
scolar ils uffants en quella sparta e schliar 
u almain mitigiar il problem dal paupe
resser cun scolar era ils uffants da geni
turs basegnus. Premissa per cuntanscher 
quellas finamiras era ina scola obligatori
ca cun cuntegns principals prescrits ed il 
squitsch da stuair cuntanscher ils resul
tats aspirads. Il 1827 ha il plevon e pro
fesser Otto Carisch inizià la fundaziun da 
l’Uniun evangelica da scola cun l’intent 
da meglierar las scolas ruralas. Il 1832 è 
suandada la Societad per la meglieraziun 
da las scolas catolicas, fundada da mem
bers catolics dal Cussegl grond. Quellas 
duas societads èn stadas ils motors per 
propi dal moviment scolastic modern 
che sa chattava en ils onns 1830–50 en 
in process da transfurmaziun da la scola 
religiusconfessiunala ad ina scola laici
stica, ma cristiana en sias valurs e d’ina 
scola facultativa e privata ad ina scola pu
blica ed obligatorica finanziada dal maun 
public ed incumbensada e controllada 
dal stadi (centralisaziun). Da vart catoli
ca èn ils spirituals sa deliberads dal sforz 
da dar scola. Ils plevons (catolics e refur
mads) han surpiglià per ils proxims ra
dund 100 onns il presidi dals cussegls da 
scola e per part era l’inspecturat da scola 
(ils laics qualifitgads mancavan anc). Las 
baselgias han mantegnì qua tras la pus
saivladad da procurar che la scola servia 
era a lur interess religius e confessiunals; 
ellas han dentant era giugà ina rolla deci
siva cun sustegnair ils sforzs per sviluppar 
la scolaziun generala e francar quella en 
il patratgar dal pievel cumin. Siond che 
las scolas elementaras dals emprims de

cennis stuevan vegnir finanziadas da las 
vischnancas, n’avessan quellas betg pudì 
subsister en il 19avel tschientaner senza 
il sustegn finanzial ed ideal da vart da pri
vats e da las baselgias. Il 1838 ha il Cus
segl grond instituì in cussegl d’educaziun 
chantunal paritetic per las scolas prima
ras ch’ha surpiglià l’atun 1845 la control
la da tut las scolas, cun excepziun dal Se
minari da spirituals a Cuira. 

L’urden da scola dal 1846 ha formulà 
l’emprima giada in obligatori general da 
scola e la frequentaziun impegnativa da 
la scola per ils uffants da 7–14 onns ed ha 
ordinà a las vischnancas da furmar cor
poraziuns da scola, da procurar per l’in
frastructura necessaria e d’eleger cussegls 
da scola e scolasts. Quest urden da scola 
marca l’entschatta per propi da la «scola 
moderna», sviluppada ulteriuramain il 
1853 (reorganisaziun), il 1856 (plan 
d’instrucziun) ed il 1859 (urden da sco
la). Sco roms obligatorics èn vegnids de
clerads: la ductrina cristiana, leger, scri
ver (calligrafia), far quints a bucca ed en 
scrit, lingua materna e chant, per uffants 
da lingua taliana e rumantscha ultra da 
quai in’instrucziun da tudestg. En il de
curs dals tschintg decennis suandants 
han ins cuntanschì ina scolarisaziun da la 
giuventetgna per l’entir territori, la pro
fessiunalisaziun da la magistraglia e la 
normaziun da la purschida da furma
ziun. La normaziun è sa mussada tant en 
la structura externa da la scola sco era en 
las chasas da scola, il mobigliar, ils tips da 
scola u la durada da l’onn scolastic, ma 
era en la structura interna da quella cun 
il passadi d’ina instrucziun individuala a 
l’instrucziun collectiva en classa, cun la 
reducziun da las scolas cumplessivas u 
cun il remplazzament da cudeschs da 
scola antiquads (singuls cudeschs da sco
la chattan ins pir a partir da ca. l’onn 
1830) e da meds auxiliars tras meds d’in
strucziun chantunals (standardisaziun) 
per ils differents roms d’instrucziun ed 
onns scolastics. Las relaziuns linguisticas 
pretendevan ultra da quai translaziuns e 
producziuns originalas per tut las trais 
linguas chantunalas e per ils idioms ru
mantschs, en pli era manuals per l’emp
rima instrucziun en tudestg. 

Ils Rumantschs han stuì procurar a la 
bahuta per cudeschs da scola, e quels 
stuevan resguardar sper ils idioms era las 
differenzas e predilecziuns confessiunalas 
e regiunalas. E tut quai betg mo per ina, 
mabain per otg classas e cun magisters 
ch’han giudì ina scolaziun rumantscha 
(almain elementara) pir suenter il 1860. 
Igl è da sa smirvegliar che la scola ru
mantscha ha insumma pudì fitgar pe e 
surviver durant plirs decennis sut talas 
cundiziuns difficilas. Ina conscienza da 
cumbat per la lingua ha generà en ils 
onns 1870 la renaschientscha retoru
mantscha («Stai si, defenda», Giacun 

Hasper Muoth) ch’ha spendrà il ru
mantsch sco rom da scola e l’incumben
sa publica da tgirar e promover la cultu
ra rumantscha en scola. 

La suveranitad communala en fatgs 
pratics da scola ha procurà per ina scola 
elementara realmain confessiunala e col
liada stretgamain cun il puls vital da la 
vischnanca fin lunsch viaden il 20avel 
tschientaner. Las scolas da las vischnan
cas purilas avevan tuttavia in auter carac
ter che quellas dals centers turistics ed in
dustrials e da la citad da Cuira – betg mo 
per quai che reguardava la durada da 
l’onn da scola. Durant il mez onn ch’ils 
uffants n’avevan nagina scola, gidavan els 
en il manaschi puril dals geniturs, gievan 
a lavurar sco famegls e fantschellas era en 
autras vischnancas (fin viaden ils onns 
1950) u sa rendevan anc en la segunda 
mesadad dal 19avel tschientaner en ro
tschas sco Schuobacheclers en la Germa
nia dal Sid u sco spazzachamins tranter 
auter en la Lumbardia ed a Vienna. Il 
1852 ha il chantun Grischun fixà la du
rada da scola al minimum da 24 emnas 
ed il 1904 è il pievel s’exprimì per 28 em
nas ad otg onns scolastics e 26 emnas a 
nov onns scolastics. Il 1961 han ins in
troducì la durada da 34 emnas a 33 lec
ziuns l’emna (36 lecziuns per la scola se
cundara), la scola reala e classas auxilia
ras per scolaziun speziala sco era il ser
vetsch medical e dental da scola obliga
toric. Il 1972 han ins fixà la durada da 
scola a 40 emnas l’onn (minimum 37 per 
la scola primara) e declerà obligatorics il 
novavel onn da scola e l’entschatta da 
scola unitara suenter las vacanzas da stad.

Adolf Collenberg

Scolina
L’emprima scolina grischuna è attestada a
Cuira il 1856, ina scola privata fin a si’in
tegraziun en il sistem scolar da la citad il
1923. L’activitad professiunala creschenta
da las mammas ha manà a la fundaziun da
scolinas privatas (per gronda part purtadas
da societads da dunnas e da circuls eccle
siastics) u da scolinas communalas, ora
vant tut en (ils paucs) lieus cun industria
e turissem. Gia il 1931 existivan scolinas
da l’entir onn u dals mais da stad. Il 1947
ha la Scola da dunnas dal Grischun cu
menzà a furmar mussadras.

Las scolinas vegnivan resguardadas 
sco med essenzial per mantegnair e rin
forzar il rumantsch e per assimilar novs 
residents d’autras linguas, domiciliads 
oravant tut en ils lieus fermamain peri
clitads tras il tudestg: la Sutselva, il Gri
schun Central e l’Engiadin’Ota. Il 1944 
èn vegnidas fundadas sin iniziativa da 
Giuseppe Gangale e per incumbensa da 
la Lia Rumantscha las scolinas rumant
schas ad Andeer, Scharons ed Almen. Per 
mancanza parziala u totala d’ina instruc
ziun da rumantsch en la scola populara 
han diversas scolinas rumantschas stuì 
vegnir puspè dismessas il 1949 (per 
exempel Cazas, Summaprada, Riòlta 
Sut, Giuvaulta, Scharons, Roten). Tran
ter il 1944 ed il 1971 è il dumber da las 
scolinas rumantschas s’augmentà da trais 
a 65, 40 da quellas autonomas, sis purta
das da la Lia Rumantscha, 19 sustegnidas 
da quella. Las scolinas rumantschas, ma
nadas da la Lia Rumantscha en ladin e 
sursilvan a Cuira, han servì fin il 1983 sco 
lieu da furmaziun per mussadras ru
mantschas (surpiglià dal Chantun) ed 
alura sco scolas d’exercizi. Dapi il 2004 
vegnan tut las mussadras scoladas a la 
Scola auta da pedagogia dal Grischun.

Adolf Collenberg

Ils filantropins e seminaris dal 18avel tschientaner èn naschids dal spiert da l’illuminissem. (Maletg La Punt/Rehanau). FOTO PD

Da l’economia da subsistenza al martgà liber modern
� Questa preschentaziun dat ina sur-
vista dals midaments ch’han gì lieu en 
l’economia en il passadi da las struc-
turas premodernas al temp preschent. 
Tematisads vegnan l’economia tradi-
ziunala orientada a l’autarchia, las 
pussaivladads e limitas en il sectur 
d’export sco er il spustament da la for-
za economica sin il sectur secundar e 
terziar. 

Economia da subsistenza
Tip d’economia che serva a producir
surtut per l’agen diever. L’economia da
subsistenza è tipica per las societads
preindustrialas e stat en cuntrast cun
l’economia libra chapitalistica da las so
cietads industrialas. Ella mussa grondas
differenzas localas e n’ha probablamain
mai existì en sia furma pura, perquai che
las chasadas avevan quasi dapertut da
barattar u importar sal ed objects da me
tal. Il pli pauc derasada è ella en las re
giuns prealpinas ed al nord da las Alps
ch’èn sa spezialisadas dapi il temp me
dieval tardiv sin l’allevament da muvel e
la producziun da paintg ed, a partir dal
16avel tschientaner, era da chaschiel dir
per l’export, en disfavur da la cultiva
ziun dad ers. Il vin, il sal ed il graun stue
van vegnir importads. La mancanza da
graun na stueva dentant betg vegnir
cumpensada tras in import correspun
dent, perquai ch’il provediment era
orientà fermamain a products da latg, a
fritgs e legums ed a partir da la fin dal
18avel tschientaner era a tartuffels.

Il grad da subsistenza differiva era te
nor l’appartegnientscha sociala. Il pli
aut grad d’autonomia economica paran
d’avair gì las regiuns cun in’agricultura
intensiva e famiglia da purs da la classa
mesauna. Persunas da classas socialas pli
bassas (purs pitschens, famegls e schur
naliers) eran liadas, sco consuments da
products prevalentamain agrars, al
martgà local. Ils purs gronds obtegne
van racoltas en abundanza ch’els vende
van cun in grond gudogn, oravant tut
en onns da chareschia. L’augment da la
martganzia e blers ulteriurs indizis mus
san che l’integraziun dals products
agrars en il martgà liber è sa rinforzada
durant il temp modern tempriv. Sin il
champ da las praticas commerzialas ha
manà quest’integraziun era ad in spu
stament dal barat direct en natiralias
vers il traffic monetar. Per pajar ils
tschains dals debits na stuevan ils purs
betg mo far retgavs pli gronds en nati
ralias, mabain era barattar quels sin ils
martgads cunter munaida blutta. La
plipart da las entradas che steva a dispo
siziun a chasadas ruralas derivava da la
vendita da muvel, pratitgada oravant
tut en la Lumbardia. Durant il temp
modern tempriv ha existì ina furma ma
schadada da l’economia da subsistenza
e da l’economia da martgà, l’autoprove
diment ha dentant mantegnì, d’in
punct da vista quantitativ, sia predomi
nanza fin enturn il 1800.

A l’entschatta dal 19avel tschientaner 
era il commerzi da barat anc fitg derasà. 
Il seghel e l’ierdi valevan sco med da pa
jament (per exempel en l’Engiadina Bas
sa) e vegnivan barattads per fritga setgen
tada dal Partenz. Pir la modernisaziun da 
l’agricultura e l’industrialisaziun han gi
dà l’economia da martgà a s’imponer. 
Vers la fin dal 19avel tschientaner han la 
reducziun dal traffic commerzial, la fin 
dals servetschs mercenars e da l’industria 
da minieras (che garantivan in gudogn 
supplementar) manà en singulas regiuns 
ad in augment a curt termin da la valur 
da l’economia da chasa. Las crisas en 
l’emprima mesadad dal 20avel tschienta
ner han rinforzà il grad d’autoprovedi
ment: avant la Segunda Guerra mundia
la importava la part da vivondas da l’atg
na producziun en il Grischun ca. 40 %, 
en il decurs da la guerra è quella s’aug
mentada a ca. 70 %. Suenter la guerra ha 
l’economia da subsistenza pers si’impur
tanza en favur da la spezialisaziun da 
l’economia agrara e sia orientaziun al 
martgà liber. Andreas Ineichen

Export
Pussaivladads d’exportar èn resultadas 
per il Grischun a partir dal temp medie
val tardiv sin il champ da l’allevament da 
muvel. A la testa da l’explotaziun da ma
terias primas era l’industria da minieras 
da fier (Bernina, Valragn, Surses), en 
l’Engiadina vegniva dentant explotà era 
argient. Impurtants eran ultra da quai il 
tagl da laina e – regiunalmain – l’explo
taziun e l’elavuraziun dal crap da la
vetsch. La plipart da las entradas che ste
van a disposiziun a las chasadas ruralas 
provegnivan da la vendita da muvel. Il 
dumber exact dal muvel exportà da quel 
temp è difficil d’eruir; tenor Sprecher 
vegnivan mess en vendita a la fin dal 
18avel tschientaner mintg’onn ca. 14 
000 arments e millis da nursas e chauras. 
Era il commerzi cun purment sa lascha 
eruir mo approximativamain. Cumbain 
che las chasadas grischunas pratitgavan 
magari consequentamain in’economia 
da subsistenza, vegnivan tuttina expor
tads da vegl ennà chaschiel grass sco era 
paintg frestg e paintg culà. Cunquai che 
mintga vischin da las Trais Lias pudeva 
far libramain commerzi, vegnivan barat
tads gia baud paintg e sterlamenta, ora
vant tut da l’Engiadina e dal Partenz, 
cunter graun, sal u vin (surtut sin las fie
ras a Ligiaun, Tiraun ed en il Vnuost). La 
valur d’export dal paintg surpassava per 
lunsch quella dal chaschiel. Ina spezia
litad era l’export da peschs ensalads e da 
lindornas. La producziun da fritga tosta 
ha cuntanschì a la fin dal 18avel tschien
taner en la Tumleastga ed en la Val dal 
Rain da Cuira il stadi d’ina pitschna in
dustria chasana cun exports fin a Berlin 
e Son Petersburg. Dal Signuradi vegniva 
vendì vin oravant tut en il Glaruna, e las 
vals talianas dal Grischun exportavan 
giaglinom en l’Italia. La valur dals pro
ducts importads surpassava quella dals 
bains exportads, il deficit vegniva den
tant cuvert en la bilantscha commerziala 
tras entradas dal transit sco era tras trans
feriments da l’exteriur.

La perdita da las Terras subditas 
(1797), economicamain fitg impurtan
tas, ha provocà suenter il 1800 ina mida
da d’orientaziun dal Grischun dal sid 
vers il nord. L’amplificaziun da las vias 
charrablas en las vals d’Avras, S. Pieder, 
Stussavgia e Lumnezia (1872–95) ha 
chaschunà in’interrupziun dals contacts 
intensivs da quellas cuntradas cun il Tes
sin e la Lumbardia. Las viafiers da Ror
schach e da Turitg a Cuira, ch’han pro
movì sulettamain las relaziuns commer
zialas cun il nord, n’han betg pudì effec
tuar in’unda d’industrialisaziun (intensi
va en il sectur d’export) en il Grischun. 
L’Engiadina Bassa ha pudì exportar 
graun durant l’emprima mesadad dal 

19avel tschientaner. Dapi la fin dal 
19avel tschientaner exportava il Gri
schun quantitads pli grondas da puma 
frestga. Ils exports da laina han cuntinuà 
senza reducziun fin en ils onns 1860, a 
partir dals onns 1860/70 han dentant le
schas pli severas mess in term a l’explota
ziun excessiva dals guauds grischuns. En 
il 20avel tschientaner èn quels puspè sa 
revegnids – malgrà in augment annual 
dal tagl da laina – grazia ad in’utilisaziun 
persistenta, a reimplantaziuns ed a persu
nal scolà. Il commerzi da laina ha dentant 
pers si’anteriura muntada sco impurtan
ta funtauna d’entradas da las vischnancas 
grischunas, cunquai ch’el na pudeva betg 
pli cuvernar ils custs d’explotaziun. Fac
turs impurtants per l’export dal Gri
schun èn daventadas en il 20avel tschien
taner l’emprim las ovras idraulicas, alura 
las Ovras da Domat. Ina gronda dinami
ca industriala sa manifestescha actual
main tranter Panaduz (Hamilton) ed il 
Signuradi. Max Hilfiker

Industria
La noziun industria designescha en gene
ral ina furma da producziun (en massa) 
cun in aut grad da mecanisaziun ed au
tomatisaziun en confrunt cun la produc
ziun artisanala. En quest sectur econo
mic vegnan materias primas betg adatta
das al diever quotidian elavuradas meca
nicamain a bains da producziun u da 
consum.

En connex cun la producziun da tex
tilias e da minerals metallics discurran ins 
fin enturn il 1800 da «protoindustria» 
(producziun avant la mecanisaziun in
dustriala moderna). Ils talers e mulins 
d’aua èn stadas las emprimas maschinas 
attestadas en numerusas vischnancas da 
la Currezia dapi l’«Urbari curretic dals 
bains imperials» (ca. 840). Dasperas exi
stivan falluns e sfruschs per l’elavuraziun 
da textilias e l’industria da minieras dis
poniva da pumpas, fullas e fols che ve
gnivan mess en moviment cun agid da 
forza idraulica. Minieras da fier èn docu
mentadas gia per il temp preistoric en il 
Grischun. En il temp medieval tardiv 
han existì minieras en il Grischun Cen
tral sco era en las regiuns dal Bernina e 
dal Fuorn, a Tavau ed en Surselva. Enco
nuschientschas pli precisas per l’explota
ziun da metal cun agid da furns èn atte
stadas pir per il temp modern. Ils miniers 
ed ils gestiunaris da l’elavuraziun da me
tal eran solitamain spezialists da l’exte
riur. Dals possessurs nobels èn ils mana
schis alura passads a societads che lascha
van transportar la crappa – cun pli u 
main cuntegn mineral e cun custs im
mens – da chavas per gronda part autsi
tuadas giuador en las vals. Il basegn da 
charvun da lain per ils furns a Ferrera, 

Seglias e Bellaluna sper Filisur sco era al 
Schmelzboden a Tavau ed al Fuorn ha 
provocà runcadas da guauds a l’engron
da. La plipart da las textilias vegniva ela
vurada anc fin viaden il 19avel tschienta
ner da l’industria chasana. La filandaria 
da saida dal 17avel e 18avel tschientaner 
sco era l’editoria cun la filandaria da 
mangola e la stampa sin taila dal 18avel 
tschientaner vegnivan dentant attribui
das a la protoindustria. Tenor indica
ziuns d’in editur garantiva quel tip d’in
dustria a passa milli Grischuns in gudogn 
accessori. Tuttina eran las manufacturas 
grischunas plitost grondas interpresas ar
tisanalas, sco la vaschlaria a S. Antönia, 
las industrias da palpiri e da vaider u sin
gulas fabricas da posamentaria. A Cuira 
han las mastergnanzas impedì ad inter
presas grondas da sa domiciliar. 

Pir en il 19avel tschientaner han ins 
cumenzà a promover sistematicamain 
l’industrialisaziun en il Grischun. Ma la 
plipart da las numerusas tentativas, inter
prendidas enturn la mesadad dal tschien
taner sin iniziativa dals filantropins (sco 
quella da la Societad d’utilitad publica u 
dal chaputschin Teodosius Florentini 
e.a.), ha gì pauc success. Ins aveva en mi
ra surtut in’industria chasana per evitar 
ils effects negativs da las fabricas. Uschia 
han ins organisà per exempel curs da tais
ser strom u d’entagliar ed era introducì la 
tessaria da saida e perfin la producziun da 
ponn en praschuns. En Surselva vegni
van producidas stgatlas da lain en gron
das quantitads. Il naufragi da questas 
tentativas da metter en commerzi pro
ducts da materias primas indigenas (ora
vant tut da launa e laina), raffinads cun 
agid da la forza idraulica e da lavurers da 
professiun, ha sveglià l’idea pessimistica 
ch’il Grischun na saja betg adattà per la 
producziun industriala. Tuttina èn na
schidas insaquantas interpresas ch’èn sa 
mantegnidas fin viaden il 20avel tschien
taner e che preschentavan periodicamain 
lur products ad exposiziuns d’industria e 
mastergn. A quellas interpresas apparte
gnevan la vaidraria da Domat, ina fabri
ca da pasta, da tschigulatta e da savun sco 
era ina cularia ed ina fabrica da maschi
nas a Cuira ed a Landquart, las fabricas 
da ponn e las filandarias a Cuira ed a Trun 
sco era ina filandaria ed ina tessaria da 
mangola a Seglias. 

En il 20avel tschientaner èn s’agiunta
das ulteriuras fabricas numnadamain ina 
da metal, ina da stadairas (a Cuira) ed ina 
da launa e da palpiri (a Landquart). 
Questas fabricas eran interpresas pi
tschnas en cumparegliaziun cun quellas 
en la Bassa e la part dals lavurers era sa 
dublada a stgars 2 % tranter il 1882 ed il 
1938. L’interpresa industriala anc oz la 
pli gronda dal Grischun, las Ovras da 

Domat, è naschida durant la Segunda 
Guerra mundiala: ella ha producì tranter 
il 1941 ed il 1956 carburant substitutiv 
cun sustegn finanzial da la Confedera
ziun. La fabrica ha alura midà cun suc
cess a la producziun da materias sinteti
cas. Suenter la crisa d’ieli dal 1973–74 èn 
bleras interpresas daventadas victimas 
dal process da concentraziun. L’industria 
da construcziun ha pudì mantegnair ses 
aut nivel grazia a la construcziun d’abita
ziuns secundaras suenter las grondas ac
tivitads en il sectur da la construcziun 
d’ovras idraulicas e da vias, absorbond la 
mesadad da tut las persunas occupadas 
en il sectur secundar. L’industria d’elec
tricitad ha laschà construir en il Gri
schun, oravant tut en ils onns 1950–70, 
immens lais d’accumulaziun ch’han dà 
impuls economics multifars. Era suenter 
il boom da construcziun cuntinuescha 
ella a rinforzar l’economia en regiuns pli 
paupras cun prestaziuns fiscalas e current 
gratuit, ma era cun stgaffir plazzas da la
vur. Gia en il 19avel tschientaner è il Gri
schun sa sviluppà d’in chantun agrar ad 
in chantun da servetschs ed è vegnì scha
negià qua tras per gronda part da las con
sequenzas d’ina desindustrialisaziun. Il 
pitschen sectur industrial sa concentre
scha sin la Val dal Rain tranter Panaduz 
ed il Signuradi e cumpiglia dapi insa
quants decennis era interpresas d’electro
nica. Max Hilfiker

Sectur da servetschs
L’idea d’in sectur da servetschs indepen
dent è sa fatga valair pir en la segunda 
mesadad dal 20avel tschientaner cun il 
model dals trais secturs economics. Te
nor il model usità cumpiglia l’emprim 
sectur la producziun primara (oravant 
tut l’agricultura), il segund sectur la pro
ducziun artisanala ed industriala da bains 
materials ed il terz sectur ils servetschs. 
Quest ultim è creschì il pli baud ed il pli 
spert en ils lieus piuniers dal turissem e 
dals sanatoris: San Murezzan, Puntra
schigna, Tavau ed Arosa. Cuira aveva (ed 
ha anc adina) ina posiziun particulara sco 
center municipal d’administraziun e da 
commerzi e sco center da traffic. Gia il 
1870 vegniva offert a Cuira quasi in terz 
da tut las plazzas da lavur en il sectur ter
ziar. Il dumber dals emploiads en il sec
tur secundar aveva surpassà ses zenit gia 
avant l’Emprima Guerra mundiala; il svi
lup ad ina societad da servetschs aveva 
pia cumenzà gia baud a Cuira. 

L’Emprima Guerra mundiala e la cri
sa economica mundiala suenter il 1930 
han provocà regress massivs en il sectur 
secundar; l’economia da guerra, pratitga
da durant la Segunda Guerra mundiala, 
e la conjunctura, l’emprim anc flaivla, 
dal suenterguerra han indeblì anc pli fitg 
il sectur secundar. Il sectur terziar ha cu
menzà a progredir a moda effectiva en ils 
centers turistics en general pir suenter il 
1960. En las regiuns preponderantamain 
agraras è sa fatga valair in’emprima mida
da da las structuras economicas tranter il 
1900 ed il 1910, e la quota da ca. 10–16 
% da tut las persunas occupadas en il terz 
sectur è sa dublada fin il 1930. Era qua 
han ils stabiliments d’infrastructura in
fluenzà il dumber e la cumposiziun da las 
persunas emploiadas. La creschientscha 
è succedida pli spert lung las lingias da 
viafier ch’en regiuns pli perifericas. Per
sunas occupadas en il sectur terziar: 1950 
Svizra 35,8 % / Grischun 42 %; 1970 
45,3 / 48,3; 1980 55 / 58,2; 1990 61,8 / 
64,5; 2000 69,8 / 60,3; 2008 73,6 / 68,3.

Adolf Collenberg

Cun paucas excepziuns n’ha l’industria gronda betg pudì fitgar pe en il Grischun.  FOTO J. MENOLFI

Svilup da la scola populara en il Grischun, part 2
Tips da scola e plans d’instrucziun
L’urden da scola dal 1846 enconuscheva 
trais differents tips da scola elementara: 
la scola d’entir onn, la scola d’enviern 
cun ina dotaziun minimala da 22 lec
ziuns l’emna durant tschintg mais e la 
scola da repetiziun durant la stad (trais 
mezs dis, obligatorics per scolas d’en
viern cun pli pauc che 22 lecziuns l’em
na). Cuntrari a la media svizra prevaleva 
en il Grischun gia adina il dumber da 
classas manadas a moda coeducativa. Fin 
viaden ils onns 1870 vegnivan las bleras 
scolas primaras e realas manadas sco sco
las cumplessivas ed anc en ils onns 1950 
aveva la plipart da las scolas pliras classas 
cun dus fin tschintg annadas da scolars.

Il plan d’instrucziun dal 1856 tenor 
Sebastian Zuberbühler è vegnì remplaz
zà il 1894 tras il «Plan d’instrucziun per 
las scolas primaras dal chantun Gri
schun» – l’emprim plan obligatoric – 
ch’ha recepì las ideas d’educaziun ed in
strucziun (analisa, sintesa, associaziun, 
sistem, metoda) da Johann Friedrich 
Herbart (1776–1841) e da Tuiskon Zil
ler (1817–82). Gia a partir dal 1903 èn 
quest plan d’instrucziun ed ils cudeschs 
da lectura elavurads sin basa da quel ve
gnids substituids cun arguments da dretg 
constituziunal, da politica linguistica e 
da cardientscha. Cura che la Regenza ha 
preschentà il 1896 ils novs cudeschs da 
lectura obligatorics per la segunda e ter
za classa primara, ha Caspar Decurtins 
accusà ella da vulair germanisar cultural
main e pajaunisar ils Rumantschs cun 
imponer ad els la lectura dal «Robinson» 
respectivamain dals «Nibelungs». Per 
mauns da las scolas catolicas ha Pader 
Maurus Carnot scrit il «Sigisbert en Re
zia» (1899) che raquinta da la cristianisa
ziun ed urbarisaziun da la Rezia. Il po
stulat per l’instrucziun d’istorgia e peda
gogia al Seminari scolastic tenor confes
siuns, inoltrà il 1927 dal Corpus catolic, 
è vegnì refusà da la Regenza. Quai è stà 
la davosa lutga per la scola confessiunala.

La questiun da la lingua da scola
L’onn 1866 è la conferenza scolastica a La 
Punt/Rehanau sa fatschentada cun la du
monda dal rumantsch en scola: tgenin(s) 
idiom(s) e quala(s) grammatica(s) duain 
vegnir applitgads? I mancavan ils cu
deschs d’exercizis e da lectura che duevan 
pussibilitar ina scolaziun rumantscha si
stematica e bain fundada. Ils scolasts han 
decidì da simplifitgar la chaussa cun in
troducir il «romontsch fusiunau» creà da 
Gion Antoni Bühler. Il sustegn da l’En
giadina mancava ed ins ha stuì returnar 
suenter intginas confusiuns als idioms. 
Ultra da quai avevan tscherts circuls era 
snegà al Chantun il dretg d’imponer a las 
vischnancas il tip da scola e blers Ru
mantschs renviavan il plan d’instrucziun 
dal tudestg declerà obligatoric senza du
mandar il suveran. Avant il 1920 regna
va ina tendenza uffiziala d’intensivar l’in
strucziun dal tudestg avant ch’avair em
prendì andantamain rumantsch. Sco 
cumpromiss avev’ins acceptà l’instruc
ziun dal tudestg a partir da la quarta clas
sa. Ils scolasts sezs possedevan avant il 
1925 bunas enconuschientschas da la 
grammatica tudestga e main bunas da 
quella rumantscha – i mancava al Semi
nari scolastic il material d’instrucziun 
adattà ed impegnativ per ina buna in
strucziun rumantscha da scolasts e sco
lars.

Scola secundara
Cun in retard da var 50 onns èn vegnidas 
fundadas las scolas secundaras, las em
primas en ils onns 1870–90, per exempel 
ad Andeer e Ziràn, Cuira e Tavau. L’Or
dinaziun dal 1902 per la fundaziun da 
scolas secundaras ha permess da differen
ziar la scolaziun elementara superiura. Il 
1907 cumpara l’emprim reglament – 
l’emprim plan d’instrucziun elavurà per 
las scolas secundaras è dentant sin maisa 
pir il 1929 e pir il 1940 in regulativ im
pegnativ. A l’entschatta aveva ella num 
scola reala, pli tard è sa stabilida la desi
gnaziun da scola secundara. Ella furma la 

colliaziun cun las scolas professiunalas ed 
è permeabla per las scolas medias.

Scola manuala
Iniziada da la lescha da scola dal 1961. 
Tenor quella frequentan ils scolars suen
ter la sisavla classa ubain il gimnasi, la 
scola secundara u la scola manuala (sper 
u enstagl dal stgalim primar superiur ver
tent). L’emprim plan d’instrucziun deri
va da l’onn 1967 (revedì il 1974). L’ac
cent vegn mess, sper la furmaziun gene
rala, sin la furmaziun dal talent pratic.

Scolas auxiliaras e spezialas
Talas vegnan frequentadas prevalenta
main d’uffants cun difficultads d’em
prender ch’èn d’attribuir a problems ed 
impediments socials, psichics e fisics. 
L’introducziun da l’obligatori general da 
scola na sa referiva betg ad uffants e giu
venils cun impediments corporals u 
spiertals; quels valevan sco incapabels per 
ina furmaziun e na vegnivan per il pli 
gnanc tramess a scola dals geniturs. Il 
1881 han Maria Cathrina Berger (sco 
magistra) ed il plevon da citad Rudolf 
Grubenmann avert a Cuira ina «Nach
hülfsklasse» per impedids; ella è vegnida 
manada enavant (suenter in’interrup
ziun) a partir dal 1894 sco «classa spezia
la» da la citad. Era la scolaziun d’in corp 
d’instrucziun adattà è d’engraziar a l’ini
ziativa privata, oravant tut a la Societad 
svizra d’utilitad publica. Il 1935 ha il 
professer Grischun Eduard Montalta 
avert a Friburg il Seminari da pedagogia 
curativa sco partiziun dal Seminari peda
gogic da l’universitad.

Cun l’entrada en vigur da la lescha fe
derala davart l’assicuranza per in’invali
ditad dal 1960 èn las instituziuns priva
tas, semistatalas u chantunalas en quest 
sectur da la scola vegnids reglamentads e 
subvenziunads per l’entira Svizra. La le
scha da scola dal 1961 ha mess il funda
ment per la creaziun da classas auxiliaras 

per ina scolaziun speziala e dapi il 1968 
dat il Servetsch psicologic da scola scleri
ments areguard ina scolaziun speziala en 
classas auxiliaras, classas pitschnas u clas
sas per uffants impedids corporalmain u 
donnegiads cerebralmain.

La creaziun da las scolinas ha gì in svi
lup sumegliantamain diversifitgà sco 
quella da la scola elementara.

Scolaziun dals magisters
Avant il 1850 vegnivan preparads ils 
paucs magisters en in’atgna partiziun a la 
Scola chantunala evangelica (dapi il 
1821) respectivamain catolica (dapi il 
1833) ed ad Aschera (a partir dal 1837). 
Quella giada era il magister pajà pli mal 
e stimà pli pauc en la societad agricula 
ch’il paster da muvel. Il 1858/59 eran re
gistrads 10 spirituals, 17 magistras e 442 
magisters, il pli giuven da 15 onns, il pli 
vegl da 88. Tranter ils onns scolastics 
1851/52 e 1924/25 è la part dal corp 
d’instrucziun patentà s’augmentada da 
16,5 % a 100 %.

La Scola chantunala a Cuira manava 
dapi il 1850 in agen curs da trais onns per 
magisters, ella n’ha dentant purschì avant 
il 1861 insumma nagin’instrucziun ru
mantscha obligatorica per magisters ru
mantschs e da là davent ina ladina ed ina 
sursilvana mal dotadas. La situaziun è sa 
meglierada pir a partir dal 1914 ed il 
1925 han ils emprims Rumantschs fatg 
lur patenta en in’atgna partiziun (tranter 
auter Alfons Maissen ed Andrea Schor
ta). Ils seminarists da lingua taliana gie
van dapi il 1888 ils emprims dus onns al 
proseminari talian a Roveredo ed han pu
dì far l’emprima patenta taliana il 1912.
En ils lungs mais da stad s’occupavan ils 
magisters primarmain en l’agricultura, 
ma era en il commerzi, il transport e l’ho
tellaria. L’augment da scolas da lavur 
(obligatoricas dapi il 1883) e d’absolven
tas dals Seminaris scolastics han chaschu
nà en il 20avel tschientaner la feminisa

ziun da la professiun. L’Uniun grischuna 
da scolasts, fundada 1883 a Malans, ha 
stuì lavurar ditg per procurar al magister 
il respect social ed in’andanta existenza 
materiala. Fin lunsch viaden en il 20avel 
tschientaner eran il magister ed il spiri
tual en blers vitgs ils sulets cun ina fur
maziun pli elevada. Els han tratg fin en 
ils onns 1970 il char da la cultura gri
schuna trilingua sco organisaturs, cum
ponists, scripturs e poets, dirigents ed or
ganists, presidents d’uniuns, perscruta
ders da la cultira, cultura ed istorgia da 
vitgs e valladas.

Inspecturat da scola
Avant il 1827 vegniva la scola communa
la inspectada (sche insumma) per ordina
ri dal plevon. Alura ha la Societad evan
gelica per la scola obligà ses commembers 
(per il pli medemamain plevons enga
schads) da visitar las scolas ina fin duas 
giadas l’onn. A partir dal 1838 ha il Cus
segl d’educaziun engaschà ed instruì in
specturs. L’Urden da scola dal 1859 ha 
reglà duairs e cumpetenzas dals 12 in
specturs ed il 1881 èn vegnids creads set 
inspecturats. L’inspecturat vegniva resen
tì en ils emprims decennis sco ingerenza 
statala betg giavischada. Dapi il 1917 
vegnivan ils inspecturs elegids da la Re
genza ed eran suttamess a la Cumissiun 
chantunala d’educaziun, e dapi il 1942 
èn els emploiads chantunals cun paja fi
xa. Actualmain vegnan els elegids dal 
chau dal Departament d’educaziun. Lur 
funcziun è sa midada pass per pass da 
quella d’in controllader a quella d’in cus
segliader. Adolf Collenberg 

Seminari scolastic
En il Grischun vegnivan instruids ils sco
lasts primars e las scolastas primaras al Se
minari scolastic a Cuira, dapi il 1837 era 
a l’Institut evangelic ad Aschera, magi
stras da lavurs a maun dapi il 1895 a la 
Scola da dunnas dal Grischun. La funda
ziun d’in Seminari scolastic era vegnì dis
cutà gia a la Dieta extraordinaria da las 
Lias dal 1794, il plan n’era dentant betg 
vegnì realisà. La Scola chantunala evan
gelica a Cuira e quella catolica a Mustér 
(fundadas il 1804) n’avevan nagina par
tiziun da seminari. Il 1820 ha la Regen
za decretà roms supplementars per futurs 
scolasts, senza dentant resguardar ni il ru
mantsch ni il talian. Quels mancan cum
plettamain en ils plans d’instrucziun dal 
1842 e dal 1846.

La Scola chantunala catolica è vegni
da transferida il 1833 da S. Gliezi/Cuira 
a la claustra da Mustér. Là è vegnì manà, 
fin a la dischlocaziun a Cuira il 1842, ina 
partiziun da seminari cun in’instrucziun 
da rumantsch intensiva. Il 1850 èn las 

duas scolas confessiunalas vegnidas fu
siunadas ed il 1852 ha lur successura, la 
Scola chantunala paritetica, avert in’atg
na partiziun da seminari cun in agen di
rectur ed ina scola d’exercizi da sis classas 
(uschenumnada Musterschule). L’in
strucziun da scolasts durava trais onns (a 
partir dal 1907 quatter onns) e terminava 
cun la patenta da scolast primar. Il 1879–
95 han ins agiuntà in mez onn da scola
ziun agricula. Ils seminarists rumantschs 
èn vegnids integrads a Cuira en las clas
sas tudestgas ed han giudì a partir dal 
1860 in’instrucziun minimala mo en sur
silvan respectivamain en ladin, dentant 
nagina en ils auters idioms. Il 1912 è ve
gnida surdada l’emprima patenta en ta
lian, il 1925 l’emprima en rumantsch. Il 
1929 ha la Regenza refusà, suenter ina 
lunga cuntraversa cun ils catolics, l’in
strucziun en istorgia e pedagogia tenor 
confessiuns. Il 1963 è il Seminari scola
stic vegnì separà da la Scola chantunala e 
dischlocà en las novas localitads al Ples
surquai (fin il 2003) e dotà cun agens 
professers; la scolaziun è vegnida ampli
fitgada a trais onns seminari inferiur e 
dus onns seminari superiur.

Dal 1976–92 èn vegnids instruids ils 
Ladins en il Preseminari ladin a Same
dan. Il 2004 è vegnida emessa la davosa 
patenta tradiziunala. A partir dal 2003 
vegnan ils scolasts e las scolastas instru
ids, suenter la maturitad, durant trais 
onns a la Scola auta da pedagogia dal Gri
schun a Cuira. Dumber da patentas: 
1900 14 scolasts/0 scolastas; 1925 45/6; 
1950 37/9; 1975 52/50; 2002 18/53.

Adolf Collenberg

Scola auta da pedagogia dal Grischun 
(SAPGR)

Successura dal Seminari scolastic. Dapi 
l’onn da scola 2003/04 vegnan ils scolasts 
e las scolastas da l’emprima fin sisavla 
classa da la scola elementara instruids, 
suenter la maturitad, durant trais onns a 
la SAPGR a Cuira. Dapi il 2004 vegnan 
era las mussadras per las scolinas scoladas 
a la SAPGR. 2011/12 58 students/201 
studentas per la scola primara; 2/55 per 
la scolina; 16/41 per il curs preparatoric.

Adolf Collenberg

Uniun grischuna da scolasts
Dapi il 1852 èn attestadas conferenzas da 
scolasts. Quellas eran dentant – pervia da 
las grondas distanzas – facticamain con
ferenzas districtualas. L’Uniun grischuna 
da scolasts è vegnida fundada ils 10 da 
november 1883 a Malans cun il directur 
dal Seminari scolastic, Theodor Wiget, 
sco emprim president. Ella sa cumpona 
da las conferenzas da scolastas e scolasts 
dals circuls e vegn dirigida da la supra
stanza chantunala che predeliberescha ed 
exequescha las decisiuns da la radunanza 
da delegads e represchenta l’uniun vers 
l’exteriur. L’emprima conferenza da dele
gads ha gì lieu ad Aschera il 1902. Dapi 
il 1942 edescha l’uniun il «Fegl scolastic 
grischun» (sis giadas l’onn). Dapi il 1961 
exista la conferenza dals presidents da las 
secziuns. Fin il 1883 vegnivan recepids 
mo scolasts dal stgalim obligatoric ed in
tgins magisters dal Seminari scolastic e da 
la Scola chantunala grischuna. Il 1976 èn 
vegnidas recepidas las scolastas da lavurs 
a maun e da tegnairchasa en l’uniun, 
pauc pli tard era las mussadras. Dapi il 
1974 è l’Uniun grischuna da scolasts ina 
secziun da l’Uniun svizra da scolastas e 
scolasts e sa numna actualmain Magi
straglia Grischun (MGR).

Adolf Collenberg

 «Fibla romontscha» dal 1921.

Scola cumplessiva 
da Lü, ca. 1940.

Chantun Rezia sco part da la Republica helvetica (1799–1803)
� Suenter l’invasiun da la Confedera
ziun han ils Franzos proclamà ils 13 
d’avrigl 1798 ad Aarau la Republica 
helvetica sco federaziun da stadis «ina 
ed indivisibla». Suenter l’adesiun da 
las Terras subditas a la Republica cis
alpina ils 22 d’october 1797 eran las 
Trais Lias fermamain periclitadas en 
lur existenza statala ed economica. 
Per l’uschenumnà Landtag, constituì ils 
5 da december 1797 cun 30 commem-
bers sut il presidi da Johann Baptista von 
Tscharner (enstagl dals trais chaus-lia) e 
predominà da la partida dals patriots, 
consistiva ses salvament en l’adesiun a la 
Republica helvetica. La partida dals Sa-
lis, defensura da la Republica da la Trais 
Lias, e la Chasa da Habsburg-Austria sco 
signura tranter auter da Razén e Tarasp 
s’opponivan cun tutta forza a quest plan 
ed era ils cumins avevan refusà duas gia-
das l’adesiun. La stad 1798 han ins erigì 
en il Signuradi las emprimas plantas da 
libertad, a la fin d’avust dal 1798 ha den-
tant la Dieta federala puspè installà la Re-
genza dals trais chaus-lia. Suenter tu-
mults a Cuira ed en il Signuradi, suppri-
mids energicamain dal Cussegl da guer-
ra, ha quella dumandà agid a l’imperatur 
austriac en il cumbat cunter la partida 
dals patriots.

Ils 18 d’october 1798 èn entrads
4000 schuldads austriacs en il Gri-
schun, cumandads dal general Franz
von Auffenberg. Quest’invasiun ha pro-
vocà la Segunda Guerra da coaliziun
tranter la Frantscha e l’Austria en il ter-
ritori da las Trais Lias. Malgrà la victo-
ria dals Sursilvans cunter las truppas
franzosas ils 7 da mars 1799 a Mustér,
ha l’Austria stuì capitular paucs dis pli
tard, suenter la sconfitta dad Auffenberg
cunter Joseph Laurent Demont, in ge-
neral lumnezian en servetsch da Napo-
leun. Ils 14 da mars ha la Regenza pro-
visorica, incaricada dal general franzos
André Masséna, surpiglià la pussanza ed
ha signà ils 21 d’avrigl il contract d’ade-
siun cun la Helvezia e laschà deportar
61 aderents da l’Austria, tranter quels
11 Salis, a Salins (Franche-Comté; fin il
1801). Ils scumbigls guerrescs han però
impedì a l’entschatta l’introducziun da
la constituziun e da l’administraziun
helvetica en il nov chantun Rezia. Suen-
ter la reconquista dal Grischun il matg
1799 han instituì ils Austriacs victorius
lur Regenza interinala (era: interimala)
a Cuira e deportà 85 aderents da la par-
tida franzosa a Puntina e Graz.

Suenter l’expulsiun repetida dad
Auffenberg da la Val dal Rain il zercla-
dur 1800, è vegnì dividì il chantun Re-
zia en trais zonas (Armistizi da Parsdorf
dals 15 da fanadur 1800), numnada-
main en ina zona al nord da la lingia
Cuira-Tusaun-Spleia-Clavenna, che
suttasteva al Cussegl da prefectura in-
stallà ils 16 da fanadur 1800 (legitima-
ziun contestada; president Gaudenz
von Planta), en ina zona cun l’Engiadi-
na e la Val Müstair, subordinada a la Re-
genza interinala (pro-austriaca) domici-
liada a Zernez (president Anton von Sa-
lis-Soglio), ed en ina zona neutrala, si-

tuada tranter questas duas zonas. Il sta-
tus dal Puschlav e da la Bergiaglia n’era
betg reglà. Las vischnancas èn s’opponi-
das al Cussegl da prefectura e faschevan
permanentamain obstrucziun cunter
l’introducziun da l’administraziun di-
strictuala e municipala da la helvetica.
La Pasch da Lunéville dals 8 da favrer
1801 ed il Contract da Malmaison, sti-
pulà da Napoleun l’avrigl 1801, han si-
gillà il destin dal Grischun sco in dals 22
districts administrativs da la Republica
helvetica cun il num chantun Rezia.

Suenter la retratga dals Franzos han ils 
reacziunaris interrut il settember-octo-
ber 1802 l’activitad da la chombra admi-
nistrativa regenta. Alura ha convocà Na-
poleun la Consulta a Paris (Florian von 
Planta-Samedan e Jakob Ulrich Sprecher 
von Bernegg). La Constitiziun da media-
ziun dals 19 da favrer 1803 ha terminà ils 
scumbigls en la Republica helvetica e sta-
bilì la pasch en il chantun Rezia ch’è ade-
rì definitivamain sco chantun Grischun 
a la Confederaziun.

L’aboliziun da la Veglia Republica,
marscha ed inabla da sa refurmar, e la re-
gurdientscha a miserias da guerra, ac-
ziuns eroicas (Anna Maria Bühler a Do-
mat 1799), mazzacradas (a Mustér e La
Punt/Rehanau, 1799) e deportaziuns èn
stadas las unicas chaussas remartgablas
che la helvetica ha relaschà en il Gri-
schun – ultra d’ina divisiun politica dal
pajais daventada puspè actuala a cha-
schun da la reorganisaziun da las dretgi-
ras e regiuns il 2001. Ma gist quai è stà
d’ina impurtanza politica ed intellec-
tuala decisiva per l’ulteriur svilup dal
Grischun. Adolf Collenberg

Cussegl da guerra
La Republica da las Trais Lias na posse-
deva nagina suveranitad militara. Quella 
exercitavan ils cumins ch’elegevan il 
landsobrist ed ils bundsobrists (mana-
ders militars suprems). In reglament mi-
litar impegnativ aveva mo Cuira. En cas 
d’ina guerra imminenta vegniva attribuì 
als chaus-lia in cussegl consultativ (birot/
Beirat) d’auts uffiziers, recrutads da las 
singulas Lias. Quel aveva dentant mo 
cumpetenzas logisticas. Avant la dismes-
sa da la Dieta federala da las Lias existiva 
in cussegl da guerra che consistiva da trais 
colonels, trais litinents colonel e trais 
maiors. Quels contractavan ensemen 
cun ils trais chaus-lia. L’october 1798 ha 
il general austriac Auffenberg surpiglià 
quest cussegl ed incaricà quel d’organisar 
in’armada grischuna. Durant la helvetica 
è l’organisaziun militara vegnida centra-
lisada. Tranter il 1815 ed il 1851 sa cum-
poniva il Cussegl da guerra d’in president 
(colonel chantunal), dus cussegliers da 
guerra, in secretari e trais suppleants. A 
partir dal 1852 ha la Regenza surpiglià la 
direcziun militara. Adolf Collenberg

Planta da libertad
Simbol da la libertad ch’ha ses origin en 
la Guerra d’independenza americana 
dals onns 1775–83 e ch’è sa derasà en 
l’Europa cun la Revoluziun franzosa dal 
1789. Quest simbol cumpara en Svizra il 
settember 1792. Ils 23 da zercladur 1797 
han ils Vuclinais plantà l’emprima plan-
ta da libertad davant il pretori (residen-
za) dal podestat grischun a Traona. Ils 10 
da favrer 1798 cumpara l’emprima plan-
ta da libertad grischuna a Malans ed alu-

ra en l’entir conturn che simpatisava cun 
la Frantscha. Durant il Congress grond a 
Cuira han ins plantà ina tala la notg dals 
19 d’avrigl 1798 sin la plazza publica e 
chantà latiers la chanzun giacubina: «Ça 
ira, vive la liberté, périssent les aristocra-
tes». Plantas da libertad chatt’ins era 
suenter l’invasiun franzosa en il Gri-
schun: ils 15 da mars 1799 a Cuira ed a 
partir da l’avrigl 1799, sin ordinaziun 
dals Franzos, in pau dapertut.

Adolf Collenberg

Organisaziun dal chantun Rezia
Il 1797 ha la Republica da las Trais Lias
pers sias Terras subditas a la Republica
cisalpina ed il 1799 han ellas suttascrit
il contract davart l’integraziun dal
chantun Rezia en la Republica helveti-
ca. Ils 29 da matg 1801 è entrada en vi-
gur la Constituziun da Malmaison ed
ils 24 da zercladur 1801 è il Grischun
daventà, sco chantun Rezia, part da la
Republica helvetica. Ils 13 d’avust
1801 è il Parlament, consistent da 35
commembers (tschernids tras electurs
tenor districts), sa radunà per l’empri-
ma giada a Cuira.

La nova Regenza centrala consistiva
dal Cussegl prefectural e d’ina adminis-
traziun da tschintg persunas. Il Chan-
tun era sutdividì en 11 districts cun
mintgamai in prefect a la testa. Il chan-
tun Rezia era represchentà cun ses depu-
tads en la Dieta helvetica, ed il colonel
da Zug, Joseph Leonz Andermatt, occu-

pava l’uffizi dal cumissari helvetic a Cui-
ra. Ils 22 da schaner 1802 ha ina chom-
bra administrativa remplazzà il Cussegl
prefectural.

Il centralissem da la Republica helve-
tica sco era ils represchentants da quella 
eran en general odiads e suenter la retra-
tga da las truppas franzosas è prorutta 
l’avust 1802 ina rebelliun. L’urden statal 
vegl-republican, reintroducì ils 9 da set-
tember 1802, è restà en vigur fin ils 25 
d’october 1802; entant ha la Constitu-
ziun da mediaziun dals 2 da favrer 1803 
instituì il chantun Grischun modern sco 
stadi da la Confederaziun cun dretgs 
cumplains. L’urden helvetic è stà in inter-
mez ed è restà – abstrahà d’in pitschen 
rinforzament da la pussanza centrala – 
senz’influenza per las constituziuns se-
quentas. La divisiun politica dal pajais è 
dentant daventada reala 200 onns pli 
tard cun la reorganisaziun da las dretgi-
ras e regiuns il 2001. Adolf Collenberg

Clemente Maria a Marca cun la cocarda helvetica (1801).

Chau da brev dal 
temp dal Cussegl 
da prefectura.

chantun Rezia 

regiuns dad oz). 

Las regenzas proaustriacas (A) resp. profranzosas (F) dal temp avant la fundaziun dal 
chantun Grischun (verd).

L’avertura litterara (a partir dal 1950) – Engiadina (Part 1)
Jon Vonmoos

* 18 da december 1902 a Vnà, † 9 da de
cember 1980 a Samedan, refurmà, da 
Ramosch. Figl da Domenic, pur, e da 
Chatrina nata Tones, da Tschlin. Frar da 
Nuot. ∞ 1 ) NN, 2 ) Christina nata Mi
chael. Seminari scolastic a Cuira, alura 
magister a Sta. Maria en Val Müstair 
(1922–23), a Silvaplauna (1924–27) ed 
a Samedan (1928–66). Redactur dal 
«Dun da Nadal» 1931–39. Autur da la 
grammatica per il vallader e puter «Ter
ratsch ladin» (1942), da chanzuns per 
uffants e da poesias inspiradas da la na
tira e dal sentiment patriotic.

Manfred Gross

Aita Stricker
* 25 da matg 1906 a Scuol, † 24 da no
vember 1995 a Scuol, refurmada, da 
Grabs/SG e Sent. Figlia da Jachen, fun
datur da la batgaria Knapp a Scuol, e 
dad Agatha nata Fleisch. Emprendissa
di da commerzi ad Arosa, emploiada dal 
biro communal da Sent a partir dal 
1930. Autura da poesias ed amatura dals 
costums grischuns, probablamain influ
enzada da ses patrun Hans Roelli d’Aro
sa, scriptur e chantadur popular. Sias 
poesias èn vegnidas publitgadas en il 
«Chalender ladin» dal 1945–57 ed en las 
«Annalas» dal 1954. En ils onns 1934–
79 è Stricker stada president da l’Uniun 
da costums dal Grischun (commembra 
d’onur). Manfred Gross

Victor Stuppan [Stupan]
* 31 da schaner 1907 a Sent, † 24 da fa
vrer 2002 a Sent, refurmà, da Sent. Figl 
da Michel, pur, e da Madlaina nata Va
lentin, da Sent. ∞ Mina nata Staub, da 
Thalwil/ZH, tgirunza d’uffants. Scolas 
a Sent, seminari ad Aschera, magister 
privat a Malögia e Turitg. Studi da ma
gister secundar (fil. I) a Turitg, Paris e 
Grenoble (1930–32). Scolast secundar 
a Turitg, Schlarigna, Puntraschigna 
(1933–47) e Landquart (1947–58). 
Magister a la Scola chantunala a Cuira 
1958–72. Suenter la pensiun domicilià 
a Cuira. Stuppan ha scrit istorgias cur
tas, novellas, poesias, gieus auditivs e 
teaters. Autur da monografias (da Sent e 
Puntraschigna). Cunredactur dal «Cha
lender ladin» 1940–45. Premi da la 
Fundaziun Schiller 1976, Premi dal Ra
dio Rumantsch per il gieu auditiv «Di
vorzi» (1957). Manfred Gross

Zuan
Famiglia da Segl e Casaccia. Il num
Zuan deriva da Giovanni/Johannes. En
il 19avel tschientaner èn intgins Zuans
da Casaccia stads activs sco commer

ziants a l’exteriur. Il commerziant Paul
(1907–89) è stà autur d’intgins ra
quints rumantschs, per exempel «La
bouda dal Corvatsch» (1985) e «Drama
al Lej da la Tscheppa» (1989). Ils Zuans
eran parentads tras maridaglia tranter
auter cun las famiglias Frizzoni e Rob
bi. Adolf Collenberg

Jon Semadeni
* 30 da matg 1910 a Vnà (vischnanca
da Ramosch), † 24 da favrer 1981 a Sa
medan, refurmà, da Guarda e Poschia
vo. Figl dad Andrea e da Maria nata
Rauch, da Scuol. ∞ Mengia nata De
marmels. Seminar scolastic a Cuira,

studi da magister secundar a Turitg.
Magister a Ziràn, Andeer, Scuol, Sa
medan e Zuoz. Il 1944 ha Semadeni
fundà la gruppa da teater La Culissa.
El ha scrit dramas sco «La famiglia Ru
bar» (1944), «Il pövel cumanda»
(1950) u «La schürdüm dal sulai»
(1953) che tractan da la modernisa
ziun, da la speculaziun e da l’abus da
pussanza; plinavant ils programs da ca
baret «La Panaglia» (1951) e «La tra
vaglia dal docter Panaglia» (1954, en
semen cun Men Rauch e Cla Biert).
Cun ils temas da la culpa e conscienza
s’occupan las ovras en prosa «La jüra
da» (1967) ed «Il giat cotschen» (1980;

tudestg «Die rote Katze», 1998), en ils
quals Semadeni ha sviluppà, partind
dal monolog interiur, novas furmas
narrativas. Semadeni vala sco impur
tant autur dramatic, reschissur e ra
quintader. Clà Riatsch

Selina Chönz[-Meyer]
* 4 d’avust 1910 (Selina Elli) a Same
dan, † 17 da favrer 2000 a Samedan, re
furmada, d’Altusried (Baviera) e Same
dan. Figlia dad Anton Marcellus Meyer,
stampadur, e da Marie Louise nata
Ronzi, da Samedan. ∞ 1939 Iachen Ul
rich Könz. Scolaziun da mussadra a
Berna. Segiurns linguistics a Losanna
ed Oxford. Chönz è daventada enco
nuschenta tras il cudesch d’uffants
«Uorsin» (1945, illustrà dad Alois Ca
rigiet) che tematisescha l’usit dal Cha
landamarz celebrà la primavaira en
l’Engiadina e ch’è vegnì translatà en
numerusas linguas (tranter auter en
englais e giapunais). Autura da divers
ulteriurs cudeschs d’uffants, per exem
pel «Flurina» (1952) e «La naivera»
(1957) sco era dals raquints «La cha
stlauna» (1940) ed «Il purtret da l’an
tenat» (1943) e da las novellas «La scu
vierta da l’orma» (1950). Il stil da ra
quintar da Chönz è caracterisà d’ina
ferma tipologisaziun popularlitterara
da las figuras. Clà Riatsch

Albert Wihler
* 16 da favrer 1913 a Freienbach/SZ,
† 10 da schaner 2002 a Flem, catolic,
da Freienbach. Figl dad Arnold, com
merziant, e dad Anna nata Theiler, da
Freienbach. Matura a Leuven (Belgia).
Studis da teologia e filosofia en Belgia
ed a Roma, primizia 1939, dr. teol.
(«Die Kritik der Gottesbeweise An
selms von Canterbury in den letzten 50
Jahren», 1941). Magister al Collegi
Maria Hilf a Sviz 1941–43, plevon a
Zuoz (1943–65), Schlarigna (1965–
77), Zernez (1977–81), Stierva e Mon
(1981–97). Autur dad ovras dramati
cas, gieus auditivs e prosa, publitgadas
sut il pseudonim Gian Belsch en revi
stas e chalenders. Manfred Gross

Chatrina Bott [-Filli]
* 7 da schaner 1914 a Sta. Maria en Val 
Müstair, † 12 da december 1983 a Sta. 
Maria, refurmada, da Sta. Maria, Zernez 
ed Aschera. Figlia da Rudolf Filli, ple
von e translatur dal Vegl Testament, e 
d’Anna nata Fient. ∞ Maini Bott, com
merziant da laina. Seminari scolastic a 
Cuira, studis da pedagogia curativa e da 
musica a Turitg. Magistra a Sta. Maria e 
Valchava. Autura da poesias e raquints 

per uffants e giuvenils, publitgads en la 
retscha OSL. Redactura dal «Dun da 
Nadal». Manfred Gross

Tista Murk
*15 d’avrigl 1915 (Johann Battista) a
Müstair, † 18 d’avust 1992 a Trun, cato
lic, da Müstair. Figl da Jon Battista e dad
Uorschla nata Oswald, da Müstair. ∞
1942 Anna Mathilde nata Gafner. Col
legi a Mustér e Sarnen 1927–35, studi da
las scienzas umanas a Friburg, Berna e
Paris 1935–42. Collavuratur liber dal
Departament federal da l’intern (mino
ritads naziunalas) a partir dal 1937. Fun
datur (1938) e redactur (1938–69) da la
revista da la Val Müstair «Il giuven Jau
er». Confundatur da l’Uniun da scriptu
ras e scripturs rumantschs 1946 (Uniun
per la litteratura rumantscha dapi il
2005). Fundatur da la collecziun da texts
dramatics «La scena» 1950. Bibliotecari
chantunal a Cuira 1946–58. Piunier dal
radio e da la televisiun rumantscha. Sco
manader dals posts da program da quels
mediums (1958–68) è el s’engaschà cun
sia emissiun «Viagiond cul microfon»
per in’avischinaziun dals Rumantschs
sur ils cunfins idiomatics e confessiunals.
Directur da la Biblioteca populara svizra
a Berna 1969–80. Translatur, reschissur
ed autur dad ovras (essenzialmain) dra
maticas («Chalavaina», 1949; «La mort
dal poet», 1950) e da prosa («Spinai»,
1944; «Nos min», 1973; «Bap e figl»,
1984). Premi Charles Veillon 1967, Pre
mi da Radio e Televisiun Rumantscha
1986, Premi da renconuschientscha dal
chantun Grischun 1986. Pseudonim:
Krum G. Hansruedi Lerch

Irma Klainguti[-Zender]
* 25 da matg 1917 a Zuoz, † 30 da fa
nadur 2000 a Zuoz, refurmada, da Zuoz 
e Samedan. Figlia da Cristian Zender, 
commerziant e politicher, e dad Anna 
nata Gilli, da Zuoz. ∞ Rudolf Klaingu
ti, hotelier, da Samedan. Scola superiu
ra per giuvnas a Turitg, alura scolaziun 
en in ospital d’uffants a Turitg. Suenter 
il seminari da mussadras ad EbnatKap
pel/SG, manadra da la scolina da Same
dan fin il 1942. Klainguti è stada divers 
onns collavuratura da la revista satirica 
«Il Chardun». Autura da poesia e prosa 
en puter e dal cudesch da scola «Arch 
San Martin» (1989). Manfred Gross

Armon Planta
* 28 da matg 1917 a Susch, † 14 d’avust
1986 a Sent, refurmà, da Susch. Figl da
Heinrich, scolast, e da Hedwig nata Lo
retz. ∞ 1948 Rosa Maria nata Huder, da
Fuldera. Seminari scolastic a Cuira, alura
furmaziun al magister secundar a Turitg
e Grenoble. Magister secundar a Sta.
Maria en Val Müstair, a Sent ed a Scuol.
Planta è s’engaschà fermamain sco pro
tectur da la natira, archeolog e liricher po
litic che sa drizzava era en sias poesias
(«Amarellas», 1973; «Tampradas», 1975;
«Pommaraida», 1982) cunter la vendita
da la patria e la germanisaziun da las val
ladas rumantschas, denunziava mania da
possess ed opportunissem e pretendeva in
diever raschunaivel da las resursas. Sco ar
cheolog è s’occupà Planta da vias da traf
fic istoricas. Per sia lavur e metoda da piu
nier ha el survegnì il 1986 il dr. h.c. da
l’Universitad da Berna. Confundatur ed
activist da la Lia Naira che ha cumbattì
en ils onns 1950 la construcziun d’im
plants idroelectrics sin il territori dal Parc
Naziunal. Clà Riatsch

Paul Zuan: «La bouda dal Corvatsch» (1985).

Ina schelta da poesias dad Aita Stricker è cumparida en 
las «Annalas» dal 1954.Jon Semadeni (1910–1981). Tista Murk – publicaziun commemorativa dal 2015.

